
ವಸಾಹತು ಕರ್ನಾಟಕದ ನಗರ ವ್ಯವಸ್ಥೆಯ ಕುರಿತು ಅಧ್ಯಯನ ನಡೆಸುವಾಗ ಕೇವಲ ನಗರ ಪ್ರದೇಶಗಳನ್ನಷ್ಟೇ ಕೇಂದ್ರವನ್ನಾಗಿಟ್ಟುಕೊಂಡು ನೋಡಲು ಸಾಧ್ಯವಾಗುವುದಿಲ್ಲ. ನಗರ ಮತ್ತು ಗ್ರಾಮಗಳು ಒಂದು ಇನ್ನೊಂದರ ಬೆಳವಣಿಗೆಗೆ ಪರಸ್ಪರ ಪೂರಕವಾಗಿದ್ದವು. ಭಾರತವು ಮೂಲತಃ ಕೃಷಿ ಪ್ರಧಾನ ದೇಶವಾಗಿರುವುದರಿಂದ ಇಲ್ಲಿನ ಕೈಗಾರಿಕಾ ಬೆಳವಣಿಗೆ ಕೃಷಿಯೊಂದಿಗೆ ನೇರ ಸಂಪರ್ಕವನ್ನು ಇಟ್ಟುಕೊಂಡಿತ್ತು. ಭಾರತದ ಸಂದರ್ಭದಲ್ಲಿ ಗ್ರಾಮ ಮತ್ತು ನಗರಗಳನ್ನು ಎರಡು ಪ್ರತ್ಯೇಕ ಘಟಕಗಳು ಎಂಬುದಾಗಿ ವಿಂಗಡಿಸಲು ಸಾಧ್ಯವಾಗುವುದಿಲ್ಲ. ವಸಾಹತುಪೂರ್ವ ಕರ್ನಾಟಕದಲ್ಲಿ ಬೃಹತ್ ಕೈಗಾರಿಕಾ ಕ್ರಾಂತಿಯೂ ನಡೆದಿರಲಿಲ್ಲ. ಆದರೆ ಅನೇಕ ಸಣ್ಣಪುಟ್ಟ ಕೈಗಾರಿಕೆಗಳು ಪೇಟೆ-ಪಟ್ಟಣಗಳಲ್ಲಿ ಇದ್ದವು. ಅವು ಕೃಷಿಯನ್ನು ಅವಲಂಬಿಸಿದ್ದವು ಹಾಗೂ ಅವುಗಳಲ್ಲಿ ತೊಡಗಿಸಿಕೊಳ್ಳುವವರು ಕೃಷಿಯೊಂದಿಗೆ ನೇರೆ ಸಂಪರ್ಕವಿದ್ದವರೇ ಅಗಿರುತ್ತಿದ್ದರು. ಕರ್ನಾಟಕವು ಬ್ರಿಟಿಷ್ ವಸಾಹತುವಾಗಿ ಪರಿವರ್ತನೆಗೊಂಡ ಬಳಿಕ ಇಲ್ಲಿನ ಗ್ರಾಮ ಮತ್ತು ನಗರ ಜೀವನಗಳೆರಡರಲ್ಲೂ ಬದಲಾವಣೆಗಳು ಕಾಣಿಸಿಕೊಳ್ಳಲಾರಂಭಿಸಿದವು.
ಬ್ರಿಟಿಷರಿಗೆ ಭಾರತವನ್ನು ಕೈಗಾರಿಕಾ ಪ್ರದೇಶವನ್ನಾಗಿ ಪರಿವರ್ತಿಸುವುದರಲ್ಲಾಗಲಿ ಅಥವಾ ನಗರೀಕರಣ ಪ್ರಕ್ರಿಯೆಯನ್ನು ಚುರುಕುಗೊಳಿಸುವುದರಲ್ಲಾಗಲಿ ಆಸಕ್ತಿ ಇರಲಿಲ್ಲ. ಬ್ರಿಟಿಷರು ಇಂಗ್ಲೆಂಡ್‌ನಲ್ಲಿ ಈ ಎರಡೂ ವ್ಯವಸ್ಥೆಗಳನ್ನು ಅನುಭವಿಸಿದವರೇ ಆಗಿದ್ದು, ಆ ವ್ಯವಸ್ಥೆಯನ್ನು ಇನ್ನಷ್ಟು ಬಲಗೊಳಿಸಲು ಪೂರಕ ವ್ಯವಸ್ಥೆಯನ್ನು ಭಾರತದಲ್ಲಿ ನಿರ್ಮಿಸುವುದು ಅದರ ಉದ್ದೇಶವಾಗಿತ್ತು. ಅಂದರೆ, ಭಾರತದಲ್ಲಿ ವಾಣಿಜ್ಯ ಬೆಳೆಗಳನ್ನು ಬೆಳೆಯುವುದು ಹಾಗೂ ಇಲ್ಲಿರುವ ಕೈಗಾರಿಕೆಗಳಿಗೆ ಪ್ರೋತ್ಸಾಹ ನೀಡದೇ ಇರುವುದು. ಭಾರತದ ಕೈಗಾರಿಕಾ ಹಿಂದುಳಿದಿರುವಿಕೆಯನ್ನು ಬ್ರಿಟಿಷರು ಪ್ರಜ್ಞಾಪೂರ್ವಕವಾಗಿಯೇ ಪ್ರೋತ್ಸಾಹಿಸಿದರು, ಇದರಿಂದ ಬ್ರಿಟಿಷ್ ಸರಕಾರಕ್ಕೆ ಲಾಭ ಹೆಚ್ಚಾಗುತ್ತಿತ್ತೇ ವಿನಾ ಕಡಿಮೆಯಾಗುತ್ತಿರಲಿಲ್ಲ. ಯುರೋಪಿನ ಕಾರ್ಖಾನೆಗಳಿಗೆ ಕಚ್ಚಾವಸ್ತುಗಳನ್ನು ಇಲ್ಲಿಂದ ರಫ್ತು ಮಾಡುವುದು ಹಾಗೂ ಅಲ್ಲಿ ಸಿದ್ಧಪಡಿಸಿದ ವಸ್ತುಗಳನ್ನು ಭಾರತದಲ್ಲಿ ಮಾರಾಟ ಮಾಡುವುದು ಅವರ ವಸಾಹತು ನೀತಿಗಳಲ್ಲಿ ಒಂದಾಗಿತ್ತು. ಈ ಕಾರಣಗಳಿಂದಾಗಿ ಬಂದರು ಪಟ್ಟಣಗಳು ಬಿರುಸಿನ ವ್ಯಾಪಾರ ನಡೆಸುವ ಕೇಂದ್ರಗಳಾದವು. ಯುರೋಪಿಗೆ ಬೇಕಾದ ವಸ್ತುಗಳನ್ನು ರಫ್ತು ಮಾಡುವ ಹಾಗೂ ಅಲ್ಲಿಂದ ಸಿದ್ಧವಾದ ವಸ್ತುಗಳನ್ನು ಆಮದು ಮಾಡಿಕೊಳ್ಳುವ ಕೆಲಸವನ್ನು ಬಂದರು ಪಟ್ಟಣಗಳು ಮಾಡಿದವು. ಈ ಪ್ರಕ್ರಿಯೆ ಸ್ಥಳೀಯವಾಗಿ ಎಷ್ಟರಮಟ್ಟಿಗೆ ಸಹಕಾರಿಯಾಯಿತು ಎನ್ನುವ ಪ್ರಶ್ನೆ ಈ ಸಂದರ್ಭದಲ್ಲಿ ಹುಟ್ಟಿಕೊಳ್ಳುತ್ತದೆ. ಬ್ರಿಟಿಷರು ಇಂಗ್ಲೆಂಡಿನಲ್ಲೂ ಹಾಗೂ ಕರ್ನಾಟಕದಲ್ಲೂ ಏಕಪ್ರಕಾರವಾಗಿ ಇದರ ಲಾಭವನ್ನು ಪಡೆದುಕೊಂಡರು.
ಇಂಗ್ಲೆಂಡಿನ ಕೈಗಾರೀಕರಣವನ್ನು ಹಾಗೂ ಆ ಮೂಲಕ ನಗರೀಕರಣ ಪ್ರಕ್ರಿಯೆಯನ್ನು ಚುರುಕುಗೊಳಿಸುವ, ಅಲ್ಲಿನ ಕೈಗಾರಿಕೆಗಳಿಗೆ ಕಚ್ಚಾವಸ್ತುಗಳನ್ನು ಪೂರೈಸುವ, ಇತರ ದೇಶಗಳೊಂದಿಗೆ ಲಾಭದಾಯಕ ವ್ಯಾಪಾರ ನಡೆಸುವ ಉದ್ದೇಶಗಳನ್ನು ಇಟ್ಟುಕೊಂಡು ಭಾರತದಲ್ಲಿ ಬಲವಂತವಾಗಿ ಕೃಷಿಯನ್ನು ವಾಣಿಜ್ಯೀಕರಿಸುವ ಪ್ರಯತ್ನವನ್ನು ಬ್ರಿಟಿಷರು ಮಾಡಿದರು. ಕೃಷಿಯನ್ನು ವಾಣಿಜ್ಯೀಕರಿಸುವ ಬ್ರಿಟಿಷರ ನೀತಿಗೆ ಕರ್ನಾಟಕ ಗರಿಷ್ಠ ಪ್ರಮಾಣದಲ್ಲಿ ಬಳಕೆಯಾಯಿತು. ಇದರರ್ಥ ಕೃಷಿ ಪ್ರದೇಶಗಳೆಲ್ಲವೂ ಅಭಿವೃದ್ಧಿ ಹೊಂದಿದವು ಎಂದಲ್ಲ. ಆಯಾ ಪ್ರದೇಶದ ಭೌಗೋಳಿಕತೆ, ಫಲವತ್ತತೆ ಹಾಗೂ ಬ್ರಿಟಿಷರ ವಸಾಹತುಶಾಹಿ ಅವಶ್ಯಕತೆಗಳಿಗನುಗುಣವಾಗಿ ಆಯ್ದ ಕೆಲವು ಪ್ರದೇಶಗಳು ಈ ರೀತಿಯ ಹೊಸ ಪ್ರಯೋಗಕ್ಕೆ ಒಳಗಾದವು. ಭಾರತದಲ್ಲಿ ಬ್ರಿಟಿಷ್ ಸಾಮ್ರಾಜ್ಯಶಾಹಿಯ ತಳಹದಿ ವ್ಯಾಪಾರ ವಾಣಿಜ್ಯವಾಗಿದ್ದು, ಅದು ಕೃಷಿಯನ್ನು ಅವಲಂಬಿಸಿತ್ತು. ಪರೋಕ್ಷವಾಗಿ ಅದು ನಗರ ಪ್ರದೇಶಗಳ ಅಭಿವೃದ್ಧಿಗೆ ಕಾರಣವಾಯಿತು.
ಕೃಷಿಯನ್ನು ವಾಣೀಜ್ಯೀಕರಿಸುವುದರ ಜೊತೆ ಜೊತೆಗೆ ಸಾರಿಗೆ ವ್ಯವಸ್ಥೆಯಲ್ಲೂ ಅನೇಕ ಬದಲಾವಣೆಗಳನ್ನು ತರಲಾಯಿತು. ಘಟ್ಟ ರಸ್ತೆಗಳ ನಿರ್ಮಾಣ, ರೈಲ್ವೆಯ ಪ್ರವೇಶ, ನದಿಗಳ ಬಳಕೆ, ಬಂದರು ಪಟ್ಟಣಗಳ ಮೂಲಕ ಸಮುದ್ರದ ಬಳಕೆ ಮುಂತಾದವು ಪೇಟೆ ಪಟ್ಟಣಗಳು ಬಿರುಸಿನ ವ್ಯಾಪಾರ ವಾಣಿಜ್ಯದ ಕೇಂದ್ರಗಳಾಗುವಂತೆ ಮಾಡಿದವು. ಹೀಗಾಗಿ ಕೃಷಿಯ ವಾಣಿಜ್ಯೀಕರಣಕ್ಕೂ ಪೇಟೆ-ಪಟ್ಟಣಗಳ ಅಭಿವೃದ್ಧಿಗೂ ಸಂಬಂಧವಿತ್ತು. ಕೃಷಿಯು ಒಂದು ಉದ್ಯಮವಾಗಿ ಕಂಡುಬರಲಾರಂಭಿಸಿತು. ವಸಾಹತು ಆಳ್ವಿಕೆ ಆರಂಭಗೊಂಡ ನಂತರ ಪಶ್ಚಿಮ ಘಟ್ಟಗಳು ರಬ್ಬರ್, ತಂಬಾಕು, ಟೀ, ಕಾಫಿ ತೋಟಗಳಾಗಿ ಪರಿವರ್ತನೆಗೊಳ್ಳಲಾರಂಭಿಸಿದವು. ವಾಣಿಜ್ಯ ಬೆಳೆ ಬೆಳೆಯುವ ಪ್ರವೃತ್ತಿ ಇಲ್ಲಿಂದ ಆರಂಭಗೊಂಡಿತು. ಹೀಗೆ ವಸಾಹತು ಕರ್ನಾಟಕದ ಅರ್ಥವ್ಯವಸ್ಥೆಯು ಸೀಮಿತ ಪ್ರದೇಶಗಳಲ್ಲಿ ವ್ಯವಸ್ಥಿತವಾದ ಬಂಡವಾಳಶಾಹಿ ಬೆಳವಣಿಗೆಗೆ ಆಸ್ಪದ ನೀಡಿತು. ಹತ್ತೊಂಬತ್ತನೆಯ ಶತಮಾನದ ಮಧ್ಯಭಾಗದ ವೇಳೆಗೆ ತೋಟದ ಉದ್ಯಮಕ್ಕೆ ಹೆಚ್ಚಿನ ಪ್ರೋತ್ಸಾಹ ನೀಡಲಾಯಿತು. ಈ ಪ್ರಕ್ರಿಯೆ ಭಾರತದಾದ್ಯಂತ ಕಂಡುಬಂತು. ಅಸ್ಸಾಂ, ಬಂಗಾಳ, ಅಹಮದಾಬಾದ್, ಮುಂಬಯಿ, ಕರ್ನಾಟಕದ ಕೊಡಗು, ದಕ್ಷಿಣ ಕನ್ನಡ , ಚಿಕ್ಕಮಗಳೂರು, ಧಾರವಾಡ, ದಾವಣಗೆರೆ ಮುಂತಾದ ಪ್ರದೇಶಗಳಲ್ಲಿ ಪ್ಲಾಂಟೇಷನ್ ಆರ್ಥಿಕತೆ ಕಾಣಿಸಿಕೊಂಡಿತು.
ಕೃಷಿಯನ್ನು ವಾಣಿಜ್ಯೀಕರಿಸುವ ಬ್ರಿಟಿಷರ ನೀತಿ ಅವರ ಆಳ್ವಿಕೆಯುದ್ದಕ್ಕೂ ಮುಂದುವರಿಯಿತು. ಇದರಿಂದಾಗಿ ಕೃಷಿಯ ವಿಸ್ತರಣೆ ಕಂಡುಬಂತು. ಮುಖ್ಯಬೆಳೆಗಳನ್ನು ಗಮನದಲ್ಲಿಟ್ಟುಕೊಂಡು ಕೃಷಿಯನ್ನು ವಿಸ್ತರಿಸಲಾಯಿತು. ಬ್ರಿಟಿಷರ ಆಗಮನವಾದ ಬಳಿಕ ಸ್ಥಳೀಯ ಕೈಗಾರಿಕೆಗಳಲ್ಲಿ ಕೆಲವು ಮೂಲೆಗುಂಪಾದವು. ಯುರೋಪಿನಲ್ಲಾದ ಕೈಗಾರಿಕಾ ಕ್ರಾಂತಿ ಭಾರತದ ಕೈಗಾರಿಕೆಗಳ ಮೇಲೆ ಒಳ್ಳೆಯ ಪರಿಣಾಮಗಳನ್ನೇನೂ ಬೀರಲಿಲ್ಲ. ಹೀಗಾಗಿ ಸ್ಥಳೀಯ ಸಣ್ಣಪುಟ್ಟ ಕೈಗಾರಿಕೆಗಳಲ್ಲಿ ದುಡಿಯುತ್ತಿದ್ದ ಕುಶಲಕರ್ಮಿಗಳು ನಿರುದ್ಯೋಗಿಗಳಾಗಬೇಕಾಗಿ ಬಂತು. ಅವರೆಲ್ಲರೂ ಗ್ರಾಮಾಂತರ ಪ್ರದೇಶಗಳಿಗೆ ಹೋಗುವ ಮತ್ತು ಕೃಷಿಯಲ್ಲಿ ತೊಡಗಿಸಿಕೊಳ್ಳುವ ಒತ್ತಾಯಕ್ಕೆ ಒಳಗಾದರು. ಬ್ರಿಟಿಷರಿಗೆ ಇದು ಅನುಕೂಲವಾಗಿಯೇ ಪರಿಣಮಿಸಿತು. ವಾಣಿಜ್ಯ ಬೆಳೆಗಳನ್ನು ಬೆಳೆಯುವ ದೊಡ್ಡ ದೊಡ್ಡ ಎಸ್ಟೇಟ್‌ಗಳು ನಿರ್ಮಾಣವಾಗುತ್ತಿದ್ದ ಆ ಸಂದರ್ಭದಲ್ಲಿ ಕೂಲಿ ಕೆಲಸಗಾರರ ಅವಶ್ಯಕತೆಯಿತ್ತು.
ಬ್ರಿಟಿಷರ ವಾಣಿಜ್ಯ ಕೃಷಿಯ ಪ್ರಯತ್ನಗಳಿಗೆ ಬಲ ಬಂದದ್ದು ೧೮೬೧ರ ನಂತರ. ಪಶ್ಚಿಮ ಘಟ್ಟಗಳ ಕಾಡುಗಳಲ್ಲಿ ಕಾಫಿ ಮತ್ತು ಏಲಕ್ಕಿ ಬೆಳೆಯಲು ಭೂಮಿಯ ತಾಕುಗಳನ್ನು ಹರಾಜು ಮಾಡಲಾಯಿತು. ಮಾರ್ಕ್ ಕಬ್ಬನ್ ಕಾಫಿ ಬೇಸಾಯವನ್ನು ಪರಿಚಯ ಮಾಡಿಸುವ ಪ್ರಯತ್ನಪಟ್ಟನು. ಬ್ರಿಟಿಷರು ವಾಣಿಜ್ಯ ಬವೆಳೆಗಳಲ್ಲೂ ತಮಗೆ ಲಾಭ ತರುವಂಥ ಬೆಳೆಗಳಿಗೆ ಹೆಚ್ಚಿನ ಒತ್ತನ್ನು ಕೊಟ್ಟರು. ಕರ್ನಾಟಕದಲ್ಲಿ ಹತ್ತಿಯನ್ನು ಹಿಂದಿನಿಂದಲೂ ಬೆಳೆಯಲಾಗುತ್ತಿತ್ತು ಹಾಗೂ ಹತ್ತಿಗೆ ಸಂಬಂಧಿಸಿದ ಕಾರ್ಖಾನೆಗಳೂ ಇದ್ದವು. ಹತ್ತಿ ನೂಲು ತೆಗೆಯುವುದು, ಹತ್ತಿ ಬಟ್ಟೆ ತಯಾರಿಕೆ ಮುಂತಾದ ಕೆಲಸಗಳಲ್ಲಿ ಅನೇಕರು ತೊಡಗಿಕೊಂಡಿರುತ್ತಿದ್ದರು. ೧೮೬೦ರ ದಶಕದಲ್ಲಿ ಅಮೆರಿಕಾದಲ್ಲಾದ ಆಂತರಿಕ ಕಲಹಕ್ಕೂ ಕರ್ನಾಟಕದ ಹತ್ತಿ ಉದ್ಯಮಕ್ಕೂ ನೇರ ಸಂಬಂಧವಿದೆ. ಯುರೋಪಿನ ಹತ್ತಿ ಗಿರಣಿಗಳಿಗೆ ಅಮೆರಿಕಾದಿಂದ ಹೆಚ್ಚಿನ ಪ್ರಮಾಣದಲ್ಲಿ ಹತ್ತಿ ಪೂರೈಕೆಯಾಗುತ್ತಿತ್ತು. ಅಮೆರಿಕಾದಲ್ಲಿ ಆಂತರಿಕ ಕಲಹ ಆರಂಭಗೊಂಡು ಹತ್ತಿ ಪೂರೈಕೆಯಲ್ಲಿ ವ್ಯತ್ಯಯಗಳು ಕಾಣಿಸಿಕೊಂಡಾಗ ಸಹಜವಾಗಿಯೇ ಯುರೋಪಿನ ಹತ್ತಿ ವರ್ತಕರ ಹಾಗೂ ಹತ್ತಿ ಮಿಲ್ಲುಗಳ ದೃಷ್ಟಿ ಭಾರತದತ್ತ ಹೊರಳಿತು ಹತ್ತಿ ಬೆಳೆಯುತ್ತಿದ್ದ ಪ್ರದೇಶಗಳನ್ನು ಅಭಿವೃದ್ಧಿಪಡಿಸಲಾಯಿತು. ಧಾರವಾಡ ಹಾಗೂ ಅದರ ಸುತ್ತಮುತ್ತಲಿನ ಪ್ರದೇಶಗಳು, ಉತ್ತರ ಕರ್ನಾಟಕದ ಕೆಲಭಾಗಗಳು ಹಾಗೂ ಚಿತ್ರದುರ್ಗದ ದಾವಣಗೆರೆ ಮುಂತಾದ ಪ್ರದೇಶಗಳಲ್ಲಲಿ ಹತ್ತಿ ಬೆಳೆ ವ್ಯಾಪಕವಾಗಿ ಹಬ್ಬಿತು. ಇಲ್ಲಿನ ಕಚ್ಚಾ ಹತ್ತಿಗೆ ಲಂಕಶೈರ್ ಮತ್ತು ಮ್ಯಾನ್‌ಚೆಸ್ಟರುಗಳಲ್ಲಿ ಹೆಚ್ಚಿನ ಬೇಡಿಕೆ ಇತ್ತು. ವಿದೇಶಿ ತಳಿಗಳು ಈ ಪ್ರದೇಶಗಳಲ್ಲಿ ಬಳಕೆಗೊಂಡವು. ಹತ್ತಿಗೆ ಸಂಬಂಧಿಸಿದ ಕಾರ್ಖಾನೆಗಳೂ ಆರಂಭಗೊಂಡವು. ೧೯೦೪ರಲ್ಲಿ ಧಾರವಾಡದಲ್ಲಿ ಹತ್ತಿ ಬಿತ್ತನೆ ಕೋಠಿ ಆರಂಭವಾಯಿತು. ರೈಲ್ವೆ ಅಭಿವೃದ್ಧಿಯ ಪರಿಣಾಮವಾಗಿ ಹತ್ತಿ ಮುಂತಾದ ಪದಾರ್ಥಗಳು ಗ್ರಾಮೀಣ ಪ್ರದೇಶಗಳಿಂದ ಮಾರುಕಟ್ಟೆಗಳಿಗೆ ಅತ್ಯಂತ ಕಡಿಮೆ ಅವಧಿಯಲ್ಲಿ ಪ್ರವೇಶ ಪಡೆಯಲು ಸಾಧ್ಯವಾಯಿತು.
ಮೈಸೂರಿಗೆ ಹತ್ತಿಯನ್ನು ಧಾರವಾಡ ಮತ್ತು ಬಳ್ಳಾರಿಗಳಿಂದ ಆಮದು ಮಾಡಿಕೊಳ್ಳಲಾಗುತ್ತಿತ್ತು. ಧಾರವಾಡವು ಮುಂಬಯಿ ಪ್ರೆಸಿಡೆನ್ಸಿಗೆ ಸೇರಿದ ಮೇಲೆ ಬ್ರಿಟಿಷರು ೧೮೧೯, ೧೮೨೯ ಮತ್ತು ೧೮೬೧-೬೨ರಲ್ಲಿ ಮುಂಬಯಿ ಕರ್ನಾಟಕದಲ್ಲಿ ಅಮೆರಿಕನ್ ಹತ್ತಿಯನ್ನು ಬಿತ್ತನೆ ಮಾಡಿ ನೋಡಲಾಯಿತು. ಬೆಳಗಾವಿಯಲ್ಲೂ ಆ ಪ್ರಯೋಗವನ್ನು ಮಾಡಲಾಯಿತು. ಆದರೆ ಧಾರವಾಡದಲ್ಲಿ ಅದು ಹೆಚ್ಚು ಯಶಸ್ವಿಯಾಯಿತು. ಅಮೆರಿಕಾದ ಹತ್ತಿ ಗಿರಣಿಗಳು ದಖ್ಖನ್ ಮತ್ತು ಬಾಂಬೆ ಕರ್ನಾಟಕದಲ್ಲಿ ಬೆಳೆದ ಹತ್ತಿಯನ್ನು ತರಿಸಿಕೊಳ್ಳುತ್ತಿದ್ದರು. ಆದರೆ ಹತ್ತಿಗಿದ್ದ ಬೇಡಿಕೆ ಮತ್ತು ಅದರ ವ್ಯಾಪಾರದಲ್ಲಾಗುತ್ತಿದ್ದ ಲಾಭವನ್ನು ನೋಡಿದರೆ ರೈತರಿಗೆ ಅದರಿಂದ ಲಾಭವಾಗಬೇಕಿತ್ತು. ರೈತರಿಗಾದ ಲಾಭಾಂಶ ಒಂದೇ ತೆರನಾಗಿರಲಿಲ್ಲ. ಅವು ಏರುಪೇರಾಗುತ್ತಿದ್ದವು. ಬ್ರಿಟಿಷರೊಂದಿಗೆ ಹಾಗೂ ಹತ್ತಿ ಗಿರಣಿಗಳೊಂದಿಗೆ ನೇರ ಸಂಪರ್ಕ ಇಟ್ಟುಕೊಂಡಿದ್ದ ರೈತರು ಹೆಚ್ಚಿನ ಲಾಭವನ್ನು ಪಡೆಯುತ್ತಿದ್ದರು. ಮಧ್ಯವರ್ತಿಗಳ ಮೂಲಕ ವ್ಯವಹರಿಸುತ್ತಿದ್ದ ರೈತರಿಗೆ ಹೆಚ್ಚಿನ ಲಾಭಗಳಾಗುತ್ತಿರಲಿಲ್ಲ. ಗುಲ್ಬರ್ಗ, ಧಾರವಾಡ, ಬೆಳಗಾಂ, ದಾವಣಗೆರೆ ಮುಂತಾದ ಪ್ರದೇಶಗಳಲ್ಲಿ ನಗರೀಕರಣ ಪ್ರಕ್ರಿಯೆ ಚುರುಕುಗೊಳ್ಳುವುದಕ್ಕೆ ಹತ್ತಿ ವ್ಯಾಪಾರ ಮತ್ತು ಹತ್ತಿಗೆ ಸಂಬಂಧಿಸಿದ ಕೈಗಾರಿಕೆಗಳ ಸ್ಥಾಪನೆ ಕಾರಣವಾಯಿತು.
ವಾಣಿಜ್ಯ ಬೆಳೆಗಳಲ್ಲಿ ಕಾಫಿ ಜಗತ್ತಿನಾದ್ಯಂತ ದೊಡ್ಡ ಸ್ಥಾನವನ್ನು ಪಡೆದುಕೊಂಡಿತ್ತು. ಮೈಸೂರು, ಚಿಕ್ಕಮಗಳೂರು, ಹಾಸನ, ಕೊಡಗು, ಮುಂತಾದೆಡೆಗಳಲ್ಲಿ ಕಾಫಿಯನ್ನು ಹೆಚ್ಚಾಗಿ ಬೆಳೆಯಲಾಗುತ್ತಿತ್ತು. ಮೈಸೂರಿನಲ್ಲಿ ಕಾಫಿ ಪ್ಲಾಂಟರರಲ್ಲಿ ಮುಕ್ಕಾಲು ಜನ ಭಾರತೀಯರಾಗಿದ್ದರು. ೧೮೬೦ರಲ್ಲಿ ಸಮಕಾಲೀನ ಪ್ಲಾಂಟರನೊಬ್ಬನು ಹೀಗೆ ಬರೆದನು, “ಈಗ ಮೈಸೂರು ಯುರೋಪಿಯನ್ ನೆಲಸಿಗರು, ಕಾಫಿ ಪ್ಲಾಂಟರರು ಮತ್ತು ಇತರರಿಂದ ತುಂಬಿಹೋಗಿದೆ. ಪ್ರತಿದಿನವೂ ಅವರ ಸಂಖ್ಯೆ ಹೆಚ್ಚುತ್ತಿದೆ” ಸರ್ ಮಾರ್ಕ್ ಕಬ್ಬನ್ ಕಾಫಿ ಬೆಳೆಯುವುದಕ್ಕೆ ಹೆಚ್ಚಿನ ಪ್ರೋತ್ಸಾಹ ನೀಡಿದನು. ಕಾಫಿಯನ್ನು ನೆಟ್ಟು ಬೇಸಾಯ ಮಾಡಲು ಅಪೇಕ್ಷಿಸುವ ಎಲ್ಲರಿಗೂ ಕಬ್ಬನ್ ಭೂಮಿಯನ್ನು ಕೊಟ್ಟನು.
ಕಾಫಿ ವ್ಯವಸಾಯವು ಕೊಡಗಿನಲ್ಲಿ ಲಾಭದಾಯಕವಾಗಿ ಕಂಡುಬಂತು. ಕೊಡಗಿನಲ್ಲಿ ಕಾಫಿ ಬೆಳೆಯನ್ನು ಲಾಭದಾಯಕ ಕೃಷಿಯನ್ನಾಗಿ ಪರಿವರ್ತಿಸಿದವರು ಯುರೋಪಿನ ತೋಟಗಾರರು ಡಾಕ್ಟರ್ ಫೌಲರ್ ಎಂಬಾತ ಮಡಿಕೇರಿ ಕಾಫಿ ತೋಟವೆಂಬ ಹೆಸರಿನ ತೋಟವನ್ನು ೧೮೫೪ರಲ್ಲಿ ಮಡಿಕೇರಿಯ ಹತ್ತಿರ ಹೊರಮನೆಯಲ್ಲಿ ಆರಂಭಿಸಿದನು. ೧೮೫೫ರಲ್ಲಿ ಹರ್ಬರ್ಟ್ ಮ್ಯಾನ್ ಸಂಪಾಜೆ ರಸ್ತೆಯ ಬದಿಯ ಕಾಡಿನಲ್ಲಿ, ಡೊನಾಲ್ಡ್ ಸ್ಟೀವಾರ್ಟನು ಅಬ್ಬಿ ಜಲಪಾತಕ್ಕೆ ಹೋಗುವ ದಾರಿ ಬದಿಯಲ್ಲಿ, ೧೮೫೬ರಲ್ಲಿ ಡಾಕ್ಟರ್ ಮ್ಯಾಕ್ಸ್‌ವೆಲ್ಲನು ಪೆರಂಬಾಡಿಯ ಹತ್ತಿರದಲ್ಲಿ, ೧೮೫೭ರಲ್ಲಿ ಕ್ರೈಸ್ತ ಪಾದ್ರಿ ಕೌಂಡಿನ್ಯನು ಆನಂದಪುರದಲ್ಲಿ ಕಾಫಿ ತೋಟಗಳನ್ನು ತೆರೆದರು. ಹೀಗೆ ಕೊಡಗಿನಲ್ಲಿ ಕಾಫಿ ತೋಟಗಾರಿಕೆಯು ಲಾಭದಾಯಕ ಉದ್ದಿಮೆಯಾಗಿ ಬೆಳೆಯಿತು. ಕಾಫಿಗೆ ಸಂಬಂಧಿಸಿದ ಕೆಲವೊಂದು ಕೈಗಾರಿಕೆಗಳೂ ಸ್ಥಾಪನೆಗೊಂಡವು.
ಮೈಸೂರು ರಾಜ್ಯದಲ್ಲಿ ಕಬ್ಬಿನ ಬೇಸಾಯಕ್ಕೆ ಹೆಚ್ಚಿನ ಪ್ರೋತ್ಸಾಹ ದೊರಕಿತು. ಮಾರಿಷಸ್, ಚೈನಾ ಮತ್ತು ದಕ್ಷಿಣ ಸಮುದ್ರ ಪ್ರದೇಶಗಳಿಂದ ಹೊಸ ಮಾದರಿಯ ಕಬ್ಬು ತಳಿಗಳನ್ನು ತರಿಸಿ ಮೈಸೂರಿನಲ್ಲಿ ಬೆಳೆಯಲಾಗುತ್ತಿತ್ತು. ಮೈಸೂರಿನಲ್ಲಿ ಉತ್ಪಾದನೆಯಾಗುತ್ತಿದ್ದ ರೇಷ್ಮೆ ಸ್ಥಳೀಯ ಜನರ ಅಗತ್ಯಗಳನ್ನು ಪೂರೈಸುತ್ತಿದ್ದುದೇ ಅಲ್ಲದೆ ಮಧುರೆ, ತಂಜಾವೂರು, ಕೊಯಮತ್ತೂರು, ಬಳ್ಳಾರಿ ಮತ್ತು ಧಾರವಾಡಗಳಿಗೂ ಹೋಗುತ್ತಿತ್ತು. ಏಲಕ್ಕಿ ವ್ಯಾಪಾರವು ಬ್ರಿಟಿಷರ ಗಮನವನ್ನು ಸೆಳೆಯಿತು. ಮೈಸೂರು ಮತ್ತು ಕೊಡಗುಗಳಲ್ಲಿ ಏಲಕ್ಕಿಯನ್ನು ಹೆಚ್ಚು ಉತ್ಪಾದಿಸಲಾಗುತ್ತಿತ್ತು. ಕೊಡಗು ಜಿಲ್ಲೆಯ ಬೆಟ್ಟಗುಡ್ಡಗಳ ಇಳಿಜಾರುಗಳಲ್ಲಿ ಕಾಫಿ, ಟೀ, ಕಿತ್ತಳೆ, ಏಲಕ್ಕಿ, ಮೆಣಸು ಮುಂತಾದ ವಾಣಿಜ್ಯ ಬೆಳೆಯಲಾಗುತ್ತಿತ್ತು. ತಂಬಾಕು, ಶ್ರೀಗಂಧ, ಕರಿಮೆಣಸು, ಅಡಿಕೆ, ತೆಂಗು, ವೀಳ್ಯದೆಲೆ ಮುಂತಾದ ಬೆಳೆಗಳನ್ನು ಬೆಳೆಯಲಾಗುತ್ತಿತ್ತು. ತಂಬಾಕು ಮತ್ತು ಶ್ರೀಗಂಧ ಮೈಸೂರು ರಾಜ್ಯದಲ್ಲಿ ಹೆಚ್ಚಾಗಿ ಬೆಳೆಯುತ್ತಿದ್ದು, ಮೈಸೂರು ಮತ್ತು ಕೆನರಾದ ವರ್ತಕರು ಈ ವ್ಯಾಪಾರದಲ್ಲಿ ಹೆಚ್ಚಾಗಿ ತೊಡಗಿಕೊಂಡಿದ್ದರು. ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ ಹಾಗೂ ಅದರ ಸುತ್ತಮುತ್ತಲ ಪ್ರದೇಶಗಳಲ್ಲಿ ಕರಿಮೆಣಸು, ಅಡಿಕೆ, ತೆಂಗು, ಏಲಕ್ಕಿ ಮುಂತಾದ ನಗದು ಬೆಳೆಗಳನ್ನು ಮಾರುಕಟ್ಟೆಗೋಸ್ಕರವಾಗಿಯೇ ಬೆಳೆಯಲಾಗುತ್ತಿತ್ತು. ಭತ್ತವೂ ಇಲ್ಲಿನ ಪ್ರಮುಖ ಬೆಳೆಯಾಗಿತ್ತು.
ಪ್ಲಾಂಟೇಷನ್‌ಗಳು ಬೃಹತ್ ಪ್ರಮಾಣದ ಬಂಡವಾಳಶಾಹಿ ಉತ್ಪಾದನಾ ವಿಧಾನವನ್ನು ಜಾರಿಗೆ ತಂದವು. ಬಂಡವಾಳದ ಕೊರತೆಯಿಂದಾಗಿ ಸ್ಥಳೀಯ ರೈತರು ಈ ನೂತನ ಪ್ರಯೋಗಗಳಲ್ಲಿ ಹೆಚ್ಚಾಗಿ ಭಾಗಿಗಳಾಗಲು ಸಾಧ್ಯವಾಗಲಿಲ್ಲ. ಈ ವ್ಯವಸ್ಥೆಯು ಕೆಲವು ವರ್ಗದಾರರ ಅಥವಾ ಸ್ವತಂತ್ರ ಭೂಮಿ ಹೊಂದಿದವರ ಮತ್ತು ಪರಾವಲಂಬಿ ಜಮೀನುದಾರರ ಶ್ರೀಮಂತಿಕೆಗೆ ಇನ್ನಷ್ಟು ಇಂಬುಕೊಟ್ಟಿತು. ಬ್ರಿಟಿಷರ ಈ ನೀತಿ ಕೆಲವೇ ವರ್ಗದಾರರ ಬೆಳವಣಿಗೆಗೆ ಅನುಕೂಲಕರವಾಗಿತ್ತು. ಗ್ರಾಮೀಣ ಪ್ರದೇಶಗಳಲ್ಲಿ ರೈತರು ವಾಣಿಜ್ಯ ಬೆಳೆಗಳನ್ನು ಬೆಳೆಯುವ ಒತ್ತಾಯಕ್ಕೆ ಒಳಗಾಗಿದ್ದರು. ಇದು ಅನೇಕ ರೀತಿಯ ಕೆಟ್ಟ ಪರಿಣಾಮಗಳನ್ನು ಉಂಟುಮಾಡಿತು. ವಾಣಿಜ್ಯ ಬೆಳೆಗಳನ್ನು ಬೆಳೆಯುವುದರಿಂದ ಸಣ್ಣ ಹಿಡುವಳಿದಾರರಿಗೆ ಹಾಗೂ ಕೃಷಿ ಕಾರ್ಮಿಕರಿಗೆ ಹೆಚ್ಚಿನ ಲಾಭಗಳಾಗುತ್ತಿರಲಿಲ್ಲ. ಆಹಾರ ಧಾನ್ಯಗಳ ಬದಲು ಹತ್ತಿ, ರಬ್ಬರ್, ಕಾಫಿ ಮುಂತಾದ ವಾಣಿಜ್ಯ ಬೆಳೆಗಳನ್ನು ಬೆಳೆಯುವುದು ಬ್ರಿಟಿಷರಿಗೆ ಲಾಭದಾಯಕವಾಗಿತ್ತು.
ಬ್ರಿಟಿಷರು ವಾಣಿಜ್ಯ ಬೆಳೆಗಳನ್ನು ಬೆಳೆಯುವ ಪ್ರದೇಶಗಳಿಗೆ ಬೇರೆ ಪ್ರದೇಶಗಳಲ್ಲಿ ಬೆಳೆಯುವ ಆಹಾರ ಧಾನ್ಯಗಳನ್ನು ರವಾನಿಸಿ ಅಲ್ಲಿಂದ ವಾಣಿಜ್ಯ ಬೆಳೆಗಳನ್ನು ತರಿಸಿಕೊಳ್ಳುತ್ತಿದ್ದರು. ಇದು ಸ್ಥಳೀಯ ಕೃಷಿ ಆರ್ಥವ್ಯವಸ್ಥೆಯ ಮೇಲೆ ಪ್ರತಿಕೂಲ ಪರಿಣಾಮಗಳನ್ನು ಬೀರಿತು.ಬಲವಂತದ ವಾಣಿಜ್ಯೀಕರಣ ಪ್ರಕ್ರಿಯೆಯಿಂದಾಗಿ ಆಹಾರ ಧಾನ್ಯಗಳ ಬೆಳೆ ಕಡಿಮೆಯಾಯಿತು. ಈ ಪ್ರಕ್ರಿಯೆಯು ಕ್ಷಾಮ ಪರಿಸ್ಥಿತಿಯನ್ನು ಉಂಟುಮಾಡಿತು ಹಾಗೂ ಉಲ್ಬಣಗೊಳಿಸಿತು. ಕ್ಷಾಮದ ಸಂದರ್ಭದಲ್ಲೂ ಆಹಾರ ಧಾನ್ಯಗಳನ್ನು ಬೇರೆಡೆಗೆ ಸಾಗಿಸಲಾಗುತ್ತಿತ್ತು. ಉದಾಹರಣೆಗೆ, ೧೮೭೬-೭೮ರಲ್ಲಿ ಮೈಸೂರಿನಲ್ಲಿ ಕ್ಷಾಮ ತಲೆದೋರಿದ ಸಂದರ್ಭ. ಆ ಸಂದರ್ಭದಲ್ಲಿ ಬ್ರಿಟಿಷ್ ಆಡಳಿತಗಾರರು ರೈತರ ಸಮಸ್ಯೆಗಳತ್ತ ಗಮನ ಹರಿಸಲೇ ಇಲ್ಲ. ಕ್ಷಾಮದ ಸಂದರ್ಭದಲ್ಲೂ ಮೈಸೂರಿನಿಂದ ಆಹಾರ ಧಾನ್ಯಗಳನ್ನು ಧಾರವಾಡ ಮತ್ತು ಬಳ್ಳಾರಿಗೆ ಕಳುಹಿಸಿ ಅಲ್ಲಿಂದ ಹತ್ತಿಯನ್ನು ತರಿಸಿಕೊಳ್ಳುತ್ತಿದ್ದರು. ಬ್ರಿಟಿಷರು ಮುಕ್ತ ವ್ಯಾಪಾರ ನೀತಿಯನ್ನು ಅನುಸರಿಸಿದರು. ಧಾನ್ಯಗಳನ್ನು ತಮಗೆ ಇಷ್ಟ ಬಂದ ಹಾಗೆ ಮಾರಲು ಅಥವಾ ಬೇರೆಡೆಯಿಂದ ಕೊಂಡುತರಲು ಖಾಸಗಿ ವರ್ತಕರಿಗೂ, ರೈತರಿಗೂ ಮುಕ್ತ ಅವಕಾಶವನ್ನು ನೀಡಿದರು. ಇದರ ಲಾಭವನ್ನು ಮಧ್ಯವರ್ತಿಗಳು ಹೆಚ್ಚಾಗಿ ಪಡೆದುಕೊಳ್ಳುವಂತಾಯಿತು. ವಾಣಿಜ್ಯ ಬೆಳಗಳಿಗೆ ಪ್ರೋತ್ಸಾಹ ನೀಡುವುದು ಹಾಗೂ ಪ್ರತಿಯೊಬ್ಬರನ್ನೂ ಸಾಧ್ಯವಿದ್ದೆಡೆಗಳಲ್ಲೆಲ್ಲಾ ಈ ಬೆಳೆಗಳನ್ನು ಬೆಳೆಯುವಂತೆ ಮಾಡುವುದೇ ಬ್ರಿಟಿಷರ ಈ ನೀತಿಯ ಹಿಂದಿನ ಉದ್ದೇಶವಾಗಿತ್ತು.
ಕೃಷಿಯ ವಾಣಿಜ್ಯೀಕರಣ ಮತ್ತು ಮಾರುಕಟ್ಟೆಯ ಪ್ರವೇಶ ಗ್ರಾಮೀಣ ಅರ್ಥವ್ಯವಸ್ಥೆಯಂತೆ ನಗರ ಅರ್ಥವ್ಯವಸ್ಥೆಯ ಮೇಲೂ ಅನೇಕ ರೀತಿಯ ಪರಿಣಾಮಗಳನ್ನು ಬೀರಿತು. ವ್ಯಾಪಾರ ವಾಣಿಜ್ಯ ಬಿರುಸಿನಿಂದ ನಡೆಯುವುದಕ್ಕೆ ಹಾಗೂ ಕೆಲವು ಹೊಸ ಮಾರುಕಟ್ಟೆಗಳು ಮತ್ತು ಕೈಗಾರಿಕೆಗಳು ಹುಟ್ಟಿಕೊಳ್ಳುವುದಕ್ಕೂ ಇದು ಕಾರಣವಾಯಿತು. ವಾಣಿಜ್ಯ ಬೆಳೆಗಳು ಗ್ರಾಮೀಣ ಪ್ರದೇಶಗಳಿಂದ ಸ್ಥಳೀಯ, ಹೊರರಾಜ್ಯಗಳ ಹಾಗೂ ಹೊರದೇಶಗಳ ಮಾರುಕಟ್ಟೆಗಳಿಗೆ ಹೋದವು. ಹತ್ತೊಂಬತ್ತನೆಯ ಶತಮಾನದ ದ್ವಿತೀಯಾರ್ಧ ಮತ್ತು ಇಪ್ಪತ್ತನೆಯ ಶತಮಾನದ ಆರಂಭದ ವರ್ಷಗಳಲ್ಲಿ ವಾಣಿಜ್ಯ ಬೆಳೆಗಳೇ ರಸ್ತೆ, ರೈಲು ಮತ್ತು ಜಲಮಾರ್ಗಗಳ ಮೂಲಕ ರಫ್ತಾಗಿರುವುದು ತಿಳಿದುಬರುತ್ತದೆ. ಹೀಗಾಗಿ ಮಾರುಕಟ್ಟೆ ಕೇಂದ್ರಿತ ಕೃಷಿನೀತಿ ಜಾರಿಗೊಳಿಸಿ ಕೈಗಾರಿಕೀಕರಣ ಮತ್ತು ನಗರೀಕರಣ ಪ್ರಕ್ರಿಯೆಯನ್ನು ಚುರುಕುಗೊಳಿಸಲಾಯಿತು.
ಸಂಪರ್ಕ ಸಾಧನಗಳ ಅಭಿವೃದ್ಧಿ ಹಾಗೂ ತೆರಿಗೆಗಳನ್ನು ನಗದು ರೂಪದಲ್ಲೇ ಪಾವತಿ ಮಾಡತಕ್ಕದ್ದೆಂದು ಕೇಂದ್ರ ಆಡಳಿತವು ಒತ್ತಯಪಡಿಸಿತ್ತು. ಇವುಗಳಿಂದ ಕೂಡ ವಾಣಿಜ್ಯೀಕರಣ ಪ್ರಕ್ರಿಯೆಯನ್ನು ಚುರುಕುಗೊಳಿಸಲಾಯಿತು. ವ್ಯಾಪಾರಸ್ಥರು ಆಮದು ರಫ್ತು ವ್ಯಾಪಾರಕ್ಕೆ ಹಣವನ್ನು ಬಳಸಿದರು. ತೆರಿಗೆ ಪಾವತಿಸಲೂ ಹಣವನ್ನು ಬಳಸಲಾಯಿತು. ಈ ಕಾರಣಕ್ಕಾಗಿ ಅನೇಕ ಟಂಕಸಾಲೆಗಳು ಅಸ್ತಿತ್ವಕ್ಕೆ ಬಂದವು. ಹಿಂದಿದ್ದ ಮೊಹರಾ ಮುಂತಾದವುಗಳನ್ನು ನಾಣ್ಯಗಳನ್ನಾಗಿ ಟಂಕಸಾಲೆಗಳಲ್ಲಿ ಪರಿವರ್ತಿಸಲಾಯಿತು. ನಾಣ್ಯಗಳ ಚಲಾವಣೆ ಮಾರುಕಟ್ಟೆ ಕೇಂದ್ರಿತ ಆರ್ಥಿಕತೆಯ ಬೆಳವಣಿಗೆಯನ್ನು ಸೂಚಿಸಿತು. ವಾಣಿಜ್ಯ ಬೆಳೆಗಳು ಹೆಚ್ಚೆಚ್ಚು ಪ್ರಚಾರಗೊಂಡಾಗ ಅವುಗಳಿಗೆ ಸಂಬಂಧಿಸಿದ ಸಣ್ಣಪುಟ್ಟ ಕೈಗಾರಿಕೆಗಳೂ ಕಾಣಿಸಿಕೊಂಡವು. ಕೆಲವು ಬೃಹತ್ ಕೈಗಾರಿಕೆಗಳಾಗಿಯೂ ಬೆಳೆದವು. ಧಾರವಾಡ, ರಾಯಚೂರು, ದಾವಣಗೆರೆ ಮುಂತಾದ ಪ್ರದೇಶಗಳಲ್ಲಿ ಹತ್ತಿ ಮಿಲ್ಲುಗಳು ಅಸ್ತಿತ್ವಕ್ಕೆ ಬಂದವು ಕುಶಲಕರ್ಮಿಗಳು ಇವುಗಳಲ್ಲಿ ತೊಡಗಿಸಿಕೊಂಡರು. ಇವರು ಉತ್ಪಾದನೆ ಮತ್ತು ವ್ಯಾಪಾರ ಕ್ಷೇತ್ರಗಳೆರಡರಲ್ಲೂ ಕಾಣಿಸಿಕೊಂಡರು.
ಕೃಷಿಯ ವಾಣಿಜ್ಯೀಕರಣ ಮತ್ತು ಮಾರುಕಟ್ಟೆಯ ಪ್ರವೇಶಗಳೆರಡರಲ್ಲೂ ಮಹತ್ವದ ಪಾತ್ರವನ್ನು ವಹಿಸಿದವರು ಲೇವಾದೇವಿಗಾರರು. ಇವರನ್ನು ಮಧ್ಯವರ್ತಿಗಳೆಂಬುದಾಗಿಯೂ ಕರೆಯಲಾಗಿದೆ. ಇವರು ಬ್ರಿಟಿಷರು ಮತ್ತು ಸ್ಥಳೀಯ ರೈತರ ಮಧ್ಯೆ ಕೊಂಡಿಗಳಾಗಿ ಕೆಲಸ ಮಾಡಿದರು. ಕೆಲವು ಸಂದರ್ಭಗಳಲ್ಲಿ ಮಧ್ಯವರ್ತಿಗಳು ಬ್ರಿಟಿಷರ ಏಜೆಂಟರುಗಳಾಗಿಯೂ ಕೆಲಸ ಮಾಡಿದ್ದುಂಟು. ಇವರು ಕೃಷಿಕರಿಗೆ ಮತ್ತು ಕುಶಲಕರ್ಮಿಗಳಿಗೆ ಸಾಲದ ರೂಪದಲ್ಲಿ ಹಣವನ್ನು ನೀಡುತ್ತಿದ್ದರು. ಬಡ್ಡಿಗೆ ಹಣ ಕೊಡುವ ವ್ಯವಹಾರ ಮಾಡುತ್ತಿದ್ದವರಲ್ಲಿ ಮಾರವಾಡಿಗಳು, ಗುಜ್ಜರರು, ಗುಜರಾತಿಗಳು ಮತ್ತು ಕೊಂಕಣಿಗಳು ಪ್ರಮುಖರಾಗಿದ್ದರು. ಬಡ ರೈತರು ಭೂಮಿಯನ್ನು ಅಡವಿಟ್ಟು ಇವರಲ್ಲಿ ಸಾಲ ತೆಗೆದುಕೊಳ್ಳುತ್ತಿದ್ದರು. ಸಾಲ ಮರುಪಾವತಿಸಲು ಸಾಧ್ಯವಾಗದ ಸಂದರ್ಭದಲ್ಲಿ ಅವರು ಭೂಮಿಯನ್ನೇ ಕಳೆದುಕೊಳ್ಳುತ್ತಿದ್ದರು. ಹೀಗೆ ಬಡ್ಡಿ ವ್ಯವಹಾರ ನಡೆಸುತ್ತಿದ್ದವರು ಭೂಮಾಲೀಕರಾಗಿಯೂ ಪರಿವರ್ತನೆಗೊಂಡರು. ಈ ಮಧ್ಯವರ್ತಿಗಳು ಬ್ರಿಟಿಷರಿಗೂ ನೆರವಾಗುತ್ತಿದ್ದರು. ಬ್ರಿಟಿಷರು ತಮ್ಮ ಕೆಲಸಗಳನ್ನು ಇವರ ಮೂಲಕ ಮಾಡಿಸುತ್ತಿದ್ದರು. ವಾಣಿಜ್ಯ ಬೆಳೆಗಳಿಗೆ ಪ್ರೋತ್ಸಾಹ ನೀಡುವ, ವಾಣಿಜ್ಯ ಬೆಳೆಗಳಿಗೆ ಪೂರಕವಾದ ಮಾರುಕಟ್ಟೆಗಳನ್ನು ಒದಗಿಸುವ, ಕೈಗಾರಿಕೋದ್ಯಮಿಗಳಿಗೆ, ರೈತರಿಗೆ ಮತ್ತು ವರ್ತಕರಿಗೆ ಬಂಡವಾಳವನ್ನು ಒದಗಿಸುವ ಹಾಗೂ ಆ ಮೂಲಕ ಪೇಟೆ-ಪಟ್ಟಣಗಳಲ್ಲಿ ವ್ಯಾಪಾರ-ವಾಣಿಜ್ಯ ಚುರುಕುಗೊಳ್ಳುವಂತೆ ಮಾಡುವ ಕೆಲಸವನ್ನು ಮಧ್ಯವರ್ತಿಗಳು ಮಾಡುತ್ತಿದ್ದರು. ಮಧ್ಯವರ್ತಿಗಳು ಬ್ರಿಟಿಷರಂತೆ ರೈತರನ್ನು ಸುಲಿಗೆ ಮಾಡುತ್ತಿದ್ದುದೂ ಉಂಟು. ಒಟ್ಟಾರೆಯಾಗಿ ಕೃಷಿಯ ವಾಣಿಜ್ಯೀಕರಣ ಗ್ರಾಮೀಣ ಮತ್ತು ನಗರ ಪ್ರದೇಶಗಳೆರಡರಲ್ಲೂ ಅಮೂಲಾಗ್ರ ಬದಲಾವಣೆಗಳನ್ನು ತಂದಿದ್ದಂತೂ ನಿಜ.

ವಸಾಹತುಶಾಹಿ ಮತ್ತು ನಗರೀಕರಣ: ೭. ಮುನಿಸಿಪಾಲಿಟಿಗಳು ಮತ್ತು ನಗರಾಡಳಿತ
ಬ್ರಿಟಿಷ್ ಸರಕಾರ ತನ್ನ ಅನುಕೂಲಕೋಸ್ಕರ ಏಕರೀತಿಯ ಆಡಳಿತ ನೀತಿ, ಕಾನೂನುಗಳನ್ನು ಜಾರಿಗೊಳಿಸುವ ಪ್ರಯತ್ನ ಮಾಡಿತು. ಕರ್ನಾಟಕವು ಬ್ರಿಟಿಷ್ ಆಳ್ವಿಕೆಯಲ್ಲಿ ವಿವಿಧ ಘಟಕಗಳಾಗಿ ವಿಭಜನೆಗೊಂಡಿದ್ದರಿಂದಾಗಿ ಈ ರೀತಿಯ ಏಕರೂಪಗಳಿಸುವ ಅನಿವಾರ್ಯತೆ ಇತ್ತು. ಈ ಪ್ರಯತ್ನಗಳಿಗೆ ನೇರವಾಗಿ ಬ್ರಿಟಿಷರ ಆಳ್ವಿಕೆಗೆ ಒಳಪಟ್ಟಿದ್ದ ಪ್ರದೇಶಗಳು ಹಾಗೂ ಆಶ್ರಿತ ರಾಜ್ಯಗಳು ಒಳಗಾದವು. ಬ್ರಿಟಿಷ್ ಆಳ್ವಿಕೆಲ್ಲಿ ಕೃಷಿಯ ವಾಣಿಜ್ಯೀಕರಣ ಪ್ರಕ್ರಿಯೆ ನಡೆದಿದ್ದರಿಂದಾಗಿ ಹಾಗೂ ಸಾರಿಗೆ ಮತ್ತು ಸಂಪರ್ಕ ಕ್ಷೇತ್ರದಲ್ಲಿ ಸುಧಾರಣೆಗಳು ಕಂಡುಬಂದಿದದರಿಂದಾಗಿ ಸಹಜವಾಗಿಯೇ ಹಲವಾರು ಪೇಟೆ-ಪಟ್ಟಣಗಳು ಚುರುಕಿನ ವ್ಯಾಪಾರ ಕೇಂದ್ರಗಳಾಗಿ ಬೆಳೆದವು. ವರ್ತಕ ಸಮುದಾಯಗಳು ನಗರ ಪ್ರದೇಶಗಳಲ್ಲಿಯೇ ನೆಲೆ ನಿಲ್ಲಲಾರಂಭಿಸಿದರು. ವಿವಿಧ ಜಾತಿ ಮತ್ತು ಧರ್ಮಗಳ ವ್ಯಾಪಾರಸ್ಥರು ಪ್ರತ್ಯೇಕ ಪ್ರತ್ಯೇಕವಾಗಿಯೇ ಸ್ಥಳಗಳನ್ನು ಆಯ್ಕೆ ಮಾಡಿಕೊಂಡರು. ವ್ಯಾಪಾರ ನಡೆಸುವ ಪ್ರದೇಶ ಒಂದೇ ಆಗಿದ್ದರೂ, ಅವರು ವಾಸಿಸುವ, ಧಾರ್ಮಿಕ ಚಟುವಟಿಕೆಗಳನ್ನು ನಡೆಸುವ ಪ್ರದೇಶಗಳು ಬೇರೆ ಬೇರೆಯದೇ ಆಗಿರುತ್ತಿದ್ದವು. ಹೀಗಾಗಿ ನಗರಗಳ ವ್ಯಾಪ್ತಿ ವಿಸ್ತಾರವಾಗತೊಡಗಿತು. ನಗರಗಳು ಹಲವಾರು ಸಂಸ್ಕೃತಿಗಳನ್ನು ಒಳಗೊಂಡ ಸಂಕೀರ್ಣ ಪ್ರದೇಶಗಳಾಗಿ ಕಂಡುಬರಲಾರಂಭಿಸಿದವು. ಜನಸಂಖ್ಯೆಯಲ್ಲಾದ ಹೆಚ್ಚಳ, ವ್ಯಾಪಾರದಲ್ಲಿ ಪ್ರಗತಿ, ಕೈಗಾರಿಕೆಗಳ ಸ್ಥಾಪನೆ, ಸರಕಾರಿ ಕಚೇರಿಗಳು ಹಾಗೂ ಇನ್ನಿತರ ಸಂಘ ಸಂಸ್ಥೆಗಳ ಸ್ಥಾಪನೆ ಮುಂತಾದವು ನಗರ ಪ್ರದೇಶಗಳಲ್ಲಿ ವ್ಯವಸ್ಥಿತ ಆಡಳಿತವೊಂದರ ಹುಟ್ಟಿಗೆ ಕಾರಣವಾದವು.
ನಗರ ಪ್ರದೇಶಗಳನ್ನು ಆಡಳಿತದ ಚೌಕಟ್ಟಿನೊಳಗೆ ತರುವುದು ಬ್ರಿಟಿಷರಿಗೆ ಹಲವಾರು ಕಾರಣಗಳಿಗೆ ಮುಖ್ಯವಾಗಿತ್ತು. ಪೇಟೆ-ಪಟ್ಟಣಗಳು ಆದಾಯದ ಮೂಲಗಳಾಗಿದ್ದವು. ಆಮದು ಮತ್ತು ರಫ್ತು ವ್ಯಾಪಾರಕ್ಕೆ ಸುಂಕಗಳಿರುತ್ತಿದ್ದವು. ಅದೇ ರೀತಿ ಮಾರುಕಟ್ಟೆಗಳು ಖಾಸಗಿಯವರು ಪಡೆದುಕೊಂಡ ಪ್ರದೇಶಗಳು, ಖಾಸಗಿಯವರಿಂದ ಸ್ಥಾಪಿಸಲ್ಪಟ್ಟ ಉದ್ದಿಮೆಗಳು, ನಗರಗಳಲ್ಲಿ ಓಡಾಡುವ ವಾಹನಗಳು ಮುಂತಾದವುಗಳ ಮೇಲೆ ತೆರಿಗೆಗಳನ್ನು ವಿಧಿಸಲಾಗಿತ್ತು. ತೆರಿಗೆಗಳನ್ನು ಸಂಗ್ರಹಿಸಲು, ಅದಕ್ಕೆ ಸಂಬಂಧಪಟ್ಟ ನೀತಿ-ನಿಯಮಗಳನ್ನು ಸಿದ್ಧಪಡಿಸಲು ಅಧಿಕಾರಗಳ ನೇಮಕ ಅನಿವಾರ್ಯವಾಗಿತ್ತು. ನಗರ ಪ್ರದೇಶಗಳಲ್ಲಿ ವಾಸಿಸುತ್ತಿದ್ದ ಶ್ರೀಮಂತ ವರ್ತಕರನ್ನು ಹಾಗೂ ನಗರಗಳ ಸುತ್ತಮುತ್ತಲಿನ ಪ್ರದೇಶಗಳ ಶ್ರೀಮಂತ ಭೂಮಾಲೀಕರನ್ನು ಆಡಳಿತ ವ್ಯವಸ್ಥೆಯೊಳಗೆ ತಂದು, ಅವರನ್ನೂ ನಗರಾಡಳಿತದಲ್ಲಿ ಭಾಗಿಗಳಾಗುವಂತೆ ಮತ್ತು ಜವಾಬ್ದಾರಿಗಳನ್ನು ಹೊರುವಂತೆ ಮಾಡುವುದಕ್ಕೂ ಹೊಸ ಬಗೆಯ ಅಡಳಿತವನ್ನು ಅನುಷ್ಠಾನಗೊಳಿಸುವ ಅನಿವಾರ್ಯತೆಯಿತ್ತು. ಹೀಗಾಗಿ ಸ್ಥಳೀಯ ಶ್ರೀಮಂತ ವರ್ಗಗಳು ಬ್ರಿಟಿಷ್ ಹಿಡಿತದೊಳಗೆ ಬರುವಂತಾಯಿತು. ಬ್ರಿಟಿಷ್ ಆಡಳಿತದಲ್ಲಿ ಭಾಗಿಗಳಾಗುವುದು ಸ್ಥಳೀಯ ಶ್ರೀಮಂತ ವರ್ಗಗಳಿಗೆ ಪ್ರತಿಷ್ಠೆಯ ವಿಚಾರವೂ ಆಗಿತ್ತು. ಇದರಿಂದ ಬ್ರಿಟಿಷ್ ಸರಕಾರ ತನ್ನ ಮೇಲಿನ ಹೊರೆಯನ್ನು ಆದಷ್ಟು ಕಡಿಮೆಗೊಳಿಸಿ, ಅದನ್ನು ಸ್ಥಳೀಯರ ಮೇಲೆ ಹೊರಿಸಿತು. ಬ್ರಿಟಿಷ್ ಭಾರತ ನಿರ್ಮಾಣಗೊಂಡಿದ್ದೇ ಈ ರೀತಿಯಲ್ಲಿ ಎನ್ನುವುದು ವಾಸ್ತವ.
ಬ್ರಿಟಿಷ್ ಸರಕಾರ ಆಡಳಿತವನ್ನು ವ್ಯವಸ್ಥಿತಗೊಳಿಸುವ ಹೊಸ ನೀತಿಯೊಂದನ್ನು ಜಾರಿಗೊಳಿಸಿತು. ನಗರ ಪ್ರದೇಶಗಳಲ್ಲಿ ನಡೆಯುವ ಪ್ರತಿಯೊಂದು ಕೆಲಸಕಾರ್ಯವನ್ನೂ ಕಾನೂನಿನ ಚೌಕಟ್ಟಿನೊಳಗೆ ತರಲಾಯಿತು. ಕೈಗಾರಿಕಾ ಬಂಡವಾಳದ ಪ್ರವೇಶವಾದಾಗಿನಿಂದ ಗ್ರಾಮೀಣ ಮತ್ತು ನಗರ ಪ್ರದೇಶಗಳೆರಡೂ ಹಲವಾರು ರೀತಿಯ ಸ್ಥಿತ್ಯಂತರಗಳಿಗೆ ಒಳಗಾದವು. ವಸಾಹತುಪೂರ್ವ ಅವಧಿಯಲ್ಲಿ ಇದ್ದ ನಗರಾಡಳಿತ ವ್ಯವಸ್ಥೆಗಿಂತ ಭಿನ್ನವಾದ ಅಡಳಿತ ಕ್ರಮವನ್ನು ನಗರಗಳಲ್ಲಿ ಜಾರಿಗೊಳಿಸಲಾಯಿತು. ಮದರಾಸು ಮತ್ತು ಮುಂಬಯಿ ಪ್ರಸಿಡೆನ್ಸಿಗಳು ನಗರಗಳ ಆಡಳಿತಕ್ಕೆ ಸಂಬಂಧಿಸಿದ ಹೊಸ ಕಾಯಿದೆಗಳನ್ನು ರಚಿಸಿಕೊಂಡವು. ಈ ಕಾಯಿದೆಗಳು ಆಯಾ ಪ್ರೆಸಿಡೆನ್ಸಿಗಳ ಅಧೀನಕ್ಕೆ ಬರುವ ಪ್ರದೇಶಗಳಲ್ಲಿರುವ ಪಟ್ಟಣಗಳೆಲ್ಲವುದಕ್ಕೂ ಅನ್ವಯಿಸುತ್ತಿದ್ದವು. ಆಯಾ ಜಿಲ್ಲೆಗಳ ಕಲೆಕ್ಟರುಗಳು ಆಡಳಿತದ ಉಸ್ತುವಾರಿ ನೋಡಿಕೊಳ್ಳುತ್ತಿದ್ದರು. ಜಿಲ್ಲಾ ಕೇಂದ್ರಗಳಲ್ಲಿ ನಗರ ಆಡಳಿತಕ್ಕೆ ಸಂಬಂಧಿಸಿದ ಪ್ರತ್ಯೇಕ ಇಲಾಖೆಗಳನ್ನು ಸ್ಥಾಪಿಸಲಾಯಿತು. ನಗರಗಳಲ್ಲಿನ ಆದಾಯ ಮತ್ತು ಖರ್ಚುವೆಚ್ಚಗಳ ವಿವರಗಳ ಕುರಿತು ಹೆಚ್ಚಿನ ನಿಗಾ ವಹಿಸಲಾಯಿತು. ಬ್ರಿಟಿಷ್ ಸರಕಾರ ಬಂಡವಾಳ ಕ್ರೋಢೀಕರಣಕ್ಕೆ ಹೆಚ್ಚಿನ ಒತ್ತನ್ನು ನೀಡಿತ್ತೇ ಹೊರತು ಅಭಿವೃದ್ಧಿ ಕಾರ್ಯಗಳಲ್ಲಿ ಹೆಚ್ಚಿನ ಹಣವನ್ನು ವಿನಿಯೋಗಿಸುವುದಕ್ಕಲ್ಲ. ನಗರಗಳಿಂದ ಸಾಧ್ಯವಾದಷ್ಟು ಹಣವನ್ನು ತೆರಿಗೆಯ ರೂಪದಲ್ಲಿ ತನ್ನ ಬೊಕ್ಕಸಕ್ಕೆ ತುಂಬಿಸಿಕೊಳ್ಳಲು ಬ್ರಿಟಿಷ್ ಸರಕಾರ ಉತ್ಸುಕವಾಗಿತ್ತು. ನಗರ ಪ್ರದೇಶಗಳಲ್ಲಿನ ಸಮಸ್ಯೆಗಳಾದ ಚರಂಡಿಗಳ ನಿರ್ಮಾಣ, ಶುಚಿತ್ವ, ನೂತನವಾಗಿ ನಿರ್ಮಾಣಗೊಂಡ ಕೈಗಾರಿಕೆಗಳ ಸುತ್ತಮುತ್ತ ನೈರ್ಮಲ್ಯವನ್ನು ಕಾಪಾಡುವುದು, ಪರಿಸರ ಮಾಲಿನ್ಯವಾಗದಂತೆ ನೋಡಿಕೊಳ್ಳುವುದು, ನಗರ ಪ್ರದೇಶಗಳನ್ನು ದಿನಾ ಬೆಳಿಗ್ಗೆ ಶುಚಿಗೊಳಿಸುವ ಜನರಿಗೆ ಸೂಕ್ತ ಸೌಕರ್ಯವನ್ನು ಒದಗಿಸುವುದು. ರಸ್ತೆಗಳನ್ನು ಉತ್ತಮ ಸ್ಥಿತಿಯಲ್ಲಿರುವಂತೆ ನೋಡಿಕೊಳ್ಳುವುದು ಈ ಮುಂತಾದ ಸಮಸ್ಯೆಗಳ ಬಗ್ಗೆ ಬ್ರಿಟಿಷ್ ಸರಕಾರ ಅಷ್ಟೇನೂ ತಲೆಕೆಡಿಸಿಕೊಂಡಿರಲಿಲ್ಲ. ಬಂದರು ಪಟ್ಟಣಗಳಲ್ಲಿ ಬಂದರುಗಳ ಆಡಳಿತಕ್ಕೆ ಸಂಬಂಧಪಟ್ಟಂತೆ ನೀತಿ-ನಿಯಮಗಳನ್ನು ಜಾರಿಗೊಳಿಸಲಾಯಿತೇ ಹೊರತು ಬಂದರುಗಳ ಅಭಿವೃದ್ಧಿಯತ್ತ ಗಮನಹರಿಸಲಿಲ್ಲ.
ಟಿಪ್ಪು ಸುಲ್ತಾನನ ಪತನದ ಬಳಿಕ ಬ್ರಿಟಿಷ್ ಸರಕಾರ ಮೈಸೂರು ಸಂಸ್ಥಾನವನ್ನು ಅಲ್ಲಿನ ರಾಜಮನೆತನದ ಆಳ್ವಿಕೆಗೆ ಒಪ್ಪಿಸಿತು. ದಿವಾನರುಗಳು ಮತ್ತು ರಾಜರು ಬೇರೆ ಬೇರೆ ಅವಧಿಗಳಲ್ಲಿ ಮೈಸೂರಿನ ಅಡಳಿತವನ್ನು ನೋಡಿಕೊಂಡರು. ಆದರ ಅದೊಂದು ಆಶ್ರಿತ ಸಂಸ್ಥಾನವಾಗಿ ಗುರುತಿಸಿಕೊಳ್ಳಬೇಕಾಯಿತು. ೧೮೩೧ರಲ್ಲಿ ನಗರ ಬಂಡಾಯದ ನೆಪದಲ್ಲಿ ಬ್ರಿಟಿಷರು ಸಂಸ್ಥಾನದ ಅಧಿಕಾರವನ್ನು ರಾಜರಿಂದ ಕಸಿದುಕೊಂಡರು. ಮದರಾಸು ಗವರ್ನರನ ಅಧೀನದಲ್ಲಿ ಆಯುಕ್ತರನ್ನು (ಕಮಿಷನರುಗಳು) ನೇಮಿಸಿ ತಾವೇ ಅಧಿಕಾರ ವಹಿಸಿಕೊಂಡು ನಂತರದ ೫೦ ವರ್ಷಗಳ ಕಾಲ ಆಳ್ವಿಕೆ ನಡೆಸಿದರು. ೧೮೩೨ರ ನಂತರ ಮೈಸೂರು ಸಂಸ್ಥಾನದ ಆಯುಕ್ತರು ಮದರಾಸು ಗವರ್ನರ್‌ನ ಬದಲು ನೇರವಾಗಿ ಭಾರತ ಸರಕಾರದೆ ಗವರ್ನರ್ ಜನರಲ್‌ನ ಅಧೀನರಾಗಿ ಕಾರ್ಯ ನಿರ್ವಹಿಸಿದರು. ಮೈಸೂರು ಸಂಸ್ಥಾನವನ್ನಾಳಿದ ಆಯುಕ್ತರ ಪೈಕಿ ಸರ್ ಮಾರ್ಕ್ ಕಬ್ಬನ್ (೧೮೩೪-೬೧) ಮತ್ತು ಲ್ಯುವಿನ್ ಬೌರಿಂಗ್ (೧೮೬೧-೭೦) ಪ್ರಮುಖರು
ಕಬ್ಬನ್‌ನ ಆಳ್ವಿಕೆಯ ಅವಧಿಯಲ್ಲಿ ಸಂಸ್ಥಾನದ ರಾಜಧಾನಿಯು ಮೈಸೂರಿನಿಂದ ಬೆಂಗಳೂರಿಗೆ ವರ್ಗಾಯಿಸಲ್ಪಟ್ಟಿತು. ಸಂಸ್ಥಾನವನ್ನು ೧೨೦ ತಾಲೂಕುಗಳನ್ನಾಗಿ ವಿಂಗಡಿಸಿ, ಪ್ರತಿ ತಾಲೂಕಿಗೂ ಒಬ್ಬೊಬ್ಬ ಅಮಲ್ದಾರನನ್ನು ನೇಮಿಸಲಾಯಿತು. ಕಬ್ಬನ್ ಆಡಳಿತದಲ್ಲಿ ನಾನಾ ಬಗೆಯ ಬದಲಾವಣೆಗಳನ್ನು ಜಾರಿಗೆ ತಂದನು. ಪ್ರಾದೇಶಿಕ ಅಧೀಕ್ಷಕರಿಗೆ ವಿಶೇಷ ಅಧಿಕಾರಗಳನ್ನು ವಹಿಸಲಾಯಿತು. ಪ್ರತಿ ತಾಲೂಕಿನ ಅಮಲ್ದಾರನು ಅಧೀಕ್ಷಕನ ನೇರ ಹತೋಟಿಯಲ್ಲಿ ಕೆಲಸ ನಿರ್ವಹಿಸುತ್ತಿದ್ದನು. ಕಂದಾಯ, ಅಂಚೆ, ಪೊಲೀಸು, ಲೋಕೋಪಯೋಗಿ, ವೈದ್ಯಕೀಯ, ನ್ಯಾಯಸಂಬಂಧಿ ಮತ್ತು ಶಿಕ್ಷಣಕ್ಕೆ ಸಂಬಂಧಿಸಿದ ವಿಭಾಗಗಳು ಕಮಿಷನರುಗಳು ಅಧೀನದಲ್ಲಿದ್ದವು. ಈ ಎಲ್ಲ ವಿಭಾಗಗಳು ಆರಂಭಗೊಂಡು ನಗರ ಪ್ರದೇಶಗಳಲ್ಲಿ ತಮ್ಮ ಪ್ರಧಾನ ಕಛೇರಿಗಳನ್ನು ತೆರೆದವು. ಅಧೀಕ್ಷಕರು, ನಿರ್ದೇಶಕರು ಮತ್ತು ನ್ಯಾಯ ಇಲಾಖೆಯ ಕಮಿಷನರುಗಳಲ್ಲಿ ಹೆಚ್ಚಿನವರು ಯುರೋಪಿನವರಾಗಿದ್ದರು.
ಬೌರಿಂಗ್ ಬ್ರಿಟಿಷ್ ಇಂಡಿಯಾ ಪ್ರಾಂತ್ಯಗಳ ಮಾದರಿಯಲ್ಲಿ ಮೈಸೂರಿನ ಆಡಳಿತವನ್ನು ಪುನರ್‌ವ್ಯವಸ್ಥೆ ಮಾಡುವ ಪ್ರಯತ್ನ ಮಾಡಿದನು. ೧೮೬೧ರಲ್ಲಿ ರಾಜ್ಯವನ್ನು ಮೂರು ವಿಭಾಗಗಳನ್ನಾಗಿ ವಿಂಗಡಿಸಿ ಅವುಗಳ ಅಧೀನದ ಎಂಟು ಜಿಲ್ಲೆಗಳನ್ನು ರಚಿಸಲಾಯಿತು. ಪ್ರತಿ ವಿಭಾಗಕ್ಕೆ ಒಬ್ಬ ಅಧೀಕ್ಷಕರು (ಸೂಪರಿಂಟೆಂಡೆಂಟ್) ಮತ್ತು ಜಿಲ್ಲೆಗೆ ಉಪಅಧೀಕ್ಷಕರನ್ನು ನೇಮಿಸಲಾಯಿತು. ೧೮೭೯ರಲ್ಲಿ ರಾಜ್ಯಾಡಳಿತವನ್ನು ರಾಜವಂಶಕ್ಕೆ ಮರಳಿಸುವ ನಿರ್ಣಯವಾದ ಬಳಿಕ ಆಡಳಿತವನ್ನು ಮತ್ತೊಮ್ಮೆ ಪುನರ್‌ವ್ಯವಸ್ಥೆಗೊಳಿಸಲಾಯಿತು. ವಿಭಾಗೀಯ ಕಮಿಷನರ್ ಹುದ್ದೆಗಳು ರದ್ದಾದವು. ಚೀಫ್ ಕಮಿಷನರ್ ಕೈಕೆಳಗೆ ಜಿಲ್ಲೆಯ ಡೆಪ್ಯೂಟಿ ಕಮಿಷನರ್ ಮತ್ತು ಅವರ ಅಧೀನದಲ್ಲಿ ಸಹಾಯಕ ಕಮಿಷನರ್ ಮತ್ತು ಅಮಿಲ್ದಾರರು ಇದ್ದರು.
ಮೈಸೂರು ಅರಸರು ೧೮೮೧ರಲ್ಲಿ ಮತ್ತೆ ರಾಜ್ಯಾಧಿಕಾರ ಹಕ್ಕನ್ನು ಪಡೆದರು. ದಿವಾನರುಗಳ ಆಳ್ವಿಕೆ ಅಲ್ಲಿಂದ ಆರಂಭವಾಯಿತು. ಮೈಸೂರು ಅರಮನೆಯಲ್ಲಿ ಬ್ರಿಟಿಷ್ ರೆಸಿಡೆಂಟರನ್ನು ನೇಮಿಸಲಾಯಿತು. ೧೮೮೨ರಲ್ಲಿ ರಾಜ್ಯದ ವಿಭಾಗೀಯ ಎಲ್ಲೆಗಳನ್ನು ಬದಲಾವಣೆ ಮಾಡಲಾಯಿತು. ಇದರಂತೆ ಬೆಂಗಳೂರು, ಕೋಲಾರ, ತುಮಕೂರು, ಮೈಸೂರು, ಶಿವಮೊಗ್ಗ ಮತ್ತು ಕಡೂರು ಎಂಬ ಆರು ಜಿಲ್ಲೆಗಳು, ಚಿತ್ರದುರ್ಗ, ಪಾಂಡವಪುರ ಮತ್ತು ಹಾಸನ ಎಂಬ ಮೂರು ವಿಭಾಗಗಳು, ೬೦ ತಾಲ್ಲೂಕುಗಳು ಮತ್ತು ೧೭ ಉಪತಾಲೂಕುಗಳು ರಚನೆಗೊಂಡವು. ೧೮೮೧ರಲ್ಲಿ ಕಾರ್ಯಕಾರಿ ಮಂಡಳಿಯೊಂದನ್ನು ರಚಿಸಲಾಯಿತು. ನಗರಾಡಳಿತದಲ್ಲಿ ಈ ಮಂಡಳಿಯು ಸಲಹೆ ಕೊಡುವ ಜವಾಬ್ದಾರಿಯನ್ನು ಹೊಂದಿತ್ತು. ದಿವಾನರ ನೇರ ಹತೋಟಿಯಲ್ಲಿ ಕಂದಾಯ, ಸುಂಕ, ಅರಣ್ಯ, ಗಣಿ, ಶಿಕ್ಷಣ, ಮುಜರಾಯಿ ಮುಂತಾದ ಇಲಾಖೆಗಳಿದ್ದವು. ೧೮೮೧ರಲ್ಲಿ ಮೈಸೂರು ಪ್ರಜಾಪ್ರತಿನಿಧಿ ಸಭೆಯನ್ನು ಸ್ಥಾಪಿಸಲಾಯಿತು. ಈ ಸಭೆಯಲ್ಲಿ ನಗರ ಸಭೆಗಳ, ವ್ಯಾಪಾರಿಗಳ, ಭೂಹಿಡುವಳಿದಾರರ ಪ್ರತಿನಿಧಿಗಳಿದ್ದರು. ೧೯೦೭ರಲ್ಲಿ ನ್ಯಾಯ ವಿಧಾಯಕ ಸಭೆ ಅಸ್ತಿತ್ವಕ್ಕೆ ಬಂತು. ಸಾರ್ವಜನಿಕರು ಆಡಳಿತದ ಜೊತೆ ಸಹಕರಿಸುವಂತೆ ಮಾಡುವುದು ಈ ಸಭೆಯ ಪ್ರಮುಖ ಉದ್ದೇಶವಾಗಿತ್ತು.
ಮೈಸೂರು ಸಂಸ್ಥಾನದಲ್ಲಿ ನಗರಾಡಳಿತಕ್ಕೆ ಸಂಬಂಧಿಸಿದಂತೆ ಮುನಿಸಿಪಲ್ ಕಮಿಟಿಗಳು (ಪೌರ ಸಮಿತಿಗಳು) ೧೮೬೨ರಲ್ಲಿ ರಚನೆಗೊಂಡವು. ಅವು ೧೮೫೦ರಲ್ಲಿ ಮೈಸೂರು ರಾಜ್ಯದ ಬೆಂಗಳೂರು ಮತ್ತು ಮೈಸೂರು ನಗರಗಳಲ್ಲಿ ಪೌರ ಸಮಿತಿಗಳು ರಚನೆಗೊಂಡವು. ಆನಂತರ ೧೮೬೪-೬೫ರ ವೇಳೆಗೆ ರಾಜ್ಯದ ಪ್ರತಿಯೊಂದು ಜಿಲ್ಲಾ ಕೇಂದ್ರದಲ್ಲೂ ಪೌರ ಸಮಿತಿಗಳನ್ನು ರಚಿಸಲಾಯಿತು. ಈ ಸಮಿತಿಗಳು ನಗರ ಪ್ರದೇಶಗಳಲ್ಲಿನ ನಿವಾಸಿಗಳ ಸಹಕಾರ ಪಡೆದುಕೊಂಡು ಕಾರ್ಯ ನಿರ್ವಹಿಸುತ್ತಿದ್ದವು. ಸಣ್ಣ ಪಟ್ಟಣಗಳಲ್ಲಿನ ಕಂದಾಯ ಇಲಾಖೆಯ ಅಧಿಕಾರಿಗಳ ಮೂಲಕ ಆಡಳಿತ ನಡೆಸಲಾಗುತ್ತಿತ್ತು. ೧೯೦೩ರಲ್ಲಿ ಮೈಸೂರು ಸ್ಥಳೀಯ ಮಂಡಳಿಗಳನ್ನು ಕ್ರಮಬದ್ಧಗೊಳಿಸಲಾಯಿತು. ಇದಕ್ಕೆ ಪ್ರಯತ್ನಗಳು ೧೮೮೩ರಿಂದಲೇ ಆರಂಭಗೊಂಡವು. ಅದರ ಪ್ರಕಾರ ೧೯೦೩ರಲ್ಲಿ ೮ ಜಿಲ್ಲಾ ಮಂಡಳಿಗಳು, ೭೭ ತಾಲ್ಲೂಕು ಮಂಡಳಿಗಳು ಮತ್ತು ೩೮ ಯೂನಿಯನ್ (ಕೂಟ)ಗಳನ್ನು ರೂಪಿಸಲಾಯಿತು. ತಲಾ ೩,೦೦೦ಕ್ಕಿಂತ ಕಡಿಮೆ ಜನಸಂಖ್ಯೆ ಹೊಂದಿದ್ದ ಹಿಂದಿನ ಪುಟ್ಟ ಪುರಸಭೆಗಳನ್ನು ಕೂಟ (ಸಂಘ)ಗಳನ್ನಾಗಿ ಪರಿವರ್ತಿಸಲಾಯಿತು. ಜಿಲ್ಲಾಧಿಕಾರಿಯ ಶಿಫಾರಸಿಗೆ ಅನುಸಾರವಾಗಿ ಸಂಘದ ಅಧ್ಯಕ್ಷನನ್ನು ಸರಕಾರ ನೇಮಿಸುತ್ತಿತ್ತು. ತಾಲೂಕು ಮಂಡಳಿಯಲ್ಲಿ ಸರಕಾರ ನಾಮಕರಣ ಮಾಡಿದ ೧೨ ಸದಸ್ಯರು ಮತ್ತು ತಾಲೂಕು ಕೇಂದ್ರ ಸ್ಥಳದ ಪೌರ ಮಂಡಳಿಯ ಸದಸ್ಯರು ತಮ್ಮೊಳಗಿನಿಂದ ಆಯ್ಕೆ ಮಾಡಿ ಸದಸ್ಯನಿರುತ್ತಿದ್ದನು. ಜಿಲ್ಲಾ ಮಂಡಳಿಯ ಅಧ್ಯಕ್ಷತೆಯನ್ನು ಜಿಲ್ಲಾಧಿಕಾರಿ ವಹಿಸುತ್ತಿದ್ದನು. ಮೈಸೂರು ನಗರದ ಅಭಿವೃದ್ಧಿಗಾಗಿ ೧೯೦೩ರಲ್ಲಿ ಮೈಸೂರು ನಗರಾಭಿವೃದ್ಧಿ ಮಂಡಳಿಯನ್ನು ರಚಿಸಲಾಯಿತು. ೧೯೦೬ರ ಪುರಸಭೆಗಳ ೭ನೆಯ ಅಧಿನಿಯಮದ ಪ್ರಕಾರ ಹಲವಾರು ಪುರಸಭೆಗಳು ಅಸ್ತಿತ್ವಕೆ ಬಂದವು.
ಪುರಸಭೆಗಳ ಆಡಳಿತದಲ್ಲಿನ ಕುಂದುಕೊರತೆಗಳು ಹಾಗೂ ಅವುಗಳ ಪ್ರಮುಖ ಬೇಡಿಕೆಗಳ ಈಡೇರಿಕೆಗೆ ಸಹಾಯಕವಾಗುವಂತೆ ೧೯೧೪ರಲ್ಲಿ ಮೈಸೂರು ಸರಕಾರ ಎರಡು ಸಮಿತಿಗಳನ್ನು ರಚಿಸಿತು. ಅವುಗಳೆಂದರೆ ಎಂ. ಕಾಂತರಾಜು ಅರಸು ಅವರು ಅಧ್ಯಕ್ಷರಾಗಿದ್ದ ಸ್ಥಳೀಯ ಸ್ವಯಮಾಧಿಕಾರ ಸಮಿತಿ ಮತ್ತು ದಿವಾನ್ ಬಹದ್ದೂರ್ ಸಿ. ಶ್ರೀನಿವಾಸ ಅಯ್ಯಂಗಾರ್ ಅವರು ಅಧ್ಯಕ್ಷರಾಗಿದ್ದ ಸ್ಥಳೀಯ ಹಣಕಾಸು ಸಮಿತಿ. ಎಲ್ಲ ಮಂಡಳಿಗಳಲ್ಲೂ ಆಯ್ಕೆಗೊಂಡವರು ಹೆಚ್ಚಿನ ಸಂಖ್ಯೆಯಲ್ಲಿರಬೇಕೆಂದೂ, ತಾಲ್ಲೂಕು ಮಂಡಳಿಗಳಿಗೆ ಮುಕ್ತ ಅಧಿಕಾರವಿರಬೇಕೆಂದೂ ಆ ಸಮಿತಿಗಳು ಶಿಫಾರಸು ಮಾಡಿದವು. ಈ ಎರಡು ವರದಿಗಳ ಆಧಾರದ ಮೇಲೆ ೧೯೦೬ರ ಪುರಸಭಾ ನಿಯಮಾವಳಿಗಳಿಗೆ ತಿದ್ದುಪಡಿ ಮಾಡುವ ಹೊಸ ಮಸೂದೆಯನ್ನು ೧೯೧೭ರಲ್ಲಿ ಮಂಡಿಸಲಾಯಿತು. ೧೯೧೮ರ ಅಧಿನಿಯಮದ ಪ್ರಕಾರ ತಾಲ್ಲೂಕು ಮತ್ತು ಜಿಲ್ಲಾ ಮಂಡಳಿಗಳಲ್ಲಿ ವಿವಿಧ ಹಿತಾಸಕ್ತಿಗಳು ಮತ್ತು ಸಮುದಾಯಗಳಿಗೆ ಪ್ರಾತಿನಿಧ್ಯ ಒದಗಿಸುವ ನಿಯಮಗಳನ್ನು ರೂಪಿಸಲಾಯಿತು. ಪುರ ಮತ್ತು ಸಣ್ಣ ಪೌರ ಮಂಡಳಿಗಳಿಗೆ ಸ್ವತಃ ತಮ್ಮ ಉಪಾಧ್ಯಕ್ಷರನ್ನು ಆಯ್ಕೆ ಮಾಡುವ ಅಧಿಕಾರವನ್ನು ಕೊಡಲಾಯಿತು. ಬೆಂಗಳೂರು ಜಿಲ್ಲಾ ಮಂಡಳಿಗೆ ಅಧ್ಯಕ್ಷರನ್ನು ಆಯ್ಕೆ ಮಾಡುವ ಹಾಗೂ ಹಾಸನದ ಜಿಲ್ಲಾ ಮಂಡಳಿಗೆ ಅಧಿಕಾರೇತರರನ್ನು ಅಧ್ಯಕ್ಷರನ್ನಾಗಿ ನೇಮಿಸುವ ವಿಶೇಷ ಹಕ್ಕನ್ನು ನೀಡಲಾಯಿತು. ನಗರ ಮತ್ತು ಪುರಸಭೆಗಳಿಗೆ ಅಧ್ಯಕ್ಷರನ್ನು ಆಯ್ಕೆಮಾಡಬೇಕೆಂಬ ಅಂಶವನ್ನು ಅಂಗೀಕರಿಸಲಾದ್ದರಿಂದ ಜಿಲ್ಲಾಧಿಕಾರಿಗಳು ಅವುಗಳ ಅಧ್ಯಕ್ಷತೆಯನ್ನು ಬಿಟ್ಟುಕೊಟ್ಟರು. ಮೈಸೂರು ರಾಜ್ಯದಲ್ಲಿ ೧೯೧೫ರಲ್ಲಿ ಹಾಗೂ ೧೯೨೩ರಲ್ಲಿ ಸ್ಥಳೀಯ ಸ್ವಯಮಾಡಳಿತ ಸಂಸ್ಥೆಗಳ ಸಮ್ಮೇಳನಗಳನ್ನು ನಡೆಸಲಾಯಿತು. ೧೯೨೮-೨೯ರಲ್ಲಿ ಪುರಸಭಾ ನಿಯಮವನ್ನು ತಿದ್ದುಪಡಿಗೊಳಿಸಿ, ಮಹಿಳೆಯರು ಪುರಸಭೆಗಳ ಸದಸ್ಯರಾಗುವುದಕ್ಕೆ ಇದ್ದ ಅಡ್ಡಿಯನ್ನು ನಿವಾರಿಸಲಾಯಿತು.
೧೯೩೩ರ ಮೈಸೂರು ಪುರಸಭೆಗಳ ಅಧಿನಿಯಮ, ೧೯೩೩ರ ಮೈಸೂರು ಪುಟ್ಟ ನಗರಸಭೆಗಳ ಅದಿನಿಯಮ ಹಾಗೂ ೧೯೩೩ರ ನಗರ ಪುರಸಭೆಗಳ ಅಧಿನಿಯಮ ಇವು ನಗರ ಪ್ರದೇಶಗಳಲ್ಲಿನ ಸಂಸ್ಥೆಗಳಿಗೆ ಸಂಬಂಧಿಸಿದ ಮುಖ್ಯ ಕಾನೂನು ಕ್ರಮಗಳಾಗಿದ್ದವು. ಇವು ಪುರಸಭಾ ಮಂಡಳಿಗಳಲ್ಲಿ ಚುನಾಯಿತ ಸದಸ್ಯರ ಸಂಖ್ಯೆಯನ್ನು ಹೆಚ್ಚಿಸಿದವು. ವಯಸ್ಕರ ಮತದಾನವನ್ನು ಆರಂಭಿಸಿದ್ದೇ ಇದಕ್ಕೆ ಕಾರಣ. ೧೯೩೯ರ ವೇಳೆಗೆ ರಾಜ್ಯದ ಪ್ರತಿಯೊಂದು ಜಿಲ್ಲಾ ಮಂಡಳಿಗೂ ಚುನಾಯಿತ ಅಧ್ಯಕ್ಷ ಮತ್ತು ಉಪಾಧ್ಯಕ್ಷರಿದ್ದರು. ಇದರಿಂದಾಗಿ ಅಧಿಕಾರಿ ಮತ್ತು ನಾಮಕರಣ ಸದಸ್ಯರ ಸಂಖ್ಯೆ ಕಡಿಮೆಯಾಯಿತು.
ಮುಂಬಯಿ ಕರ್ನಾಟಕದ ಪ್ರದೇಶಗಳಾದ ವಿಜಾಪುರ, ಬೆಳಗಾವಿ, ಧಾರವಾಡ ಮತ್ತು ಉತ್ತರ ಕನ್ನಡ ಜಿಲ್ಲೆಗಳನ್ನು ವಿಭಾಗಗಳನ್ನಾಗಿ ವಿಂಗಡಿಸಿ, ಪ್ರತಿಯೊಂದು ವಿಭಾಗಕ್ಕೂ ಒಬ್ಬ ಕಮಿಷನರ್‌ನನ್ನು ನೇಮಕ ಮಾಡಲಾಗಿತ್ತು. ಜಿಲ್ಲೆಯ ಮುಖ್ಯಾಧಿಕಾರಿ ಕಲೆಕ್ಟರ್ ಆಗಿದ್ದನು. ಕಲೆಕ್ಟರ‍್ನ ಅಧೀನದಲ್ಲಿ ಸಹಾಯಕ ಕಲೆಕ್ಟರ್, ಡೆಪ್ಯೂಟಿ ಕಲೆಕ್ಟರ್, ಮಾಮಲೆದಾರರು, ವಲಯ ನಿರೀಕ್ಷಕ ಅಧಿಕಾರಿಗಳು ಇರುತ್ತಿದ್ದರು. ವಿಜಾಪುರದಲ್ಲಿ ೩೩ ಪೇಟೆಗಳಿದ್ದವು. ಅವುಗಳಲ್ಲಿ ಬಾರಾಖುಧಾನ ಬಜಾರು, ಮಹಮದ್‌ಖಾನನ ಬಜಾರು, ಅನೇ ಖೇಂಡೀ ಬಜಾರು, ಜಾಮಾ ಮಸೀದಿ ಪೇಟೆ, ಶಹಾಪೇಟೆ ಮುಖ್ಯವಾದವು. ಧಾರವಾಡವನ್ನು ೫ ವಿಭಾಗಗಳನ್ನಾಗಿ ವಿಂಗಡಿಸಲಾಗಿತ್ತು. ಅವುಗಳೆಂದರೆ ಕೋಟೆ, ಕಸಬೆ (ಪೇಟೆ), ನೆರೆಹಳ್ಳಿಗಳು, ಯುರೋಪಿಯನ್ ವಸ್ತಿ (ಯುರೋಪಿಯನ್ನರು ವಾಸಿಸುವ ಪ್ರದೇಶ) ಮತ್ತು ಲಷ್ಕರು ಹುಬ್ಬಳ್ಳಿಯನ್ನು ಹಳೇಹುಬ್ಬಳ್ಳಿ ಎಂಬುದಾಗಿ ವಿಭಜಿಸಲಾಗಿತ್ತು. ಹುಬ್ಬಳ್ಳಿಯ ಪಶ್ಚಿಮ ಭಾಗಕ್ಕೆ ಹಳೆ ಹುಬ್ಬಳ್ಳಿ ಎಂದೂ, ಪೂರ್ವ ಭಾಗಕ್ಕೆ ಹೊಸ ಹುಬ್ಬಳಿ ಎಂದೂ ಹೆಸರಿತ್ತು. ಬೆಳಗಾವಿಯಲ್ಲಿ ಕೋಟೆ, ಊರು, ಯುರೋಪಿಯನ್ ವಸ್ತಿ, ಲಷ್ಕರವೆನ್ನುವ ವಿಭಾಗಗಳಿದ್ದವು. ಅದೇ ರೀತಿ ಭೆಂಡೀ ಬಜಾರ್, ಖಡೇ ಬಜಾರ್, ಆದಿತ್ಯವಾರ ಪೇಟೆ, ಲಿಂಗಾಯಿತ ಪೇಟೆ ಎಂಬ ವ್ಯಾಪಾರ ನಡೆಯುವ ಪ್ರದರ್ಶನಗಳಿದ್ದವು.
ಮುಂಬಯಿ ಕರ್ನಾಟಕ ಪ್ರದೇಶದಲ್ಲಿ ಭಾರತ ಸರಕಾರದ ಕಾನೂನು ೧೮೫೦, ೨೬ನೆಯ ನಿಯಮಾನುಸಾರ ಪ್ರಥಮ ಬಾರಿಗೆ ಸ್ಥಳೀಯ ಸಂಸ್ಥೆಗಳನ್ನು ರಚಿಸಲಾಯಿತು. ೧೮೬೨ರ ಕಾನೂನಿನ ಪ್ರಕಾರ ತಾತ್ಕಾಲಿಕ ಪುರಸಭಾ ಸಮಿತಿಗಳು ರಚನೆಗೊಂಡವು. ೧೯೦೧ರಲ್ಲಿ ಮುಂಬಯಿ ಜಿಲ್ಲಾ ಪುರಸಭೆಗಳ ಅಧಿನಿಯಮ (೧೯೦೧ ರಲ್ಲಿ ತೃತೀಯ)ದ ಪ್ರಕಾರ ಪುರಸಭೆಗಳನ್ನು ರೂಪಿಸಲಾಯಿತು. ಈ ಅಧಿನಿಯಮದ ಪ್ರಕಾರ ರಾಜ್ಯ ಸರಕಾರವು ಅಧಿಸೂಚನೆಯ ಮೂಲಕ ಪುರಸಭೆಯನ್ನು ರಚಿಸಬೇಕಾದ ಯಾವುದಾದರೂ ಸ್ಥಳೀಯ ಪ್ರದೇಶವನ್ನು ಪುರಸಭಾ ಜಿಲ್ಲೆ ಎಂದು ಘೋಷಿಸುವ ಅಧಿಕಾರ ಹೊಂದಿತ್ತು. ಈ ಪುರಸಭೆಯ ಕಾಲಾವಧಿ ಮೂರು ವರ್ಷಗಳಾಗಿದ್ದು, ಮತ್ತೊಂದು ವರ್ಷದ ಅವಧಿಗೆ ವಿಸ್ತರಿಸುವ ಅವಕಾಶವನ್ನು ಪಡೆದಿತ್ತು. ಅಧಿನಿಯಮದಲ್ಲಿ ಪುರಸಭೆಯ ಕಾರ್ಯಗಳಲ್ಲಿ ಬದ್ಧವಾದವು ಮತ್ತು ಐಚ್ಛಿಕವಾದವು ಎಂಬುದಾಗಿ ವಿಂಗಡಿಸಲಾಗಿತ್ತು. ಪುರಸಭೆಗಳು ಮಾಡಲೇಬೇಕಾದ ಕಾರ್ಯಗಳಲ್ಲಿ ಜನರ ಆರೋಗ್ಯ, ಸುರಕ್ಷತೆ, ಸಾರಿಗೆ ಮುಂತಾದವು ಸೇರಿದ್ದವು. ಎಲ್ಲ ಪುರಸಭೆಗಳಲ್ಲಿ ನಿರ್ವಹಣಾ ಸಮಿತಿಯನ್ನು ಹಾಗೂ ಯಾತಾರ್ಥಿಗಳಿಗೆ ಉತ್ತಮ ಸೌಲಭ್ಯವನ್ನು ಒದಗಿಸುವುದಕ್ಕಾಗಿ ಯಾತ್ರಾರ್ಥಿ ಸಮಿತಿಯನ್ನು ರಚಿಸಲಾಗಿತ್ತು.
೧೯೦೧ರ ಮುಂಬಯಿ ಜಿಲ್ಲಾ ಪುರಸಭಾ ಅಧಿನಿಯಮಕ್ಕೆ ಒಳಪಟ್ಟ ಪುರಸಭೆಗಳಿಗೆ ಹಿಂದಿಗಿಂತ ಹೆಚ್ಚಿನ ಅಧಿಕಾರವನ್ನು ೧೯೨೫ರಲ್ಲಿ ರೂಪುಗೊಂಡ ಅಧಿನಿಯಮವು ಒದಗಿಸಿತು. ಇದರ ಪರಿಣಾಮವಾಗಿ ಕೆಲವು ಪುರಸಭೆಗಳನ್ನು ಹಿರಿಯ ನಗರ ಸಭೆಗಳ ಮಟ್ಟಕ್ಕೆ ಏರಿಸಲಾಯಿತು. ಇಂಥ ಹಿರಿಯ ಪುರಸಭೆಗಳಲ್ಲಿ ಹೆಚ್ಚು ಅಧಿಕಾರವಿರುವ ಸ್ಥಾಯಿ ಸಮಿತಿಗಳನ್ನು ರಚಿಸಲಾಯಿತು. ಪುರಸಭೆಗಳ ಅಧ್ಯಕ್ಷರು ಜಿಲ್ಲಾ ಕಲೆಕ್ಟರ್‌ಗಳಾಗಿದ್ವರು. ತಾಲ್ಲೂಕು ಪುರಸಭೆಗಳ ಉಪಾಧ್ಯಕ್ಷರು ಅಸಿಸ್ಟೆಂಟ್ ಕಲೆಕ್ಟರ‍್ಗಳಾಗಿದ್ದರು. ಪುರಸಭೆಗಳಿಗೆ ತೆರಿಗೆ ಕೊಡುವವರು, ಸರಕಾರದಿಂದ ನೇಮಿಸಲ್ಪಡುವವರು ಸೇರಿ ಪುರಸಭಾ ಸಮಿತಿಗಳನ್ನು ರಚಿಸಲಾಗುತ್ತಿತ್ತು. ಈ ಸಮಿತಿಗಳ ವ್ಯಾಪ್ತಿಯಲ್ಲಿ ಪೇಟೆ-ಪಟ್ಟಣಗಳ ಸ್ವಚ್ಛತೆ, ನೀರಾವರಿ, ವಿದ್ಯುತ್ ಪೂರೈಕೆ, ಆರೋಗ್ಯ, ಸಾರಿಗೆ ಮುಂತಾದವು ಬರುತ್ತಿದ್ದವು. ಪುರಸಭೆಗಳು ಅನೇಕ ಕೆಲಸಕಾರ್ಯಗಳನ್ನು ನಿರ್ವಹಿಸಬೇಕಾಗಿತ್ತು. ಅವುಗಳಲ್ಲಿ ರಸ್ತೆಗಳು ಮತ್ತಿತರ ಸಂಪರ್ಕ ಮಾರ್ಗಗಳ ನಿರ್ಮಾಣ, ನಿರ್ವಹಣೆ ಮತ್ತು ದುರಸ್ತಿ, ಆಸ್ಪತ್ರೆಗಳು, ಮಾರುಕಟ್ಟೆಗಳು, ಸಾರ್ವಜನಿಕ ಕಟ್ಟಡಗಳ ನಿರ್ಮಾಣ ಮತ್ತು ನಿರ್ವಹಣೆ, ನೈರ್ಮಲ್ಯೀಕರಣ ಮುಂತಾದವು ಸೇರಿದ್ದವು.
ಮದರಾಸು ಪ್ರೆಸಿಡೆನ್ಸಿಗೆ ಸೇರಿದ್ದ ಬಳ್ಳಾರಿ, ದಕ್ಷಿಣ ಕನ್ನಡ, ಕೊಳ್ಳೇಗಾಲ ಜಿಲ್ಲೆಗಳು ಪೂರ್ಣ ಅಧಿಕಾರವನ್ನು ಕಲೆಕ್ಟರ್ ಹೊಂದಿರುತ್ತಿದ್ದನು. ಕಲೆಕ್ಟರ್‌ನ ಅಧೀನದಲ್ಲಿ ಶಿರಸ್ತೇದಾರ, ಉಪಶಿರಸ್ತೇದಾರ, ಗುಮಾಸ್ತ, ಮುನಿಶಿ, ಆಂಗ್ಲ ಲಿಪಿಕಾರ ಮುಂತಾದವರು ಇರುತ್ತಿದ್ದರು. ಪ್ರತಿ ತಾಲೂಕಿಗೂ ಒಬ್ಬ ತಹಶೀಲ್ದಾರನಿದ್ದನು. ದೊಡ್ಡ ತಾಲೂಕುಗಳಲ್ಲಿ ಅಂದರೆ ಮುಖ್ಯ ಪಟ್ಟಣವಾದ ಬೆಳ್ತಂಗಡಿ, ಬಂಟ್ವಾಳಗಳಲ್ಲಿ ಒಬ್ಬ ಸಹಾಯಕ ಅಥವಾ ಉಪತಹಸೀಲ್ದಾರರಿರುತ್ತಿದ್ದರು. ದಕ್ಷಿಣ ಕನ್ನಡ, ಬಳ್ಳಾರಿ ಮತ್ತು ಕೊಳ್ಳೇಗಾಲಗಳಲ್ಲಿ ಸ್ಥಳೀಯ ಆಡಳಿತವು ೧೮೬೫ರ ಪುರಾಭಿವೃದ್ಧಿ ಹತ್ತನೆಯ ಅಧಿನಿಯಮ ಹಾಗೂ ೧೮೭೧ರ ಸ್ಥಳೀಯ ನಿಧಿಗಳ ನಾಲ್ಕನೆಯ ಶಾಸನ ಅಂಗೀಕಾರವಾದಾಗ ಆರಂಭವಾಯಿತು. ಪ್ರಥಮ ಅಧಿನಿಯಮದಿಂದ ಪುರಸಭೆಗಳನ್ನು ರೂಪಿಸಿದರೆ, ಎರಡನೆಯದು ಸ್ಥಳೀಯ ನಿಧಿಯ ಮಂಡಳಿಗಳನ್ನು ರೂಪಿಸಿತು.
೧೮೬೫ರ ಮದರಾಸು ಪುರಾಭಿವೃದ್ಧಿಯ ಹತ್ತನೆಯ ಅಧಿನಿಯಮದ ಪ್ರಕಾರ ಸ್ಥಳೀಯ ಪೊಲೀಸ್ ಪಡೆಯನ್ನು ನಿರ್ವಹಿಸುವ ಮತ್ತು ಸಾರ್ವಜನಿಕ ಅರೋಗ್ಯ ಸಂರಕ್ಷಿಸುವುದಕ್ಕಾಗಿ ಕೆಲಸಗಳನ್ನು ಮಾಡುವ ಖರ್ಚನ್ನು ನಿವಾಸಿಗಳೇ ನೋಡಿಕೊಳ್ಳಬೇಕು. ಈ ಅಭಿವೃದ್ಧಿ ಮಂಡಳಿಯಲ್ಲಿ ಸರಕಾರವು ಒಂದು ವರ್ಷದ ಅವಧಿಗಾಗಿ ನೇಮಿಸಿದ ಐವರು ಸದಸ್ಯರಿದ್ದು, ಜಿಲ್ಲಾ ದಂಡಾಧಿಕಾರಿ ಇದರ ಅಧ್ಯಕ್ಷರಾಗಿರುತ್ತಿದ್ದರು. ಈ ಅಧಿನಿಯಮದ ಪ್ರಕಾರ ಮಂಗಳೂರು ಪುರಸಭೆಯು ೧೮೬೬ರಲ್ಲಿ ಅಸ್ತಿತ್ವಕ್ಕೆ ಬಂತು. ಅದು ಮೊಗೇರು, ಕಸ್ಬಾ ಬಜಾರ್, ಅತ್ತಾವರ, ಕದ್ರಿ, ಕೊಡಿಯಾಬೈಲು, ಜೆಪ್ಪು ಮತ್ತು ಬೋಳಾರ ಪ್ರದೇಶಗಳನ್ನು ಒಳಗೊಂಡಿತ್ತು. ಮಂಗಳೂರು ಪುರಸಭೆಯನ್ನು ಪ್ರಥಮ ದರ್ಜೆ ಪುರಸಭೆಯನ್ನಾಗಿ ಪರಿಗಣಿಸಲಾಗಿತ್ತು. ೧೮೭೧ರ ಪುರಾಭಿವೃದ್ಧಿ ಮೂರನೆಯ ಅಧಿನಿಯಮದ ಪ್ರಕಾರ ಜನರಿಗೆ ಸೂಕ್ತಸೌಲಭ್ಯಗಳನ್ನು ಒದಗಿಸುವುದಕ್ಕಾಗಿ ಪೌರ ಮಂಡಳಿಗಳು ಸೂಕ್ತ ವ್ಯವಸ್ಥೆ ಮಾಡುವಂತೆ ಕ್ರಮವಹಿಸಲಾಗಿತ್ತು. ಸದಸ್ಯರ ಅಧಿಕಾರವಧಿಯನ್ನು ಒಂದು ವರ್ಷದಿಂದ ಮೂರು ವರ್ಷಕ್ಕೆ ಹೆಚ್ಚಿಸಲಾಯಿತು. ಜಿಲ್ಲಾಧಿಕಾರಿಯು ಅದರ ಅಧ್ಯಕ್ಷನಾಗಿರುತ್ತಿದ್ದನು. ಸದಸ್ಯರು ಮತ್ತು ಉಪಾಧ್ಯಕ್ಷರನ್ನು ತೆರಿಗೆದಾರರೇ ಚುನಾಯಿಸುವುದಕ್ಕೆ ಅವಕಾಶ ನೀಡಲಾಯಿತು.
ಸ್ಥಳೀಯ ಆಡಳಿತದ ಕುರಿತಾಗಿ ಸಮಗ್ರವಾಗಿ ಪರಾಮರ್ಶಿಸುವುದಕ್ಕೆ ಸರಕಾರವು ನೇಮಿಸಿದ್ದ ಸಮಿತಿಯು ೧೮೮೨ರಲ್ಲಿ ೧೮೮೪ನೆಯ ಮದ್ರಾಸ್ ಜಿಲ್ಲಾ ಪುರಸಭೆಗಳ ನಾಲ್ಕನೆಯ ಅಧಿನಿಯಮವೆಂಬ ಹೊಸ ಅಧಿನಿಯಮವನ್ನು ಶಿಫಾರಸು ಮಾಡಿತು. ಅದು ೧೮೭೧ರ ಪುರಾಭಿವೃದ್ಧಿ ಅಧಿನಿಯಮವನ್ನು ರದ್ದುಗೊಳಿಸಿತಲ್ಲದೆ ಪ್ರಥಮ ಬಾರಿಗೆ ಪುರಸಭೆ (ಮುನಿಸಿಪಾಲಿಟಿ) ಎಂಬ ಶಬ್ದವನ್ನು ಜಾರಿಗೆ ತಂದಿತು. ಈ ಅಧಿನಿಯಮದಲ್ಲಿ ತಿಳಿಸಿದ ಪ್ರಕಾರ ಪುರಸಭೆಯಲ್ಲಿ ೧೨ಕ್ಕಿಂತ ಕಡಿಮೆ ಇಲ್ಲದಷ್ಟು ಸದಸ್ಯರಿದ್ದು, ಅವರ ಅಧಿಕಾರವಧಿ ಮೂರು ವರ್ಷಗಳಾಗಿತ್ತು. ಈ ಪುರಸಭೆಯು ಜಿಲ್ಲೆಯ ಯಾವ ವಿಭಾಗದಲ್ಲಿದೆಯೋ ಅಲ್ಲಿನ ಕಂದಾಯ ಅಧಿಕಾರಿಯು ಅದರ ಪದನಿಮಿತ್ತ ಸದಸ್ಯನಾಗಿರುತ್ತಿದ್ದ. ಸದಸ್ಯರ ಒಟ್ಟು ಸಂಖ್ಯೆಯ ಮುಕ್ಕಾಲು ಭಾಗವನ್ನು ತೆರಿಗೆದಾರರು ಆಯ್ಕೆ ಮಾಡಬೇಕಿತ್ತು. ಉಳಿದವರನ್ನು ಸರಕಾರವು ನೇಮಿಸುತ್ತಿತ್ತು. ವೃತ್ತಿ ತೆರಿಗೆ, ಭೂಮಿ ಮತ್ತು ಕಟ್ಟಡಗಳ ಮೇಲೆ ಅವುಗಳ ವಾರ್ಷಿಕ ಬಾಡಿಗೆ ಮೌಲ್ಯದ ಶೇ. ೭ ೧/೨ ರಷ್ಟನ್ನು ಮೀರದಂತೆ ತೆರಿಗೆ, ವಾಹನಗಳ ಮೇಲಿನ ತೆರಿಗೆ, ಸುಂಕದ ಕಟ್ಟೆ ಮುಂತಾದವು ಕಂದಾಯದ ಮುಖ್ಯ ಮೂಲಗಳಾಗಿದ್ದವು. ರಾಯಲ್ ಕಮೀಷನ್ನಿನ ಅಧೀಕೃತ ಆಯೋಗದ ಶಿಫಾರಸುಗಳ ಮೇರೆಗೆ ೧೯೨೦ರಲ್ಲಿ ೧೮೮೪ರ ಅಧಿನಿಯಮಕ್ಕೆ ಬದಲಾಗಿ ೧೯೨೦ರ ಮದರಾಸು ಜಿಲ್ಲಾ ಪುರಸಭೆಗಳ ಅಧಿನಿಯಮವನ್ನು ಅಂಗೀಕರಿಸಲಾಯಿತು. ಚುನಾಯಿತ ಸದಸ್ಯರ ಪ್ರಮಾಣವನ್ನು ಹಾಗೂ ಪುರಸಭೆಯ ಸಂಪನ್ಮೂಲಗಳು ಮತ್ತು ಅಧಿಕಾರವನ್ನು ಈ ಅಧಿನಿಯಮವು ಹೆಚ್ಚಿಸಿತು. ೧೯೩೦ರಲ್ಲಿ ಪರಿಷ್ಕೃತ ಅಧಿನಿಯಮವೊಂದನ್ನು ಜಾರಿಗೊಳಿಸಲಾಯಿತು. ಅದರ ಅನ್ವಯ ಸದಸ್ಯರೆಲ್ಲರೂ ಚುನಾಯಿತರಾಗಬೇಕಿತ್ತು. ಆದರೂ ಮುಸಲ್ಮಾನರು, ಭಾರತೀಯ ಕ್ರೈಸ್ತರು, ಯುರೋಪಿಯನ್ನರು, ಆಂಗ್ಲೋ ಇಂಡಿಯನ್ನರು. ಹರಿಜನರು ಮತ್ತು ಮಹಿಳೆಯರಿಗಾಗಿ ಸೀಟುಗಳನ್ನು ಮೀಸಲಾಗಿಡಲಾಗಿತ್ತು. ಈ ಅಧಿನಿಯಮವು ಸ್ತ್ರೀಯರು ಚುನಾವಣೆಯಲ್ಲಿ ಸ್ಪರ್ಧಿಸುವುದಕ್ಕೆ ಅವಕಾಶವನ್ನು ಕಲ್ಪಿಸಿಕೊಟ್ಟಿತು. ಅದೇ ರೀತಿ ಸರಕಾರಕ್ಕೆ ಅಥವಾ ಇತರ ಯಾವುದಾದರೂ ಸ್ಥಳೀಯ ಸಂಸ್ಥೆಗೆ ತೆರಿಗೆ ಸಲ್ಲಿಸುವ ಪ್ರತಿಯೊಬ್ಬರಿಗೂ ಮತ ಚಲಾಯಿಸುವ ಹಕ್ಕನ್ನು ನೀಡಲಾಯಿತು.
ಹೈದರಬಾದ್ ಕರ್ನಾಟಕದ ಪ್ರದೇಶಗಳಾದ ಗುಲ್ಬರ್ಗಾ, ಬೀದರ್ ಮತ್ತು ರಾಯಚೂರುಗಳಲ್ಲಿ ನಿಜಾಮರು ಬ್ರಿಟಿಷರ ಸಲಹೆಯ ಪ್ರಕಾರ ಅಡಳಿತ ನಡೆಸುತ್ತಿದ್ದರು. ೧೮೬೭ರಲ್ಲಿ ಹೈದರಾಬಾದ್ ರಾಜ್ಯವನ್ನು ಐದು ವಿಭಾಗಗಳನ್ನಾಗಿ ಮತ್ತು ಹದಿನೇಳು ಜಿಲ್ಲೆಗಳನ್ನಾಗಿ ವಿಂಗಡಿಸಲಾಯಿತು. ಪ್ರತಿಯೊಂದು ವಿಭಾಗಕ್ಕೂ ರೆವಿನ್ಯೂ ಕಮಿಷನರ‍್ಗಳನ್ನು ನೇಮಿಸಲಾಗಿತ್ತು. ಪ್ರತಿ ಜಿಲ್ಲೆಗೂ ಒಬ್ಬ ಮ್ಯಾಜಿಸ್ಟ್ರೇಟ್ ಅಥವಾ ಕಲೆಕ್ಟರ್‌ನನ್ನು ನೇಮಿಸಲಾಯಿತು. ಹೈದರಾಬಾದ್ ರಾಜ್ಯದಲ್ಲಿ ೧೮೮೭-೮೮ರಲ್ಲಿ ಸ್ಥಳೀಯ ಸ್ವಯಮಾಡಳಿತ ಸಂಸ್ಥೆಗಳ ಉಗಮವಾಯಿತು. ಬೀದರ್, ಗುಲ್ಬರ್ಗಾ, ರಾಯಚೂರು ಜಿಲ್ಲೆಗಳು ಅದರ ಭಾಗಗಳಾಗಿದ್ದವು. ಪುರಸಭೆಗಳಿಗೆ ಸಂಬಂಧಿಸಿದಂತೆ ೧೯೦೦ರಲ್ಲಿ ಅಧಿನಿಯಮವೊಂದನ್ನು ಜಾರಿಗೊಳಿಸಲಾಯಿತು. ಈ ಅಧಿನಿಯಮವು ಪುರಸಭೆಯ ತೆರಿಗೆ ಹಾಗೂ ವಿಶೇಷ ತೆರಿಗೆಗಳನ್ನು ವಿಧಿಸಲು ಅವಕಾಶವಿತ್ತಿತು. ಜಿಲ್ಲಾ ಕೇಂದ್ರ ಸ್ಥಳಗಳೂ ಸೇರಿದಂತೆ ೫,೦೦೦ಕ್ಕಿಂತ ಹೆಚ್ಚು ಜನಸಂಖ್ಯೆ ಇರುವ ಪ್ರದೇಶಗಳಲ್ಲಿ ನೈರ್ಮಲ್ಯೀಕರಣ ಸಮಿತಿಯನ್ನು ರಚಿಸುವ ಅಧಿಕಾರ ಸರಕಾರಕ್ಕೆ ಸಿಕ್ಕಿತು. ಬೆಳೆಯುತ್ತಿದ್ದ ಪಟ್ಟಣಗಳಲ್ಲಿ ಬದಲಾಗುತ್ತಿದ್ದ ಪರಿಸ್ಥಿತಿಗನುಗುಣವಾಗಿ ೧೯೦೮, ೧೯೧೦ ಮತ್ತು ೧೯೩೩-೩೪ರಲ್ಲಿ ಈ ಅಧಿನಿಯಮದಲ್ಲಿ ಸೂಕ್ತ ತಿದ್ದುಪಡಿಗಳನ್ನು ಮಾಡಲಾಯಿತು. ಎಲ್ಲ ಜಿಲ್ಲಾ ಕೇಂದ್ರಗಳಲ್ಲಿ ಹಾಗೂ ಮತ್ತಿತರ ದೊಡ್ಡ ಪಟ್ಟಣದಲ್ಲಿ ನೈರ್ಮಲ್ಯೀಕರಣ ಸಮಿತಿಗಳ ಬದಲಾಗಿ ಅಧಿಕಾರೇತರರು ಬಹುಮತದಲ್ಲಿದ್ದ ಪುರಸಮಿತಿಗಳನ್ನು ೧೯೩೪ರಲ್ಲಿ ರಚಿಸಲಾಯಿತು. ಪುರಸಭಾ ಸಮಿತಿಗಳಲ್ಲಿ ಹನ್ನೆರಡು ಅಧಿಕಾರೇತರರೂ ಸೇರಿದಂತೆ ಒಟ್ಟು ಹದಿನಾರು ಸದಸ್ಯರಿರುತ್ತಿದ್ದರು. ಪಟ್ಟಣ ಸಮಿತಿಯಲ್ಲಿ ಮೂವರು ಅಧಿಕಾರಿಗಳು ಮತ್ತು ಇಬ್ಬರು ಅಧಿಕಾರೇತರರು ಸೇರಿದಂತೆ ಐವರು ಸದಸ್ಯರಿದ್ದರು.
ಕೊಡಗಿನ ಆಡಳಿತವನ್ನು ಬ್ರಿಟಿಷರು ೧೮೩೪ರಿಂದ ಒಬ್ಬ ಕಮೀಷನರ್‌ನ ಮೂಲಕ ನಡೆಸುತ್ತಿದ್ದರು. ಆರಂಭದಲ್ಲಿ ಮೈಸೂರಿನ ಕಮಿಷನರ‍್ರೇ ಕೊಡಗಿನ ಕಮಿಷನರ್ ಆಗಿದ್ದರು. ಒಬ್ಬ ಐರೋಪ್ಯ ಅಧೀಕ್ಷಕ ಕೊಡಗಿನ ಆಡಳಿತವನ್ನು ನೋಡಿಕೊಳ್ಳುತ್ತಿದ್ದನು. ೧೮೬೯ರಲ್ಲಿ ಕಮಿಷನರ್ ಹುದ್ದೆಯನ್ನು ಮುಖ್ಯ ಕಮಿಷನರ್ ಎಂದೂ, ಅಧೀಕ್ಷಕ ಹುದ್ದೆಯನ್ನು ಕಮಿಷನರ್ ಎಂದೂ, ಸಹಾಯಕ ಅಧೀಕ್ಷಕರನ್ನು ಸಹಾಯಕ ಕಮಿಷನರ್ ಎಂದೂ ಕರೆಯಲಾಯಿತು. ಕೊಡಗಿನಲ್ಲಿ ಸ್ಥಳೀಯ ಸ್ವಯಮಾಡಳಿತ ಆರಂಭಗೊಂಡಿರುವುದು ೧೮೭೦ರಲ್ಲಿ. ೧೮೭೦ರಲ್ಲಿ ಪ್ರಥಮ ಬಾರಿಗೆ ಮಡಿಕೇರಿ ಮತ್ತು ವಿರಾಜಪೇಟೆಗಳಲ್ಲಿ ಪುರಸಮಿತಿಗಳನ್ನು ಸ್ಥಾಪಿಸಲಾಯಿತು. ನಂತರ ಸಣ್ಣ ಪಟ್ಟಣಗಳೀಗೆ ಪುರ ಅಧಿನಿಯಮವನ್ನು ಅನ್ವಯಿಸಲಾಯಿತು. ಮಡಿಕೇರಿ ಮತ್ತು ವಿರಾಜಪೇಟೆಯ ಪುರ ಮಂಡಳಿಗಳಲ್ಲದೆ ಚಿಕ್ಕಪಟ್ಟಣಗಳಲ್ಲಿ ಅಧಿಸೂಚಿತ ಪ್ರದೇಶ ಸಮಿತಿಗಳಿದ್ದವು. ಈ ಸಮಿತಿಗಳಲ್ಲಿ ಅಧಿಕಾರಿಗಳು ಮತ್ತು ಅಧಿಕಾರೇತರ ಸದಸ್ಯರಿದ್ದು, ಕಂದಾಯ ಅಧಿಕಾರಿಗಳು ಇದರ ಅಧ್ಯಕ್ಷರಾಗಿದ್ದರು. ಇವುಗಳ ಆದಾಯ ಮೂಲಗಳೆಂದರೆ ಸುಂಕ, ಮನೆ ಕಂದಾಯ, ದಂಡದ ಹಣ ಮತ್ತು ವೃತ್ತಿ ತೆರಿಗೆಗಳು, ೧೯೦೦ರ ಕೊಡಗಿನ ೧೧ನೆಯ ಅಧಿನಿಯಮದ ಅನುಸಾರ ೧೯೦೧ರಲ್ಲಿ ಕೊಡಗು ಜಿಲ್ಲಾ ಮಂಡಳಿಯನ್ನು ರಚಿಸಲಾಯಿತು. ಅದರ ಹದಿನಾಲ್ಕು ಜನ ಸದಸ್ಯರಲ್ಲಿ ಒಂಬತ್ತು ಜನ ನಾಮಕರಣಗೊಂಡವರು, ಇಬ್ಬರು ಚುನಾಯಿತರು ಮತ್ತು ಉಳಿದವರು ಪದನಿಮಿತ್ತ ಸದಸ್ಯರಾಗಿದ್ದರು. ಕೊಡಗಿನ ಆಡಳಿತಾಧಿಕಾರಿ ಅದರ ಅಧ್ಯಕ್ಷನಾಗಿದ್ದನು. ಸುಂಕದಕಟ್ಟೆ, ಮಾರುಕಟ್ಟೆ, ಶಿಕ್ಷಣ, ಔಷದಾಲಯಗಳು ಮುಂತಾದವುಗಳನ್ನು ನಿರ್ವಹಿಸುವುದು ಮಂಡಳಿಯ ಮುಖ್ಯ ಕೆಲಸವಾಗಿತ್ತು.
೧೯೦೭ರಲ್ಲಿ ಕೊಡಗಿಗೆ ಅನ್ವಯವಾಗುವಂತೆ ಕೊಡಗು ಮುನಿಸಿಪಲ್ ವಿನಿಯಮಗಳನ್ನು (ಕೂರ್ಗ್ ಮುನಿಸಿಪಲ್ ರೆಗ್ಯುಲೇಷನ್ II) ಜಾರಿಗೆ ತರಲಾಯಿತು. ಇದರಿಂದಾಗಿ ಪುರಸಭೆಗಳು ಹೆಚ್ಚು ಹೆಚ್ಚು ಸಂಪನ್ಮೂಲಗಳನ್ನು ರೂಢಿಸಿಕೊಂಡು ನಾಗರಿಕರ ಮೂಲಭೂತ ಅವಶ್ಯಕತೆಗಳನ್ನು ಪೂರೈಸುವಂತಾಯಿತು. ಕೊಡಗಿನ ಪಟ್ಟಣಗಳಾದ ಕುಶಾಲನಗರ, ಸೋಮವಾರಪೇಟೆ, ಕೊಡ್ಲಿಪೇಟೆಗಳಿಗೆ ಮುನಿಸಿಪಲ್ ನಿಯಮಾವಳಿಗಳನ್ನು ಅನ್ವಯಿಸಲಾಯಿತು. ಜಿಲ್ಲೆಯ ಇತರ ಸಣ್ಣ ಪಟ್ಟಣಗಳ ನಾಗರಿಕ ಅವಶ್ಯಕತೆಗಳನ್ನು ಪೂರೈಸಲು ಅನುಕೂಲವಾಗುವಂತೆ ಆಯಾ ಪ್ರದೇಶಗಳಲ್ಲಿ ಅಧಿಸೂಚಿತ ಪ್ರದೇಶ ಅಭಿವೃದ್ಧಿ ಮಂಡಳಿಗಳನ್ನು ರಚಿಸಲಾಯಿತು. ೧೯೦೭ರ ಮುನಿಸಿಪಲ್ ರೆಗ್ಯುಲೇಷನ್ ಮತ್ತು ಅದರ ಅನ್ವಯ ರಚಿಸಲಾದ ನಿಯಮಾವಳಿಗಳ ಪ್ರಕಾರ ಅಧಿಸೂಚಿತ ಪ್ರದೇಶ ಸಮಿತಿಗಳನ್ನು ರಚಿಸಲಾಯಿತು. ಪುರಸಭೆಗೆ ಆದಾಯದ ಮುಖ್ಯ ಮೂಲಗಳೆಂದರೆ ಆಸ್ತಿ ತೆರಿಗೆ, ವಾಹನಗಳು ಮತ್ತು ಪ್ರಾಣಿಗಳ ಮೇಲಿನ ಸುಂಕ, ನೀರಿನ ದರ, ದೀಪದ ತೆರಿಗೆ, ವೃತ್ತಿ ತೆರಿಗೆ, ಅಂಗಡಿ ಮತ್ತು ಕಛೇರಿಗಳ ಮೇಲಿನ ತೆರಿಗೆ ಮುಂತಾದವು.
ಬ್ರಿಟಿಷ್ ಸರಕಾರ ನಗರಗಳ ಆಡಳಿತಕ್ಕೆ ಸಂಬಂಧಪಟ್ಟಂತೆ ಜಾರಿಗೊಳಿಸಿದ ಕಾನೂನು, ಕಾಯಿದೆಗಳು ನಗರಗಳ ಆಡಳಿತವನ್ನು ವ್ಯವಸ್ಥಿತಗೊಳಿಸುವುದರ ಜೊತೆ ಜೊತೆಗೆ ಬ್ರಿಟಿಷ್ ಸರಕಾರದ ಹಣ ಗಳಿಸುವ ಮತ್ತು ಹಣ ಉಳಿಸುವ ಉದ್ದೇಶಗಳನ್ನೂ ಈಡೇರಿಸಿದವು. ಸ್ಥಳೀಯ ಶ್ರೀಮಂತ ವರ್ಗಗಳು ನಗರಾಡಳಿತದಲ್ಲಿ ಹೆಚ್ಚಾಗಿ ಕಾಣಿಸಿಕೊಂಡವು. ಶ್ರೀಮಂತ ಭೂಮಾಲೀಕರು ಮತ್ತು ವರ್ತಕರನ್ನು ನಗರಾಡಳಿತದಲ್ಲಿ ಭಾಗಿಗಳಾಗುವಂತೆ ಮಾಡಿ, ಅದರ ಪ್ರಯೋಜನವನ್ನು ಬ್ರಿಟಿಷ್ ಸರಕಾರ ಪಡೆದುಕೊಂಡಿತು. ಪೇಟೆ-ಪಟ್ಟಣಗಳನ್ನು ಆಡಳಿತ ಚೌಕಟ್ಟಿನೊಳಗೆ ತರುವುದರ ಮೂಲಕ ಅಲ್ಲಿನ ಪ್ರತಿಯೊಂದು ಚಟುವಟಿಕೆಗಳೂ ತೆರಿಗೆಯ ವ್ಯಾಪ್ತಿಗೆ ಬರುವಂತಾಯಿತು. ತೆರಿಗೆಯ ಮೂಲಕ ಬ್ರಿಟಿಷ್ ಸರಕಾರ ಹೆಚ್ಚಿನ ಆದಾಯವನ್ನು ಪಡೆಯಿತು. ನಗರ ಪ್ರದೇಶಗಳಲ್ಲಿ ಯಾವುದೇ ಉದ್ಯೋಗದಲ್ಲಿದ್ದರೂ ವೃತ್ತಿ ತೆರಿಗೆಯನ್ನು ನೀಡಬೇಕಾಗಿತ್ತು. ವೃತ್ತಿ ತೆರಿಗೆಯನ್ನು ಅವರವರ ಉದ್ಯೋಗ ಅಥವಾ ಸಂಬಳದ ಆಧಾರದ ಮೇಲೆ ವಿಧಿಸಲಾಗುತ್ತಿತ್ತು. ಕಟ್ಟಡಗಳ ಮೇಲಿನ ತೆರಿಗೆ, ಆಸ್ತಿಯ ಮೇಲಿನ ತೆರಿಗೆ, ನೀರಿನ ಮೇಲಿನ ತೆರಿಗೆ, ವಾಹನಗಳು ಮತ್ತು ಪ್ರಾಣಿಗಳ ಮೇಲಿನ ತೆರಿಗೆ, ಕುಶಲಕರ್ಮಿಗಳ ಮೇಲಿನ ತೆರಿಗೆ, ವಸ್ತುಗಳ ಮಾರಾಟದ ಮೇಲಿನ ತೆರಿಗೆ, ಮಾರುಕಟ್ಟೆಗಳ ಮೇಲಿನ ತೆರಿಗೆ, ಶಾಲಾ ಶುಲ್ಕಗಳು, ಪಟ್ಟಣಗಳ ನೈರ್ಮಲ್ಯೀಕರಣ ಮತ್ತು ಸಾರಿಗೆ ನಿರ್ವಹಣೆಗಾಗಿ ವಿವಿಧ ಮೂಲಗಳಿಂದ ಸಂಗ್ರಹಿಸುವ ಹಣ ಮುಂತಾದವು ಆದಾಯದ ಮೂಲಗಳಾಗಿದ್ದವು.
ಪುರಸಭೆಗಳಿಗೆ ಆದಾಯದ ಮೂಲಗಳಿದ್ದಂತೆ ಖರ್ಚಿನ ಮೂಲಗಳೂ ಇದ್ದವು. ಸಾರ್ವಜನಿಕ ಕೆಲಸ ಕಾರ್ಯಗಳಿಗೆ ಬಂಡವಾಳವನ್ನು ವಿನಿಯೋಗಿಸಬೇಕಾಗಿತ್ತು. ಸಾರ್ವಜನಿಕ ಕೆಲಸ ಕಾರ್ಯಗಳಲ್ಲಿ ರಸ್ತೆಗಳ ನಿರ್ಮಾಣ, ನಿರ್ವಹಣೆ ಮತ್ತು ದುರಸ್ತಿ ಪ್ರಮುಖವಾದದ್ದು. ರಸ್ತೆಗಳನ್ನು ಉತ್ತಮ ಸ್ಥಿತಿಯಲ್ಲಿರುವಂತೆ ನೋಡಿಕೊಳ್ಳುವುದು ಪುರಸಭೆಯ ಕರ್ತವ್ಯಗಳಲ್ಲೊಂದಾಗಿತ್ತು. ಅದೇ ರೀತಿ ಆಸ್ಪತ್ರೆಗಳು, ಮಾರುಕಟ್ಟೆಗಳು, ಶಾಲೆಗಳು ಮುಂತಾದವುಗಳ ನಿರ್ವಹಣೆ, ಚರಂಡಿಗಳ ನಿರ್ಮಾಣ ಮತ್ತು ನಿರ್ವಹಣೆ, ನೀರಿನ ಪೂರೈಕೆ ಮಾಡುವುದು ಮುಂತಾದವುಗಳಿಗೆ ಪುರಸಭೆಯ ಹಣವನ್ನು ವಿನಿಯೋಗಿಸುತ್ತಿತ್ತು. ಈ ಉದ್ದೇಶಕ್ಕಾಗಿಯೇ ಸಾರ್ವಜನಿಕ ಕೆಲಸಕಾರ್ಯಗಳ ಇಲಾಖೆಗಳು ಆರಂಭಗೊಂಡವು. ಶಿಕ್ಷಣ ಸಂಸ್ಥೆಗಳ ನಿರ್ವಹಣೆ, ಉದ್ಯೋಗಿಗಳಿಗೆ ಸಂಬಳವನ್ನು ನೀಡುವುದು, ಸರಕಾರಿ ಆಸ್ಪತ್ರೆಗಳ ನಿರ್ವಹಣೆ ಮತ್ತು ಔಷಧಿಗಳ ಪೂರೈಕೆ, ಆರೋಗ್ಯಾಧಿಕಾರಿಗಳ ನೇಮಕ, ಆರೋಗ್ಯ ಇಲಾಖೆಗಳ ಸ್ಥಾಪನೆ, ಶುಚಿತ್ವವನ್ನು ಕಾಪಾಡುವುದು, ವಿದ್ಯುತ್‌ನ ಪೂರೈಕೆ ಮುಂತಾದವು ಪುರಸಭೆಯ ಬೊಕ್ಕಸವನ್ನು ಖಾಲಿ ಮಾಡುತ್ತಿದ್ದವು. ಈ ಕಾರಣಗಳಿಂದಾಗಿ ಸ್ಥಳೀಯ ಶ್ರೀಮಂತ ವರ್ತಕರು, ಭೂಮಾಲೀಕರು, ಲೇವಾದೇವಿದಾರರು ಮುಂತಾದವರನ್ನು ಪುರಸಭೆಯ ಆಡಳಿತದಲ್ಲಿ ಭಾಗಿಗಳಾಗುವಂತೆ ಮಾಡಿ ಲಾಭ ನಷ್ಟದಲ್ಲಿ ಅವರನ್ನೂ ಪಾಲುದಾರರನ್ನಾಗಿ ಮಾಡಲಾಯಿತು. ಪುರಸಭೆಗಳ ಕೆಲಸಕಾರ್ಯಗಳು ಕೆಲವೊಂದು ಸಂದರ್ಭಗಳಲ್ಲಿ ಹಣಕಾಸಿನ ತೊಂದರೆಗಳಿಂದಾಗಿ ನಿಧಾನಗತಿಯಲ್ಲಿ ನಡೆಯುತ್ತಿದ್ದವು.
ವಸಾಹತುಶಾಹಿ ಮತ್ತು ನಗರೀಕರಣ: ೧. ಪ್ರಸ್ತಾವನೆ
ಬ್ರಿಟಿಷ್ ಕರ್ನಾಟಕದ ನಗರ ವ್ಯವಸ್ಥೆಯ ಕುರಿತು ಅಧ್ಯಯನ ನಡೆಸುವಾಗ ಎರಡು ವಿಚಾರಗಳು ಪ್ರಮುಖವೆನಿಸುತ್ತವೆ. ಅವುಗಳೆಂದರೆ ವಸಾಹತುಪೂರ್ವ ಕರ್ನಾಟಕದಲ್ಲಿದ್ದ ನಗರ ವ್ಯವಸ್ಥೆ ಹಾಗೂ ವಸಾಹತು ಕರ್ನಾಟಕದ ನಗರ ವ್ಯವಸ್ಥೆ. ಕರ್ನಾಟಕವು ಬ್ರಿಟಿಷ್ ವಸಾಹತುವಾಗಿ ಪರಿವರ್ತನೆಗೊಂಡ ಬಳಿಕ ನಗರೀಕರಣ ಪ್ರಕ್ರಿಯೆಯಲ್ಲಿ ಅನೇಕ ರೀತಿಯ ಬದಲಾವಣೆಗಳು ಉಂಟಾದವು. ವಸಾಹತುಪೂರ್ವ ಅವಧಿಯಲ್ಲಿ ಅಸ್ತಿತ್ವದಲ್ಲಿದ್ದ ಪೇಟೆ-ಪಟ್ಟಣಗಳು ಮತ್ತು ಕೈಗಾರಿಕೆಗಳು ವಸಾಹತುಶಾಹಿ ಆಳ್ವಿಕೆಯಿಂದಾಗಿ ಅನೇಕ ರೀತಿಯ ಸ್ಥಿತ್ಯಂತರಗಳಿಗೆ ಒಳಗಾದವು. ಅರಮನೆ ಕೇಂದ್ರಿತ ಪಟ್ಟಣಗಳು ಬದಲಾದ ವ್ಯವಸ್ಥೆಯಲ್ಲಿ ತಮ್ಮ ನೆಲೆಗಳನ್ನು ಕಳೆದುಕೊಳ್ಳಬೇಕಾಯಿತು. ಆದರೆ ವ್ಯಾಪಾರ ಕೇಂದ್ರಗಳು, ಅದರಲ್ಲೂ ಬಂದರು ಪಟ್ಟಣಗಳು ಬದಲಾದ ವ್ಯವಸ್ಥೆಯಲ್ಲೂ ಕೆಲವೊಂದು ಬದಲಾವಣೆಗಳೊಂದಿಗೆ ಮುಂದುವರಿದುಕೊಂಡೆ ಬಂದವು. ಬ್ರಿಟಿಷರ ಸಾಮ್ರಾಜ್ಯಶಾಹಿ ಧೋರಣೆಗೆ ಹಾಗೂ ವ್ಯಾಪಾರದಲ್ಲಿನ ಏಕಸ್ವಾಮ್ಯಕ್ಕೆ ಈ ಕೇಂದ್ರಗಳು ನೇರವಾಗಿ ಬಳಕೆಯಾದವು. ಕರ್ನಾಟಕವು ಬ್ರಿಟಿಷ್ ವಸಾಹತುವಾಗಿ ಪರಿವರ್ತನೆಗೊಂಡ ಬಳಿಕ ಬ್ರಿಟಿಷ್ ಮಾದರಿಯ ಆಧುನೀಕರಣವು ಆರಂಭಗೊಂಡಿತು. ಬ್ರಿಟನ್ ಕೈಗಾರಿಕಾ ದೇಶವಾಗಿದ್ದರಿಂದಾಗಿ ಹಾಗೂ ಅಲ್ಲಿ ನಗರೀಕರಣ ಪ್ರಕ್ರಿಯೆ ಚುರುಕಿನಿಂದ ಕೂಡಿದ್ದರಿಂದಾಗಿ ಭಾರತವನ್ನು ಮತ್ತೊಂದು ಕೈಗಾರಿಕಾ ದೇಶವನ್ನಾಗಿ ಅಭಿವೃದ್ಧಿಪಡಿಸಲು ಬ್ರಿಟಿಷ್ ಸರಕಾರ ಇಷ್ಟಪಡಲಿಲ್ಲ. ಯುರೋಪಿನ ಕೈಗಾರೀಕರಣ ಮತ್ತು ನಗರೀಕರಣಕ್ಕೆ ಪೂರಕವಾದ ವ್ಯವಸ್ಥೆಯೊಂದನ್ನು ಭಾರತದಲ್ಲಿ ಹುಟ್ಟು ಹಾಕುವುದೇ ಬ್ರಿಟಿಷರ ಉದ್ದೇಶವಾಗಿತ್ತು. ಇದರಿಂದಾಗಿ ಕೃಷಿ ಕ್ಷೇತ್ರದಲ್ಲಿ ಕೆಲವೊಂದು ಪ್ರಯೋಗಗಳಾದವು. ಇದು ಪರೋಕ್ಷವಾಗಿ ಕೆಲವೊಂದು ಕೈಗಾರಿಕೆಗಳ ಹುಟ್ಟಿಗೆ ಹಾಗೂ ನಗರ ಪ್ರದೇಶಗಳ ಅಭಿವೃದ್ಧಿಗೆ ಕಾರಣವಾಯಿತು. ಹಳೆಯ ರಸ್ತೆಗಳ ದುರಸ್ತಿ, ಹೊಸ ರಸ್ತೆಗಳ ನಿರ್ಮಾಣ, ರೈಲು ಮಾರ್ಗಗಳ ನಿರ್ಮಾಣ ಮುಂತಾದವುಗಳನ್ನು ಈ ನಿಟ್ಟಿನಲ್ಲಿ ಹೆಸರಿಸಬಹುದಾಗಿದೆ.
ಬ್ರಿಟಿಷ್ ಆಳ್ವಿಕೆಯ ಅವಧಿಯಲ್ಲಿ ಕೃಷಿ ಮತ್ತು ನಗರ ವ್ಯವಸ್ಥೆಗಳಲ್ಲಿ ಆದ ಕೆಲವೊಂದು ಬದಲಾವಣೆಗಳು ಭಾರತವನ್ನು ಅಭಿವೃದ್ಧಿಗೊಳಿಸಬೇಕು ಎನ್ನುವ ಉದ್ದೇಶವನ್ನಿಟ್ಟುಕೊಂಡು ಆದಂತವುಗಳಲ್ಲ. ಬ್ರಿಟಿಷ್ ಆಡಳಿತದ ಅವಶ್ಯಕತೆಗಳನ್ನು ಪೂರೈಸುವ ಹಿನ್ನಲೆಯಲ್ಲಿ ಬ್ರಿಟಿಷ್ ಮಾದರಿಯ ಆಧುನಿಕತೆ ಅಥವಾ ಅಭಿವೃದ್ಧಿ ಜಾರಿಗೆ ಬಂತು. ಅದು ಭಾರತದ ನೆಲದಲ್ಲಾದ ಬ್ರಿಟಿಷರ ಆಧುನೀಕರಣ. ಕೈಗಾರಿಕಾ ಯುರೋಪಿನ ಅವಶ್ಯಕತೆಗಳನ್ನು ಪೂರೈಸುವ ಹಿನ್ನಲೆಯಲ್ಲಿ ಕೃಷಿ ಪ್ರಧಾನ ಭಾರತವನ್ನು ಸಜ್ಜುಗೊಳಿಸಲಾಯಿತು. ಬ್ರಿಟಿಷ್ ಭಾರತ ನಿರ್ಮಾಣಗೊಂಡಿದ್ದೇ ಈ ಅಡಿಪಾಯದಲ್ಲಿ. ಇದರ ಲಾಭವನ್ನು ಬ್ರಿಟಿಷರಷ್ಟೇ ಅಲ್ಲದೆ ಸ್ಥಳೀಯ ಶ್ರೀಮಂತ ವರ್ತಕರು, ಜಮೀನ್ದಾರರು ಮತ್ತು ಮಧ್ಯವರ್ತಿಗಳು ಪಡದುಕೊಂಡರು. ಇದರಿಂದಾಗಿ ಬಂಡವಾಳ ಕೇಂದ್ರಿತ ಶ್ರೀಮಂತರ ಕೂಟವೊಂದು ನಿರ್ಮಾಣಗೊಂಡಿತು. ದುಡಿಯುವ ವರ್ಗಗಳ ಬದುಕಿನಲ್ಲಿ ಬದಲಾದ ವ್ಯವಸ್ಥೆ ಹೊಸತನವನ್ನೇನೂ ತರಲಿಲ್ಲ. ಜಾತಿ ಮತ್ತು ಧರ್ಮಗಳ ಆಧಾರದ ಮೇಲೆ ಕಟ್ಟಲ್ಪಟ್ಟಿದ್ದ ಸ್ಥಳೀಯ ಯಜಮಾನಿಕೆಯ ಜೊತೆಗೆ ಬಂಡವಾಳ ಕೇಂದ್ರಿತ ಪಶ್ಚಿಮದ ಯಜಮಾನಿಕೆಯು ಭಾರತದಲ್ಲಿ ಸ್ವಚ್ಛಂದವಾಗಿ ವಿಹರಿಸುವಂತಾಯಿತು. ಹೀಗಾಗಿ ಆಧುನೀಕರಣ ಮತ್ತು ಹಿಂದುಳಿದಿರುವಿಕೆಗಳೆರಡೂ ಒಟ್ಟೊಟ್ಟಿಗೆ ಸಾಗಿದವು. ಚರಿತ್ರೆಕಾರ ಬಿಪನ್ ಚಂದ್ರ ಅವರು ಬ್ರಿಟಿಷ್ ಭಾರತದ ಕುರಿತು ಚರ್ಚಿಸುವಾಗ ಈ ತೀರ್ಮಾನಕ್ಕೆ ಬರುತ್ತಾರೆ.
ಬಿಪನ್ ಚಂದ್ರ ಅವರ ಪ್ರಕಾರ ವಸಾಹತುಶಾಹಿ ಒಂದು ಹೊಸ ಉತ್ಪಾದನಾ ವಿಧಾನವಲ್ಲ. ಅದು ಹಲವಾರು ಉತ್ಪಾದನಾ ವಿಧಾನಗಳನ್ನು ಒಳಗೊಂಡಿರುವ ಸಂಮಿಶ್ರವಾದ ವ್ಯವಸ್ಥೆ. ಆ ವ್ಯವಸ್ಥೆಯೊಳಗೆ ಊಳಿಗಮಾನ್ಯತೆ, ಬಂಡವಾಳಶಾಹಿ, ಜೀತ, ಶೋಷಣೆ, ವ್ಯಾಪಾರ, ಕೈಗಾರಿಕೆ, ಕೃಷಿ ಮುಂತಾದವುಗಳೆಲ್ಲವೂ ಸೇರಿಕೊಂಡಿರುತ್ತವೆ. ವಸಾಹತುಶಾಹಿಯು ಊಳಿಗಮಾನ್ಯತೆಯೊಂದಿಗೆ ಸಂಬಂಧ ಬೆಳೆಸಿತು. ಹೀಗಾಗಿ ವಸಾಹತು ಆಳ್ವಿಕೆಯಲ್ಲಿ ಊಳಿಗಮಾನ್ಯತೆಯೊಂದಿಗೆ ಸಂಬಂಧ ಬೆಳೆಸಿತು. ಹೀಗಾಗಿ ವಸಾಹತು ಆಳ್ವಿಕೆಯಲ್ಲಿ ಊಳಿಗಮಾನ್ಯ ವ್ಯವಸ್ಥೆಯು ನಾಶಹೊಂದುವ ಬದಲು ಮತ್ತೆ ಚಿಗುರಿಕೊಂಡಿತು. ಬಂಡವಾಳ ಶೇಖರಣೆಗೆ ಅನುಕೂಲವಾಗುವ ರೀತಿಯಲ್ಲಿ ಹೊಸ, ಹೊಸ ಎಸ್ಟೇಟ್‌ಗಳು (ತೋಟದ ಉದ್ಯಮ ಅಥವಾ ಪ್ಲಾಂಟೇಷನ್ ಆರ್ಥಿಕತೆ) ಹುಟ್ಟಿಕೊಂಡವು. ಇದು ಹೊಸ ಭೂಮಾಲೀಕ ವರ್ಗಗಳ ಹುಟ್ಟಿಗೂ ಕಾರಣವಾಯಿತು. ಬೇರೆ, ಬೇರೆ ರೀತಿಯ ಉತ್ಪಾದನಾ ವಿಧಾನಗಳಿಂದ ಹೆಚ್ಚುವರಿಯನ್ನು ಕ್ರೋಢೀಕರಿಸುವುದು ವಸಾಹತುಶಾಹಿಯ ಉದ್ದೇಶವಾಗಿತ್ತು. ಈ ಉದ್ದೇಶಕ್ಕೆ ಅದು ಅನುಸರಿಸಿದ ವಿಧಾನ ದೇಶದಿಂದ ದೇಶಕ್ಕೆ ಬೇರೆ ಬೇರೆಯದೇ ಆಗಿತ್ತು. ಒಟ್ಟಾರೆಯಾಗಿ ಅದೊಂದು ಬಂಡವಾಳ ಕೇಂದ್ರಿತ ಉತ್ಪಾದನಾ ವಿಧಾನವಂತೂ ಹೌದು. ಅದು ತರುವ ಆಧುನೀಕರಣ ಕೇವಲ ಆರ್ಥಿಕ ಪರಿವರ್ತನೆಗಳಿಗಷ್ಟೇ ಸೀಮಿತವಾದದ್ದಲ್ಲ. ಅದು ಆಯಾ ದೇಶದ ಸಾಮಾಜಿಕ, ಆಡಳಿತ ಮತ್ತು ಸಾಂಸ್ಕೃತಿಕ ಜೀವನದ ಮೇಲೂ ಗಾಢವಾದ ಪರಿಣಾಮಗಳನ್ನು ಬೀರುವಂತದ್ದು. ಬ್ರಿಟಿಷ್ ಆಳ್ವಿಕೆ ಅನಿವಾರ್ಯ ಎನ್ನುವ ಭಾವನೆಯನ್ನು ಮೂಡಿಸುವುದೇ ಅದರ ಮೊದಲ ಕೆಲಸ. ಆ ಕಾರಣಕ್ಕಾಗಿಯೇ ಅದು ಬ್ರಿಟಿಷ್ ಆಡಳಿತವನ್ನು ಆಧುನಿಕ ಎನ್ನುವ ಹೆಸರಿನಿಂದ ಕರೆಯಿತು. ಬ್ರಿಟಿಷ್‌ಪೂರ್ವ ಅವಧಿಯನ್ನು ಕತ್ತಲೆಯ ಯುಗ ಎಂಬುದಾಗಿ ಕರೆಯಲಾಯಿತು.
ಬ್ರಿಟಿಷ್ ಸರಕಾರದ ಪ್ರಕಾರ ಆಧುನಿಕ ಎಂದರೆ ಅದು ಕೈಗಾರಿಕ ಮತ್ತು ತಂತ್ರಜ್ಞಾನಕ್ಕೆ ಸಂಬಂಧಿಸಿದ್ದು ಹಾಗೂ ಆ ಕ್ಷೇತ್ರಗಳಲ್ಲಿ ಉನ್ನತ ಸಾಧನೆಯನ್ನು ಮಾಡಿರುವಂತದ್ದು. ಕೈಗಾರಿಕಾ ಬಂಡವಾಳವು ಎಲ್ಲ ಕ್ಷೇತ್ರಗಳಲ್ಲೂ ಬದಲಾವಣೆಯನ್ನು ತರುವಷ್ಟು ಸಾಮರ್ಥ್ಯವನ್ನು ಹೊಂದಿರುವಂತದ್ದು ಎನ್ನುವುದನ್ನು ಸಾಬೀತುಪಡಿಸುವ ಪ್ರಯತ್ನವನ್ನು ಬ್ರಿಟಿಷ್ ಸರಕಾರ ಮಾಡಿತು. ಭಾರತವು ಪ್ರಾಚೀನ ಮತ್ತು ಮಧ್ಯಕಾಲೀನದಲ್ಲಿ ಸಾಧಿಸಲಾಗದ್ದನ್ನು ಆಧುನಿಕದಲ್ಲಿ ಬ್ರಿಟಿಷರ ನೆರವಿನೊಂದಿಗೆ ಸಾಧಿಸಬಹುದು ಎನ್ನುವುದು ಇಲ್ಲಿನ ಒಟ್ಟು ಸಾರಾಂಶ. ನಗರೀಕರಣ ಮತ್ತು ಕೈಗಾರಿಕೀಕರಣಗಳು ಆಧುನಿಕ ಸಮಾಜದ ಲಕ್ಷಣಗಳು ಹಾಗೂ ಅವು ನಾಗರಿಕತೆಯ ಸಂಕೇತಗಳು ಎಂಬಿತ್ಯಾದಿ ವ್ಯಾಖ್ಯಾನಗಳು ಹುಟ್ಟಿಕೊಂಡವು. ಈ ಹಿನ್ನಲೆಯಿಂದಲೇ ಸಾಂಪ್ರದಾಯಿಕ ಪಟ್ಟಣಗಳು ಮತ್ತು ಆಧುನಿಕ ಪಟ್ಟಣಗಳು, ಕೈಗಾರಿಕಾ ಪೂರ್ವ ಪಟ್ಟಣಗಳು ಮತ್ತು ಕೈಗಾರಿಕಾ ಪಟ್ಟಣಗಳು ಮುಂತಾದ ವಿಂಗಡಣೆಗಳು ಕಾಣಿಸಿಕೊಂಡವು. ಕೈಗಾರಿಕಾ ಕ್ರಾಂತಿಯ ನಂತರ ಪಶ್ಚಿಮವು ಕೈಗಾರಿಕಾ ಬಂಡವಾಳದ ಮೂಲಕವೇ ಪೂರ್ವವನ್ನು ವ್ಯಾಖ್ಯಾನಿಸತೊಡಗಿತು.
ವಸಾಹತು ಆಳ್ವಿಕೆಗೆ ಸಂಬಂಧಪಟ್ಟಂತೆ ಇರುವ ಒಂದು ಪ್ರಮುಖ ಚರ್ಚೆಯೆಂದರೆ, ವಸಾಹತು ಆಳ್ವಿಕೆಯಿಂದಾಗಿ ಸ್ಥಳೀಯ ಪೇಟೆ-ಪಟ್ಟಣಗಳು ಮತ್ತು ಕೈಗಾರಿಕೆಗಳು ನಾಶ ಹೊಂದಿದವು ಎನ್ನುವುದು. ಈ ವಾದವನ್ನು ಮುಂದಿಟ್ಟವರು ರಾಷ್ಟ್ರೀಯವಾದಿಗಳು. ಅವರ ಪ್ರಕಾರ ಕೈಗಾರಿಕಾ ಕ್ರಾಂತಿಯ ಪರಿಣಾಮವಾಗಿ ಸ್ಥಳೀಯ ಕೈಗಾರಿಕೆಗಳು ಮೂಲೆಗುಂಪಾದವು ಹಾಗೂ ಅವುಗಳಲ್ಲಿ ದುಡಿಯುತ್ತಿದ್ದ ಕುಶಲಕರ್ಮಿಗಳು ನಿರುದ್ಯೋಗಿಗಳಾದರು. ಸಾಮ್ರಾಜ್ಯಶಾಹಿಗಳ ಪ್ರಕಾರ ಭಾರತದ ಗುಡಿ ಕೈಗಾರಿಕೆಗಳು ಅವುಗಳ ಹಿಂದುಳಿದ ತಂತ್ರಜ್ಞಾನದಿಂದಾಗಿ ಅವಾಗಿಯೇ ಅವನತಿಯತ್ತ ಸಾಗಿದ್ದವು. ಈ ವಾದ ಪ್ರತಿವಾದಗಳ ಹಿಂದೆ ಅವರವರ ಹಿತಾಸಕ್ತಿಗಳು ಅಡಗಿದ್ದವು. ಅದೇನೆ ಇದ್ದರೂ ಹೊಸ ಕೈಗಾರಿಕಾ ನೀತಿಯ ಪ್ರವೇಶವಾದಾಗ ಸ್ಥಳೀಯ ಕೈಗಾರಿಕೆಗಳು ಹಲವಾರು ಸಮಸ್ಯೆಗಳನ್ನು ಎದುರಿಸಿದ್ದಂತೂ ನಿಜ. ಯುರೋಪಿನ ಕೈಗಾರಿಕಾ ಬಂಡವಾಳ ಇಲ್ಲಿನ ಅರ್ಥವ್ಯವಸ್ಥೆಯನ್ನು ನಿಯಂತ್ರಿಸಿದ್ದೇ ಅಲ್ಲದೆ ಹೊಸ ಅರ್ಥ ವ್ಯವಸ್ಥೆಯೊಂದನ್ನು ಹುಟ್ಟುಹಾಕಿತು. ವಾಣಿಜ್ಯ ಬೆಳೆಗಳಿಗೆ ಸಂಬಂಧಿಸಿದ ಕೈಗಾರಿಕಗಳೂ ಹುಟ್ಟಿಕೊಂಡವು. ಹೀಗಾಗಿ ಹತ್ತಿ, ರಬ್ಬರ್, ಕಾಫಿ ಮುಂತಾದ ವಾಣಿಜ್ಯ ಬೆಳೆಗಳಿಗೆ ಸಂಬಂಧಿಸಿದ ಹೊಸ ಕೈಗಾರಿಕೆಗಳು ಹುಟ್ಟಿಕೊಂಡವು. ಬ್ರಿಟಿಷರ ಆಳ್ವಿಕೆ ಆರಂಭಗೊಳ್ಳುವ ಮೊದಲು ಕರ್ನಾಟಕದಲ್ಲಿ ಬೃಹತ್ ಪ್ರಮಾಣದ ಕೈಗಾರಿಕೆಗಳೇನೂ ಇರಲಿಲ್ಲ. ಕೃಷಿ ಆಧಾರಿತ ಹಾಗೂ ಗೃಹೋಪಯೋಗಿ ವಸ್ತುಗಳನ್ನು ಉತ್ಪಾದಿಸುವ ಕೈಗಾರಿಕೆಗಳು ಹೆಚ್ಚಿನ ಸಂಖ್ಯೆಯಲ್ಲಿ ಇದ್ದವು. ಇದು ಸಹಜ. ಏಕೆಂದರೆ ಭಾರತವು ಕೃಷಿ ಪ್ರಧಾನ ದೇಶವೇ ಹೊರತು ಕೈಗಾರಿಕಾ ಪ್ರಧಾನ ದೇಶವಲ್ಲ. ಬ್ರಿಟಿಷ್ ಆಳ್ವಿಕೆ ಆರಂಭಗೊಂಡ ಮೇಲೆ ಕೆಲವು ಬೃಹತ್ ಪ್ರಮಾಣದ ಕೈಗಾರಿಕೆಗಳು ಸ್ಥಾಪನೆಗೊಂಡವು. ಅವು ಕರ್ನಾಟಕದ ಕೆಲವೇ ಕೆಲವು ಪ್ರದೇಶಗಳಿಗೆ ಸೀಮಿತವಾಗಿದ್ದವು. ಬೆಂಗಳೂರು, ಮೈಸೂರು ಮುಂತಾದ ಪಟ್ಟಣಗಳಲ್ಲಿ ಆರಂಭಗೊಂಡ ಕೈಗಾರಿಕೆಗಳು ಬ್ರಿಟಿಷ್ ಸರಕಾರದ ಅವಶ್ಯಕತೆಗಳನ್ನು ಪೂರೈಸುತ್ತಿದ್ದವು. ಅದರ ಜೊತೆಗೆ ಪೇಟೆ-ಪಟ್ಟಣಗಳ ಅಭಿವೃದ್ಧಿಗೂ ಸಹಕಾರಿಯಾದವು. ಅನೇಕ ಪಟ್ಟಣಗಳು ಕೈಗಾರಿಕಾ ಪಟ್ಟಣಗಳಾಗಿ ಬೆಳೆದವು. ಇದರ ಹೆಚ್ಚಿನ ಲಾಭವನ್ನು ಬ್ರಿಟಿಷ್ ಉದ್ದಿಮೆದಾರರು ಪಡೆದುಕೊಳ್ಳುತ್ತಿದ್ದರು.
ಕೈಗಾರಿಕಾಭಿವೃದ್ಧಿ ಅಥವಾ ನಗರಾಭಿವೃದ್ಧಿ ಬ್ರಿಟಿಷರ ಉದ್ದೇಶವಾಗಿರಲಿಲ್ಲ. ಅವರು ಭಾರತಕ್ಕೆ ಬಂದದ್ದೂ ಆ ಉದ್ದೇಶದಿಂದಲ್ಲ. ಯುರೋಪಿನ ಕೈಗಾರಿಕಾಭಿವೃದ್ಧಿ ಅವರ ಮುಖ್ಯ ಉದ್ದೇಶವಾಗಿತ್ತು. ಅಲ್ಲಿನ ಕೈಗಾರಿಕೆಗಳಿಗೆ ಬೇಕಾಗುವ ಕಚ್ಚಾವಸ್ತುಗಳನ್ನು ಭಾರತದಿಂದ ಗರಿಷ್ಠ ಪ್ರಮಾಣದಲ್ಲಿ ರಫ್ತು ಮಾಡುವ ಹಾಗೂ ಆ ಕಚ್ಚಾವಸ್ತುಗಳನ್ನು ಭಾರತದಲ್ಲಿ ಅಭಿವೃದ್ಧಿ ಪಡಿಸುವ ಕೆಲಸವನ್ನು ಬ್ರಿಟಿಷ್ ಸರಕಾರ ಮಾಡಿತು. ಈ ಕಾರಣಕ್ಕಾಗಿ ಕೃಷಿಯನ್ನು ವಾಣಿಜ್ಯೀಕರಿಸುವ ಹೊಸ ಕೃಷಿ ನೀತಿಯೊಂದನ್ನು ಜಾರಿಗೊಳಿಸಲಾಯಿತು. ಇದು ಬ್ರಿಟೀಷರ ಕೈಗಾರಿಕಾ ನೀತಿಗೆ ಪೂರಕವಾಗಿ ಕೆಲಸ ಮಾಡಿತು. ಕೃಷಿಯನ್ನು ಒಂದು ಉದ್ದಿಮೆಯನ್ನಾಗಿ ಪರಿವರ್ತಿಸಿ ಪ್ಲಾಂಟೇಷನ್ ಆರ್ಥಿಕತೆ ರೂಪುಗೊಳ್ಳುವಂತೆ ಮಾಡಲಾಯಿತು. ವಾಣಿಜ್ಯ ಬೆಳೆಗಳನ್ನು ಬೆಳೆಯುವುದರ ಮೂಲಕ ಮಾರುಕಟ್ಟೆ ಕೇಂದ್ರಿತ ಅರ್ಥವ್ಯವಸ್ಥೆಯನ್ನು ಹುಟ್ಟು ಹಾಕಲಾಯಿತು. ವಾಣಿಜ್ಯ ಬೆಳೆಗಳನ್ನು ಮಾರುಕಟ್ಟೆಗಳಿಗೆ ಸಾಗಿಸುವ ಉದ್ದೇಶಕ್ಕಾಗಿ ಸಾರಿಗೆ ಕ್ಷೇತ್ರದಲ್ಲಿ ಕೆಲವೊಂದು ಹೊಸ ಬದಲಾವಣೆಗಳನ್ನು ಮಾಡಲಾಯಿತು. ಘಟ್ಟ ರಸ್ತೆಗಳ ನಿರ್ಮಾಣ, ರೈಲು ಮಾರ್ಗದ ನಿರ್ಮಾಣ ಮುಂತಾದ ಕಾಮಗಾರಿಗಳನ್ನು ಆರಂಭಿಸಲಾಯಿತು. ಇದರಿಂದಾಗಿ ಹಲವಾರು ಪಟ್ಟಣಗಳು ಬಿರುಸಿನ ವ್ಯಾಪಾರ ಕೇಂದ್ರಗಳಾಗಿ ಬೆಳೆದವು. ಬಂದರು ಪಟ್ಟಣಗಳು ಇದರ ಹೆಚ್ಚಿನ ಲಾಭವನ್ನು ಪಡೆದುಕೊಂಡವು. ಹೆಚ್ಚಿನ ನಗರ ಕೇಂದ್ರಗಳು ವಾಣಿಜ್ಯ ಬೆಳೆಗಳನ್ನು ಗ್ರಾಮೀಣ ಪ್ರದೇಶಗಳಿಂದ ತರಿಸಿಕೊಂಡು ಅವುಗಳನ್ನು ಯುರೋಪಿಗೆ ಸಾಗಿಸುವ ಕೆಲಸವನ್ನು ಮಾಡುತ್ತಿದ್ದವು. ಆ ರೀತಿಯ ಕೆಲಸವನ್ನು ಮಾಡುವ ಒತ್ತಾಯಕ್ಕೆ ಅವು ಒಳಗಾಗಿದ್ದವು. ಕೃಷಿಯ ವಾಣಿಜ್ಯೀಕರಣವೂ ಬಲವಂತದ ಒಂದು ಪ್ರಯತ್ನವಾಗಿ ಕಂಡುಬರುತ್ತದೆ. ಆಹಾರ ಧಾನ್ಯಗಳ ಬದಲು ವಾಣಿಜ್ಯ ಬೆಳೆಗಳನ್ನು ಬೆಳೆಯುವ ಒತ್ತಾಯಕ್ಕೆ ರೈತರು ಒಳಗಾಗಿದ್ದರು. ಇದರ ಹೆಚ್ಚಿನ ಲಾಭವನ್ನು ಪಡೆದುಕೊಂಡವರಲ್ಲಿ ಮಧ್ಯವರ್ತಿಗಳು ಪ್ರಮುಖರು. ಬ್ರಿಟಿಷ್ ಆಳ್ವಿಕೆಯಲ್ಲಿ ಸ್ಥಳೀಯ ಮಧ್ಯವರ್ತಿಗಳು ಲೇವಾದೇವಿದಾರರಾಗಿ, ಶ್ರೀಮಂತ ವರ್ತಕರಾಗಿ ಹಾಗೂ ಬ್ರಿಟಿಷರ ಮತ್ತು ಸ್ಥಳೀಯ ನಡುವಿನ ಏಜೆಂಟರುಗಳಾಗಿ ಕೆಲಸ ಮಾಡುತ್ತಿದ್ದರು. ಸ್ಥಳೀಯ ಆಡಳಿತದಲ್ಲೂ ಅವರು ಭಾಗವಹಿಸುತ್ತಿದ್ದರು. ಬ್ರಿಟಿಷ್ ಆಡಳಿತಕ್ಕೆ ಈ ಮಧ್ಯವರ್ತಿಗಳ ಅವಶ್ಯಕತೆಯೂ ಇತ್ತು.
ಕರ್ನಾಟದಕ ನಗರ ವ್ಯವಸ್ಥೆಯ ಮೇಲೆ ಬ್ರಿಟಿಷ್ ವಸಾಹತುಶಾಹಿ ಬೀರಿದ ಪ್ರಭಾವ ಹಾಗೂ ಪರಿಣಾಮಗಳು ಸಂಶೋಧಕರಿಂದ ಹೆಚ್ಚಿನ ಅಧ್ಯಯನಕ್ಕೆ ಒಳಪಟ್ಟಿಲ್ಲ. ಬ್ರಿಟಿಷ್ ಆಳ್ವಿಕೆಯಲ್ಲಿ ಸ್ಥಳೀಯ ಪೇಟೆ-ಪಟ್ಟಣಗಳಿಗೆ ಒಳ್ಳೆಯ ಹಾಗೂ ಕೆಟ್ಟ ಅನುಭವಗಳು ಆದವು. ಬ್ರಿಟಿಷ್ ವಸಾಹತುಶಾಹಿಯ ಪ್ರಭಾವದ ಸ್ವರೂಪವನ್ನು ಹಾಗೂ ವಸಾಹತುಶಾಹಿ ಅನುಭವವನ್ನು ಅರ್ಥೈಸಿಕೊಳ್ಳಬೇಕಾದರೆ ಮೊದಲು ವಸಾಹತುಶಾಹಿಯ ಸ್ವರೂಪವನ್ನು ಹಾಗೂ ಅದರ ಧೋರಣೆಗಳನ್ನು ಅರ್ಥೈಸಿಕೊಳ್ಳಬೇಕಾಗುತ್ತದೆ. ಪ್ರಸ್ತುತ ಅಧ್ಯಯನದಲ್ಲಿ ಈ ಪ್ರಯತ್ನವನ್ನು ಮಾಡಲಾಗಿದೆ. ವಸಾಹತುಶಾಹಿ ಎನ್ನುವುದು ಆಧುನಿಕವಾದ, ಸಂಕೀರ್ಣವಾದ, ಬಂಡವಾಳ ಕೇಂದ್ರಿತವಾದ ಹಾಗೂ ವಿರೋಧಾಭಾಸಗಳಿಂದ ಕೂಡಿದ ಪರಿಕಲ್ಪನೆಯಾಗಿದೆ. ಅದು ಒಡಂಬಡಿಕೆ, ಹೇರಿಕೆ, ಬಲಪ್ರಯೋಗ ಮುಂತಾದ ಲಕ್ಷಣಗಳನ್ನು ಮೈಗೂಡಿಸಿಕೊಂಡು ಬೆಳೆದಿರುವಂತದ್ದು. ವಸಾಹತು ಕರ್ನಾಟಕದ ನಗರ ವ್ಯವಸ್ಥೆಯ ಕುರಿತು ಅಧ್ಯಯನ ನಡೆಸುವಾಗ ಏಕರೂಪದ ತೀರ್ಮಾನಗಳನ್ನು ತೆಗೆದುಕೊಳ್ಳುವುದು ಸಾಧ್ಯವಾಗುವುದಿಲ್ಲ. ಏಕೆಂದರೆ ಕರ್ನಾಟಕವು ಹಲವಾರು ಘಟಕಗಳಾಗಿ ವಿಭಜನೆಗೊಂಡಿತ್ತು. ಪ್ರತಿಯೊಂದ ಪ್ರದೇಶವನ್ನೂ ಅಲ್ಲಿನ ಭೌಗೋಳಿಕತೆ ಮತ್ತು ಜನಜೀವನದ ಹಿನ್ನಲೆಯಿಂದಲೇ ಅಧ್ಯಯನ ನಡೆಸಬೇಕಾಗುತ್ತದೆ.
ವಸಾಹತು ಕರ್ನಾಟಕದಲ್ಲಿನ ನಗರೀಕರಣದ ಕುರಿತು ಹೆಚ್ಚಿನ ಅಧ್ಯಯನಗಳು ನಡೆದಿಲ್ಲ. ವಸಾಹತುಶಾಹಿ ಧೋರಣೆಯ ಕುರಿತು ಕೆಲವೊಂದು ಅಧ್ಯಯನಗಳು ನಡೆದಿವೆಯಾದರೂ, ಪೇಟೆ-ಪಟ್ಟಣಗಳ ಹುಟ್ಟು ಮತ್ತು ಬೆಳವಣಿಗೆಯ ಮೇಲೆ ವಸಾಹತುಶಾಹಿ ಬೀರಿದ ಪ್ರಭಾವ ಯಾವ ರೀತಿಯದ್ದು ಹಾಗೂ ನಗರೀಕರಣ ಪ್ರಕ್ರಿಯೆಯು ಯಾವ ರೀತಿಯ ವಸಾಹತುಶಾಹಿ ಅನುಭವಕ್ಕೆ ಒಳಗಾಗಿತ್ತು ಎನ್ನುವುದರ ಕುರಿತು ಅಧ್ಯಯನಗಳು ನಡೆದಿಲ್ಲ.
ಪ್ರಸ್ತುತ ಅಧ್ಯಯನವು ಪತ್ರಾಗಾರವನ್ನೇ ಹೆಚ್ಚಾಗಿ ಅವಲಂಬಿಸಿರುವಂತದ್ದು. ವಿದೇಶಿ ಪ್ರವಾಸಿಗರ ಹಾಗೂ ಬ್ರಿಟಿಷ್ ಆಡಳಿತಗಾರರ ವರದಿಗಳು ಮತ್ತು ದಾಖಲೆಗಳು, ಸ್ಥಳೀಯ ಲಿಖಿತ ಮತ್ತು ಮೌಖಿಕ ಆಕರಗಳು ಹಾಗೂ ಬ್ರಿಟಿಷ್ ಆಳ್ವಿಕೆಯ ಅವಧಿಯಲ್ಲಿ ನಿರ್ಮಾಣಗೊಂಡ ಸ್ಮಾರಕಗಳು ಮುಂತಾದವು ಈ ಅಧ್ಯಯನಕ್ಕೆ ನೆರವಾದ ಪ್ರಮುಖ ಆಕರಗಳು. ಅದರೊಂದಿಗೆ ಭಾರತದ ಇನ್ನಿತರ ಪ್ರದೇಶಗಳ ನಗರೀಕರಣದ ಕುರಿತು ಈಗಾಗಲೇ ಪ್ರಕಟಗೊಂಡ ಕೃತಿಗಳು ಮತ್ತು ಲೇಖನಗಳು ವಸಾಹತು ನಗರ ನೀತಿಯನ್ನು ಅರ್ಥೈಸಿಕೊಳ್ಳುವುದಕ್ಕೆ ನೆರವಾಗುತ್ತವೆ. ಬ್ರಿಟಿಷ್ ಆಡಳಿತಗಾರರ ಬರಹಗಳು ಪೂರ್ವಾಗ್ರಹ ಪೀಡಿತವಾಗಿದ್ದು ಅವುಗಳನ್ನು ಎಚ್ಚರಿಕೆಯಿಂದ ಅಧ್ಯಯನ ನಡೆಸಬೇಕಾಗುತ್ತದೆ. ಅದೇ ರೀತಿಯ ಸ್ಥಳೀಯ ಆಕರಗಳಲ್ಲಿನ ವೈಭವೀಕೃತ ನಿರೂಪಣೆಗಳನ್ನು ಕೈಬಿಡಬೇಕಾಗುತ್ತದೆ. ಈ ಎಲ್ಲ ಎಚ್ಚರಿಕೆಗಳೊಂದಿಗೆ ಪ್ರಸ್ತುತ ಅಧ್ಯಯನವನ್ನು ನಡೆಸಲಾಗಿದೆ.
ಯುರೋಪ್ ಕೇಂದ್ರಿತ ಅಧ್ಯಯನಗಳು ನಗರೀಕರಣದ ಕುರಿತು ಚರ್ಚಿಸುವಾಗ ಯುರೋಪಿನಲ್ಲಾದ ಕೈಗಾರಿಕಾ ಕ್ರಾಂತಿಯನ್ನು ಆರಂಭಿಕ ಘಟ್ಟವನ್ನಾಗಿ ಪರಿಗಣಿಸಿ ಅಲ್ಲಿಂದ ಚರ್ಚೆಯನ್ನು ಬೆಳೆಸುತ್ತವೆ. ತಂತ್ರಜ್ಞಾನ ಕ್ಷೇತ್ರದಲ್ಲಾದ ಬದಲಾವಣೆ, ಕೈಗಾರಿಕಾ ಬಂಡವಾಳದ ಹುಟ್ಟು, ಹೊಸ ಪ್ರಯೋಗ ಮತ್ತು ಆಲೋಚನೆಗಳ ಹಿನ್ನೆಲೆಯಲ್ಲಿ ನಗರೀಕರಣ ಮತ್ತು ಕೈಗಾರೀಕರಣ ಪರಿಕಲ್ಪನೆಗಳನ್ನು ಕಟ್ಟಲಾಯಿತು. ಮುಂದುವರಿದ ಪಶ್ಚಿಮವು ಹಿಂದುಳಿದ ಪೂರ್ವವನ್ನು ನಾಗರಿಕತೆಯತ್ತ ಕೊಂಡೊಯ್ಯುವುದೇ ಯುರೋಪ್ ಕೇಂದ್ರಿತ ಅಧ್ಯಯನಗಳಲ್ಲಿನ ಪ್ರಮುಖ ವಿಚಾರಧಾರೆ, ರೋಡ್ಸ್ ಮರ್ಪಿ, ರಾಬರ್ಟ್ ರೆಡ್‌ಫೀಲ್ಡ್, ಮಿಲ್ಟನ್ ಸಿಂಗರ್, ಸ್ಜೋಬರ್ಗ್ ಮುಂತಾದ ನಗರೀಕರಣದ ಮೇಲೆ ಅಧ್ಯಯನ ನಡೆಸಿಸ ಯುರೋಪಿನ ವಿದ್ವಾಂಸರು ಪಶ್ಚಿಮದ ನಗರಗಳು ಪೂರ್ವದ ನಗರಗಳಿಗಿಂತ ಹೇಗೆ ಭಿನ್ನವಾಗಿವೆ ಎನ್ನುವುದರ ಕುರಿತು ಚರ್ಚಿಸಿದರು. ರೋಡ್ಸ್ ಮರ್ಫಿ ಅವರ ಪ್ರಕಾರ ಬಂದರು ಪಟ್ಟಣಗಳು ಎನ್ನುವುದೇ ಏಷ್ಯಾಕ್ಕೆ ಹೊಸದು. ಬಂದರು ಪಟ್ಟಣಗಳು ನಿರ್ವಹಿಸಬೇಕಾದ ಕೆಲಸ ಕಾರ್ಯಗಳು ಯಾವುವು ಎನ್ನುವುದನ್ನು ತೋರಿಸಿಕೊಟ್ಟವರು ಯುರೋಪಿಯನ್ನರು. ಮರ್ಫಿ ಅವರ ಪ್ರಕಾರ ಏಷ್ಯಾದ ಪಟ್ಟಣಗಳು ಆಡಳಿತ ಕೇಂದ್ರಗಳಾಗಿದ್ದವು ಹಾಗೂ ರಾಜವಂಶಗಳ ಅವನತಿಯೊಂದಿಗೆ ಅವು ಅವನತಿ ಹೊಂದುತ್ತಿದ್ದವು. ಪಟ್ಟಣಗಳಿಗೆ ಅವುಗಳದ್ದೇ ಆದ ಅಸ್ತಿತ್ವವಿರಲಿಲ್ಲ ಎನ್ನುವುದು ಅವರ ವಾದ. ರೆಡ್‌ಫೀಲ್ಡ್ ಮತ್ತು ಸಿಂಗರ್ ಇದೇ ರೀತಿಯ ಅಭಿಪ್ರಾಯವನ್ನು ವ್ಯಕ್ತಪಡಿಸಿದರು. ಅವರ ಪ್ರಕಾರ ಏಷ್ಯಾದ ಪಟ್ಟಣಗಳು ಹಳೆಯ ಸಂಪ್ರದಾಯಗಳನ್ನೇ ಮುಂದುವರಿಸಿಕೊಂಡು ಬಂದವು. ಪಶ್ಚಿಮದ ಪ್ರಭಾವಕ್ಕೆ ಒಳಗಾದ ಹಲವಾರು ಪಟ್ಟಣಗಳು ಹೊಸ ಬಗೆಯ ಆಲೋಚನೆಯನ್ನು ಹುಟ್ಟು ಹಾಕಿ ನಗರ ಕೇಂದ್ರಗಳಿಗೊಂದು ಖಚಿತತೆಯನ್ನು ತಂದುಕೊಟ್ಟವು. ಸ್ಜೋಬರ್ಗ್ ಇದೇ ರೀತಿಯ ಅಭಿಪ್ರಾಯವನ್ನು ವ್ಯಕ್ತಪಡಿಸುತ್ತಾ ಕೈಗಾರಿಕಾ ಪಟ್ಟಣಗಳ ಕುರಿತು ಹೊಸ ವ್ಯಾಖ್ಯೆಯನ್ನು ನೀಡಿದರು. ಅವರ ಪ್ರಕಾರ ಕೈಗಾರಿಕಾ ಪೂರ್ವ ಪಟ್ಟಣಗಳು ಸಂಪ್ರದಾಯಸ್ಥವಾಗಿದ್ದು ತಂತ್ರಜ್ಞಾನದ ವಿಚಾರದಲ್ಲಿ ತುಂಬ ಹಿಂದುಳಿದಂತವು. ಆದರೆ ಕೈಗಾರಿಕಾ ಪಟ್ಟಣಗಳು ತಂತ್ರಜ್ಞಾನದಲ್ಲಿ ಮುಂದುವರಿದ ಹಾಗೂ ಅತ್ಯಂತ ಆಧುನಿಕವಾದಂತವು. ಇದಕ್ಕೆ ಪ್ರತಿಯಾಗಿ ಸ್ಥಳೀಯವಾಗಿ ಹುಟ್ಟಿಕೊಂಡ ವಾದದ ಪ್ರಕಾರ ಏಷ್ಯಾದ ಅಥವಾ ಭಾರತದ ಪಟ್ಟಣಗಳು ನಿರ್ದಿಷ್ಟ ಕೆಲಸಕಾರ್ಯಗಳನ್ನು ನಿರ್ವಹಿಸುತ್ತಿದ್ದವು ಹಾಗೂ ಅವು ಹಂತ ಹಂತವಾಗಿ ವಿಕಾಸಹೊಂದುತ್ತಿದ್ದವು. ಆದರೆ ಯುರೋಪಿಯನ್ನರ ಆಗಮನ ಈ ವಿಕಾಸವನ್ನು ಮೊಟಕುಗೊಳಿಸಿ ಅದರ ಮೇಲೆ ಯುರೋಪಿನ ಮಾದರಿಯನ್ನು ಹೇರಿತು.
ವಸಾಹತು ಕರ್ನಾಟಕದ ನಗರೀಕರಣದ ಕುರಿತು ಸಮಗ್ರವಾಗಿ ಚರ್ಚೆ ನಡೆಸುವ ಕೃತಿ ಇಲ್ಲಿಯವರೆಗೆ ಬಂದಿಲ್ಲವೆಂದೇ ಹೇಳಬೇಕು. ಆದರೆ ಕರ್ನಾಟಕದ ಕೆಲವು ಪಟ್ಟಣಗಳ ಕುರಿತು ಬಿಡಿ ಬಿಡಿಯಾದ ಅಧ್ಯಯನಗಳು ಆಗಿವೆ. ಬ್ರಿಟಿಷ್ ಆಳ್ವಿಕೆಯ ಅವಧಿಯಲ್ಲಿ ಮೈಸೂರು ಸಂಸ್ಥಾನಕ್ಕೆ ಸೇರಿದ ಪಟ್ಟಣಗಳು ಹೊಸ ಹೊಸ ಪ್ರಯೋಗಗಳನ್ನು ಮಾಡುವ ಕೇಂದ್ರಗಳಾಗಿದ್ದವು. ಅಲ್ಲಿ ಬ್ರಿಟಿಷರ ನೇರ ಹಸ್ತಕ್ಷೇಪವಿರುತ್ತಿತ್ತು. ಪಟ್ಟಣಗಳು ಕೈಗಾರಿಕಾ ಕೇಂದ್ರಗಳಾಗಿ ಹಾಗೂ ವ್ಯಾಪಾರ ಕೇಂದ್ರಗಳಾಗಿ ಬೆಳೆದವು. ಮದರಾಸ್ ಮತ್ತು ಬಾಂಬೆ ಪ್ರೆಸಿಡೆನ್ಸಿಗೆ ಸೇರಿದ್ದ ಕರ್ನಾಟಕದ ಅನೇಕ ಪ್ರದೇಶಗಳು ಹಲವಾರು ಕ್ಷೇತ್ರಗಳಲ್ಲಿ ಮುಂದುವರಿದಿದ್ದವು. ಆದರೆ ಹೈದರಾಬಾದಿನ ನಿಜಾಮನ ಆಳ್ವಿಕೆಗೆ ಒಳಪಟ್ಟಿದ್ದ ಪ್ರದೇಶಗಳು ಹೆಚ್ಚಿನ ಅಭಿವೃದ್ಧಿಯನ್ನು ಹೊಂದಿರಲಿಲ್ಲ. ಈ ತಾರತಮ್ಯಗಳ, ಪ್ರಾದೇಶಿಕ ಅಸಮಾನತೆಗಳ ಹಾಗೂ ಇವುಗಳಿಗೆ ಸಂಬಂಧಿಸಿದ ಬ್ರಿಟಿಷ್ ನೀತಿಗಳ ಕುರಿತು ಅಧ್ಯಯನ ನಡೆಸಿದಾಗ ಮಾತ್ರ ಕರ್ನಾಟಕದ ನಗರ ವ್ಯವಸ್ಥೆಯ ಕುರಿತು ಸ್ಪಷ್ಟ ಚಿತ್ರಣ ಸಿಗಲು ಸಾಧ್ಯ. ಹಲವಾರು ಘಟಕಗಳಾಗಿ ವಿಭಜನೆಗೊಂಡಿದ್ದ ಕರ್ನಾಟಕವನ್ನು ಆಯಾ ಪ್ರದೇಶ, ಸಂದರ್ಭ ಮತ್ತು ಪರಿಸ್ಥಿತಿಗನುಗುಣವಾಗಿ ಅಧ್ಯಯನ ನಡೆಸುವ ಪ್ರಯತ್ನವನ್ನು ಈ ಅಧ್ಯಯನದಲ್ಲಿ ಮಾಡಲಾಗಿದೆ.
ವಸಾಹತು ಆಳ್ವಿಕೆಯ ಸ್ವರೂಪದ ಹಾಗೂ ವಸಾಹತು ನಗರ ನೀತಿಯ ಕುರಿತು ಭಾರತಕ್ಕೆ ಸಂಬಂಧಿಸಿದಂತೆ ಅನೇಕ ಅಧ್ಯಯನಗಳು ನಡೆದಿವೆ. ಉದಾಹರಣೆಗೆ ಬಿಪನ್ ಚಂದ್ರ, ಇರ್ಫಾನ್ ಹಬೀಬ್, ಧರ್ಮಕುಮಾರ್, ಎಂ.ಎನ್. ಪರ್ಸನ್, ಪ್ರಮೀಳಾ ನೈಟಿಂಗೇಲ್, ಶಾರದಾ ರಾಜು, ಕೆ.ಕೆ.ಪಿಳ್ಳೆ ಮುಂತಾದವರ ಬರಹಗಳು ವಸಾಹತುಶಾಹಿ ಧೋರಣೆಯ ಕುರಿತು ಉಪಯುಕ್ತ ಮಾಹಿತಿಗಳನ್ನು ನೀಡುತ್ತವೆ. ನಗರೀಕರಣವನ್ನೇ ಕೇಂದ್ರವಾಗಿಟ್ಟುಕೊಂಡು ಅನೇಕ ಅಧ್ಯಯನಗಳು ನಡೆದಿವೆ. ಆರ್.ಎಸ್. ಶರ್ಮ, ಇಂದು ಬಂಗಾ, ವಿಜಯ್‌ಕುಮಾರ್ ಟಾಕೂರ್, ದಿಲೀಪ್ ಬಸು, ಸಿ.ಎ.ಬೈಲಿ, ಎ.ಬೋಸ್, ಆಶಿನ್‌ದಾಸ್ ಗುಪ್ತ, ಜೆ.ಎಸ್. ಗ್ರೆವಾಲ್, ಅರ್. ಚಂಪಕಲಕ್ಷ್ಮಿ, ಸಂಜಯ್ ಸುಬ್ರಹ್ಮಣ್ಯ, ಓ.ಪಿ. ಪ್ರಸಾದ್, ಸಿನ್ನಪ್ಪ ಅರಸರತ್ನಂ ಮುಂತಾದವರು ನಗರೀಕರಣಕ್ಕೆ ಸಂಬಂಧಿಸಿದ ವಿವಿಧ ವಿಚಾರಗಳ ಕುರಿತು ಮಹತ್ವದ ಕೃತಿಗಳನ್ನು ರಚಿಸಿದ್ದಾರೆ. ಇವರ ಬರಹಗಳು ನಗರ ಕೇಂದ್ರಗಳ ಹುಟ್ಟು-ಬೆಳವಣಿಗೆ-ಅವನತಿ, ವಿವಿಧ ಸ್ವರೂಪದ ನಗರ ಕೇಂದ್ರಗಳು, ಬಂದರು ಪಟ್ಟಣಗಳು, ನಗರ ಸಮುದಾಯಗಳು ಮುಂತಾದ ವಿಚಾರಗಳ ಕುರಿತು ಉಪಯುಕ್ತ ಮಾಹಿತಿಗಳನ್ನು ನೀಡುತ್ತವೆ. ಇವು ವಸಾಹತು ಕರ್ನಾಟಕದ ನಗರ ವ್ಯವಸ್ಥೆಯ ಕುರಿತು ಕೆಲವೊಂದು ತೀರ್ಮಾನಗಳನ್ನು ತೆಗೆದುಕೊಳ್ಳುವುದಕ್ಕೆ ಸಹಕಾರಿಯಾಗುತ್ತವೆ.
ಪ್ರಸ್ತುತ ಅಧ್ಯಯನದಲ್ಲಿ ವಸಾಹತು ಕರ್ನಾಟಕದ ನಗರ ವ್ವವಸ್ಥೆಯನ್ನು ವಸಾಹತು ಕರ್ನಾಟಕದ ಭೌಗೋಳಿಕ ಎಲ್ಲೆ ಕಟ್ಟುಗಳು, ಕೃಷಿಯ ವಾಣಿಜ್ಯೀಕರಣ ಮತ್ತು ಮಾರುಕಟ್ಟೆಯ ಪ್ರವೇಶ, ವ್ಯಾಪಾರ ಮತ್ತು ವಾಣಿಜ್ಯ, ಕೈಗಾರಿಕೆ ಮತ್ತು ಕೈಗಾರೀಕರಣ, ಸಾರಿಗೆ ವ್ಯವಸ್ಥೆ, ಮುನಿಸಿಪಾಲಿಟಿಗಳು ಮತ್ತು ನಗರಾಡಳಿತ ಎನ್ನುವ ಅಧ್ಯಾಯಗಳ ಮೂಲಕ ವಿವರಿಸುವ ಪ್ರಯತ್ನವನ್ನು ಮಾಡಲಾಗಿದೆ. ಮೈಸೂರು ಸಂಸ್ಥಾನ, ಮದರಾಸು ಪ್ರೆಸಿಡೆನ್ಸಿ, ಬಾಂಬೆ ಪ್ರೆಸಿಡೆನ್ಸಿ, ಹೈದರಾಬಾದ್ ಕರ್ನಾಟಕ ಮತ್ತು ಕೊಡಗು ಪ್ರದೇಶಗಳಲ್ಲಿ ವಸಾಹತು ಆಳ್ವಿಕೆಯಲ್ಲಿ ಇದ್ದ ಸಾರಿಗೆ ವ್ಯವಸ್ಥೆ, ವ್ಯಾಪಾರ ಮತ್ತು ವಾಣಿಜ್ಯ, ನಗರಾಡಳಿತ, ಕೈಗಾರಿಕೆಗಳು ಮುಂತಾದ ವಿಚಾರಗಳನ್ನು ಬೇರೆ ಬೇರೆಯಾಗಿಯೇ ನೋಡಲಾಗಿದೆ. ಬ್ರಿಟಿಷರು ಕರ್ನಾಟಕವನ್ನು ತಮ್ಮ ಅನುಕೂಲಕ್ಕೆ ತಕ್ಕಂತೆ ವಿಂಗಡಿಸಿಕೊಂಡರು. ಟಿಪ್ಪು ಸುಲ್ತಾನನ ಪತನ ಬಳಿಕ ಬ್ರಿಟಿಷರು ಕರ್ನಾಟಕದ ಮೇಲೆ ಹೆಚ್ಚು ಕಡಿಮೆ ತಮ್ಮ ಏಕಸ್ವಾಮ್ಯವನ್ನು ಸ್ಥಾಪಿಸಿಕೊಂಡರು. ಹೈದರಾಬಾದಿನ ನಿಜಾಮ, ಮರಾಠರು ಮತ್ತು ಮೈಸೂರಿನ ಅರಸರನ್ನು ತಮ್ಮ ಅಧೀನದಲ್ಲಿಟ್ಟುಕೊಳ್ಳಲು ಬ್ರಿಟಿಷರು ಹೆಚ್ಚು ಕಷ್ಟಪಡಲಿಲ್ಲ. ಬ್ರಿಟಿಷ್ ಸರಕಾರ ತಮ್ಮ ಅಧಿಕಾರಿಗಳನ್ನು ನೇಮಿಸುವುದರ ಮೂಲಕ ಆಡಳಿತವನ್ನು ನಿಯಂತ್ರಿಸುತ್ತಿತ್ತು. ಕರ್ನಾಟಕವು ಹಲವಾರು ಘಟಕಗಳಾಗಿ ವಿಭಜನೆಗೊಂಡಿದ್ದರೂ, ಬ್ರಿಟಿಷ್ ಸರಕಾರ ಅವೆಲ್ಲವುಗಳ ಮೇಲೆ ತನ್ನ ನಿಯಂತ್ರಣ ಸಾಧಿಸಿತ್ತು. ಬ್ರಿಟಿಷರು ಕರ್ನಾಟಕವನ್ನು ವಿಭಜಿಸುವುದರ ಮೂಲಕ ಬ್ರಿಟಿಷ್ ಕರ್ನಾಟಕವನ್ನು ನಿರ್ಮಿಸಿಕೊಂಡರು. ರಾಜಕೀಯ ಸ್ಥಿರತೆಯನ್ನು ಸ್ಥಾಪಿಸಲು ಯಾವ ಯಾವ ತಂತ್ರಗಳನ್ನು ಬಳಸಬೇಕೋ ಅವೆಲ್ಲವುಗಳನ್ನು ಬ್ರಿಟಿಷರು ಬಳಸಿದರು. ಬ್ರಿಟಿಷರು ತಮ್ಮ ವ್ಯಾಪಾರದ ಮತ್ತು ಸೈನಿಕ ಉದ್ದೇಶಗಳ ಈಡೇರಿಕೆಗೆ ನೆರವಾಗಬಲ್ಲ ವರ್ಗವೊಂದನ್ನು ಸ್ಥಳೀಯವಾಗಿಯೇ ಹುಟ್ಟು ಹಾಕಿದರು. ಅದು ಸಣ್ಣಪುಟ್ಟ ಅರಸುಮನೆತನಗಳಿರಬಹುದು ಅಥವಾ ಜಮೀನ್ದಾರರಿರಬಹುದು ಅಥವಾ ಮಧ್ಯವರ್ತಿ ಕೆಲಸ ಮಾಡುವ ಶ್ರೀಮಂತ ವರ್ತಕರಿರಬಹುದು.
ಬ್ರಿಟಿಷರು ತಮ್ಮ ವ್ಯಾಪಾರದ ಮತ್ತು ಮಿಲಿಟರಿ ಉದ್ದೇಶಗಳಿಗೆ ನಿರ್ಮಿಸಿದ ರಸ್ತೆಗಳು, ರೈಲು ಮಾರ್ಗಗಳು ಹಾಗೂ ಸಾರಿಗೆ ಕ್ಷೇತ್ರದಲ್ಲಾದ ಇನ್ನಿತರ ಬದಲಾವಣೆಗಳು ಸ್ಥಳೀಯ ಅರ್ಥವ್ಯವಸ್ಥೆಯ ಮೇಲೂ ಗಾಢವಾದ ಪರಿಣಾಮಗಳನ್ನು ಬೀರಿತು. ಬ್ರಿಟಿಷ್ ಆಳ್ವಿಕೆಯಲ್ಲಿ ನಿರ್ಮಾಣಗೊಂಡ ಘಟ್ಟ ರಸ್ತೆಗಳ ಹಾಗೂ ರೈಲು ಮಾರ್ಗಗಳ ಕುರಿತು ಪ್ರಸ್ತುತ ಅಧ್ಯಯನದಲ್ಲಿ ಕೂಲಂಕಷವಾಗಿ ಚರ್ಚಿಸಲಾಗಿದೆ. ೧೮೫೦ರ ನಂತರ ಸಾರಿಗೆ ಮತ್ತು ತಂತ್ರಜ್ಞಾನ ಕ್ಷೇತ್ರದಲ್ಲಾದ ಬದಲಾವಣೆಗಳಿಂದಾಗಿ ಭಾರತವು ಹಲವಾರು ವಿಚಾರಗಳಲ್ಲಿ ಇಂಗ್ಲೆಂಡಿಗೆ ಹತ್ತಿರವಾಗುತ್ತಾ ಹೋಯಿತು. ಬ್ರಿಟಿಷ್ ಸರಕಾರದ ಉದ್ದೇಶವೂ ಅದಾಗಿತ್ತು. ಬರ್ಟನ್‌ಸ್ಟೈನ್ ಅವರ ಪ್ರಕಾರ ೧೯೧೦ರ ವೇಳೆಗೆ ಭಾರತವು ಪ್ರಪಂಚದ ನಾಲ್ಕನೆಯ ಅತಿದೊಡ್ಡ ರೈಲ್ವೆ ಸಂಪರ್ಕವನ್ನು ಹೊಂದಿದ ರಾಷ್ಟ್ರವಾಗಿ ಬೆಳೆಯಿತು. ಬ್ರಿಟಿಷರು ರೈಲ್ವೆಯ ಮೇಲೆ ಅತಿಯಾದ ಭರವಸೆಯನ್ನು ಹೊಂದಿದ್ದರು. ಕೃಷಿ ಉತ್ಪನ್ನಗಳನ್ನು ಮಾರುಕಟ್ಟೆಗೆ ಅತ್ಯಂತ ಶೀಘ್ರವಾಗಿ ತಲುಪಿಸಲು ಹಾಗೂ ಗಲಭೆಗ್ರಸ್ತ ಪ್ರದೇಶಗಳಿಗೆ ಸೈನಿಕರನ್ನು ಅತ್ಯಂತ ಬೇಗ ಕಳುಹಿಸಲು ರೈಲು ಸಹಕಾರಿಯಾಯಿತು. ಇದರ ಲಾಭವನ್ನು ಸ್ಥಳೀಯ ಪಟ್ಟಣಗಳೂ ಪಡೆದುಕೊಂಡವು. ಅನೇಕ ಪಟ್ಟಣಗಳು ತಮ್ಮ ನೆರೆಯ ಹಾಗೂ ಹೊರ ರಾಜ್ಯದ ಪಟ್ಟಣಗಳೊಂದಿಗೆ ನೇರ ಸಂಪರ್ಕವನ್ನು ಸಾಧಿಸಿದವು. ಹೀಗೆ ಬ್ರಿಟಿಷರು ತಮ್ಮ ವ್ಯಾಪಾರ, ಮಿಲಿಟರಿ ಮತ್ತು ರಾಜತಾಂತ್ರಿಕ ಉದ್ದೇಶಗಳ ಈಡೇರಿಕೆಗೆ ನಡೆಸಿದ ಪ್ರಯೋಗ ಮತ್ತು ಪ್ರಯತ್ನಗಳು ಸ್ಥಳೀಯವಾಗಿಯೂ, ಅದು ಬ್ರಿಟಿಷರು ಭಾರತವನ್ನು ಬಿಟ್ಟು ಹೋದ ಮೇಲೂ, ಅನೇಕ ರೀತಿಯ ಬದಲಾವಣೆಗಳಿಗೆ ಕಾರಣವಾಯಿತು. ಉದಾಹರಣೆಗೆ ವಾಣಿಜ್ಯ ಬೆಳೆಗಳನ್ನು ಬೆಳೆಯುವುದು, ಆಡಳಿತವನ್ನು ವ್ಯವಸ್ಥಿತಗೊಳಿಸಿರುವುದು, ಇಂಗ್ಲೀಷ್ ಶಿಕ್ಷಣವನ್ನು ಜಾರಿಗೊಳಿಸಿರುವುದು, ಹೊಸರಸ್ತೆಗಳ ನಿರ್ಮಾಣ ಮತ್ತು ರೈಲ್ವೆಯ ಪ್ರವೇಶ, ಸ್ಮಾರಕಗಳ ರಕ್ಷಣೆ ಮುಂತಾದವು ಬ್ರಿಟಿಷರ ಅವಶ್ಯಕತೆಗಳನ್ನು ಪೂರೈಸುವುದರ ಜೊತೆ ಜೊತೆಗೆ ಸ್ವತಂತ್ರ ಭಾರತ ನಿರ್ಮಾಣಗೊಳ್ಳುವ ಪ್ರಕ್ರಿಯೆಗೂ ನೆರವಾಯಿತು. ಹಲವಾರು ನಗರ ಕೇಂದ್ರಗಳು ಸ್ವತಂತ್ರ ಘಟಕಗಳಾಗಿ ರೂಪುಗೊಳ್ಳುವುದರ ಜೊತೆಗೆ ಮಹಾನಗರಗಳಾಗಿಯೂ ಬೆಳೆಯುವಂತಾಯಿತು.
ಬ್ರಿಟಿಷ್ ಆಳ್ವಿಕೆಯಲ್ಲಿ ಗ್ರಾಮೀಣ ಮತ್ತು ನಗರ ವ್ಯವಸ್ಥೆಗಳೆರಡರಲ್ಲೂ ಆದ ಬದಲಾವಣೆಗಳ ಲಾಭವನ್ನು ಪಡೆದುಕೊಂಡವರಲ್ಲಿ ಹೆಚ್ಚಿನವರು ಸಮಾಜದ ಮೇಲ್‌ಸ್ತರದಲ್ಲಿ ಇದ್ದವರೇ ಆಗಿದ್ದರು. ಇಂಗ್ಲಿಷ್ ಶಿಕ್ಷಣವನ್ನು ಪಡದುಕೊಂಡವರು ಬದಲಾವಣೆಗಳ ಅಲೆಗಳನ್ನು ಅದಷ್ಟು ಬೇಗ ತಮ್ಮದಾಗಿಸಿಕೊಳ್ಳುತ್ತಿದ್ದರು. ಆದರೆ ಬ್ರಿಟಿಷ್ ಆಳ್ವಿಕೆಯ ಅವಧಿಯಲ್ಲಿ ಉಂಟಾದ ಹೆಚ್ಚಿನ ಪ್ರಮಾಣದ ವಲಸೆ ಹಿಂದಿದ್ದ ವ್ಯವಸ್ಥೆಯನ್ನು ಸ್ವಲ್ಪಮಟ್ಟಿಗೆ ಬದಲಾಯಿಸುವಲ್ಲಿ ಯಶಸ್ವಿಯಾಯಿತು. ತೋಟದ ಉದ್ಯಮ, ಕೈಗಾರಿಕೆಗಳ ಸ್ಥಾಪನೆ, ರಸ್ತೆ ಮತ್ತು ರೈಲು ಮಾರ್ಗದ ನಿರ್ಮಾಣ ಮುಂತಾದವುಗಳಿಂದಾಗಿ ಹೆಚ್ಚೆಚ್ಚು ಜನರು ಗ್ರಾಮೀಣ ಪ್ರದೇಶಗಳಿಂದ ನಗರ ಪ್ರದೇಶಗಳಿಗೆ ವಲಸೆ ಬರುವಂತಾಯಿತು. ಹೊಲದಿಂದ ಕಾರ್ಖಾನೆಗೆ, ಹಳ್ಳಿಯಿಂದ ನಗರಕ್ಕೆ ಜನರ ವಲಸೆ ಆರಂಭಗೊಂಡಿತು. ಇದು ಸಮಾಜದಲ್ಲಿ ಒಂದು ರೀತಿಯ ಸಂಕೀರ್ಣತೆಯನ್ನು ಹುಟ್ಟುಹಾಕಿದರೂ ಅಲ್ಲಿ ಬದಲಾವಣೆಗೆ ಅವಕಾಶವಿತ್ತು. ಅನೇಕ ನಗರ ಸಮುದಾಯಗಳು ತಮ್ಮ ತಮ್ಮ ಸಮುದಾಯಗಳ ಏಳಿಗೆಯ ಕುರಿತು ಆಲೋಚಿಸುವ ಹಾಗೂ ಅದಕ್ಕೆ ಸಂಬಂಧಿಸಿದ ಸಂಘ ಸಂಸ್ಥೆಗಳನ್ನು ಹುಟ್ಟು ಹಾಕುವ ಕೆಲಸದಲ್ಲಿ ತೊಡಗಿದವು. ನಗರ ಕೇಂದ್ರಗಳಲ್ಲಿ ಜನಸಂಖ್ಯೆ ನಿಧಾನವಾಗಿ ಹೆಚ್ಚುತ್ತಲೇ ಹೋಯಿತು. ಅದಕ್ಕೆ ವೈದ್ಯಕೀಯ ಕ್ಷೇತ್ರದಲ್ಲಿ ಅದ ಬೆಳವಣಿಗೆಗಳು, ಸಾರ್ವಜನಿಕ ಆರೋಗ್ಯ, ಆಹಾರ ಪದಾರ್ಥಗಳ ಸರಬರಾಜಿನಲ್ಲಿ ಅದ ಅಬಿವೃದ್ಧಿ ಮುಂತಾದವು ಕಾರಣಗಳಾದವು. ವರ್ತಕ ಸಮುದಾಯಗಳು ನಗರ ಕೇಂದ್ರಗಳಲ್ಲಿ ವಾಸಿಸುತ್ತಿದ್ದು ನಗರಗಳ ವ್ಯಾಪ್ತಿ ವಿಸ್ತರಿಸುವುದಕ್ಕೂ ಕಾರಣವಾದವು. ಜನಸಂಖ್ಯೆಯ ಹೆಚ್ಚಳದಿಂದಾಗಿ ಕೊಳಚೆ ಪ್ರದೇಶಗಳು ಹುಟ್ಟಿಕೊಂಡವು. ಕೈಗಾರಿಕಾ ಕಾರ್ಮಿಕರಲ್ಲಿ ಅನೇಕರು, ಪಟ್ಟಣಗಳನ್ನು ಶುಚಿಗೊಳಿಸುವವರು, ಕಸವನ್ನು ಸಾಗಿಸುವವರು ಮುಂತಾದವರು ಕೊಳೆಗೇರಿಗಳಲ್ಲಿ ವಾಸಿಸುವ ಒತ್ತಾಯಕ್ಕೆ ಒಳಗಾಗಿದ್ದರು. ಸ್ವಾತಂತ್ರ್ಯೋತ್ತರ ಅವಧಿಯಲ್ಲಂತೂ ಈ ಸಮಸ್ಯೆ ಭೀಕರವಾಗಿ ಕಂಡುಬಂತು. ಈ ಎಲ್ಲ ವಿಚಾರಗಳನ್ನು ಅತ್ಯಂತ ಸೂಕ್ಷ್ಮವಾಗಿ ಅಧ್ಯಯನ ನಡೆಸಿದಾಗ ಮಾತ್ರ ವಸಾಹತು ಕರ್ನಾಟಕದ ನಗರ ವ್ಯವಸ್ಥೆಯ ಹಲವಾರು ಮುಖಗಳು ಅನಾವರಣಗೊಳ್ಳಲು ಸಾಧ್ಯ.
ವಸಾಹತುಶಾಹಿ ಮತ್ತು ನಗರೀಕರಣ: ೪. ವ್ಯಾಪಾರ ಮತ್ತು ವಾಣಿಜ್ಯ (೨)
ವರ್ತಕ ಸಮುದಾಯಗಳು
ಬ್ರಿಟಿಷ್ ಕರ್ನಾಟಕದಲ್ಲಿ ವಿವಿಧ ಆಡಳಿತಗಳಿಗೆ ಒಳಪಟ್ಟಿದ್ದ ಎಲ್ಲ ಪ್ರದೇಶಗಳೂ ವ್ಯಾಪಾರದ ಮೂಲಕ ಪರಸ್ಪರ ಸಂಪರ್ಕವನ್ನು ಸಾಧಿಸಿದ್ದವು. ಬಳ್ಳಾರಿ ಮತ್ತು ಮೈಸೂರು ಒಂದು ಕಡೆ, ಧಾರವಾಡ ಮತ್ತು ಕೆನರಾ ಇನ್ನೊಂದು ಕಡೆ ಈ ಸ್ಥಳಗಳ ನಡುವೆ ವರ್ತಕರು ವ್ಯಾಪಕವಾಗಿ ವ್ಯಾಪಾರ ವಹಿವಾಟು ನಡೆಸುತ್ತಿದ್ದರು. ಪ್ರತಿಯೊಂದು ನಗರ ಕೇಂದ್ರದಲ್ಲೂ ವರ್ತಕ ಸಮುದಾಯಗಳು ಇರುತ್ತಿದ್ದು, ಅವು ತಮ್ಮ ಬಹುಮುಖಿ ಚಟುವಟಿಕೆಗಳ ಮೂಲಕ ನಗರಗಳ ವ್ಯಾಪ್ತಿ ವಿಸ್ತಾರವಾಗುವಂತೆ ಮಾಡಿದವು. ನಗರ ಸಮುದಾಯಗಳು ಕೇವಲ ವ್ಯಾಪಾರವನ್ನಷ್ಟೇ ವೃತ್ತಿಯನ್ನಾಗಿರಿಸದೆ, ಕೈಗಾರಿಕೆಗಳನ್ನು ಸ್ಥಾಪಿಸುವುದು, ಬ್ಯಾಂಕುಗಳನ್ನು ಆರಂಭಿಸುವುದು,ಲೇವಾದೇವಿಗಾರರಾಗಿ ಕೆಲಸ ಮಾಡುವುದು, ಮಧ್ಯವರ್ತಿಗಳಾಗಿ ವ್ಯವಹರಿಸುವುದು ಮುಂತಾದ ಹತ್ತು ಹಲವು ಕೆಲಸಗಳನ್ನೂ ಮಾಡುತ್ತಿದ್ದರು. ಬ್ರಿಟಿಷ್ ಕರ್ನಾಟಕದ ಪ್ರಮುಖ ವರ್ತಕ ಸಮುದಾಯಗಳೆಂದರೆ ಬಣಜಿಗರು, ಗೌಡ ಸಾರಸ್ವತ ಬ್ರಾಹ್ಮಣರು (ಕೊಂಕಣಿಗಳು), ಗುಜರಾತಿಗಳು, ಮುಸ್ಲಿಮರು ಮತ್ತು ಕ್ರಿಶ್ಚಿಯನ್ನರು.
ಬಣಜಿಗರು ಕರ್ನಾಟಕದ ಪ್ರಮುಖ ವ್ಯಾಪಾರಸ್ಥರು. ಇವರು ಮುಖ್ಯವಾಗಿ ಬಟ್ಟೆ ವ್ಯಾಪಾರದಲ್ಲಿ ತೊಡಗಿಕೊಂಡಂತವರು. ನೇಕಾರರಿಗೆ ಬೇಕಾಗುವ ಸವಲತ್ತು, ಸೌಕರ್ಯಗಳನ್ನು ಒದಗಿಸುವುದು, ಹತ್ತಿ ಬಟ್ಟೆಗಳನ್ನು, ಕಚ್ಚಾಹತ್ತಿಯನ್ನು ಸಾಗಿಸುವುದು, ಮಾರಾಟ ಮಾಡುವುದು ಇವರ ಮುಖ್ಯ ಕೆಲಸವಾಗಿತ್ತು. ಹತ್ತಿ ಬೆಳೆಯುವ ಪ್ರದೇಶಗಳೊಂದಿಗೆ ಇವರು ನಿಕಟ ಸಂಪರ್ಕವನ್ನು ಇಟ್ಟುಕೊಂಡಿದ್ದರು. ಬಳ್ಳಾರಿ, ಆದೋನಿ, ಧಾರವಾಡ, ಹುಬ್ಬಳ್ಳಿ, ನರಗುಂದ, ನವಲಗುಂದ, ಗುತ್ತಿ, ಸವಣೂರು, ಗಜೇಂದ್ರಗಡ ಮುಂತಾದ ಹತ್ತಿ ಬೆಳೆಯುವ ಪ್ರದೇಶಗಳಲ್ಲಿ ಬಣಜಿಗರು ಸಾಲ ನೀಡುವ, ಹತ್ತಿಯನ್ನು ಖರೀದಿಸುವ, ವಿವಿಧ ಪ್ರದೇಶಗಳಿಗೆ ಸಾಗಿಸುವ ಕೆಲಸವನ್ನು ಮಾಡುತ್ತಿದ್ದರು. ಸಿದ್ಧ ವಸ್ತುಗಳನ್ನು ಬೆಂಗಳೂರು, ಶ್ರೀರಂಗಪಟ್ಟಣ, ಮೈಸೂರು, ಗುಬ್ಬಿ, ನಗರ, ಚಿತ್ರದುರ್ಗ, ಚನ್ನಪಟ್ಟಣ, ಮಂಗಳೂರು, ಭಟ್ಕಳ, ಹೊನ್ನಾವರ, ಕಾರವಾರ ಮುಂತಾದ ಪ್ರದೇಶಗಳಿಗೆ ಸಾಗಿಸಿ, ವ್ಯಾಪಾರ ನಡೆಸುತ್ತಿದ್ದರು.
ಕೊಂಕಣಿಗಳು ಅಥವಾ ಗೌಡ ಸಾರಸ್ವತ ಬ್ರಾಹ್ಮಣರು ಕರಾವಳಿ ತೀರದ ಪಟ್ಟಣಗಳಲ್ಲಿ ಹೆಚ್ಚಾಗಿ ವ್ಯಾಪಾರ ನಡೆಸುತ್ತಿದ್ದರು. ಇವರಲ್ಲಿ ಸಾರಸ್ವತರು, ಗೌಡ ಸಾರಸ್ವತರು, ಗುರ್ಜರ ಸಾರಸ್ವತರು. ಕಾಶ್ಮೀರಿ ಸಾರಸ್ವತರು ಮುಂತಾದ ಪಂಗಡಗಳಿದ್ದವು. ಕೊಂಕಣಿಗಳು ಭಾರತದ ಪಶ್ಚಿಮ ಕರಾವಳಿಯ ಪ್ರಮುಖ ವರ್ತಕ ಸಮುದಾಯವಾಗಿದ್ದು, ಮುಂಬಯಿಯಿಂದ ಕೇರಳದವರೆಗೆ ವ್ಯಾಪಾರ ನಡೆಸುತ್ತಿದ್ದರು. ಕೊಂಕಣಿಗಳು ಗೋವಾವನ್ನು ಪ್ರಮುಖ ಕೇಂದ್ರವನ್ನಾಗಿ ಆಯ್ಕೆ ಮಾಡಿಕೊಂಡಿದ್ದರು. ಅಲ್ಲಿಂದ ಕರ್ನಾಟಕದ ವಿವಿಧ ಪ್ರದೇಶಗಳಿಗೆ ವಲಸೆ ಬಂದರು. ಹೈದರ್ ಆಲಿಯು ಇವರನ್ನು ಮೈಸೂರು ರಾಜ್ಯಕ್ಕೆ ಬರಮಾಡಿಕೊಂಡನು. ಬ್ರಿಟಿಷರ ಆಳ್ವಿಕೆಯುದ್ದಕ್ಕೂ ಇವರು ಯಶಸ್ವಿ ವರ್ತಕರಾಗಿಯೇ ಮುಂದುವರಿದರು. ಬ್ರಿಟಿಷ್ ಮತ್ತು ಅರಬ್ ವರ್ತಕರ ನಡುವಿನ ಮನಸ್ತಾಪದ ಲಾಭವನ್ನು ಇವರು ಪಡೆದುಕೊಂಡರು. ಬಂದರು ಪಟ್ಟಣವಾದ ಮಂಗಳೂರಿನಲ್ಲಿ ಇವರು ಪ್ರಮುಖ ವ್ಯಾಪಾರಸ್ಥರಾಗಿ ಕಾಣಿಸಿಕೊಂಡರು. ಬ್ರಿಟಿಷರೊಂದಿಗೆ ಉತ್ತಮ ಸಂಬಂಧವನ್ನು ಹೊಂದಿದ್ದರು. ಕೊಂಕಣಿಗಳು ಪೋರ್ಚುಗೀಸರೊಂದಿಗೆ ನಡೆಸುತ್ತಿದ್ದ ವ್ಯಾಪಾರ ಅವರಿಗೆ ವ್ಯಾಪಾರ ಕ್ಷೇತ್ರದಲ್ಲಿ ಅಪಾರವಾದ ಅನುಭವವನ್ನು ತಂದುಕೊಟ್ಟಿತು. ಪೋರ್ಚುಗೀಸ್ ವರ್ತಕರಿಗೆ ಸ್ಥಳೀಯ ಏಜೆಂಟರಾಗಿಯೂ ಇವರು ಕೆಲಸ ಮಾಡುತ್ತಿದ್ದರು. ಸಮುದ್ರತೀರದ ಪಟ್ಟಣಗಳ ವ್ಯಾಪಾರ ಹೆಚ್ಚು ಕಡಿಮೆ ಇವರ ಹಿಡಿತದಲ್ಲಿಯೇ ಇತ್ತು.
ಕೊಂಕಣಿಗಳು ಕರಿಮೆಣಸು, ಭತ್ತ, ಅಡಿಕೆ, ತೆಂಗು ಮುಂತಾದವುಗಳ ವ್ಯಾಪಾರ ನಡೆಸುತ್ತಿದ್ದರು. ಬಂದರು ಪಟ್ಟಣಗಳ ಒಳನಾಡುಗಳೊಂದಿಗೆ ನೇರ ಸಂಪರ್ಕವನ್ನು ಇಟ್ಟುಕೊಂಡಿದ್ದರು. ಒಳನಾಡುಗಳಲ್ಲಿ ಬೆಳೆಯಲಾಗುತ್ತಿದ್ದ ವಾಣಿಜ್ಯ ಬೆಳೆಗಳನ್ನು ಮಾರುಕಟ್ಟೆಗಳಿಗೆ ತರುತ್ತಿದ್ದರು. ಕೃಷಿಕರಿಗೆ ಬೆಳೆಗಳನ್ನು ಬೆಳೆಯಲು ಹಣವನ್ನು ಸಾಲದ ರೂಪದಲ್ಲಿ ನೀಡುತ್ತಿದ್ದರು. ಸಾಲವನ್ನು ಮರುಪಾವತಿಸುವಲ್ಲಿ ಕೃಷಿಕರು ವಿಫಲರಾದರೆ ಆ ಕೃಷಿ ಭೂಮಿ ಇವರ ಸ್ವಾಧೀನಕ್ಕೆ ಬರುತ್ತಿತ್ತು. ಹೀಗೆ ವ್ಯಾಪಾರದ ಜೊತೆಗೆ ಭೂಮಾಲೀಕರಾಗಿಯೂ ಇವರು ಕಾಣಿಸಿಕೊಂಡರು. ಲೇವಾದೇವಿಗಾರರಾಗಿ, ಮಧ್ಯವರ್ತಿಗಳಾಗಿ, ಬ್ರಿಟಿಷರ ವ್ಯಾಪಾರದ ಏಜೆಂಟರುಗಳಾಗಿ ಕೆಲಸ ಮಾಡಿ, ಸ್ಥಳೀಯ ಹಾಗೂ ಹೊರನಾಡುಗಳೊಂದಿಗಿನ ವ್ಯಾಪಾರದಲ್ಲೂ ಪ್ರಮುಖವಾಗಿ ಕಾಣಿಸಿಕೊಂಡರು. ಕೃಷಿಕರಿಗೆ ಮತ್ತು ಕೈಗಾರಿಕೆಗಳನ್ನು ಸ್ಥಾಪಿಸುವವರಿಗೆ ಹಣವನ್ನು ಸಾಲದ ರೂಪದಲ್ಲಿ ನೀಡುತ್ತಿದ್ದರು. ಆ ಉದ್ದೇಶಕ್ಕಾಗಿಯೇ ಬ್ಯಾಂಕುಗಳನ್ನು ಸ್ಥಾಪಿಸಿಕೊಂಡರು. ಶ್ರೀಮಂತ ವರ್ತಕರಾಗಿ ಕಾಣಿಸಿಕೊಂಡ ಗೌರ ಸಾರಸ್ವತ ಬ್ರಾಹ್ಮಣರು ಬ್ರಿಟಿಷ್ ಆಳ್ವಿಕೆಯುದ್ದಕ್ಕೂ ಸ್ಥಳೀಯರೊಂದಿಗೆ ಮತ್ತು ಬ್ರಿಟಿಷರೊಂದಿಗೆ ಸಹಕಾರ ಮತ್ತು ಸಹಯೋಗ ನೀತಿಗಳನ್ನು ಅನುಸರಿಸಿಕೊಂಡು ಬಂದರು.
ಗುಜರಾತಿಗಳು ದಕ್ಷಿಣ ಭಾರತದುದ್ದಕ್ಕೂ ತಮ್ಮ ವ್ಯಾಪಾರ ಜಾಲವನ್ನು ಹೊಂದಿದ್ದರು. ಗುಜರಾತಿ ವರ್ತಕರಲ್ಲಿ ಪಾರ್ಸಿಗಳು, ಬೊಹ್ರಾಗಳು, ಬನಿಯಾಗಳು, ಗುಜರಾತಿ ಜೈನರು, ಲೊಹಾನರು, ಪಟೇಲರು, ಮಾರವಾಡಿಗಳು ಮತ್ತು ಗುಜರಾತಿ ಬ್ರಾಹ್ಮಣರು ಪ್ರಮುಖರು. ಇವರು ಕೊಂಕಣಿಗಳಂತೆ ಹೆಚ್ಚಾಗಿ ಕರಾವಳಿಯ ಪಟ್ಟಣಗಳಿಗೆ ವಲಸೆ ಬಂದರು. ಹೈದರಾಲಿಯು ಗುಜರಾತಿಗಳನ್ನು ಮಂಗಳೂರಿಗೆ ಆಹ್ವಾನಿಸಿ ಅಕ್ಕಿ, ಕಬ್ಬು, ತೆಂಗು, ಕರಿಮೆಣಸು ಮುಂತಾದ ವಸ್ತುಗಳೊಂದಿಗೆ ವ್ಯಾಪಾರ ನಡೆಸಲು ಅವಕಾಶ ನೀಡಿದನು. ಗುಜರಾತಿ ವರ್ತಕರಿಗೆ ಕೆಲವೊಂದು ವ್ಯಾಪಾರದ ಸವಲತ್ತು ಮತ್ತು ರಿಯಾಯಿತಿಗಳನ್ನೂ ನೀಡಲಾಯಿತು. ಈ ಅವಕಾಶಗಳನ್ನು ಬಳಸಿಕೊಂಡ ಗುಜರಾತಿಗಳು ಬಂದರು ಪಟ್ಟಣಗಳಲ್ಲಿ ಭದ್ರ ನೆಲೆಗಳನ್ನು ಸ್ಥಾಪಿಸಿಕೊಂಡರು. ಅಡಿಕೆ, ತೆಂಗು, ಕರಿಮೆಣಸು, ಏಲಕ್ಕಿ, ಬೆಲ್ಲ, ಬಟ್ಟೆ, ಮರಮಟ್ಟು ಮುಂತಾದ ವಸ್ತುಗಳ ವ್ಯಾಪಾರ ನಡೆಸುತ್ತಿದ್ದರು. ಗುಜರಾತಿಗಳು ಸೂರತ್ ಮತ್ತು ಕಚ್‌ನಿಂದ ವಿವಿಧ ಮಾದರಿಯ ಬಟ್ಟೆಗಳನ್ನು ತರಿಸಿಕೊಳ್ಳುತ್ತಿದ್ದರು. ಗುಜರಾತಿಗೆ ಮಂಗಳೂರು, ಕಾರವಾರ ಮುಂತಾದ ಪಟ್ಟಣಗಳಿಂದ ಕರಿಮೆಣಸು, ವೀಳ್ಯದೆಲೆ, ಏಲಕ್ಕಿ ಮುಂತಾದ ವಸ್ತುಗಳನ್ನು ರಫ್ತು ಮಾಡಿ ಅಲ್ಲಿಂದ ಹತ್ತಿ ಬಟ್ಟೆಗಳು, ರೇಷ್ಮೆ ಮುಂತಾದವುಗಳನ್ನು ತರಿಸಿಕೊಳ್ಳುತ್ತಿದ್ದರು.
ಗುಜರಾತಿ ವರ್ತಕರು ಕೊಂಕಣಿಗಳಂತೆ ಶ್ರೀಮಂತ ವರ್ತಕರಾಗಿ ಕಾಣಿಸಿಕೊಂಡದಷ್ಟೇ ಅಲ್ಲದೆ ಹಣಕಾಸಿನ ವ್ಯವಹಾರ ನಡೆಸುವ ಲೇವಾದೇವಿದಾರರಾಗಿ, ಬ್ಯಾಂಕರುಗಳಾಗಿಯೂ ಕಾಣಿಸಿಕೊಂಡರು. ಈಸ್ಟ್ ಇಂಡಿಯಾ ಕಂಪೆನಿಗೆ ವ್ಯಾಪಾರದಲ್ಲಿ ಹೆಚ್ಚಿನ ಅನುಭವವನ್ನು ಪಡೆದಿರುವ ಸ್ಥಳೀಯ ವ್ಯಾಪಾರಿಗಳ ಅವಶ್ಯಕತೆಯಿತ್ತು. ಸ್ಥಳೀಯ ನಾಣ್ಯಗಳ ಪರಿಚಯವಿರುವ, ಕೃಷಿಕರಿಗೆ ಮತ್ತು ಕುಶಲಕರ್ಮಿಗಳಿಗೆ ಸಾಲದ ರೂಪದಲ್ಲಿ ಹಣವನ್ನು ನೀಡುವ ಸಾಮರ್ಥ್ಯವಿರುವ, ಸಿದ್ಧವಸ್ತುಗಳನ್ನು ಮಾರುಕಟ್ಟೆಗಳಿಗೆ ಪೂರೈಕೆ ಮಾಡುವ ಹಾಗೂ ಬ್ರಿಟಿಷರಿಗಾಗಿ ನಾವೆಗಳನ್ನು ನಿರ್ಮಿಸಿಕೊಡುವ ವರ್ತಕ ಸಮುದಾಯಗಳ ಅನಿವಾರ್ಯತೆ ಬ್ರಿಟಿಷರಿಗಿತ್ತು. ಈ ಎಲ್ಲ ಅವಶ್ಯಕತೆಗಳನ್ನು ಪೂರೈಸುವಷ್ಟರ ಮಟ್ಟಿಗೆ ಗುಜರಾತಿ ವರ್ತಕರು ಬೆಳೆದಿದ್ದರು. ಹೀಗಾಗಿ ಬ್ರಿಟಿಷರು ಗುಜರಾತಿ ವರ್ತಕರನ್ನು ತಮ್ಮ ವ್ಯಾಪಾರದ ಏಜೆಂಟರುಗಳನ್ನಾಗಿ ನೇಮಕ ಮಾಡಿಕೊಂಡರು. ಬ್ರಿಟಿಷರಿಂದ ಹಣಕಾಸಿನ ನೆರವನ್ನು ಪಡದು ಬ್ರಿಟಿಷರಿಗಾಗಿ ವ್ಯಾಪಾರ ನಡೆಸುವ, ಕೃಷಿಕರಿಗೆ ಹಣವನ್ನು ಸಾಲದ ರೂಪದಲ್ಲಿ ನೀಡುವ, ಸ್ವತಂತ್ರವಾಗಿ ವ್ಯಾಪಾರ ನಡಸುವ ಹಾಗೂ ಬಡ್ಡಿಯ ರೂಫದಲ್ಲಿ ಹಣವನ್ನು ಪಡೆಯುವ ಮೂಲಕ ಗುಜರಾತಿ ವರ್ತಕರು ವ್ಯಾಪಾರ ಮತ್ತು ಹಣಕಾಸಿನ ವ್ಯವಹಾರದಲ್ಲಿ ಲಾಭವನ್ನು ಗಳಿಸಿದ್ದರು.
ಮುಸ್ಲಿಮರು ವಸಾಹತುಪೂರ್ವ ಅವಧಿಯಲ್ಲಿಯೇ ಕರ್ನಾಟಕದ ಪ್ರಮುಖ ವ್ಯಾಪಾರಸ್ಥರಾಗಿದ್ದರು. ಅರೇಬಿಯನ್ನರು ಮತ್ತು ಪರ್ಷಿಯನ್ನರು ಇಲ್ಲಿನ ಪ್ರಮುಖ ವ್ಯಾಪಾರಸ್ಥರಾಗಿದ್ದರು. ಟಿಪ್ಪು ಸುಲ್ತಾನನು ಬ್ರಿಟಿಷರಿಗೆ ವ್ಯಾಪಾರದಲ್ಲಿ ನಷ್ಟವನ್ನುಂಟು ಮಾಡಲು ಮುಸ್ಲಿಂ ಮತ್ತು ಕೊಂಕಣಿ ವ್ಯಾಪಾರಸ್ಥರಿಗೆ ಹೆಚ್ಚಿನ ಪ್ರೋತ್ಸಾಹವನ್ನು ನೀಡಿದನು. ಆದರೆ ಬ್ರಿಟಿಷರ ಆಳ್ವಿಕೆಯಲ್ಲಿ ಅರೇಬಿಯನ್ ಮತ್ತು ಪರ್ಷಿಯನ್ ವ್ಯಾಪಾರಕ್ಕೆ ಹಿನ್ನಡೆಯುಂಟಾಯಿತು. ಅದಕ್ಕೂ ಮೊದಲು ಪೋರ್ಚುಗೀಸರು ಮುಸ್ಲಿಂ ವ್ಯಾಪಾರಸ್ಥರಿಗೆ ವ್ಯಾಪಾರದಲ್ಲಿ ಲಾಭವಾಗದಂತೆ ನೋಡಿಕೊಂಡಿದ್ದರು. ಆದರೂ ಕರ್ನಾಟಕದ ಹಲವಾರು ಪ್ರದೇಶಗಳಲ್ಲಿ ಮುಸ್ಲಿಂ ವ್ಯಾಪಾರಸ್ಥರು ತಮ್ಮ ನೆಲೆಗಳನ್ನು ಉಳಿಸಿಕೊಂಡಿದ್ದರು.
ಮುಸ್ಲಿಂ ವ್ಯಾಪಾರಸ್ಥರಲ್ಲಿ ಹಲವಾರು ಪಂಗಡಗಳಿದ್ದವು. ಅವುಗಳೆಂದರೆ ಬ್ಯಾರಿಗಳು, ದಕ್ಕನಿ ಮುಸ್ಲಿಮರು, ಮೆಮೋನ್‌ಗಳು, ಭಟ್ಕಳಿಗಳು, ಬೊಹ್ರಾಗಳು ಮುಂತಾದವರು. ಬ್ಯಾರಿಗಳನ್ನು ಮಾಪಿಳ್ಳೆಗಳೆಂದೂ ಕರೆಯಲಾಗಿದೆ. ಮಲಬಾರಿನ ಮಾಪಿಳ್ಳೆಗಳ ನೇರ ಪ್ರಭಾವಕ್ಕೆ ಬ್ಯಾರಿಗಳು ಒಳಗಾಗಿದ್ದರು. ಕಾಸರಗೋಡು, ಮಂಜೇಶ್ವರ, ಕುಂಬಳೆ, ಮಂಗಳೂರುಗಳಲ್ಲಿ ಇವರು ವ್ಯಾಪಾರ ನಡೆಸುತ್ತಿದ್ದರು. ಕರ್ನಾಟಕದ ಇತರ ಪ್ರದೇಶಗಳಿಗೂ ಇವರು ವಲಸೆ ಹೋಗುತ್ತಿದ್ದರು. ವ್ಯಾಪಾರವೇ ಇವರ ಮೂಲ ಕಸುಬಾಗಿತ್ತು. ದಕ್ಕನಿಗಳು, ಮೈಸೂರು ಸಂಸ್ಥಾನ, ಹೈದರಾಬಾದಿನ ನಿಜಾಮನ ಆಳ್ವಿಕೆಯಲ್ಲಿದ್ದ ಪ್ರದೇಶಗಳು ಮತ್ತು ಕರಾವಳಿ ಪ್ರದೇಶಗಳಲ್ಲಿ ಹೆಚ್ಚಾಗಿ ಕಂಡುಬರುತ್ತಿದ್ದರು. ಇವರನ್ನು ತುರ್ಕರು ಎಂಬುದಾಗಿಯೂ ಕರೆಯಲಾಗುತ್ತಿತ್ತು. ಇವರು ಕುದುರೆ ವ್ಯಾಪಾರ, ಬಟ್ಟೆಗಳ ವ್ಯಾಪಾರ, ಶಾವಿಗೆ ತಯಾರಿ ಮತ್ತು ಮಾರಾಟ ಮುಂತಾದವುಗಳಲ್ಲಿ ತೊಡಗಿಕೊಂಡಿದ್ದರು. ಮೆಮೋನ್‌ಗಳು ಮತ್ತು ಖೋಜಾಗಳು ಶ್ರೀಮಂತ ವರ್ತಕರಾಗಿದ್ದು ಮೈಸೂರು, ಮಂಗಳೂರು, ಕಾರವಾರ ಮುಂತಾದೆಡೆಗಳಲ್ಲಿ ವಾಸಿಸುತ್ತಿದ್ದರು. ಇವರು ಪರ್ಷಿಯಾ, ಚೀಣಾ ಮುಂತಾದ ರಾಷ್ಟ್ರಗಳೊಂದಿಗೆ ವ್ಯಾಪಾರ ನಡೆಸುತ್ತಿದ್ದರು. ಭಟ್ಕಳಿಗಳು ಅಥವಾ ನವಾಯತರು ಭಟ್ಕಳ, ಹೊನ್ನಾವರ, ಮಂಗಳೂರು ಮುಂತಾದ ಪಟ್ಟಣಗಳಲ್ಲಿ ಬಟ್ಟೆ ವ್ಯಾಪಾರ ನಡೆಸುತ್ತಿದ್ದರು. ಬೊಹ್ರಾಗಳು ಸೂರತ್‌ನಿಂದ ಬೇರೆ ಬೇರೆ ಪ್ರದೇಶಗಳಿಗೆ ವಲಸೆ ಹೋದರು. ಹೆಚ್ಚಾಗಿ ಇವರು ಬಂದರು ಪಟ್ಟಣಗಳಲ್ಲಿಯೇ ವ್ಯಾಪಾರ ನಡೆಸುತ್ತಿದ್ದರು. ಮಂಗಳೂರಿನಲ್ಲಿ ಇವರು ಗಡಿಯಾರ ರಿಪೇರಿ, ಗ್ಲಾಸುಗಳ ವ್ಯಾಪಾರ, ತಾಮ್ರ ಮತ್ತು ಹಿತ್ತಾಳೆಯ ಕೆಲಸ, ಕಲಾಯಿ ಹಾಕುವುದು ಮುಂತಾದ ಕೆಲಸಗಳನ್ನು ಮಾಡುತ್ತಿದ್ದರು. ಒಟ್ಟಾರೆಯಾಗಿ ಮುಸ್ಲಿಮರು ಗುಜರಿ ಕೆಲಸಗಳಿಂದ ಹಿಡಿದು ವಾಣಿಜ್ಯ ಬೆಳೆಗಳ ವ್ಯಾಪಾರದವರಗೆ ತಮ್ಮ ಕಾರ್ಯವ್ಯಾಪ್ತಿಯನ್ನು ವಿಸ್ತರಿಸಿಕೊಂಡಿದ್ದರು.
ಬ್ರಿಟಿಷ್ ಆಳ್ವಿಕೆಯಲ್ಲಿ ಇಲ್ಲಿನ ವ್ಯಾಪಾರ ಮತ್ತು ವಾಣಿಜ್ಯದ ಮೆಲೆ ನೇರ ನಿಯಂತ್ರಣ ಸಾಧಿಸಿದ್ದವರು ಬ್ರಿಟಿಷ್ ವರ್ತಕರು. ಅವರು ಸ್ವತಂತ್ರವಾಗಿ ಕಾರ್ಯನಿರ್ವಹಿಸಬಹುದಾಗಿತ್ತು. ಬ್ರಿಟಿಷ್ ಈಸ್ಟ್ ಇಂಡಿಯಾ ಕಂಪನಿ ಈ ಉದ್ದೇಶದಿಂದಲೇ ಹುಟ್ಟಿಕೊಂಡಿತ್ತು. ಹದಿನೇಳನೆಯ ಶತಮಾನದ ಆರಂಭಿಕ ಕಾಲದಲ್ಲಿ ಸ್ಥಾಪಿತವಾದ ಈ ಕಂಪೆನಿಗೆ ಬ್ರಿಟಿಷ್ ಸರಕಾರವು ಹೆಚ್ಚು ಅಧಿಕಾರಗಳನ್ನು ನೀಡಿತು. ಈಸ್ಟ್ ಇಂಡಿಯಾ ಕಂಪನಿಗೆ ಬೇಕಾಗಿದ್ದದ್ದು ಭಾರತೀಯ ಮಾರುಕಟ್ಟೆ ಹಾಗೂ ಯುರೋಪಿನ ಕೈಗಾರಿಕೆಗಳಿಗೆ ಅಗತ್ಯವಾಗಿದ್ದಂಥ ಕಚ್ಚಾವಸ್ತುಗಳು. ಲಂಕಶೈರ್ ಮತ್ತು ಮ್ಯಾನ್‌ಚೆಸ್ಟರ‍್ಗಳ ಹಿತಕ್ಕನುಗುಣವಾಗಿ ವ್ಯಾಪಾರ ಮತ್ತು ವಾಣಿಜ್ಯದ ಲೆಕ್ಕಾಚಾರಗಳು ನಡೆಯುತ್ತಿದ್ದವು. ಬ್ರಿಟಿಷರು ತಮ್ಮ ವ್ಯಾಪಾರದ ಉದ್ದೇಶಗಳ ಈಡೇರಿಕೆಗೆ ಸ್ಥಳೀಯ ವರ್ತಕರನ್ನೇ ಬಳಸಿಕೊಂಡರು. ಕ್ರಿಶ್ಚಿಯನ್ನರಲ್ಲಿ ರೋಮನ್ ಕೆಥೋಲಿಕ್‌ಗಳು ಮತ್ತು ಪ್ರೊಟೆಸ್ಟೆಂಟ್‌ಗಳು ಪ್ರಮುಖವಾದ ಎರಡು ಸಮುದಾಯಗಳು. ಇವು ಕರ್ನಾಟಕದಾದ್ಯಂತ ನೆಲೆಸಿದ್ದವು. ತಮ್ಮ ಸಮುದಾಯಗಳಿಗೆ ವ್ಯಾಪಾರ ಮತ್ತು ಉದ್ದಿಮೆಗಳಲ್ಲಿ ನೆರವಾಗಲು ಹಣಕಾಸಿನ ಸಂಸ್ಥೆಗಳನ್ನು ತೆರದವು. ಬಾಸೆಲ್ ಮಿಶನ್ ವ್ಯಾಪಾರ ಮತ್ತು ವಾಣಿಜ್ಯದ ಉದ್ದೇಶಕ್ಕಾಗಿ ೧೮೫೨ರಲ್ಲಿ ಹೊಸ ವಿಭಾಗವೊಂದನ್ನು ಸ್ಥಾಪಿಸಿತು. ಅದು ಹಣಕಾಸಿನ ವ್ಯವಹಾರ, ಆಮದು ಮತ್ತು ರಫ್ತು ವ್ಯವಹಾರ ನಡೆಸುವುದು, ಬಾಸೆಲ್ ಮಿಶನ್ ಸ್ಥಾಪಿಸಿದ ಕೈಗಾರಿಕೆಗಳ ಉತ್ಪನ್ನಗಳ ಮಾರಾಟ ಮುಂತಾದ ಕೆಲಸಗಳನ್ನು ಮಾಡುತ್ತಿತ್ತು. ಕೈಗಾರಿಕೆಗಳಿಗೆ ಬೇಕಾಗುವ ಯಂತ್ರಗಳನ್ನು ಹಾಗೂ ಬಿಡಿ ಭಾಗಗಳನ್ನು ಯುರೋಪಿನಿಂದ ತರಿಸಿಕೊಳ್ಳಲಾಗುತ್ತಿತ್ತು. ಬ್ರಿಟಿಷ್ ವರ್ತಕರು ಕೊಡಗು, ಮೈಸೂರು, ಕರಾವಳಿ ಪ್ರದೇಶಗಳಲ್ಲಿ ಬೆಳೆಯಲಾಗುತ್ತಿದ್ದ ವಾಣಿಜ್ಯ ಬೆಳೆಗಳನ್ನು ಇಂಗ್ಲೆಂಡಿಗೆ ರಫ್ತು ಮಾಡುತ್ತಿದ್ದರು. ಬ್ರಿಟಿಷ್ ವ್ಯಾಪಾರವು ರಫ್ತು ಆಧಾರಿತವಾಗಿದ್ದು, ಕರ್ನಾಟಕದಿಂದ ಸರಕುಗಳನ್ನು ಇಂಗ್ಲೆಂಡಿಗೆ ರಫ್ತು ಮಾಡುವುದು ಹಾಗೂ ಇಂಗ್ಲೆಂಡಿನಲ್ಲಿ ತಯಾರಾಗುವ ವಸ್ತುಗಳನ್ನು ಕರ್ನಟಕಕ್ಕೆ ರಫ್ತು ಮಾಡುವುದು ಬ್ರಿಟಿಷ್ ವ್ಯಾಪಾರ ನೀತಿಯಾಗಿತ್ತು.
ಪೇಟೆ-ಪಟ್ಟಣಗಳಲ್ಲಿ ಮೇಲೆ ಉಲ್ಲೇಖಿಸಿದ ವರ್ತಕ ಸಮುದಾಯಗಳಲ್ಲದೆ ಇನ್ನೂ ಹತ್ತು ಹಲವಾರು ಸಮುದಾಯಗಳು ವಸ್ತುಗಳ ಉತ್ಪಾದನೆ ಮತ್ತು ಮಾರಾಟದಲ್ಲಿ ತೊಡಗಿದ್ದವು. ಕುಶಲಕರ್ಮಿಗಳು ವಸ್ತುಗಳ ಉತ್ಪಾದನೆ ಮಾಡುವುದರ ಜೊತೆ ಜೊತೆಗೆ ಅವುಗಳ ಮಾರಾಟವನ್ನು ಮಾಡುತ್ತಿದ್ದರು. ಗಾಣಿಗರು ಎಣ್ಣೆಯನ್ನು ಉತ್ಪಾದಿಸುವುದರ ಜೊತೆಗೆ ಎಣ್ಣೆ ವ್ಯಾಪಾರದಲ್ಲೂ ಕಾಣಿಸಿಕೊಂಡಿದ್ದರು. ಅದೇ ರೀತಿ ಸಮಗಾರರು ಚರ್ಮದ ಕೆಲಸ ಮಾಡುವುದರ ಜೊತೆಗೆ ಅವುಗಳ ಉತ್ಪನ್ನಗಳ ಮಾರಾಟ ಮಾಡುತ್ತಿದ್ದನು. ಆದರೆ ಇವರೆಲ್ಲರೂ ಪೂರ್ಣ ಪ್ರಮಾಣದ ವ್ಯಾಪಾರಸ್ಥರಲ್ಲ. ಲಿಂಗಾಯಿತರು, ಜೈನರು, ಅಂಗಡಿಕಾರರು, ಚಿನಿವಾರರು, ನೇಕಾರರು, ರಜಪೂತರು, ನಾಯರರು, ವೈಶ್ಯರು, ಬೆಸ್ತರು ಮುಂತಾದವರು ಸಣ್ಣಪುಟ್ಟ ವ್ಯಾಪಾರ-ವಾಣಿಜ್ಯದಲ್ಲಿ ತೊಡಗಿಕೊಂಡಿದ್ದರು. ಲಿಂಗಾಯಿತರಲ್ಲಿ ಪಂಚಮ ಬಣಜಿಗರು ಕರ್ನಾಟಕದ ಪ್ರಮುಖ ವ್ಯಾಪಾರಸ್ಥರಾಗಿ ಗುರುತಿಸಿಗೊಂಡಿದ್ದರು. ನಾಯರರು ಕೇರಳದಿಂದ ವಲಸೆ ಬಂದವರು. ಅವರಲ್ಲಿ ಹೆಚ್ಚಿನವರು ಮೈಸೂರು ಭಾಗದಲ್ಲಿ, ಕೊಡಗು ಮತ್ತು ದಕ್ಷಿಣ ಕನ್ನಡ ಜಿಲ್ಲೆಗಳಲ್ಲಿ ವ್ಯಾಪಾರ ನಡೆಸುತ್ತಿದ್ದರು. ಅವರು ವಂಶಪಾರಂಪರ್ಯವಾಗಿ ವ್ಯಾಪಾರಿಗಳು, ಕೈಕಸುಬುದಾರರು, ಎಣ್ಣೆ ಮಾರುವವರು ಮತ್ತು ಕೃಷಿಕರು.
ವೈಶ್ಯರನ್ನು ಆರ್ಯ ವೈಶ್ಯರು, ಕೋಮಟಿಗಳು ಹಾಗೂ ಸೆಟ್ಟಿಗಳೆಂದು ಕರೆಯಲಾಗುತ್ತಿತ್ತು. ಇವರ ಉದ್ಯೋಗ ವ್ಯಾಪಾರ ಮತ್ತು ವಾಣಿಜ್ಯವಾಗಿತ್ತು. ಇವರಲ್ಲಿ ಬಹಳಷ್ಟು ಮಂದಿ ಆಭರಣ ವ್ಯಾಪಾರಿಗಳು, ಬ್ಯಾಂಕ್ ವ್ಯವಹಾರ ನಡೆಸುವವರು, ಉದ್ದಿಮೆದಾರರು ಹಾಗೂ ಕಾಫಿ ಬೆಳೆಗಾರರು ಆಗಿದ್ದರು. ಕರಾವಳಿ ತೀರದಲ್ಲಿ ಬದುಕು ಸಾಗಿಸುವ ಬೆಸ್ತರು, ಮರಕ್ಕಳರು ಮುಂತಾದ ಹೆಸರುಗಳಿಂದ ಕರೆಯಲಾಗಿದೆ. ಮೀನನ್ನು ಹಿಡಿಯುವ, ಮೀನಿನ ವ್ಯಾಪಾರ ನಡೆಸುವ, ಸಮುದ್ರ ಮತ್ತು ನದಿಗಳಲ್ಲಿ ವಸ್ತುಗಳನ್ನು ಸಾಗಿಸುವುದರಲ್ಲಿ ಇತರ ವ್ಯಾಪಾರಸ್ಥರಿಗೆ ನೆರವಾಗುವ, ವ್ಯಾಪಾರಕ್ಕೆ ಬಳಸುವ ದೋಣಿಗಳನ್ನು ತಯಾರಿಸುವುದರಲ್ಲಿ ಮತ್ತು ಚಲಿಸುವುದರಲ್ಲಿ ಇತರರಿಗೆ ನೆರವಾಗುವ ಕೆಲಸಗಳನ್ನು ಬೆಸ್ತರು ಮಾಡುತ್ತಿದ್ದರು. ಬ್ರಿಟಿಷರು ಬೆಸ್ತರ ಸಹಾಯವನ್ನು ಗರಿಷ್ಠ ಪ್ರಮಾಣದಲ್ಲಿ ಪಡೆದುಕೊಂಡರು. ಬೆಸ್ತರು ಸಮುದ್ರದಲ್ಲಿ ಮೀನನ್ನು ಹಿಡಿಯುವುದರಲ್ಲಷ್ಟೇ ಅಲ್ಲದೆ ನಾವೆಗಳನ್ನು ನಡೆಸುವುದರಲ್ಲೂ ಪರಿಣತಿಯನ್ನು ಹೊಂದಿದ್ದರು. ಕಾರವಾರ, ಹೊನ್ನಾವರ, ಭಟ್ಕಳ, ಮಂಗಳೂರು ಮುಂತಾದ ಬಂದರು ಪಟ್ಟಣಗಳ ಅಭಿವೃದ್ಧಿಯಲ್ಲಿ ಈ ಸಮುದಾಯದ ಪಾತ್ರ ಮಹತ್ವದಾಗಿತ್ತು.
ಬ್ಯಾಂಕುಗಳು
ಬ್ರಿಟಿಷ್ ಆಳ್ವಿಕೆಯ ಸಂದರ್ಭದಲ್ಲಿ ಸ್ಥಾಪನೆಗೊಂಡ ಬ್ಯಾಂಕುಗಳು ಮತ್ತು ಇತರ ಹಣಕಾಸಿನ ಸಂಸ್ಥೆಗಳು ಉತ್ಪಾದನಾ ಚಟುವಟಿಕೆಗಳಿಗೆ ನೆರವಾದವು. ಸಂಪನ್ಮೂಲಗಳ ಕ್ರೋಢೀಕರಣ ಮತ್ತು ಹೂಡಿಕೆಯ ಜೊತೆ ಜೊತೆಗೆ ವ್ಯಾಪಾರ ಮತ್ತು ವಾಣಿಜ್ಯ ಚಟುವಟಿಕೆಗಳು ಚುರುಕುಗೊಳ್ಳುವಂತೆ ಮಾಡಿದವು. ಆಧುನಿಕ ಬ್ಯಾಂಕುಗಳು ಸ್ಥಾಪನೆಗೊಳ್ಳುವ ಮೊದಲೇ ಕರ್ನಾಟಕದಲ್ಲಿ ಹಣಕಾಸಿನ ಚಟುವಟಿಕೆಗಳನ್ನು ನಡೆಸುವ ಅನೇಕ ವ್ಯಾಪಾರಿ ಸಂಘಗಳಿದ್ದವು. ಕರಕುಶಲ ಕಸುಬುದಾರರ ಮತ್ತು ವ್ಯಾಪಾರಸ್ಥರ ಶ್ರೇಣಿಗಳು ಪ್ರಬಲವಾದ ಮತ್ತು ಅಧಿಕಾರಯುತವಾದ ಆರ್ಥಿಕ ನಿಗಮಗಳಾಗಿದ್ದವು. ವ್ಯಾಪಾರಿ ಸಂಘಗಳ ವ್ಯಾಪಾರಿಗಳು ವೈಯಕ್ತಿಕವಾಗಿ ಹಾಗೂ ಸಾಮೂಹಿಕವಾಗಿ ಹಣದ ವಹಿವಾಟನ್ನು ನಡೆಸುತ್ತಿದ್ದರು. ಸಾಲದ ರೂಪದಲ್ಲಿ ನೀಡಿದ ಹಣಕ್ಕೆ ಬಡ್ಡಿಯನ್ನು ನಿಗದಿಪಡಿಸಲಾಗುತ್ತಿತ್ತು. ಬಡ್ಡಿಯ ದರದಲ್ಲಿ ಏರಿಳಿತವಿರುತ್ತಿತ್ತು. ಬಡ್ಡಿಯನ್ನು ಹಣದ ಲೆಕ್ಕದಲ್ಲಿ ಎಣಿಕೆ ಮಾಡಿ ಅಥವಾ ವಸ್ತುವಿನ ರೂಪದಲ್ಲಿ ನೀಡಲಾಗುತ್ತಿತ್ತು. ಜೀವ ವಿಮಾ ಸಂಸ್ಥೆಗಳು ಸ್ಥಾಪನೆಗೊಂಡು ಶಿಕ್ಷಣ, ಮದುವೆ ಮುಂತಾದವುಗಳಿಗೆ ಹಣವನ್ನು ಸಾಲದ ರೂಪದಲ್ಲಿ ನೀಡುತ್ತಿದ್ದವು. ಕುರಿ, ನಿಧಿ ಮುಂತಾದ ಹಣದ ವ್ಯವಹಾರ ನಡೆಸುವ ಸ್ಥಳೀಯ ಸಂಸ್ಥೆಗಳಿದ್ದವು. ಈ ತರದ ಹಣಕಾಸಿನ ವ್ಯವಹಾರವನ್ನು ನಡೆಸುವ ವ್ಯವಸ್ಥೆ ಕರ್ನಾಟಕದಾದ್ಯಂತ ಇತ್ತು. ಹುಂಡಿ ವ್ಯವಹಾರವನ್ನು ಅನೇಕ ವ್ಯಾಪಾರಸ್ಥರು, ಉದ್ದಿಮೆದಾರರು, ಹೋಟೆಲ್ ಮಾಲೀಕರು ಮುಂತಾದವರು ನಡೆಸುತ್ತಿದ್ದರು. ಹುಂಡಿ ವ್ಯವಹಾರದಲ್ಲಿ ಮಧ್ಯವರ್ತಿಗಳು ಸಕ್ರೀಯವಾಗಿ ಪಾಲ್ಗೊಳ್ಳುತ್ತಿದ್ದರು. ಮಂಗಳೂರು, ಕಾರವಾರ, ಧಾರವಾಡ, ಹುಬ್ಬಳ್ಳಿ, ಬಿಜಾಪುರ, ಬೆಳಗಾವಿಯ ಮುಂತಾದ ಪ್ರದೇಶಗಳಲ್ಲಿ ಹುಂಡಿ ವ್ಯವಹಾರ ಹೆಚ್ಚಿನ ಪ್ರಮಾಣದಲ್ಲಿ ನಡೆಯುತ್ತಿತ್ತು. ಬೆಳಗಾವಿಯ ಹತ್ತಿರದ ಸಾಂಗ್ಲಿ ಸಂಸ್ಥಾನಕ್ಕೆ ಸೇರಿದ ಶಹಾಪುರದಲ್ಲಿ ಅತ್ಯಂತ ಹೆಚ್ಚಿನ ಹುಂಡಿ ವ್ಯವಹಾರ ನಡೆಯುತ್ತಿತ್ತು. ಪ್ರತಿ ವರ್ಷ ಸುಮಾರು ಎಂಟು ಲಕ್ಷ ರೂಪಾಯಿಯ ಹುಂಡಿಯ ವ್ಯವಹಾರವಾಗುತ್ತಿತ್ತು. ಅಲ್ಲಿ ಪರಸ್ಪರರ ಮೇಲೆ ಹುಂಡಿಗಳನ್ನು ಕೊಡುವುದಲ್ಲದೆ, ಮುಂಬಯಿ, ಮದರಾಸು, ಪುಣೆ, ಸತಾರ, ವೆಂಗುರ್ಲೆ, ಚಿಪಳೂಣ ಮುಂತಾದ ಪ್ರದೇಶಗಳಿಗೂ ಹುಂಡಿಗಳನ್ನು ಕೊಡಲಾಗುತ್ತಿತ್ತು. ಹುಬ್ಬಳ್ಳಿಯಲ್ಲಿ ಪ್ರತಿ ವರ್ಷ ದೇಶಿ ವ್ಯಾಪಾರಸ್ಥರ ಜೊತೆಗೆ ಒಂದೂವರೆ ಲಕ್ಷದಿಂದ ಎರಡು ಲಕ್ಷದವರೆಗೆ ಹಾಗೂ ಯುರೋಪಿಯನ್ ವ್ಯಾಪಾರಸ್ಥರ ಜೊತೆಗೆ ಮೂರು ಲಕ್ಷದಿಂದ ನಾಲ್ಕು ಲಕ್ಷದವರೆಗೆ ಹುಂಡಿ ವ್ಯವಹಾರ ನಡೆಯುತ್ತಿತ್ತು.
ಬ್ಯಾಂಕುಗಳು ಆರಂಭಗೊಳ್ಳುವುದಕ್ಕೆ ಪೀಠಿಕೆಯಾಗಿ, ಆರಂಭಿಕ ಹಂತದಲ್ಲಿ ಸಣ್ಣ ಪ್ರಮಾಣದ ಹಣಕಾಸಿನ ವ್ಯವಹಾರಗಳು ನಡೆಯುತ್ತಿದ್ದವು. ಮನೆ ಮನೆಗೆ ತೆರಳಿ, ಉಳಿತಾಯದ ಪ್ರಾಮುಖ್ಯತೆ ಮತ್ತು ಅನಿವಾರ್ಯತೆಯನ್ನು ತಿಳಿಸಿ, ಜನರು ಹಣಕಾಸಿನ ಸಂಸ್ಥೆಗಳ ಮೂಲಕ ತಾವು ದುಡಿದ ಹಣದ ಸ್ವಲ್ಪ ಮೊತ್ತವನ್ನು ಉಳಿತಾಯ ಮಾಡುವಂತೆ ಒತ್ತಾಯಿಸಿರುವುದು ಬ್ಯಾಂಕಿಂಗ್ ಉದ್ದಿಮೆಯ ಮೊದಲ ಹಂತ. ಸಂಗ್ರಹಿಸಿದ ಹಣವನ್ನು ಕ್ರೋಢೀಕರಿಸಿ, ಅದರಲ್ಲಿ ಬಡ್ಡಿಯನ್ನು ನೀಡುವ ಮತ್ತು ಸಾಲವನ್ನು ನೀಡುವ ಪ್ರಕ್ರಿಯೆ ದೊಡ್ಡ ಪ್ರಮಾಣದಲ್ಲಿ ಬೆಳೆದು ಅದು ಬ್ಯಾಂಕುಗಳಾಗಿ ಪರಿವರ್ತನೆಗೊಂಡಿತು. ಉದ್ದಿಮೆದಾರರು, ವಕೀಲರು, ಹೋಟೆಲ್ ಮಾಲೀಕರು, ಶ್ರೀಮಂತ ಕೃಷಿಕರು, ಶ್ರೀಮಂತ ವತ್ಕರು ಮುಂತಾದವರು ಬ್ಯಾಂಕುಗಳ ಸ್ಥಾಪನೆಯತ್ತ ಹೆಜ್ಜೆ ಹಾಕಿದರು.
ಇಪ್ಪತ್ತನೆಯ ಶತಮಾನದ ಆರಂಭದಿಂದಲೇ ಬ್ಯಾಂಕಿಂಗ್ ಕ್ಷೇತ್ರದಲ್ಲಿ ಮಹತ್ತರವಾದ ಬದಲಾವಣೆಗಳು ಕಾಣಿಸಿಕೊಳ್ಳಲಾರಂಭಿಸಿದವು. ಇಂಗ್ಲಿಷ್ ಶಿಕ್ಷಣ ಮತ್ತು ಯುರೋಪಿನ ರಾಷ್ಟ್ರಗಳೊಂದಿಗಿನ ಸಂಬಂಧ ಸ್ಥಳೀಯವಾಗಿ ಅನೇಕ ಬದಲಾವಣೆಗಳನ್ನುಂಟುಮಾಡಿತು. ಅನೇಕ ಸಮುದಾಯಗಳು ತಮ್ಮ ತಮ್ಮ ಸಮುದಾಯಗಳಿಗೆ ಸಂಬಂಧಿಸಿದ ಸಂಸ್ಥೆಗಳನ್ನು ತೆರೆಯುವುದರಲ್ಲಿ ಉತ್ಸುಕವಾದವು. ಇದರಿಂದ ಜಾತಿ ಪದ್ಧತಿ ಇನ್ನಷ್ಟು ಗಟ್ಟಿಗೊಂಡರೂ, ಕೆಲವು ಉತ್ತಮ ಪರಿಣಾಮಗಳೂ ಉಂಟಾದವು. ನಗರ ಸಮುದಾಯಗಳು ಹುಟ್ಟು ಹಾಕಿದ ಬ್ಯಾಂಕುಗಳು ಆರಂಭಿಕ ದಿನಗಳಲ್ಲಿ ತಮ್ಮ ಸಮುದಾಯಗಳನ್ನಷ್ಟೇ ಗಮನದಲ್ಲಿಟ್ಟುಕೊಂಡಿದ್ದರೂ, ನಂತರ ಅದರ ವ್ಯಾಪ್ತಿ ವಿಸ್ತಾರವಾಗಿ ಬೆಳೆದಂತೆ ಎಲ್ಲ ಜಾತಿ ಮತ್ತು ಧರ್ಮದ ಜನರನ್ನೂ ಒಳಗೊಂಡಿತು. ಬ್ಯಾಂಕಿಂಗ್ ಕ್ಷೇತ್ರದಲ್ಲಿ ದಕ್ಷಿಣ ಕನ್ನಡ ಜಿಲ್ಲೆ ಕರ್ನಾಟಕದಲ್ಲಿ ಮೊದಲ ಸ್ಥಾನವನ್ನು ಪಡೆದುಕೊಂಡಿದೆ. ಬ್ರಿಟಿಷ್ ಆಳ್ವಿಕೆಯ ಸಂದರ್ಭದಲ್ಲಿಯೇ ಜಿಲ್ಲೆಯು ಈ ಸಾಧನೆಯನ್ನು ಮಾಡಿತ್ತು. ಈ ಜಿಲ್ಲೆಯಲ್ಲಿ ಒಟ್ಟು ೨೨ ಬ್ಯಾಂಕುಗಳು ಸ್ಥಾಪನೆಗೊಂಡವು. ಅವುಗಳಲ್ಲಿ ಜಾತಿಯ ನೆಲೆಯಲ್ಲಿ ಮೂರು ಬ್ಯಾಂಕುಗಳು ಹುಟ್ಟಿಕೊಂಡವು. ತಮ್ಮ ಜಾತಿಯ ಜನರಿಂದ ಷೇರು ಬಂಡವಾಳವನ್ನು ಸಂಗ್ರಹಿಸಿ ವ್ಯವಹಾರ ಮಾಡುವ ನಿರ್ದಿಷ್ಟ ಗುರಿಯೊಂದಿಗೆ ಅವು ಆರಂಭಗೊಂಡವು. ಸಾರಸ್ವತ ಸಮಾಜದವರಿಂದ ೧೯೨೩ರಲ್ಲಿ ಜಯಲಕ್ಷ್ಮಿ ಬ್ಯಾಂಕ್ ಲಿ. ನ ಆರಂಭ, ಬ್ರಾಹ್ಮಣ ಸಮುದಾಯದಿಂದ ೧೯೨೪ರಲ್ಲಿ ಕರ್ನಾಟಕ ಬ್ಯಾಂಕ್ ಲಿ. ನ ಆರಂಭ, ಕ್ರೈಸ್ತರಿಂದ ೧೯೨೫ರಲ್ಲಿ ಕೆಥೋಲಿಕ್ ಬ್ಯಾಂಕ್ ಲಿ. ನ ಆರಂಭವಾಯಿತು. ಈ ರೀತಿಯ ಪ್ರಯುತ್ನಗಳು ಕರ್ನಾಟಕದಾದ್ಯಂತ ನಡೆದವು. ಆದರೆ ಕ್ರಮೇಣ ಅವು ತಮ್ಮ ಜಾತಿಯ ಚೌಕಟ್ಟಿನ ಹೊರಗೂ ವ್ಯವಹಾರ ನಡೆಸಲಾರಂಭಿಸಿದವು. ಎಲ್ಲ ಜಾತಿಯ ಗ್ರಾಹಕರನ್ನೂ ಆಕರ್ಷಿಸುವಲ್ಲಿ ಅವು ಯಶಸ್ವಿಯಾದವು. ತಮ್ಮ ಅಸ್ತಿತ್ವದ ದೃಷ್ಟಿಯಿಂದಲೂ ಬ್ಯಾಂಕುಗಳಿಗೆ ಅದು ಅನಿವಾರ್ಯವಾಗಿತ್ತು.
ಬ್ರಿಟಿಷ್ ಆಳ್ವಿಕೆಯ ಸಂದರ್ಭದಲ್ಲಿ ಕರ್ನಾಟಕದಲ್ಲಿ ಸುಮಾರು ೭೪ ಬ್ಯಾಂಕುಗಳು ಸ್ಥಾಪನೆಗೊಂಡವು. ಕೇವಲ ಒಂದು ಬ್ಯಾಂಕು ಮಾತ್ರ ಸ್ವತಂತ್ರ ಭಾರತದಲ್ಲಿ ಹುಟ್ಟಿಕೊಂಡಿತು. ಇದು ಕರ್ನಾಟಕವು ಬ್ರಿಟಿಷ್ ಅವಧಿಯಲ್ಲಿ ಬ್ಯಾಂಕಿಂಗ್ ಕ್ಷೇತ್ರದಲ್ಲಿ ಎಷ್ಟರಮಟ್ಟಿಗೆ ಸಾಧನೆ ಮಾಡಿತ್ತು ಎನ್ನುವುದನ್ನು ತೋರಿಸುತ್ತದೆ. ಆದರೆ ಸ್ಥಾಪನೆಗೊಂಡ ಬ್ಯಾಂಕುಗಳೆಲ್ಲವೂ ದೀರ್ಘ ಅವಧಿಯವರೆಗೆ ಅಸ್ತಿತ್ವದಲಿರಲಿಲ್ಲ. ಕೆಲವು ಬ್ಯಾಂಕುಗಳು ತಾವಾಗಿಯೇ ವಿಸರ್ಜನೆಗೊಂಡವು. ಇನ್ನು ಕೆಲವು ಇಂದಿನವರೆಗೂ (೨೦೦೭) ಮುಂದುವರಿದುಕೊಂಡೇ ಬಂದಿವೆ.
ಬ್ರಿಟಿಷ್ ಕರ್ನಾಟಕದಲ್ಲಿ ಅಸ್ತಿತ್ವಕ್ಕೆ ಬಂದ ಬ್ಯಾಂಕುಗಳು

ವಾಣಿಜ್ಯ ಮಂಡಳಿಗಳು
ಬ್ರಿಟಿಷ್ ಕರ್ನಾಟಕದಲ್ಲಿ ವ್ಯಾಪಾರ ಮತ್ತು ವಾಣಿಜ್ಯವನ್ನು ವ್ಯವಸ್ಥಿತಗೊಳಿಸುವ ಉದ್ದೇಶದಿಂದ ಹಾಗೂ ಅದಕ್ಕೊಂದು ಭದ್ರ ನೆಲೆಯನ್ನು ಒದಗಿಸುವುದಕ್ಕಾಗಿ ಚೇಂಬರ್ಸ್ ಆರ್ಫ ಕಾಮರ್ಸ್‌ಗಳು (ವಾಣಿಜ್ಯ ಮಂಡಳಿಗಳು) ಅಸ್ತಿತ್ವಕ್ಕೆ ಬಂದವು. ಇವು ಬ್ರಿಟಿಷ್ ಮಾದರಿಯ ಆಧುನಿಕ ವರ್ತಕ ಸಂಘಗಳೆಂಬ ಹೆಗ್ಗಳಿಕೆಯೊಂದಿಗೆ ಆರಂಭಗೊಂಡವು. ಕರ್ನಾಟಕದಲ್ಲಿ ವಸಾಹತು ಪೂರ್ವ ಸಂದರ್ಭದಲ್ಲೂ ಹಲವಾರು ವರ್ತಕ ಸಂಘಗಳಿದ್ದವು. ವಸಾಹತು ಸಂದರ್ಭದಲ್ಲಿ ಯುರೋಪಿನ ಬಂಡವಾಳ ಕೇಂದ್ರಿತ ಹಾಗೂ ವಿದೇಶಿ ವಾಣಿಜ್ಯ ಸಂಪರ್ಕ ಹೊಂದಿದ ವರ್ತಕ ಸಂಘಗಳು ಹುಟ್ಟಿಕೊಂಡವು. ಸ್ಥಳೀಯ ವ್ಯಾಪಾರಸ್ಥರು, ಮಧ್ಯವರ್ತಿಗಳು ಮತ್ತು ಹಣಕಾಸು ವ್ಯವಹಾರ ನಡೆಸುತ್ತಿದ್ದ ಲೇವಾದೇವಿದಾರರು ಬದಲಾದ ಈ ವ್ಯವಸ್ಥೆಯಲ್ಲಿ ಪ್ರಮುಖವಾಗಿ ಕಾಣಿಸಿಕೊಂಡರು. ಇವರು ಚೇಂಬರ್ಸ್‌ಗಳ ಹುಟ್ಟು ಮತ್ತು ಅಭಿವೃದ್ಧಿಯಲ್ಲಿ ಪ್ರಮುಖ ಪಾತ್ರ ವಹಿಸಿದರು. ಆದರೆ ಯುರೋಪಿನ ಬಂಡವಾಳಶಾಹಿ ವ್ಯವಸ್ಥೆಗೆ ವಿರುದ್ಧವಾಗಿ ಇದು ಕಾರ್ಯನಿರ್ವಹಿಸುವಂತಿರಲಿಲ್ಲ.
ಭಾರತದಲ್ಲಿ ವಾಣಿಜ್ಯ ಮಂಡಳಿಗಳು ಮೊದಲ ಬಾರಿಗೆ ಅಸ್ಥಿತ್ವಕ್ಕೆ ಬಂದಿರುವುದು ೧೮೩೩ರಲ್ಲಿ. ಕಲ್ಕತ್ತಾದಲ್ಲಿನ ಯುರೋಪಿನ ಉದ್ದಿಮೆದಾರರು ಇದರ ಅನಿವಾರ್ಯತೆಯನ್ನು ಮನಗಂಡು ಅಸ್ತಿತ್ವಕ್ಕೆ ತಂದರು. ಆನಂತರ ಬಾಂಬೆ ಮತ್ತು ಮದರಾಸು ಪ್ರೆಸಿಡೆನ್ಸಿಗಳಲ್ಲಿ ೧೮೩೬ರಲ್ಲಿ ಅಸ್ತಿತ್ವಕ್ಕೆ ಬಂತು. ಭಾರತದಲ್ಲಿ ವಾಣಿಜ್ಯ ಮಂಡಳಿಗಳ ಪ್ರಥಮ ಅವಧಿ ೧೮೩೩ರಿಂದ ೧೯೦೫ರ ವರೆಗೆ. ಈ ಅವಧಿಯಲ್ಲಿ ಬ್ರಿಟಿಷ್ ಮತ್ತು ಭಾರತದ ಉದ್ದಿಮೆದಾರರು ಜೊತೆಯಾಗಿ ಹಾಗೂ ಬೇರೆ ಬೇರೆಯಾಗಿ ಮಂಡಳಿಗಳನ್ನು ರಚಿಸಿಕೊಂಡರು. ೧೯೦೫ರಿಂದ ೧೯೪೭ರ ಅವಧಿಯಲ್ಲಿ ಭಾರತೀಯ ಉದ್ದಿಮೆದಾರರೇ ಹೆಚ್ಚಾಗಿ ವಾಣಿಜ್ಯ ಮಂಡಳಿಗಳ ಕೆಲಸ ಕಾರ್ಯಗಳನ್ನು ನೋಡಿಕೊಳ್ಳುವ ಕೇಂದ್ರೀಯ ಸಂಸ್ಥೆಯೊಂದು ೧೯೨೦ರಲ್ಲಿ ಆರಂಭಗೊಂಡಿತು. ಈ ಸಂಸ್ಥೆಯು ವ್ಯಾಪಾರಸ್ಥರ ಹಿತಾಸಕ್ತಿಗಳನ್ನು ಕಾಪಾಡುವುದು, ಬಂದರುಗಳ ಅಭಿವೃದ್ಧಿ ನಡೆಸುವಂತೆ ಸರಕಾರವನ್ನು ಒತ್ತಾಯಿಸುವುದು, ಉತ್ತಮ ಸಾರಿಗೆ ವ್ಯವಸ್ಥೆಯನ್ನು ಕಲ್ಪಿಸುವುದು ಮುಂತಾದ ವಿಚಾರಗಳ ಕಡೆಗೆ ಗಮನ ಹರಿಸಿತು. ಇಪ್ಪತ್ತನೆಯ ಶತಮಾನದ ಮೊದಲಾರ್ಧದಲ್ಲಿ ನಡೆದ ಎರಡು ಜಾಗತಿಕ ಯುದ್ಧಗಳು ಪ್ರಪಂಚದ ಅರ್ಥವ್ಯವಸ್ಥೆಯ ಮೇಲೆ ಕೆಟ್ಟ ಪರಿಣಾಮಗಳನ್ನು ಬೀರಿದವು. ವ್ಯಾಪಾರಸ್ಥರು ಮತ್ತು ಉದ್ದಿಮೆದಾರರು ಅತಿಯಾದ ತೆರಿಗೆಯಿಂದ ಕಂಗೆಡುವಂತಾಯಿತು. ಅವರಿಗ ಸೂಕ್ತ ಭದ್ರತೆಯೂ ಇಲ್ಲದಂತಾಯಿತು. ಈ ಪರಿಸ್ಥಿತಿಯೂ ವಾಣಿಜ್ಯ ಮಂಡಳಿಗಳು ಚುರುಕುಗೊಳ್ಳುವುದಕ್ಕೆ ಕಾರಣವಾಯಿತು.
ಕರ್ನಾಟಕದ ಪ್ರಮುಖ ಬಂದರು ಪಟ್ಟಣವಾದ ಹಾಗೂ ಬ್ರಿಟಿಷರ ವಿಶೇಷ ಆಧ್ಯತೆಗೆ ಒಳಪಟ್ಟಿದ್ದ ಮಂಗಳೂರಿನಲ್ಲಿ ೧೯೪೦ರಲ್ಲಿ ವಾಣಿಜ್ಯ ಮಂಡಳಿಯು ಸ್ಥಾಪನೆಗೊಂಡಿತು. ಅದನ್ನು ಕೆನರಾ ಚೇಂಬರ್ ಆಫ್ ಕಾಮರ್ಸ್ ಎಂದು ಹೆಸರಿಸಲಾಯಿತು. ಮಂಗಳೂರಿನ ಪ್ರಮುಖ ವರ್ತಕ ಸಮುದಾಯಗಳಾದ ಕೊಂಕಣಿಗಳು, ಕ್ರಿಶ್ಚಿಯನ್ನರು, ಗುಜರಾತಿಗಳು ಮತ್ತು ಮುಸ್ಲಿಮರು ಈ ಮಂಡಳಿಯನ್ನು ಹುಟ್ಟುಹಾಕುವಲ್ಲಿ ಪ್ರಮುಖ ಪಾತ್ರ ವಹಿಸಿದರು. ಈ ಮಂಡಳಿಯು ಹೆಚ್ಚಾಗಿ ಕೊಂಕಣಿ ವ್ಯಾಪಾರಸ್ಥರು ಮತ್ತು ಉದ್ದಿಮೆದಾರರ ಹಿಡಿತದಲ್ಲಿಯೇ ಇತ್ತು. ವ್ಯಾಪಾರ ಸಾಮಾಗ್ರಿಗಳು ಮಾರುಕಟ್ಟೆಗಳಿಗೆ ಸಕಾಲದಲ್ಲಿ ಪೂರೈಕೆಯಾಗುವಂತೆ ನೋಡಿಕೊಳ್ಳುವುದು, ಬೆಲೆಗಳಲ್ಲಾಗುತ್ತಿದ್ದ ಏರಿಳಿತಗಳ ಮೇಲೆ ನಿಯಂತ್ರಣ, ಬಡಜನರಿಗೆ ನೆರವಾಗುವಂತೆ ಅಕ್ಕಿ ಮತ್ತು ಬಟ್ಟೆಗಳ ಅಂಗಡಿಗಳನ್ನು ತೆರೆಯುವುದು ಮುಂತಾದ ಕೆಲಸಗಳನ್ನು ಈ ಮಂಡಳಿಯು ಮಾಡಿತು. ಮಂಗಳೂರು ಬಂದರನ್ರನು ಅಭಿವೃದ್ಧಿಪಡಿಸಿ ಉನ್ನತ ದರ್ಜೆಗೇರಿಸುವುದು, ಮಂಗಳೂರು ಮತ್ತು ಹಾಸನ ಮಧ್ಯೆ ರೈಲು ಸಂಪರ್ಕ ಕಲ್ಪಸುವಂತೆ ಸರಕಾರವನ್ನು ಒತ್ತಾಯಿಸುವುದು, ಮಂಗಳೂರಿಗೊಂದು ವಿಮಾನ ನಿಲ್ದಾಣವನ್ನು ನಿರ್ಮಿಸುವುದು ಈ ಮುಂತಾದವು ಮಂಡಳಿಯ ಪ್ರಮುಖ ಬೇಡಿಕೆಗಳಾಗಿದ್ದವು.
ಬೆಂಗಳೂರು ವಾಣಿಜ್ಯ ಮಂಡಳಿಯು ೧೯೧೬ರಲ್ಲಿ ಸ್ಥಾಪನೆಗೊಂಡಿತು. ಅದನ್ನು ಕರ್ನಾಟಕ ಚೇಂಬರ್ ಆಫ್ ಕಾಮರ್ಸ್ ಎಂಡ್ ಇಂಡಸ್ಟ್ರಿ ಎಂಬುದಾಗಿ ಹೆಸರಿಸಲಾಯಿತು. ೧೯೩೮ರಲ್ಲಿ ಮೈಸೂರು ಕಂಪನಿ ಕಾಯಿದೆ ೧೯೩೮ರ ಅಧಿನಿಯಮದಂತೆ ಮೈಸೂರು ವರ್ತಕರ ಸಂಘವು ಅಸ್ತಿತ್ವಕ್ಕೆ ಬಂತು. ಅದು ಲಿಮಿಟೆಡ್ ಕಂಪನಿಯಾಗಿ ಸಂಘಟನೆಗೊಂಡಿತು. ಈ ಸಂಸ್ಥೆಯು ಮೈಸೂರು ಸರಕಾರದ ಕೋರಿಕೆಯಂತೆ ವಾಣಿಜ್ಯ ಕೈಪಿಡಿಯನ್ನು ಸಿದ್ಧಪಡಿಸಿ ಪ್ರಕಟಿಸಿತು. ಈ ಮಂಡಳಿಯು ಅನೇಕ ವಾಣಿಜ್ಯ ಸಂಸ್ಥೆಗಳೊಂದಿಗೆ ನೇರ ಸಂಬಂಧವಿಟ್ಟುಕೊಂಡು ರಾಜ್ಯದ ಕೈಗಾರಿಕೆ ಮತ್ತು ವ್ಯಾಪಾರದ ಅಭಿವೃದ್ಧಿಗೆ ಶ್ರಮಿಸಿತು. ಹುಬ್ಬಳ್ಳಿ ವಾಣಿಜ್ಯ ಮಂಡಳಿಯು ೧೯೨೮ರಲ್ಲಿ ಸ್ಥಾಪನೆಗೊಂಡಿತು. ೧೯೩೮ರಲ್ಲಿ ಮುಂಬಯಿ ಸರಕಾರ ಈ ಮಂಡಳಿಯನ್ನು ಅಂಗೀಕರಿಸಿ ವಿವಿಧ ಶಾಸನಬದ್ಧ ಸಂಸ್ಥೆಗಳಿಗೆ ಮಂಡಳಿಯು ಪ್ರತಿನಿಧಿ ಸ್ಥಾನವನ್ನು ದೊರಕಿಸುವಂತೆ ಶಿಫಾರಸು ಮಾಡಿತು. ಮೊದಲು ಬಾಗಲಕೋಟೆ, ನಂತರ ಗದಗಿನಲ್ಲಿ ಇದ್ದ ಇದರ ಆಡಳಿತ ಕಛೇರಿಯನ್ನು ೧೯೪೮ರಲ್ಲಿ ಹುಬ್ಬಳ್ಳಿಗೆ ವರ್ಗಾಯಿಸಲಾಯಿತು. ಉತ್ತರ ಕರ್ನಾಟಕದ ಪ್ರಮುಖ ವ್ಯಾಪಾರ ಕೇಂದ್ರವಾಗಿದ್ದ ಹುಬ್ಬಳ್ಳಿಗೆ ಈ ಮಂಡಳಿಯ ಅವಶ್ಯಕತೆಯಿತ್ತು. ಕೈಗಾರಿಕೆಗಳು, ವಾಣಿಜ್ಯ ಉದ್ದಿಮೆಗಳು ಮತ್ತು ಅವುಗಳಲ್ಲಿ ತೊಡಗಿದವರ ಸಾಮಾನ್ಯ ಹಿತರಕ್ಷಣೆ ಮಾಡುವುದು ಮತ್ತು ಅವುಗಳ ಅಭಿವೃದ್ಧಿಗೆ ಸಹಾಯಕವಾಗುವ ಕ್ರಮಗಳನ್ನು ತೆಗೆದುಕೊಳ್ಳುವುದು ಈ ಮಂಡಳಿಯ ಮುಖ್ಯ ಉದ್ದೇಶವಾಗಿತ್ತು.
ವಸಾಹತುಶಾಹಿ ಮತ್ತು ನಗರೀಕರಣ: ೪. ವ್ಯಾಪಾರ ಮತ್ತು ವಾಣಿಜ್ಯ (೧)
ಈಸ್ಟ್ ಇಂಡಿಯಾ ಕಂಪನಿಗೆ ಬೇಕಾಗಿದ್ದದ್ದು ಭಾರತೀಯ ಮಾರುಕಟ್ಟೆ ಹಾಗೂ ಯುರೋಪಿನ ಕೈಗಾರಿಕೆಗಳಿಗೆ ಅಗತ್ಯವಾಗಿದ್ದಂಥ ಕಚ್ಚಾವಸ್ತುಗಳು. ಇದನ್ನು ಗಮನದಲ್ಲಿಟ್ಟುಕೊಂಡು ಬ್ರಿಟಿಷ್ ಸರಕಾರ ತನ್ನ ವ್ಯಾಪಾರ-ವಾಣಿಜ್ಯ ನೀತಿಯನ್ನು ರೂಪಿಸಿತು. ಕೃಷಿಯ ವಾಣಿಜ್ಯೀಕರಣ, ಮಾರುಕಟ್ಟೆ ಕೇಂದ್ರಿತ ಆರ್ಥವ್ಯವಸ್ಥೆಯ ಹುಟ್ಟು ಹಾಗೂ ಆಡಳಿತವನ್ನು ವ್ಯವಸ್ಥಿತಗೊಳಿಸುವ ಬ್ರಿಟಿಷರ ಹೊಸ ಯೋಜನೆಗಳು ವ್ಯಾಪಾರದಲ್ಲಿ ಹೆಚ್ಚಿನ ಲಾಭವನ್ನು ಗಳಿಸುವ ಉದ್ದೇಶವನ್ನು ಹೊಂದಿದ್ದವು. ಪರ್ಷಿಯನ್ನರು, ಅರೇಬಿಯನ್ನರು ಮತ್ತು ಯುರೋಪಿಯನ್ನರು ಭಾರತಕ್ಕೆ ಬಂದದ್ದೇ ವ್ಯಾಪಾರಿಗಳಾಗಿ. ಇವರಲ್ಲಿ ಬ್ರಿಟಿಷರನ್ನು ಬಿಟ್ಟು ಮಿಕ್ಕಿದವರು ಯಾರಿಗೂ ವ್ಯಾಪಾರದ ಮೂಲಕ ಸಾಮ್ರಾಜ್ಯವನ್ನು ಕಟ್ಟಲು ಸಾಧ್ಯವಾಗಲಿಲ್ಲ. ಬ್ರಿಟಿಷರು ಎಲ್ಲ ಕ್ಷೇತ್ರಗಳಲ್ಲೂ ತಮ್ಮ ಏಕಸ್ವಾಮ್ಯವನ್ನು ಹಾಗೂ ಯಜಮಾನಿಕೆಯನ್ನು ಸ್ಥಾಪಿಸಿಕೊಂಡರು. ವ್ಯಾಪಾರ ಬ್ರಿಟಿಷ್ ಸಾಮ್ರಾಜ್ಯದ ಅಡಿಪಾಯವಾಗಿತ್ತು. ಬ್ರಿಟಿಷ್ ವ್ಯಾಪಾರಕ್ಕೆ ಪೂರಕವಾಗುವಂತೆ ಭಾರತವನ್ನು ಸಜ್ಜುಗೊಳಿಸಲಾಯಿತು.
ಕೃಷಿಯ ವಾಣಿಜ್ಯೀಕರಣದಿಂದಾಗಿ ವಾಣಿಜ್ಯ ಬೆಳೆಗಳು ನೇರವಾಗಿ ಮಾರುಕಟ್ಟೆಗಳಿಗೆ ಪ್ರವೇಶಿಸುವಂತಾಯಿತು. ಅನೇಕ ಪೇಟೆ-ಪಟ್ಟಣಗಳು ಬಿರುಸಿನ ವ್ಯಾಪಾರ ಚಟುವಟಿಕೆಗಳ ಕೇಂದ್ರಗಳಾಗಿ ಪರಿವರ್ತನೆಗೊಂಡವು. ವ್ಯಾಪಾರ ಸಾಮಗ್ರಿಗಳ ಸಾಗಾಣಿಕೆಯ ದೃಷ್ಟಿಯಿಂದ ಸಾರಿಗೆ ಸಂಪರ್ಕ ಕ್ಷೇತ್ರದಲ್ಲಿ ಮಹತ್ತರವಾದ ಬದಲಾವಣೆಗಳುಂಟಾದವು. ಅನೇಕ ಹೊಸ ರಸ್ತೆಗಳ ನಿರ್ಮಾಣ, ರೈಲು ಮಾರ್ಗದ ನಿರ್ಮಾಣ, ನದಿ ಮತ್ತು ಸಮುದ್ರದ ಬಳಕೆ ಇವೆಲ್ಲವೂ ವ್ಯಾಪಕವಾಗಿ ನಡೆದವು. ರೈತರ ಮತ್ತು ವರ್ತಕರ ಮಧ್ಯೆ ಕೊಂಡಿಗಳಾಗಿ ವ್ಯವಹರಿಸುವ ಏಜೆಂಟರುಗಳು ಅಥವಾ ಲೇವಾದೇವಿದಾರರ ವರ್ಗವೊಂದು ಹುಟ್ಟಿಕೊಂಡಿತು. ಇವರು ಮಧ್ಯವರ್ತಿಗಳಾಗಿದ್ದು, ಹಣಕಾಸಿನ ನೆರವನ್ನು ಕೃಷಿಕರಿಗೆ ಮತ್ತು ವರ್ತಕರಿಗೆ ಒದಗಿಸುತ್ತಿದ್ದರು. ವ್ಯಾಪಾರಸ್ಥರಿಗೆ ಹಾಗೂ ವಾಣಿಜ್ಯ ಬೆಳೆಗಳನ್ನು ಬೆಳೆಯುವವರಿಗೆ ಹಣಕಾಸಿನ ನೆರವನ್ನು ಹೊಸದಾಗಿ ಅಸ್ತಿತ್ವಕ್ಕೆ ಬಂದ ಬ್ಯಾಂಕುಗಳು ನೀಡಲಾರಂಭಿಸಿದವು. ವ್ಯಾಪಾರಸ್ಥರ ಹಿತಾಸಕ್ತಿಗಳನ್ನು ಕಾಪಾಡುವ ಉದ್ದೇಶದಿಂದ ವಣಿಕ ಸಂಘಗಳು ಹುಟ್ಟುಕೊಂಡವು. ಹೀಗೆ ಇವೆಲ್ಲವೂ ಹಂತ ಹಂತವಾಗಿ ಬೆಳೆದು ಬಂದು ವ್ಯಾಪಾರ ಮತ್ತು ವಾಣಿಜ್ಯ ವ್ಯವಸ್ಥಿತವಾಗಿ ನಡೆಯುವಂತೆ ಹಾಗೂ ಲಾಭದಾಯಕವಾಗುವಂತೆ ಆಯಿತು. ಇದರರ್ಥ ಈ ಬದಲಾವಣೆಗಳ ಲಾಭಗಳನ್ನು ಎಲ್ಲರೂ ಪಡೆದುಕೊಂಡರು ಎಂದಲ್ಲ. ಶ್ರೀಮಂತ ವರ್ತಕರು, ಪ್ಲಾಂಟರುಗಳು, ಖಾಸಗಿ ಕಂಪನಿಗಳು ಮತ್ತು ಮಧ್ಯವರ್ತಿಗಳು ಇದರ ಲಾಭವನ್ನು ಗರಿಷ್ಠ ಪ್ರಮಾಣದಲ್ಲಿ ಪಡೆದುಕೊಂಡರು.
ಬ್ರಿಟಿಷ್ ಕರ್ನಾಟಕದ ಎಲ್ಲ ಪ್ರದೇಶಗಳಲ್ಲಿಯೂ ಏಕರೂಪದ ಬೆಳವಣಿಗೆಗಳೇನೂ ಕಂಡುಬರಲಿಲ್ಲ. ವಸಾಹತುಪೂರ್ವ ಅವಧಿಯಲ್ಲಿಯೇ ವ್ಯಾಪಾರ ಕೇಂದ್ರಗಳಾಗಿ ಗುರುತಿಸಿಕೊಂಡಿದ್ದ ಕೆಲವು ಪಟ್ಟಣಗಳೂ ಇನ್ನಷ್ಟು ಅಭಿವೃದ್ಧಿಯನ್ನು ಹೊಂದಿದವು. ಈ ನಿಟ್ಟಿನಲ್ಲಿ ಬಂದರು ಪಟ್ಟಣಗಳನ್ನು ಹೆಸರಿಸಬಹುದಾಗಿದೆ. ಬ್ರಿಟಿಷ್ ಸರಕಾರ ಬಂದರು ಪಟ್ಟಣಗಳಿಗೆ ಆಂತರಿಕ ಮತ್ತು ವಿದೇಶಿ ವ್ಯಾಪಾರದ ದೃಷ್ಟಿಯಿಂದ ಹೆಚ್ಚಿನ ಪ್ರಾಮುಖ್ಯತೆಯನ್ನು ನೀಡಿತು. ಅದೇ ರೀತಿ ಮೈಸೂರು, ಬೆಂಗಳೂರು, ಹುಬ್ಬಳ್ಳಿ ಮುಂತಾದ ಪಟ್ಟಣಗಳು ಪ್ರಮುಖ ವ್ಯಾಪಾರಿ ಕೇಂದ್ರಗಳಾಗಿ ಬೆಳೆದವು. ನಗರ ಪ್ರದೇಶಗಳಲ್ಲಿ ವಾಸವಾಗಿದ್ದ ನಗರ ಸಮುದಾಯಗಳು ತಮ್ಮ ಬಹುಮುಖಿ ಚಟುವಟಿಕೆಗಳಿಂದ ನಗರಗಳ ವ್ಯಾಪ್ತಿಗೆ ವಿಸ್ತಾರವಾಗುವಂತೆ ಮಾಡಿದವು. ನಗರಗಳು ರಚನಾತ್ಮಕವಾಗಿ ಹಾಗೂ ಕಾರ್ಯಾತ್ಮಕವಾಗಿ ಬೆಳವಣಿಗೆ ಹೊಂದುವಂತಾಯಿತು. ನಗರ ಸಮುದಾಯಗಳು ಹೆಚ್ಚಾಗಿ ತಮ್ಮ ವಾಸಕ್ಕೆ ಪ್ರತ್ಯೇಕ ಪ್ರತ್ಯೇಕವಾದ ಪ್ರದೇಶಗಳನ್ನೇ ಆಯ್ಕೆ ಮಾಡಿಕೊಳ್ಳುತ್ತಿದ್ದರು. ಒಂದು ಜಾತಿಯ ಅಥವಾ ಧರ್ಮದ ಜನರು ಒಂದೇ ಕಡೆ ನೆಲೆ ನಿಲ್ಲಲು ಇಷ್ಟಪಡುತ್ತಿದ್ದರು. ಇದಕ್ಕೆ ಅವರ ವ್ಯಾಪಾರದ ಮತ್ತು ಧರ್ಮದ ಹಿತಾಸಕ್ತಿಗಳನ್ನು ಕಾಪಾಡಿಕೊಳ್ಳುವುದು ಉದ್ದೇಶವಾಗಿದ್ದಿರಬೇಕು. ಉದಾಹರಣೆಗೆ ಕ್ರಿಶ್ಚಿಯನ್ನರು, ಮುಸ್ಲಿಮರು, ಗುಜರಾತಿಗಳು ಕೊಂಕಣಿಗಳು ಮುಂತಾದವರು ಪ್ರತ್ಯೇಕ ಪ್ರತ್ಯೇಕವಾಗಿಯೇ ಗುರುತಿಸಿಕೊಳ್ಳಲು ಇಷ್ಟಪಡುತ್ತಿದ್ದರು. ಏಕೆಂದರೆ ವ್ಯಾಪಾರದಲ್ಲಿ ಪರಸ್ಪರ ಪೈಪೋಟಿ ಇತ್ತು. ಆದರೆ ಇದು ಧಾರ್ಮಿಕ ಕಲಹಗಳಿಗೆ ಕಾರಣವಾಗಿದ್ದು ಕಂಡುಬರುವುದಿಲ್ಲ. ಇವರೆಲ್ಲರೂ ವ್ಯಾಪಾರಿ ಸಮುದಾಯಗಳಾಗಿದ್ದರಿಂದ ಸಹಜವಾಗಿಯೇ ಪರಸ್ಪರ ಹೊಂದಾಣಿಕೆಗಳು, ವಿರೋಧಗಳು ಏರ್ಪಡುತ್ತಿದ್ದವು. ಈ ಸಮುದಾಯಗಳು ತಾವು ನೆಲೆ ನಿಂತ ಪ್ರದೇಶಗಳಲ್ಲಿ ತಮ್ಮ ಧರ್ಮಕ್ಕೆ ಸಂಬಂಧಿಸಿದ ಸಂಸ್ಥೆಗಳನ್ನು ನಿರ್ಮಿಸಿಕೊಳ್ಳುತ್ತಿದ್ದರು. ಹಾಗಾಗಿ ಆ ಪ್ರದೇಶಗಳು ವಾಸದ- ಧಾರ್ಮಿಕ ಕೆಲಸ ಕಾರ್ಯಗಳ ವ್ಯಾಪಾರ ಮತ್ತು ವಾಣಿಜ್ಯದ ಕೇಂದ್ರಗಳಾಗಿಯೂ ಬೆಳೆದವು. ಅನೇಕ ಸಂದರ್ಭಗಳಲ್ಲಿ ಇವರೆಲ್ಲರೂ ಒಂದೇ ಕಡೆ ವ್ಯಾಪಾರ ನಡೆಸುತ್ತಿದ್ದುದೂ ಉಂಟು. ಒಂದೇ ನಗರ ಕೇಂದ್ರದಲ್ಲಿ ಹಲವಾರು ಕೇಂದ್ರಗಳು ಈ ಕಾರಣಗಳಿಂದಾಗಿ ನಿರ್ಮಾಣಗೊಳ್ಳುತ್ತಿದ್ದವು. ಈ ಎಲ್ಲ ವಿಚಾರಗಳನ್ನು ಆಯಾ ಪ್ರದೇಶಕ್ಕನುಗುಣವಾಗಿ ಇಲ್ಲಿ ಚರ್ಚಿಸುವ ಪ್ರಯತ್ನವನ್ನು ಮಾಡಲಾಗಿದೆ.
ಟಿಪ್ಪು ಸುಲ್ತಾನನ ಆಳ್ವಿಕೆಯ ಸಂದರ್ಭದಲ್ಲಿ ಬ್ರಿಟಿಷ್ ವ್ಯಾಪಾರಸ್ಥರು ಸ್ವತಂತ್ರವಾಗಿ ವ್ಯಾಪಾರ ನಡೆಸುವಂತಿರಲಿಲ್ಲ. ಟಿಪ್ಪು ಬ್ರಿಟಿಷರೊಂದಿಗೆ ಹೊಂದಿದ್ದ ವ್ಯಾಪಾರವನ್ನು ಸಂಪೂರ್ಣವಾಗಿ ನಿಷೇಧಿಸಿ ಸರಕಾರಿ ವಾಣಿಜ್ಯ ಇಲಾಖೆಯನ್ನು ರಾಜ್ಯದ ಆಂತರಿಕ ಮತ್ತು ವಿದೇಶಿ ವ್ಯಾಪಾರದ ಅಭಿವೃದ್ಧಿಗಾಗಿ ಸ್ಥಾಪಿಸಿ ಅದರ ಕಾರ್ಯನಿರ್ವಹಣೆಗೆ ಪೂರ್ಣಾಧಿಕಾರದ ಪ್ರತಿನಿಧಿ ಮಂಡಲಿಯನ್ನು ನೇಮಿಸಿದನು. ಪ್ರಮುಖ ನಗರ ಕೇಂದ್ರಗಳಲ್ಲಿ ಸರಕಾರಿ ಸ್ವಾಮ್ಯಕ್ಕೊಳಪಟ್ಟ ಅಂಗಡಿಗಳನ್ನು ತೆರೆದು ಗ್ರಾಹಕರ ಅನುಕೂಲಕ್ಕೆ ಸರಕುಗಳನ್ನು ಚಿಲ್ಲರೆಯಾಗಿ ಮಾರಾಟ ಮಾಡುವ ವ್ಯವಸ್ಥೆಯನ್ನು ಜಾರಿಗೊಳಿಸಿದನು. ಈ ಅಂಗಡಿಗಲು ಸಾರ್ವಜನಿಕರಿಂದ ಠೇವಣಿಗಳನ್ನು ಸ್ವೀಕರಿಸುವುದರ ಜೊತೆಗೆ ಸರಕಾರಕ್ಕೆ ಸಲ್ಲಿಸಬೇಕಾದ ತೆರಿಗೆಯನ್ನು ಸಲ್ಲಿಸುತ್ತಿದ್ದವು. ಗುಜರಾತ್ ರಾಜ್ಯದ ಮುಂಧ್ರ ಮತ್ತು ಮಾಂಡವಿ ನಗರಗಳಲ್ಲಿ, ಸಿಂಧ್‌ನಲ್ಲಿರುವ ಕರಾಚಿ, ಪೂರ್ವ ಏಶ್ಯಾದ ಜೆಡ್ಡಾ ಮತ್ತು ಇತರ ಮುಖ್ಯ ನಗರಗಳಲ್ಲಿ ವ್ಯಾಪಾರ ಕೇಂದ್ರಗಳನ್ನು ಸ್ಥಾಪಿಸಿ ವಿದೇಶಿ ವ್ಯಾಪಾರಕ್ಕೆ ಪ್ರೋತ್ಸಾಹ ನೀಡಿದನು. ಟಿಪ್ಪುವಿನ ಆಳ್ವಿಕೆಯ ಕಾಲದಲ್ಲಿ ತಂಬಾಕು, ಕಬ್ಬಿಣ, ಮೆಣಸು ಮತ್ತು ಶ್ರೀಗಂಧದ ಮರ ಇವು ಸರಕಾರಿ ಸ್ವಾಮ್ಯಕ್ಕೊಳಪಟ್ಟ ವಸ್ತುಗಳಾಗಿದ್ದವು. ಇವುಗಳನ್ನು ಸಾರ್ವಜನಿಕರಿಂದ ಸರಕಾರ ಮಾತ್ರ ಖರೀದಿಸಬೇಕಿತ್ತು. ಟಿಪ್ಪುವಿನ ಈ ನೀತಿ ಬ್ರಿಟಿಷ್ ವರ್ತಕರಲ್ಲಿ ಅಸಮಾಧಾನವನ್ನುಂಟು ಮಾಡಿತು. ಬ್ರಿಟಿಷ್ ವ್ಯಾಪಾರವನ್ನು ಮೈಸೂರು ರಾಜ್ಯದಲ್ಲಿ ಕುಂಠಿತಗೊಳಿಸುವುದು ಹಾಗೂ ಆ ಮೂಲಕ ಆರ್ಥಿಕವಾಗಿ ಅವರಿಗೆ ಹಿನ್ನಡೆಯುಂಟಾಗುವಂತೆ ಮಾಡುವುದು ಟಿಪ್ಪುವಿನ ಉದ್ದೇಶವಾಗಿತ್ತು. ಟಿಪ್ಪುವಿನ ಈ ಪ್ರಯತ್ನಗಳು ಬ್ರಿಟಿಷರಿಗೆ ತಾತ್ಕಾಲಿಕವಾಗಿ ಕೆಲವೊಂದು ಸಮಸ್ಯೆಗಳನ್ನು ಉಂಟುಮಾಡಿದರೂ, ಅದರಿಂದ ಹೊರಬರಲು ಅವರೇನೂ ಹೆಚ್ಚು ಸಮಯ ಕಾಯಬೇಕಾಗಿರಲಿಲ್ಲ.
ಬ್ರಿಟಿಷ್ ಆಳ್ವಿಕೆಯಲ್ಲಿ ಹತ್ತಿ ಉದ್ಯಮವು ಪಡೆದುಕೊಂಡ ಪ್ರೋತ್ಸಾಹ ಅನೇಕ ಕಾರ್ಖಾನೆಗಳ ಹುಟ್ಟಿಗೆ ಕಾರಣವಾಯಿತು. ಇದು ವ್ಯಾಪಾರದ ಮೇಲೂ ಉತ್ತಮ ಪರಿಣಾಮಗಳನ್ನು ಬೀರಿತು. ಹತ್ತಿ ವ್ಯಾಪಾರ ಲಾಭದಾಯಕವಾಗಿ ಕಂಡುಬಂತು. ಇತರ ವಾಣಿಜ್ಯ ಬೆಳೆಗಳಾದ ಕಾಫಿ, ಏಲಕ್ಕಿ, ರಬ್ಬರ್ ಮುಂತಾದವುಗಳ ವ್ಯಾಪಾರವೂ ಚುರುಕಿನಿಂದ ಕೂಡಿತ್ತು. ಕೈಗಾರಿಕಾ ಕ್ಷೇತ್ರದಲ್ಲಾದ ಬದಲಾವಣೆಗಳು, ರಸ್ತೆ ಮತ್ತು ರೈಲು ಮಾರ್ಗದ ನಿರ್ಮಾಣ ವ್ಯಾಪಾರದ ಮೇಲೆ ಪರಿಣಾಮವನ್ನು ಬೀರಿತು. ಇವುಗಳ ನಿರ್ಮಾಣಕ್ಕೆ ಬೇಕಾದ ರೈಲು ಇಂಜಿನುಗಳು, ಯಂತ್ರೋಪಕರಣಗಳು, ಉಕ್ಕು ಮೊದಲಾದವುಗಳನ್ನು ಆಮದು ಮಾಡಿಕೊಳ್ಳಲಾಗುತ್ತಿತ್ತು. ಗಂಧದ ಎಣ್ಣೆ, ರೇಷ್ಮೆ, ಗಂಧದ ಸಾಬೂನು ಮತ್ತು ರಾಸಾಯನಿಕ ವಸ್ತುಗಳನ್ನ ಮೈಸೂರು ಪ್ರದೇಶದಿಂದಲೂ, ಹಂಚು, ಗೋಡಂಬಿ, ಭತ್ತ, ಮೀನು ಮುಂತಾದವು ಮಂಗಳೂರಿನಿಂದಲೂ, ಹತ್ತಿ, ಹದ ಮಾಡಿದ ಚರ್ಮ, ಎಣ್ಣೆ ಕಾಳುಗಳು ಮುಂಬಯಿ ಕರ್ನಾಟಕ ಪ್ರಾಂತದಿಂದಲೂ, ಕಬ್ಬಿಣದ ಅದುರು ಉತ್ತರ ಕನ್ನಡ ಜಿಲ್ಲೆಯಿಂದಲೂ ರಫ್ತಾಗುತ್ತಿದ್ದವು.
ಹೊಸದಾಗಿ ನಿರ್ಮಾಣಗೊಂಡ ರಸ್ತೆಗಳು, ದುರಸ್ತಿಗೊಂಡ ಹಳೆಯ ರಸ್ತೆಗಳು ಹಾಗೂ ರೈಲು ಮಾರ್ಗದ ನಿರ್ಮಾಣ ವ್ಯಾಪಾರ ಚಟುವಟಿಕೆಗಳು ಚುರುಕುಗೊಳ್ಳುವಂತೆ ಮಾಡಿದವು. ಬೆಂಗಳೂರು, ಮೈಸೂರು, ಅರಸಿಕೆರೆ, ದಾವಣಗೆರೆ, ಬಳ್ಳಾರಿ, ಹುಬ್ಬಳ್ಳಿ ಗದಗ, ರಾಯಚೂರು, ಬಾಗಲಕೋಟೆ, ಗುಲ್ಬರ್ಗಾ, ವಿಜಾಪುರ, ಬೆಳಗಾವಿ ಮುಂತಾದ ಪ್ರಮುಖ ವ್ಯಾಪಾರ ಕೇಂದ್ರಗಳಿಗೆ ರೈಲು ಸಂಪರ್ಕವನ್ನು ಕಲ್ಪಿಸಲಾಗಿತ್ತು. ಇದರಿಂದಾಗಿ ಮುಂಬಯಿ ಮತ್ತು ಮದರಾಸು ನಗರಗಳಿಗೂ ರೈಲು ಸಂಪರ್ಕ ಬೆಳೆಯುವಂತಾಯ್ತು. ವ್ಯಾಪಾರದ ವಸ್ತುಗಳು ಅತ್ಯಂತ ಕಡಿಮೆ ಅವಧಿಯಲ್ಲಿ ಮಾರುಕಟ್ಟೆಗಳಿಗೆ ಹೋಗುವಂತಾಯಿತು. ಪಶ್ಚಿಮ ಘಟ್ಟಗಳಲ್ಲಿ ಹಾದು ಹೋಗುವ, ಹೊಸದಾಗಿ ನಿರ್ಮಾಣಗೊಂಡ ಘಟ್ಟರಸ್ತೆಗಳು ಮೈಸೂರು ಮತ್ತು ಕೊಡಗು ಪ್ರದೇಶಗಳನ್ನು ಕರಾವಳಿಯ ಜಿಲ್ಲೆಗಳೊಂದಿಗೆ ಜೋಡಿಸಿದವು. ಹೀಗಾಗಿ ಬಂದರು ಪಟ್ಟಣಗಳು ಅಭಿವೃದ್ಧಿಯನ್ನು ಹೊಂದುವಂತಾಯಿತು. ಅವೆಲ್ಲವೂ ಬಿರುಸಿನ ವ್ಯಾಪಾರ ಚಟುವಟಿಕೆಯ ಕೇಂದ್ರಗಳಾದವು. ಅನೇಕ ವರ್ತಕ ಸಮುದಾಯಗಳು ನಗರ ಪ್ರದೇಶಗಳಲ್ಲಿಯೇ ನೆಲೆ ನಿಂತು ವ್ಯಾಪಾರ ಮತ್ತು ವಾಣಿಜ್ಯದಲ್ಲಿ ತೊಡಗಿಕೊಂಡವು. ಈ ಸಮುದಾಯಗಳು ನಗರ ಪ್ರದೇಶಗಳಿಗೆ ಮೂಲಭೂತ ಸೌಕರ್ಯಗಳಾದ ಸಾರಿಗೆ ಮತ್ತು ಸಂಪರ್ಕ, ಮಾರುಕಟ್ಟೆಗಳು ಮುಂತಾದವುಗಳನ್ನು ಒದಗಿಸುವುದರಲ್ಲಿ ಬ್ರಿಟಿಷ್ ಸರಕಾರಕ್ಕೆ ನೆರವಾದವು. ಅದೇ ರೀತಿ ತಮ್ಮ ವ್ಯಾಪಾರ ಮತ್ತು ಹಣಕಾಸಿನ ಚಟುವಟಿಕೆಗಳಿಗೆ ಸಂಬಂಧಿಸಿದ ಸಂಸ್ಥೆಗಳನ್ನೂ ರಚಿಸಿಕೊಂಡವು.
ಆಮದು ಮತ್ತು ರಫ್ತು ವ್ಯಾಪಾರ
ವಸಾಹತು ಕರ್ನಾಟಕದಲ್ಲಿ ಬೆಂಗಳೂರು ಪ್ರಮುಖ ವ್ಯಾಪಾರ ಕೇಂದ್ರವಾಗಿತ್ತು. ಬೆಂಗಳೂರನ್ನು ಕೇಂದ್ರ ಬಿಂದುವಾಗಿಟ್ಟುಕೊಂಡು ಕರ್ನಾಟಕದ ಎಲ್ಲ ಭಾಗಗಳಿಗೆ ವ್ಯಾಪಾರ ಮಾರ್ಗಗಳು ಹಾದುಹೋಗಿದ್ದವು. ಬೆಂಗಳೂರು ವರ್ತಕರು ಬಿದನೂರು, ಶೃಂಗೇರಿ, ಕೊಪ್ಪ ಮೊದಲಾದ ಸ್ಥಳಗಳಿಂದ ಬೃಹತ್ ಪ್ರಮಾಣದಲ್ಲಿ ಅಡಿಕೆ, ಕರಿಮೆಣಸು, ಶ್ರೀಗಂಧ ಮತ್ತು ಏಲಕ್ಕಿಗಳನ್ನು ತರಿಸಿಕೊಳ್ಳುತ್ತಿದ್ದರು. ಅದಕ್ಕೆ ಬದಲಾಗಿ ಧಾನ್ಯಗಳು, ತಂಬಾಕು, ಹುಣಿಸಿಹಣ್ಣು, ಕಂಬಳಿಗಳು, ಮಸ್ಲಿನ್, ಮುಂಡಾಸುಗಳು, ಬಣ್ಣದ ಹತ್ತಿಬಟ್ಟೆಗಳು ಮತ್ತು ರೇಷ್ಮೆಗಳನ್ನು ಕಳುಹಿಸಿಕೊಡುತ್ತಿದ್ದರು. ಸಗಟು ವ್ಯಾಪಾರವು ಹೆಚ್ಚು ಪ್ರಚುರವಾಗಿದ್ದಿತು. ವ್ಯಾಪಾರಸ್ಥರು ಮಧ್ಯವರ್ತಿಗಳ ಮೂಲಕ ವಿವಿಧ ಭಾಗಗಳ ಸಂತೆಗಳಲ್ಲಿ ಭಾಗವಹಿಸಿ ವ್ಯಾಪಾರ ನಿರ್ವಹಿಸುತ್ತಿದ್ದರು. ಗುಬ್ಬಿ ಮತ್ತು ನೆರೆಯ ಪ್ರದೇಶಗಳಿಂದ ಕರಿಮೆಣಸು, ಅಡಿಕೆ ಮತ್ತು ತೆಂಗಿನಕಾಯಿಗಳನ್ನು ಆಮದು ಮಾಡಿಕೊಳ್ಳುತ್ತಿದ್ದರು.
ಬೆಂಗಳೂರು ಮತ್ತು ಮೈಸೂರಿನ ಪಶ್ಚಿಮ ಭಾಗಗಳ ನಡುವೆಯೂ ಗಣನೀಯ ಪ್ರಮಾಣದ ವ್ಯಾಪಾರವು ನಡೆಯುತ್ತಿದ್ದಿತು. ಮುಖ್ಯವಾದ ರಫ್ತು ಸರಕುಗಳು ಅಡಿಕೆ, ಕರಿಮೆಣಸು, ಶ್ರೀಗಂಧ ಮತ್ತು ಏಲಕ್ಕಿ. ಆಮದು ಸರಕುಗಳು ಧಾನ್ಯಗಳು, ತಂಬಾಕು, ಅರಿಶಿನ, ಕಂಬಳಿಗಳು, ಮುಂಡಾಸುಗಳು, ಬಣ್ಣದ ಹತ್ತಿ ಬಟ್ಟೆ ಮತ್ತು ರೇಷ್ಮೆ. ಬಳ್ಳಾರಿ, ಅದೋನಿ, ಧಾರವಾಡ, ಹುಬ್ಬಳ್ಳಿ, ನರಗುಂದ ಮತ್ತು ನವಲಗುಂದಗಳಲ್ಲಿನ ವರ್ತಕರ ಏಜೆಂಟರು ಬೆಂಗಳೂರಿಗೆ ಬರುತ್ತಿದ್ದರು. ಹೈದರಾಬಾದಿನ ನಿಜಾಮನ ಪ್ರದೇಶ ಮತ್ತು ಮರಾಠಾ ಪ್ರದೇಶಗಳಿಂದ ತರಿಸಿಕೊಳ್ಳುತ್ತಿದ್ದ ಸರಕುಗಳು ಎಕ್ಕದ ಹತ್ತಿ, ಒರಟು ಹತ್ತಿ ಬಟ್ಟೆಗಳು, ಮಸ್ಲಿನ್, ಧೋತ್ರಗಳು, ಕಂಬಳಿಗಳು, ಗೋಧಿ ಮತ್ತು ಕೆಂಪು ರಂಗು ಬೆಂಗಳೂರಿನಿಂದ ಆ ಪ್ರದೇಶಗಳಿಗೆ ಮುಖ್ಯವಾಗಿ ನಗದಾಗಿ ಪ್ರತಿಫಲವು ಹೋಗುತ್ತಿತ್ತು. ಬೆಂಗಳೂರು, ಮೈಸೂರು ಹಾಗೂ ಅದರ ಸುತ್ತ ಮುತ್ತಲಿನ ಪ್ರದೇಶಗಳಿಂದ ವ್ಯಾಪಾರಸ್ಥರು ಮಂಗಳೂರಿಗೆ ಬಿಳುಪು ಮತ್ತು ಬಣ್ಣದ ಹತ್ತಿ ಬಟ್ಟೆಗಳನ್ನು ಕಳುಹಿಸುತ್ತಿದ್ದರು. ಮಂಗಳೂರಿನಿಂದ ಕಚ್ಚಾ ರೇಷ್ಮೆಯನ್ನು ಹಾಗೂ ರೇಷ್ಮೆ ಬಟ್ಟೆಗಳನ್ನು ತರಿಸಿಕೊಳ್ಳುತ್ತಿದ್ದರು.
ಮೈಸೂರು ರಾಜಕೀಯ ಚಟುವಟಿಕೆಗಳ ಕೇಂದ್ರವಾಗುವುದರ ಜೊತೆ ಜೊತೆಗೆ ವ್ಯಾಪಾರ ಕೇಂದ್ರವೂ ಆಗಿತ್ತು. ೧೭೯೯ರಲ್ಲಿ ರಾಜಧಾನಿಯನ್ನು ಶ್ರೀರಂಗಪಟ್ಟಣದಿಂದ ಮೈಸೂರಿಗೆ ವರ್ಗಾಯಿಸಿದ ಬಳಿಕ ಮೈಸೂರು ವಾಣಿಜ್ಯ ಕೇಂದ್ರವಾಗಿ ಬೆಳೆಯಿತು. ವ್ಯಾಪಾರಸ್ಥರು ಶ್ರೀರಂಗಪಟ್ಟಣದಿಂದ ಮೈಸೂರಿಗೆ ಬರಲಾರಂಭಿಸಿದರು ೧೮೩೧ರಲ್ಲಿ ಬ್ರಿಟಿಷ್ ಸರಕಾರ ಮೈಸೂರು ಪಟ್ಟಣವನ್ನು ಅಭಿವೃದ್ಧಿಪಡಿಸಲು ಯೋಜನೆಯೊಂದನ್ನು ರೂಪಿಸಿತು. ಅದಕ್ಕೆ ಸಂಬಂಧಪಟ್ಟಂತೆ ಆಯೋಗವೊಂದನ್ನು ರಚಿಸಲಾಯಿತು. ಮೈಸೂರಿನ ವ್ಯಾಪಾರವನ್ನು ಚುರುಕುಗೊಳಿಸುವುದು, ರಸ್ತೆ ಮತ್ತು ರೈಲು ಮಾರ್ಗಗಳನ್ನು ನಿರ್ಮಿಸುವುದು ಮುಂತಾದ ಕೆಲಸ ಕಾರ್ಯಗಳಿಗೆ ಪ್ರಥಮ ಆದ್ಯತೆಯನ್ನು ನೀಡಲಾಯಿತು.
ವ್ಯಾಪಾರ ಮತ್ತು ವ್ಯಾಪಾರಸ್ಥರಿಗೆ ಉತ್ತೇಜನ ನೀಡುವ ಸಲುವಾಗಿ ವಸ್ತುಪ್ರದರ್ಶನಗಳನ್ನು ಏರ್ಪಡಿಸಲಾಗುತ್ತಿತ್ತು. ಈ ವಸ್ತು ಪ್ರದರ್ಶನದ ಮುಖ್ಯ ಉದ್ದೇಶ ಕುಶಲಕರ್ಮಿಗಳಿಗೆ ಮತ್ತು ಕೃಷಿಕರಿಗೆ ಉತ್ತೇಜನ ನೀಡುವುದು. ಸ್ಥಳೀಯವಾಗಿ ಉತ್ಪಾದನೆಯಾಗುತ್ತಿದ್ದ ಗೃಹೋಪಯೋಗಿ ವಸ್ತುಗಳನ್ನು ಮಾರಾಟ ಮಾಡುವ ಮತ್ತು ಪ್ರದರ್ಶನಕ್ಕಿಡುವ ವ್ಯವಸ್ಥೆಯನ್ನು ಮಾಡಲಾಗಿತ್ತು. ರೇಷ್ಮೆ ಬಟ್ಟೆಗಳು, ಕಂಬಳಿ, ಮಡಕೆಗಳು, ಕೃಷಿಗೆ ಸಂಬಂಧಿಸಿದ ನೇಗಿಲು, ಕತ್ತಿ, ಕೊಡಲಿ ಮುಂತಾದವು ಪ್ರದರ್ಶನಕ್ಕೆ ಬರುತ್ತಿದ್ದ ಪ್ರಮುಖ ವಸ್ತುಗಳು. ೧೮೯೨-೯೩ರಲ್ಲಿ ನಡೆದ ಚಿಕಾಗೊ ವಸ್ತುಪ್ರದರ್ಶನದಲ್ಲಿ ಮೈಸೂರು ಸರಕಾರ ಭಾಗವಹಿಸಿತ್ತು. ಅದೇ ರೀತಿ ೧೯೦೮ರಲ್ಲಿ ನಡೆದ ಫ್ರಾಂಕೋ-ಬ್ರಿಟಿಷ್ ವಸ್ತುಪ್ರದರ್ಶನದಲ್ಲೂ ಮೈಸೂರು ಸರಕಾರ ಭಾಗವಹಿಸಿತ್ತು. ಸರಕಾರದ ಈ ಎಲ್ಲ ಪ್ರಯತ್ನಗಳು ವ್ಯಾಪಾರ ಚಟುವಟಿಕೆ ಚುರುಕುಗೊಳ್ಳುವುದಕ್ಕೆ, ಹೆಚ್ಚೆಚ್ಚು ಜನರು ವ್ಯಾಪಾರದಲ್ಲಿ ತೊಡಗಿಕೊಳ್ಳುವುದಕ್ಕೆ ಹಾಗೂ ಪೇಟೆ-ಪಟ್ಟಣಗಳು ಬಿರುಸಿನ ವ್ಯಾಪಾರ ಕೇಂದ್ರಗಳಾಗುವುದಕ್ಕೆ ಕಾರಣವಾದವು. ಲಿಂಗಾಯಿತರು, ಬಣಜಿಗರು, ಮುಸ್ಲಿಮರು, ಕುಂಚಿಟಿಗರು ಮುಂತಾದವರು ಮೈಸೂರು ಪ್ರದೇಶದ ಪ್ರಮುಖ ವರ್ತಕ ಸಮುದಾಯಗಳಾಗಿದ್ದರು. ಮೈಸೂರಿನ ಸುತ್ತಮುತ್ತಲ ಪ್ರದೇಶಗಳಾದ ಕೊಳ್ಳೆಗಾಲ, ಚಾಮರಾಜನಗರ, ಹುಣಸೂರು, ನಂಜನಗೂಡು, ಕೆ.ಆರ್. ನಗರ ಮುಂತಾದವು ಪ್ರಮುಖ ವ್ಯಾಪಾರ ಕೇಂದ್ರಗಳಾಗಿ ಗುರುತಿಸಿಕೊಂಡವು.
ಮೈಸೂರಿನಿಂದ ರಫ್ತು ಮಾಡಲಾಗುತ್ತಿದ್ದ ಪ್ರಮುಖ ಸರಕುಗಳೆಂದರೆ ಕೃಷಿ ಉತ್ಪನ್ನಗಳಾದ ಅಕ್ಕಿ, ರಾಗಿ, ಜೋಳ, ಹುರುಳಿ, ವೀಳ್ಯದಲೆ, ಎಣ್ಣೆ ಬೀಜಗಳು, ರೇಷ್ಮೆ, ತಂಬಾಕು, ಹತ್ತಿ, ಕಾಫಿ, ಗಂಧದೆಣ್ಣೆ, ಸಕ್ಕರೆ ಮುಂತಾದವು. ಅರಣ್ಯ ಉತ್ಪನ್ನಗಳಾದ ಶ್ರೀಗಂಧ ವಿವಿಧ ಮಾದರಿಯ ಮರಗಳು ; ಚರ್ಮ, ರೇಷ್ಮೆ ನೂಲು, ಕಂಬಳಿಗಳು ಮುಂತಾದವು. ಆಮದು ಮಾಡಿಕೊಳ್ಳಲಾಗುತ್ತಿದ್ದ ವಸ್ತುಗಳೆಂದರೆ ಗೋಧಿ, ಉಪ್ಪು, ಗ್ಯಾಸ್ ವಸ್ತುಗಳು, ಬಟ್ಟೆ, ಲೋಹದ ಸಾಮಗ್ರಿಗಳು ಮುಂತಾದವು.
ಮೈಸೂರು ರಾಜ್ಯದಲ್ಲಿ ನಡೆಯುತ್ತಿದ್ದ ವ್ಯಾಪಾರದಲ್ಲಿ ಶ್ರೀಗಂಧದ ವ್ಯಾಪಾರ ಪ್ರಮುಖ ಸ್ಥಾನವನ್ನು ಪಡೆದುಕೊಂಡಿತ್ತು. ಮೈಸೂರು ಮತ್ತು ಮಲಬಾರುಗಳ ಮೂಲಕ ಪ್ರವಾಸ ಮಾಡಿದ ಪ್ರಾನ್ಸಿಸ್ ಬುಕನನ್ ಶ್ರೀಗಂಧದ ಮರವನ್ನು ಕಡಿಯುತ್ತಿದ್ದುದರ ಕುರಿತು ತನ್ನ ವರದಿಯಲ್ಲಿ ತಿಳಿಸಿದ್ದಾನೆ. ವಿವೇಚನೆಯಿಲ್ಲದೆ ಶ್ರೀಗಂಧದ ಮರವನ್ನು ಕಡಿಯಕೂಡದೆಂಬ ನಿಯಮವನ್ನು ವಿಧಿಸಿ ದೀರ್ಘಕಾಲಿಕ ಗೇಣಿಯ ಮೇಲೆ ಮಧ್ಯವರ್ತಿಗಳಿಗೆ ಶ್ರೀಗಂಧದ ಒದಗಣೆಯ ಕೆಲಸವನ್ನು ವಹಿಸುವುದನ್ನು ಅವನು ಶಿಫಾರಸು ಮಾಡಿದನು. ಶ್ರೀಗಂಧದ ವ್ಯಾಪಾರದಿಂದ ಮೈಸೂರಿನ ಆಡಳಿತಕ್ಕೆ ಅಪಾರ ಲಾಭ ಬಂದಿತು. ಮಾರುಕಟ್ಟೆಯ ಬೆಲೆಗೆ ಅನುಗುಣವಾಗಿ ಶ್ರೀಗಂಧದ ಬೆಲೆಯನ್ನು ನಿಯಂತ್ರಿಸಬೇಕೆಂದು ಗವರ್ನರ್ ಜನರಲ್ ವೆಲ್ಲೆಸ್ಲಿಯು ಮೈಸೂರು ಸರಕಾರಕ್ಕೆ ನಿರ್ದೇಶನ ನೀಡಿದನು. ಮೈಸೂರಿನ ಬ್ರಿಟಿಷ್ ರೆಸಿಡೆಂಟನು ಈ ಕುರಿತು ಸೂಕ್ತಕ್ರಮ ತೆಗೆದುಕೊಂಡನು ಮೈಸೂರಿನಿಂದ ಶ್ರೀಗಂಧವು ಮದರಾಸು, ಮಲಬಾರ್ ಮತ್ತು ಕೆನರಾ ಪ್ರಾಂತ್ಯಗಳಿಗೆ ಹೋಗುತ್ತಿತ್ತು. ಶ್ರೀಗಂಧವನ್ನು ಸಂಗ್ರಹಿಸಿಡಲು ಉಗ್ರಾಣಗಳನ್ನು ಸ್ಥಾಪಿಸಲಾಯಿತು. ಕ್ಲೋಸ್‌ಪೇಟೆಯಲ್ಲಿ ಗಂಧದ ಮರವನ್ನು ದಾಸ್ತಾನು ಮಾಡಲು ಒಂದು ಕೇಂದ್ರ ಉಗ್ರಾಣವನ್ನು ಸ್ಥಾಪಿಸುವಂತೆ ತೀರ್ಮಾನಿಸಲಾಯಿತು. ಏಕೆಂದರೆ ಇದು ಆರ್ಥಿಕವಾಗಿ ಬ್ರಿಟಿಷರಿಗೆ ಲಾಭದಾಯಕವಾಗಿತ್ತು. ಶ್ರೀಗಂಧವನ್ನು ಸಂಗ್ರಹಿಸಿಡಲು ಮಂಗಳೂರು, ಬಿದನೂರು, ಮಲಬಾರ್ ಮುಂತಾದ ಪ್ರದೇಶಗಳಲ್ಲಿ ಡಿಪೋಗಳನ್ನು ತೆರೆಯುವ ಪ್ರಯತ್ನಗಳನ್ನು ಬ್ರಿಟಿಷ್ ಸರಕಾರ ಮಾಡಿತ್ತಾದರೂ ಅದು ತುಂಬಾ ವೆಚ್ಚದ್ದು ಮತ್ತು ಕಷ್ಟಕರವಾದದ್ದು ಎನ್ನುವುದು ಬ್ರಿಟಿಷರಿಗೆ ಮನವರಿಕೆಯಾಗಿತ್ತು. ಕ್ಲೋಸ್‌ಪೇಟೆಯಿಂದ ಮದರಾಸಿಗೆ ಶ್ರೀಗಂಧವನ್ನು ಅಗ್ಗದ ಬೆಲೆಗೆ ಕಳುಹಿಸಬಹುದಾಗಿತ್ತು. ಮೈಸೂರು ವ್ಯಾಪಾರ ಮಂಡಳಿಯೂ ಇದರ ಪರವಾಗಿತ್ತು.
ಏಲಕ್ಕಿ ವ್ಯಾಪಾರವೂ ಶ್ರೀಗಂಧದಂತೆ ಲಾಭದಾಯಕವಾಗಿದ್ದು, ಅದರ ವ್ಯಾಪಾರಕ್ಕೆ ಸರಕಾರ ಸೂಕ್ತ ಕ್ರಮ ತೆಗೆದುಕೊಂಡಿತು. ಸ್ಥಳೀಯ ವರ್ತಕರಿಗೆ ಇದರ ವ್ಯಾಪಾರದಿಂದ ಹೆಚ್ಚಿನ ಲಾಭವಾಗದಂತೆ ಬ್ರಿಟಿಷ್ ಸರಕಾರ ನೋಡಿಕೊಂಡಿತು. ಏಲಕ್ಕಿ ಮತ್ತು ಶ್ರೀಗಂಧದ ರಹಸ್ಯ ವ್ಯಾಪಾರವನ್ನು ನಿಲ್ಲಿಸಲು ಕಾನೂನು ಕ್ರಮ ತೆಗೆದುಕೊಳ್ಳಲಾಯಿತು. ತಂಬಾಕು ಕಳ್ಳ ಸಾಗಾಣೆದಾರರಿಗೂ ಅತ್ಯುಗ್ರವಾದ ಶಿಕ್ಷೆಯನ್ನು ವಿಧಿಸಲಾಯಿತು. ಮೈಸೂರು ಮತ್ತು ಕೊಡಗುಗಳಿಂದ ತಂಬಾಕು ಬೃಹತ್ ಪ್ರಮಾಣದಲ್ಲಿ ಮಾರಾಟವಾಗುತ್ತಿತ್ತು. ಆದರೆ ಅದು ಕಂಪನಿಯ ಗಮನಕ್ಕೆ ಬಂದಿರಲಿಲ್ಲ. ಬ್ರಿಟಿಷ್ ಸರಕಾರ ಆಯಾ ಪ್ರದೇಶದ ಬ್ರಿಟಿಷ್ ರೆಸಿಡೆಂಟರಿಗೆ ಹೆಚ್ಚಿನ ಅಧಿಕಾರವನ್ನು ನೀಡಿ, ಅವರ ಮೂಲಕವೇ ಕೃಷಿ ಉತ್ಪನ್ನಗಳನ್ನು ತರಿಸಿಕೊಳ್ಳಲಾರಂಭಿಸಿತು. ಬ್ರಿಟಿಷ್ ಸರಕಾರ ಎಲ್ಲ ವಸ್ತುಗಳ ಮೇಲೂ ಏಕಸ್ವಾಮ್ಯವನ್ನು ಹೊಂದಿದ್ದರಿಂದಾಗಿ ಸ್ಥಳೀಯ ರೈತರು ಮತ್ತು ವರ್ತಕರು ಸ್ವತಂತ್ರವಾಗಿ ಯಾವುದೇ ರೀತಿಯ ವ್ಯಾಪಾರ ಚಟುವಟಿಕೆಗಳಲ್ಲಿ ತೊಡಗಿಕೊಳ್ಳುವುದು ಕಷ್ಟಕರವಾಗಿತ್ತು. ಇದು ಸ್ಥಳೀಯ ಜನರಿಗೆ ಅನೇಕ ರೀತಿಯ ಸಮಸ್ಯೆಗಳನ್ನುಂಟು ಮಾಡಿತು. ಇದು ಕಳ್ಳಸಾಗಾಣಿಕೆಗೂ ಕಾರಣವಾಯಿತು. ಬ್ರಿಟಿಷ್ ಸರಕಾರಕ್ಕೆ ಇದು ಅಪರಾಧವಾಗಿ ಕಂಡುಬಂದರೂ ಸ್ಥಳೀಯ ಜನರಿಗೆ ಅನಿವಾರ್ಯವಾಗಿತ್ತು.
ಅಡಿಕೆಯು ನಗರ ಪ್ರದೇಶದಿಂದ ರಫ್ತಾಗುತ್ತಿದದ ಅತ್ಯಂತ ಮುಖ್ಯವಾದ ವಸ್ತುವಾಗಿತ್ತು. ವ್ಯಾಪಾರಸ್ತರು ಅಡಿಕೆಯನ್ನು ಕೊಂಡು ಮೈಸೂರು ರಾಜ್ಯದ ಶ್ರೀರಂಗಪಟ್ಟಣ, ಬೆಂಗಳೂರು, ಶಿವಮೊಗ್ಗ ಮೊದಲಾದ ಸ್ಥಳಗಳಿಗೆ ರಫ್ತು ಮಾಡುತ್ತಿದ್ದರು. ಅಡಿಕೆಯ ಒಟ್ಟು ಹುಟ್ಟುವಳಿಯ ಅರ್ಧಕ್ಕಿಂತ ಹೆಚ್ಚು ಭಾಗವನ್ನು ದೂರದ ಸ್ಥಳಗಳಿಂದ ಬಂದ ವರ್ತಕರು ಕೊಂಡುಕೊಳ್ಳುತ್ತಿದ್ದರು. ನಗರದಲ್ಲಿ ಉತ್ಪನ್ನವಾದ ಅಡಿಕೆಗೆ ಹೆಚ್ಚಿನ ಬೇಡಿಕೆಯಿದ್ದಿತು, ಸರಕನ್ನು ಪೂರೈಸಿದಾಗ ಮಾರುಕಟ್ಟೆಯಲ್ಲಿ ಯಾವ ಬೆಲೆಯಿತ್ತೋ ಅದರ ಪ್ರಕಾರ ಅಡಿಕೆಗೆ ಬೆಲೆ ಕಟ್ಟಲಾಗುತ್ತಿತ್ತು. ಅಡಿಕೆಗೆ ಪೂರ್ವದಲ್ಲಿ ಮದರಾಸಿನವರೆಗೂ ಮಾರುಕಟ್ಟೆಯಿದ್ದಿತು. ರಾಜ್ಯದ ಬೇರೆ ಬೇರೆ ಭಾಗಗಳಲ್ಲೂ ಅಡಿಕೆ ತೋಟಗಳು ಕಾಣಿಸಿಕೊಂಡುದರಿಂದ ಅಡಿಕೆಯ ಬೆಲೆ ಕಡಿಮೆಯಾಗತೊಡಗಿತು.
ಮುಂಬಯಿ ಕರ್ನಾಟಕದಲ್ಲಿ ವಿಜಾಪುರ, ಬೆಳಗಾವಿ, ಧಾರವಾಡ, ಹುಬ್ಬಳ್ಳಿ, ಕಾರವಾರ, ಭಟ್ಕಳ, ಹೊನ್ನಾವರ; ಮುಂತಾದ ಪಟ್ಟಣಗಳು ಪ್ರಮುಖ ವ್ಯಾಪಾರ ಕೆಂದ್ರಗಳಾಗಿದ್ದವು. ವಿಜಾಪುರ ಜಿಲ್ಲೆಯ ವಿಜಾಪುರ, ಇಂಡಿ, ಸಿಂದಗಿ, ಮುದ್ದೇಬಿಹಾಳ, ಬಾಗಲಕೋಟೆ, ಬಾದಾಮಿ, ಬೇಲೂರು, ಹುನಗುಂದ, ಬಾಗೇವಾಡಿ ಮುಂತಾದವು ವ್ಯಾಪಾರ ನಡೆಯುವ ಪ್ರದೇಶಗಳಾಗಿದ್ದವು. ಇಂಡಿ ತಾಲ್ಲೂಕಿನಲ್ಲಲಿ ಇಂಡಿ, ತಂಬ, ಚಡಚಾಣ, ಹಲಸಂಗಿಗಳಲ್ಲಿ ಸಂತೆಗಳಾಗುತ್ತಿದ್ದವು. ಅಲ್ಲಿಗೆ ವಸ್ತ್ರ, ಅಕ್ಕಿ, ಕಿರಾಣಿ, ತೆಂಗಿನಕಾಯಿ ಮುಂತಾದ ಸರಕುಗಳನ್ನು ಹೊರಗಿನಿಂದ ತರಲಾಗುತ್ತಿತ್ತು. ಜೋಳ, ಶೆಜ್ಜೆ, ಗೋಧಿ, ಕಡ್ಲೆ, ಅಗಸೆ, ಅರಳೆ ಮುಂತಾದ ವಸ್ತುಗಳನ್ನು ಬೇರೆ ಮಾರುಕಟ್ಟೆಗೂ ಕಳುಹಿಸಲಾಗುತ್ತಿತ್ತು. ಸಿಂದಗಿ ತಾಲ್ಲೂಕಿನ ಸಿಂದಗಿ, ಹಿಪ್ಪರಿಗಿ, ಭಟನೂರು, ಮೋರಟಿಗಿ, ಮಲಘಾಣ, ಆಲಮೇಲ, ಕೋವಾರ, ಗೋಲಗೇರಿ ಪ್ರದೇಶಗಳಲ್ಲಿ ಸಂತೆಗಳಾಗುತ್ತಿದ್ದವು. ರುಮಾಲು, ನೂಲು, ರೇಷ್ಮೆ, ಉಪ್ಪು, ಮೆಣಸು, ಕಬ್ಬಿಣ, ಧಾನ್ಯಗಳು ವ್ಯಾಪಾರಗೊಳ್ಳುತ್ತಿದ್ದ ಪ್ರಮುಖ ವಸ್ತುಗಳು. ವಿಜಾಪುರ ತಾಲೂಕಿನ ವಿಜಾಪುರ, ಕನ್ನೂರು, ಬಬ್ಲಾದ, ಮಮದಾಪುರ, ಶಿಂದಗಿಗಳಲ್ಲಿ ಸಂತೆಗಳಾಗುತ್ತಿದ್ದವು. ಸಂತೆಗಳಲ್ಲಿ ದೇಶಿ ವಸ್ತ್ರ, ಉಪ್ಪು, ಮೆಣಸು, ತೆಂಗಿನಕಾಯಿ, ಧಾನ್ಯ ಮುಂತಾದವು ವ್ಯಾಪಾರಗೊಳ್ಳುತ್ತಿದ್ದವು. ಮುದ್ದೇಬಿಹಾಳ ತಾಲೂಕಿನ ನಾಲತವಾಡ, ತಾಳೀಕೋಟೆ, ಹಿರೇಮುರಾಳ, ಮುದ್ದೇಬಿಹಾಳ, ಢವಳಿಗೆ, ತುಂಬಗಿ ಮುಂತಾದ ಪ್ರದೇಶಗಳಲ್ಲಿ ಸಂತೆಗಳಾಗುತ್ತಿದ್ದವು. ಬಾಗಲಕೋಟೆ ತಾಲೂಕಿನ ಬಾಗಲಕೋಟೆ, ಕಲಾದಗಿಗಳಲ್ಲಿ ಸಂತೆಗಳು ಏರ್ಪಡುತ್ತಿದ್ದವು. ಬಾಗಲಕೋಟೆಯು ವಿಜಾಪುರ ಜಿಲ್ಲೆಯಲ್ಲಿ ಅತಿದೊಡ್ಡ ಪಟ್ಟಣವಾಗಿತ್ತು. ಬಾದಾಮಿ ತಾಲೂಕಿನ ಬಾದಾಮಿ, ಗೋವನಕೊಪ್ಪ, ಹೆಬ್ಬಾಳ, ಕೆರೂರು, ಗುಳೇದಗುಡ್ಡ, ನೀಲಗುಂದ, ಬೇಲೂರು, ಗಜೇಂದ್ರಗಡಗಳಲ್ಲಿ ಸಂತೆಗಳಾಗುತ್ತಿದ್ದವು. ಹುನಗುಂದದ ಕಂದಗಲ್ಲು, ಕರಡಿ ಇಲಕಲ್ಲು, ಗುಡೂರು, ಹುನಗುಂದ, ಕಮತಿಗಿ ಮತ್ತು ಅಮೀನಗಡಗಳಲ್ಲಿ ಸಂತೆಗಳಾಗುತ್ತಿದ್ದವು. ಬಾಗೇವಾಡಿ ತಾಲೂಕಿನ ಸಂತೆಗಳಾಗುತ್ತಿದ್ದ ಪ್ರದೇಶಗಳೆಂದರೆ ಬಾಗೇವಾಡಿ, ಕೊಲ್ಲಾರ, ಗೊಳಸಂಗಿ, ಉಕ್ಕಲಿ, ವಂದಲ, ಮನಗೋಳಿ, ನಿಡಗುಂದ ಮತ್ತು ಹೂವಿನ ಹಿಪ್ಪರಿಗಿ, ಸಂತೆಗಳು ಸೇರುವ ಪ್ರದೇಶಕ್ಕೆ ಸುತ್ತಮುತ್ತಲಿನ ಹಾಗೂ ಹೊರಗಿನ ಪ್ರದೇಶಗಳಿಂದ ವ್ಯಾಪಾರದ ಸರಕುಗಳು ಬರುತ್ತಿದ್ದವು. ಆಮದು ಮತ್ತು ರಫ್ತು ವ್ಯಾಪಾರಗಳೆರಡೂ ಸಂತೆಗಳಲ್ಲಿ ನಡೆಯುತ್ತಿದ್ದವು.
ಬೆಳಗಾವಿಯು ಪ್ರಮುಖ ವ್ಯಾಪಾರ ಕೇಂದ್ರವಾಗಿತ್ತು. ಬೆಳಗಾವಿ ಜಿಲ್ಲೆಯ ಬೆಳಗಾವಿ, ಸಂಪಗಾವಿ, ಖಾನಾಪುರ, ಪರಸಗಡ, ಚಿಕ್ಕೋಡಿ, ಅಥಣಿ ಮತ್ತು ಗೋಕಾವಿ ಪ್ರಮುಖ ವ್ಯಾಪಾರ ಕೇಂದ್ರಗಳಾಗಿದ್ದವು. ಬೆಳಗಾವಿ ತಾಲೂಕಿನ ಬೆಳಗಾವಿ, ಬಾಗೇಶ್ವರಿ ಮತ್ತು ಪಾಟನಾ; ಸಂಪಗಾವಿ ತಾಲೂಕಿನ ಸಂಪಗಾವಿ, ಬೈಲಹೊಂಗಲ ಮತ್ತು ಕಿತ್ತೂರು; ಖಾನಾಪುರ ತಾಲೂಕಿನ ಖಾನಾಪುರ ಮತ್ತು ನಂದಗಡ; ಪರಸಗಡ ತಾಲೂಕಿನ ಸವದತ್ತಿ ಮತ್ತು ಮುರಗೋಡ; ಚಿಕ್ಕೋಡಿ ತಾಲೂಕಿನ ನಿಪಾಣಿ ಮತ್ತು ಸಂಕೇಶ್ವರ ಮುಂತಾದ ಪ್ರದೇಶಗಳಲ್ಲಿ ಸಂತೆಗಳು ಸೇರುತ್ತಿದ್ದವು. ಅಕ್ಕಿ, ಧಾನ್ಯ, ವಸ್ತ್ರಗಳು, ಅಡಿಕೆ, ತೆಂಗು, ಏಲಕ್ಕಿ, ಮೆಣಸು, ಸಕ್ಕರೆ, ಉಪ್ಪು, ತುಪ್ಪ ಮುಂತಾದವು ವ್ಯಾಪಾರದ ಪ್ರಮುಖ ಸರಕುಗಳಾಗಿದ್ದವು. ಬೆಳಗಾವಿಗೆ ಗೋವಾದಿಂದ ಉಪ್ಪು, ಮಲಬಾರಿನಿಂದ ಸಂಬಾರ ವಸ್ತುಗಳು, ತೆಂಗಿನಕಾಯಿ, ಕೊಬ್ಬರಿ, ಅಡಿಕೆ ಮತ್ತು ಅಲಂಕಾರದ ವೆನೀಷಿಯನ್ ಬಿಲ್ಲೆಗಳು ಆಮದಾಗಿ ಬರುತ್ತಿದ್ದವು. ರೇಷ್ಮೇ ಕಿರುಮಂಜಿ ಮತ್ತು ಕೆಲವು ಔಷದಿಗಳನ್ನು ಮುಂಬಯಿಯಿಂದಲೂ, ಹಲವು ಬಗೆಯ ಬಟ್ಟೆಗಳನ್ನು ನಾಗಪುರದಿಂದಲೂ ತರಿಸಿಕೊಳ್ಳಲಾಗುತ್ತಿದ್ದಿತು. ಕರ್ನಾಟಕದ ಸುತ್ತಮುತ್ತಲಿಲನ ಪ್ರದೇಶಗಳೊಂದಿಗೂ ಬೆಳಗಾವಿಯು ವ್ಯಾಪಾರ ಸಂಪರ್ಕವನ್ನು ಹೊಂದಿತ್ತು. ಬಳ್ಳಾರಿಯಿಂದ ಜೋರೀ ಎಂಬ ಉತ್ತಮ ದರ್ಜೆಯ ಬಟ್ಟೆಯನ್ನು ಬೆಳಗಾವಿಗೆ ತರಿಸಿಕೊಳ್ಳಲಾಗುತ್ತಿತ್ತು. ಕಿತ್ತೂರು ಮತ್ತು ಹುಬ್ಬಳ್ಳಿಗಳಿಂದ ಹತ್ತಿ ಮತ್ತು ಎಣ್ಣೆ ಬೀಜಗಳು ಬೆಳಗಾವಿಗೆ ಹೋಗುತ್ತಿದ್ದವು. ಕೊಂಕಣದಿಂದ ಸ್ವಲ್ಪಮಟ್ಟಿಗೆ ಕಬ್ಬಿಣವು ಬೆಳಗಾವಿಗೆ ಬರುತ್ತಿದ್ದಿತು. ಬೆಳಗಾವಿಯಿಂದ ಗೋವಾಕ್ಕೆ ಅಕ್ಕಿಯೂ, ಪುಣೆಗೆ ಬಟ್ಟೆಯೂ ಹೋಗುತ್ತಿತ್ತು.
ಧಾರವಾಡವು ಬ್ರಿಟಿಷ್ ಆಳ್ವಿಕೆಯ ಸಂದರ್ಭದಲ್ಲಿ ಮುಖ್ಯವಾದ ಮಾರುಕಟ್ಟೆಯಾಗಿತ್ತು. ಅಲ್ಲಿ ಮಾರಾಟವಾಗುತ್ತಿದ್ದ ಪ್ರಮುಖ ವಸ್ತುಗಳೆಂದರೆ ಬಯಲು ಗ್ರಾಮಗಳ ಹತ್ತಿ, ಅಕ್ಕಿ, ಸಕ್ಕರೆ, ಜೋಳ, ಗೋಧಿ, ಮೆಣಸು, ಅಡಿಕೆ, ತೆಂಗು, ತಾಮ್ರ, ಹಿತ್ತಾಳೆ, ತಂಬಾಕು, ವಸ್ತ್ರ ಮುಂತಾದವು. ಧಾರವಾಡ ಜಿಲ್ಲೆಯಲ್ಲಿ ವ್ಯಾಪಾರ ನಡೆಯುತ್ತಿದ್ದ ಹಾಗೂ ಸಂತೆಗಳು ಸೇರುತ್ತಿದ್ದ ಪ್ರಮುಖ ಪ್ರದೇಶಗಳೆಂದರೆ, ಹುಬ್ಬಳ್ಳಿ, ಧಾರವಾಡ, ನವಲಗುಂದ, ಗದಗ, ರಾಣಿಬೆನ್ನೂರು, ಹಾವೇರಿ, ನರಗುಂದ, ಬ್ಯಾಡಗಿ, ಧುಂಡಸಿ ಮುಂತಾದ ಪ್ರದೇಶಗಳು. ಹುಬ್ಬಳ್ಳಿಯು ಪ್ರಮುಖ ವ್ಯಾಪಾರ ಕೇಂದ್ರವಾಗಿತ್ತು. ಹುಬ್ಬಳ್ಳಿ ಪಟ್ಟಣದಲ್ಲಿ ಸುಮಾರು ೭೦೦ ಜನ ವ್ಯಾಪಾರಸ್ಥರು ಇದ್ದರೆಂಬುದು ದಾಖಲೆಗಳಿಂದ ತಿಳಿದುಬರುತ್ತದೆ. ಹುಬ್ಬಳ್ಳಿಗೆ ನೂಲು, ರೇಷ್ಮೆ, ಕಸ್ತೂರಿ, ಸೀಮೆಎಣ್ಣೆ, ಅರಿಶಿಣ, ದೇಶಿ ವಿಲಾಯತೀ ವಸ್ತ್ರ, ಜೀರಿಗೆ, ತೆಂಗಿನಕಾಯಿ, ಕೊಬ್ಬರಿ, ಬೆಲ್ಲ, ಮೆಣಸು, ಅಡಿಕೆ, ಏಲಕ್ಕಿ ಮೊದಲಾದ ವಸ್ತುಗಳನ್ನು ಹೊರಗಿನಿಂದ ತರಲಾಗುತ್ತಿತ್ತು. ಅದೇ ರೀತಿ ಅರಳೆ, ಕುಶಿಬೆ, ಹತ್ತಿಬಟ್ಟೆ, ತಾಮ್ರ, ಬೆಳ್ಳುಳ್ಳಿ, ಈರುಳ್ಳಿ ಮುಂತಾದವುಗಳನ್ನು ಬೇರೆ ಮಾರುಕಟ್ಟೆಗಳಿಗೆ ಕಳುಹಿಸಲಾಗುತ್ತಿತ್ತು. ಮತ್ತೊಂದು ಪ್ರಮುಖ ವ್ಯಾಪಾರ ಕೇಂದ್ರವಾಗಿದ್ದ ಗದಗದಲ್ಲಿ ವಿಲಾಯತಿಯ ವಸ್ತ್ರ, ನೂಲು, ರೇಷ್ಮೆ, ಅರಳೆ ಮುಂತಾದ ಸರಕುಗಳು ವ್ಯಾಪಾರಗೊಳ್ಳುತ್ತಿದ್ದವು.
ಮೊದಲು ಮದರಾಸು ಪ್ರಸಿಡೆನ್ಸಿಯ, ಆನಂತರ ಮುಂಬಯಿ ಪ್ರೆಸಿಡೆನ್ಸಿಯ ಆಳ್ವಿಕೆಗೆ ಒಳಪಟ್ಟಿದ್ದ ಉತ್ತರ ಕನ್ನಡ ಜಿಲ್ಲೆಯ ಬಂದರು ಪಟ್ಟಣಗಳನ್ನು ಹೊಂದಿದ್ದರಿಂದಾಗಿ ಆಂತರಿಕವಷ್ಟೇ ಅಲ್ಲದೆ ವಿದೇಶಿ ವ್ಯಾಪಾರದ ದೃಷ್ಟಿಯಿಂದಲೂ ಹೆಚ್ಚಿನ ಪ್ರಾಮುಖ್ಯತೆಯನ್ನು ಪಡೆದುಕೊಂಡಿತ್ತು. ಈ ಜಿಲ್ಲೆಯ ಬಂದರುಗಳಿಂದ ಹೊರರಾಷ್ಟ್ರಗಳಿಗೆ ಶ್ರೀಗಂಧ, ಏಲಕ್ಕಿ, ಮೆಣಸು, ಅಡಿಕೆ, ಅಕ್ಕಿ, ಫಲಗಳು, ಕಬ್ಬಿಣ, ವಸ್ತ್ರಗಳು ಮುಂತಾದವು ಬಹುಪ್ರಾಚೀನ ಕಾಲದಿಂದಲೇ ಹೋಗುತ್ತಿದ್ದವು. ಹೊನ್ನಾವರ, ಭಟ್ಕಳ, ಕಾರವಾರ ಮುಂತಾದ ಬಂದರುಗಳಿಂದ ಮೆಣಸು, ರೇಷ್ಮೆವಸ್ತ್ರ, ದಂತ, ಮುತ್ತು, ವಜ್ರ, ಮಾಣಿಕ್ಯ ಹರಳುಗಳು ಮುಂತಾದ ಸರಕುಗಳು ಗ್ರೀಸ್, ರೋಮ್, ಈಜಿಪ್ಟ್, ಅರೇಬಿಯಾ, ಟರ್ಕಿ ಮುಂತಾದ ರಾಷ್ಟ್ರಗಳಿಗೆ ಹೋಗುತ್ತಿದ್ದವು. ಹೊರರಾಷ್ಟ್ರಗಳಿಂದ ಚಿನ್ನ ಮತ್ತು ಬೆಳ್ಳಿ ನಾಣ್ಯಗಳು, ವೈಢೂರ್ಯ, ಧಡೋತಿಯ ವಸ್ತ್ರ, ಹವಳ, ತವರ, ಸೀಸೆ, ಹಿತ್ತಾಳೆ, ದ್ರಾಕ್ಷಾ ಮಧ್ಯ, ಇಂಗಳೀಕ ಮುಂತಾದವು ಇಲ್ಲಿನ ಬಂದರುಗಳಿಗೆ ಬರುತ್ತಿದ್ದವು. ಪೋರ್ಚುಗೀಸರ ಆಗಮನವಾದ ಬಳಿಕ ಇಲ್ಲಿನ ಬಂದರು ಪಟ್ಟಣಗಳು ಚುರುಕಿನ ವ್ಯಾಪಾರ ಕೇಂದ್ರಗಳಾಗಿ ಕಾಣಿಸಿಕೊಂಡವು.
ಬ್ರಿಟಿಷ್ ಆಳ್ವಿಕೆ ಸ್ಥಾಪನೆಗೊಂಡ ಬಳಿಕ ಬಂದರು ಪಟ್ಟಣಗಳಲ್ಲಿ ಹಲವಾರು ಬದಲಾವಣೆಗಳು ಕಾಣಿಸಿಕೊಳ್ಳಲಾರಂಭಿಸಿದವು. ಸಾರಿಗೆ ಕ್ಷೇತ್ರದಲ್ಲಾದ ಬದಲಾವಣೆಗಳು ವ್ಯಾಪಾರ ಮತ್ತು ವಾಣಿಜ್ಯ ಚಟುವಟಿಕೆಗಳು, ಚುರುಕುಗೊಳ್ಳುವಂತೆ ಮಾಡಿದವು. ಸಮುದ್ರ ವ್ಯಾಪಾರದಲ್ಲಿ ಹಿಂದಿನಿಂದಲೂ ದೊಡ್ಡ ಸಮಸ್ಯೆಯಾಗಿದ್ದದ್ದು ಸಮುದ್ರಗಳ್ಳರ ಹಾವಳಿ. ಬ್ರಿಟಿಷರು ಸಮುದ್ರದ ಮೇಲೆ ಏಕಸ್ವಾಮ್ಯವನ್ನು ಸ್ಥಾಪಿಸಿದ ಮೇಲೆ ಸಮುದ್ರಗಳ್ಳರ ಹಾವಳಿಯು ನಿಂತುಹೋಯಿತು. ಇದರಿಂದಾಗಿ ಹಡಗುಗಳು ದೂರದ ಊರುಗಳಿಗೆ ನಿರಾತಂಕವಾಗಿ ಸಂಚರಿಸುವಂತಾಯಿತು. ಇದರಿಂದಾಗಿ ಆಂತರಿಕ ಮತ್ತು ವಿದೇಶಿ ವ್ಯಾಪಾರಗಳೆರಡೂ ಅಭಿವೃದ್ಧಿ ಕಂಡವು. ತೇಗ, ಶ್ರೀಗಂಧ, ಏಲಕ್ಕಿ, ಮೆಣಸು, ಅಡಿಕೆ, ಅಕ್ಕಿ, ಗೋಧಿ, ಕಡ್ಲೆ, ಅರಳೆ ಮುಂತಾದ ಸರಕುಗಳು ಮುಂಬಯಿ, ರತ್ನಗಿರಿ, ಮೈಸೂರು, ಮುಂತಾದ ಪ್ರದೇಶಗಳಿಗೆ ಹೋಗುತ್ತಿದ್ದವು. ಹೊರಗಿನಿಂದ ವಿಲಾಯತಿಯ ವಸ್ತ್ರ, ದೇಶಿವಸ್ತ್ರ, ಬೆಳ್ಳಿ, ಬಂಗಾರ, ತಾಮ್ರ, ಹಿತ್ತಾಳೆ, ಬಳೆಗಳು, ಕಬ್ಬಿಣ ಮುಂತಾದ ಸರಕುಗಳು ಬರುತ್ತಿದ್ದವು.
ಉತ್ತರ ಕನ್ನಡ ಜಿಲ್ಲೆಯ ಸಮುದ್ರ ತೀರದ ವ್ಯಾಪಾರ ಕೇಂದ್ರಗಳಲ್ಲಿ ಕಾರವಾರ ತಾಲೂಕಿನ ಕಾರವಾರ, ಸದಾಶಿವಘಡ, ಚಂಡಿಯಾ ಮತ್ತು ಬಂಘಿ; ಅಂಕೋಲಾ ತಾಲೂಕಿನ ಅಂಕೋಲಾ, ಬೆಲೀಕೇರಿ ಮತ್ತು ಗಂಗಾವಳಿ; ಕುಮಟಾ ತಾಲೂಕಿನ ಕುಮಟಾ, ತದಡಿ ಮತ್ತು ಗೋಕರ್ಣ; ಹೊನ್ನಾವರ ತಾಲೂಕಿನ ಹೊನ್ನಾವರ, ಮಂಕಿ, ಮುರಡೇಶ್ವರ, ಶಿರಾಳಿ ಮತ್ತು ಭಟ್ಕಳ ಮುಖ್ಯವಾದವು. ಸಮುದ್ರತೀರದ ಪಟ್ಟಣಗಳಲ್ಲಿ ಸಣ್ಣ ಮತ್ತು ದೊಡ್ಡ ನಾವೆಗಳ ಮೂಲಕ ವ್ಯಾಪಾರ ನಡೆಯುತ್ತಿತ್ತು. ಘಟ್ಟದ ಮೇಲಿನ ಪ್ರದೇಶಗಳಲ್ಲೂ ವ್ಯಾಪಾರ ನಡೆಯುತ್ತಿತ್ತು. ಅವುಗಳಲ್ಲಿ ಸುಪೆ ತಾಲೂಕಿನ ಯಲ್ಲಾಪುರ, ಮುಂಡಗೋಡ, ಮಳಿಗಿ ಮತ್ತು ಪಾಳೆ; ಶಿರಸಿ ತಾಲೂಕಿನ ಶಿರಸಿ ಮತ್ತು ಬನವಾಸಿ; ಸಿದ್ಧಾಪುರ ತಾಲೂಕಿನ ಸಿದ್ಧಾಪುರ ಗೆರಸಪ್ಪೆ ಮತ್ತು ಬೀಳಗಿ ಮುಖ್ಯವಾದವು.
ಮುಂಬಯಿ ಕರ್ನಾಟಕದ ಬಹುತೇಕ ಪ್ರದೇಶಗಳಲ್ಲಿ ಜಾತ್ರೆಗಳು ನಡೆಯುತ್ತಿದ್ದವು. ಜಾತ್ರೆಗಳು ನಡೆಯುವ ಸಂದರ್ಭದಲ್ಲಿ ವಿವಿಧ ವಸ್ತುಗಳ ವ್ಯಾಪಾರಕ್ಕೂ ವ್ಯವಸ್ಥೆ ಮಾಡಲಾಗುತ್ತಿತ್ತು. ಜಾತ್ರೆಗಳ ಸಂದರ್ಭದಲ್ಲಿ ಸಂತೆಗಳು ಏರ್ಪಡುತ್ತಿದ್ದವು. ದೊಡ್ಡ ಪ್ರಮಾಣದಲ್ಲಿ ಸರಕುಗಳ ಆಮದು ಮತ್ತು ರಫ್ತು ವ್ಯಾಪಾರ ನಡೆಯುತ್ತಿತ್ತು. ಮುಂಬಯಿ ಕರ್ನಾಟಕದಲ್ಲಿ ನಡೆಯುತ್ತಿದ್ದ ಪ್ರಮುಖ ಜಾತ್ರೆಗಳೆಂದರೆ ವಿಜಾಪುರ ಜಿಲ್ಲೆಯ ಇಲಕಲ್ಲಿನ ಸಂಗಮದ ಜಾತ್ರೆ ಮತ್ತು ಗಜೇಂದ್ರಗಡ ಜಾತ್ರೆ; ಬೆಳಗಾವಿಯ ಸಂಕೇಶ್ವರ, ಯೆಡೂರ ಮತ್ತು ಉಗರಗೋಳ್ಳದ ಜಾತ್ರೆಗಳು; ಧಾರವಾಡ ಜಿಲ್ಲೆಯ ಯಮನೂರು, ಗುಡ್ಡ ಮತ್ತು ಹುಲಗೂರುಗಳಲ್ಲಿನ ಜಾತ್ರೆಗಳು; ಉತ್ತರ ಕನ್ನಡ ಜಿಲ್ಲೆಯ ಗೋಕರ್ಣ, ಶಿರಸಿ ಮತ್ತು ಉಳವಿಯ ಜಾತ್ರೆಗಳು. ಜಾತ್ರೆಗಳು ನಡೆಯುವ ಪ್ರದೇಶಗಳಿಗೆ ಕೃಷಿಕರು ತಾವು ಬೆಳೆಯುವ ಕೃಷಿ ಉತ್ಪನ್ನಗಳನ್ನು ನೇರವಾಗಿ ಇಲ್ಲವೆ ಮಧ್ಯವರ್ತಿಗಳ ಮೂಲಕ ತರುತ್ತಿದ್ದರು. ವ್ಯಾಪಾರಸ್ಥರು ಕೃಷಿಕರಿಂದ ಕೃಷಿ ಉತ್ಪನ್ನಗಳನ್ನು ಖರೀದಿಸಿ, ಮಾರಾಟ ಮಾಡುತ್ತಿದ್ದರು. ಕುಶಲಕರ್ಮಿಗಳು ತಾವು ಉತ್ಪಾದಿಸಿದ ವಸ್ತುಗಳನ್ನು ಕೆಲವು ಸಂದರ್ಭಗಳಲ್ಲಿ ತಾವೇ ನೇರವಾಗಿ ಮಾರಾಟ ಮಾಡುತ್ತಿದ್ದರು. ವರ್ತಕರು, ಕುಶಲಕರ್ಮಿಗಳ ಉತ್ಪನ್ನಗಳನ್ನು ಖರೀದಿಸುತ್ತಿದ್ದರು. ಈ ಸಂದರ್ಭದಲ್ಲಿ ಮಧ್ಯವರ್ತಿಗಳ ಪ್ರವೇಶವೂ ಇರುತ್ತಿತ್ತು.
ಮದರಾಸು ಪ್ರೆಸಿಡೆನ್ಸಿಯ ಭಾಗವಾಗಿದ್ದ ದಕ್ಷಿಣ ಕನ್ನಡ ಜಿಲ್ಲೆ ವ್ಯಾಪಾರದ ದೃಷ್ಟಿಯಿಂದ ಕರ್ನಾಟಕದಲ್ಲೇ ಮಹತ್ವದ ಸ್ಥಾನವನ್ನು ಪಡೆದುಕೊಂಡಿತ್ತು. ಇದಕ್ಕೆ ಕಾರಣ ಬಂದರು ಪಟ್ಟಣವಾದ ಮಂಗಳೂರು ಪ್ರಾಚೀನ ಕಾಲದಿಂದಲೇ ವ್ಯಾಪಾರದ ಕೇಂದ್ರವಾಗಿ ಹಾಗೂ ಬಂದರು ಪಟ್ಟಣವಾಗಿ ಗುರುತಿಸಿಕೊಂಡಿತು. ಮೈಸೂರು ಸುಲ್ತಾನರು ಬ್ರಿಟಿಷರ ವಿರುದ್ಧ ನಡೆಸಿದ ಯುದ್ಧದಲ್ಲಿ ಮಂಗಳೂರನ್ನು ಕೇಂದ್ರ ಬಿಂದುವನ್ನಾಗಿ ಆಯ್ಕೆ ಮಾಡಿಕೊಂಡಿದ್ದರು. ಸ್ವಂತ ನೌಕಾ ನೆಲೆಗಳನ್ನು ನಿರ್ಮಿಸುವ ಪ್ರಯತ್ನವನ್ನೂ ಮಾಡಿದ್ದರು. ಅದೇ ರೀತಿ ಮಂಗಳೂರಿನ ಮೂಲಕ ಪ್ರಪಂಚದ ಬೇರೆ ಬೇರೆ ರಾಷ್ಟ್ರಗಳೊಂದಿಗೆ ಸಂಪರ್ಕ ಸಾಧಿಸುವ ಪ್ರಯತ್ನವನ್ನೂ ಮಾಡಿದ್ದರು. ಆದರೆ ಅಂತಿಮವಾಗಿ ಬ್ರಿಟಿಷರು ಈ ಬಂದರು ಪಟ್ಟಣವನ್ನು ತಮ್ಮ ಸ್ವಾಧೀನಕ್ಕೆ ತೆಗೆದುಕೊಳ್ಳುವಲ್ಲಿ ಯಶಸ್ವಿಯಾದರು. ವಸಾಹತು ಆಳ್ವಿಕೆಯಲ್ಲಿ ಮಂಗಳೂರು ಪ್ರಮುಖ ವ್ಯಾಪಾರ ಮತ್ತು ವಾಣಿಜ್ಯದ ಕೇಂದ್ರವಾಗಿ ಬೆಳೆಯಿತು. ಅದರಲ್ಲಿ ಬ್ರಿಟಿಷರ ಸ್ವಾರ್ಥವೂ ಸೇರಿಕೊಂಡಿತ್ತು. ಬ್ರಿಟಿಷರ ಸಾಮ್ರಾಜ್ಯವನ್ನು ಕಟ್ಟುವ ಹಾಗೂ ವ್ಯಾಪಾರದಲ್ಲಿ ಏಕಸ್ವಾಮ್ಯವನ್ನು ಸ್ಥಾಪಿಸುವ ಉದ್ದೇಶಗಳಿಗೆ ಮಂಗಳೂರು ಬಳಕೆಯಾಯಿತು. ಘಟ್ಟ ರಸ್ತೆಗಳ ನಿರ್ಮಾಣ, ಹಳೆಯ ರಸ್ತೆಗಳ ದುರಸ್ತಿ, ರೈಲು ಮಾರ್ಗದ ನಿರ್ಮಾಣ ಮುಂತಾದವು ಮಂಗಳೂರು ಹಾಗೂ ಅದರ ಸುತ್ತಮುತ್ತಲಿನ ಪಟ್ಟಣಗಳು ಅಭಿವೃದ್ಧಿ ಹೊಂದುವಂತೆ ಮಾಡಿದವು. ಈ ಅಭಿವೃದ್ಧಿಯ ಲಾಭವನ್ನು ಬ್ರಿಟಿಷ್ ವರ್ತಕರು, ಸ್ಥಳೀಯ ಶ್ರೀಮಂತ ಭೂಮಾಲೀಕರು ಮತ್ತು ವರ್ತಕರು, ಮಧ್ಯವರ್ತಿಗಳು ಮುಂತಾದವರು ಪಡೆದುಕೊಂಡರು, ನಗರಾಭಿವೃದ್ಧಿಯಲ್ಲಿ ಅದು ಮಹತ್ವದ ಪಾತ್ರವನ್ನು ವಹಿಸಿದ್ದಂತೂ ನಿಜ.
ಮಂಗಳೂರು ಪಟ್ಟಣವು ಉತ್ತರ ಕನ್ನಡ, ಮೈಸೂರು, ಕೊಡಗು, ಮದರಾಸು, ಮುಂಬಯಿ, ಮರಾಠ ರಾಜ್ಯಗಳು ಮತ್ತು ಮಲಬಾರಿನೊಂದಿಗೆ ಆಂತರಿಕ ವ್ಯಾಪಾರ ಸಂಬಂಧವನ್ನು ಹೊಂದಿತ್ತು. ಅದೇ ರೀತಿ ಟಿಪ್ಪು ಸುಲ್ತಾನನ ಆಳ್ವಿಕೆಯ ಸಂದರ್ಭದಲ್ಲಿಯೇ ಮಂಗಳೂರು ಪೆಗು, ಚೀಣಾ, ಮಸ್ಕತ್, ಟರ್ಕಿ, ಆರ್ಮೇನಿಯಾ, ಒಮಾನ್ ಮುಂತಾದ ಹೊರರಾಷ್ಟ್ರಗಳಿಂದ ವ್ಯಾಪಕ ಸಂಪರ್ಕವನ್ನು ಹೊಂದಿತ್ತು. ಅಕ್ಕಿ, ಶ್ರೀಗಂಧ, ಗಂಧದೆಣ್ಣೆ, ಕರಿಮೆಣಸು, ಏಲಕ್ಕಿ, ವೀಳ್ಯದೆಲೆ, ಅಡಿಕೆ, ತೆಂಗಿನಕಾಯಿ, ದಂತ, ಹತ್ತಿ, ಮರಮಟ್ಟು, ಉಪ್ಪು ಮುಂತಾದ ವಸ್ತುಗಳನ್ನು ಮಂಗಳೂರಿನಿಂದ ರಫ್ತು ಮಾಡಲಾಗುತ್ತಿತ್ತು. ಮಂಗಳೂರಿಗೆ ಆಮದು ಮಾಡಿಕೊಳ್ಳಲಾಗುತ್ತಿದ್ದ ಸರಕುಗಳೆಂದರೆ ವಿವಿಧ ಮಾದರಿಯ ರೇಷ್ಮೆ ವಸ್ತ್ರಗಳು, ತಾಮ್ರ, ವಜ್ರ, ಹರಳುಗಳು, ಹತ್ತಿ ಬಟ್ಟೆಗಳು, ಒಣಗಿದ ಹಣ್ಣುಗಳು, ಸಾಂಬಾರು ಪದಾರ್ಥಗಳು, ತಂಬಾಕು, ಕುದುರೆಗಳು ಮುಂತಾದವು. ಮಂಗಳೂರಿನ ಒಳನಾಡುಗಳಲ್ಲಿ ಬೆಳೆಯಲಾಗುತ್ತಿದ್ದ ಅಕ್ಕಿ, ಅಡಿಕೆ, ತೆಂಗು, ಏಲಕ್ಕಿ, ಕಾಫಿ, ವೀಳ್ಯದೆಲೆ ಮುಂತಾದವು ಮಂಗಳೂರು ಮಾರುಕಟ್ಟೆಗೆ ಬರುತ್ತಿದ್ದವು.
ಮಂಗಳೂರಿಗೆ ಸಮುದ್ರದ ಮೂಲಕ ಆಮದು ಮಾಡಿಕೊಳ್ಳಲಾಗುತ್ತಿದ್ದ ಸರಕುಗಳಲ್ಲಿ ಕಬ್ಬಿಣ, ತಾಮ್ರ, ತವರ ಬೇರೆ ಬೇರೆ ವಿಧದ ಕಾಗದಗಳು, ಲೇಖನ ಸಾಮಗ್ರಿಗಳು, ಗ್ಲಾಸ್‌ಗಳು, ವೈನ್, ಒಣಗಿದ ಹಣ್ಣುಗಳು, ಒಣಗಿದ ಮೀನು, ಮೀನಿನ ಎಣ್ಣೆ, ರೇಷ್ಮೆ, ಹತ್ತಿ ಮುಖ್ಯವಾದವು. ಸಮುದ್ರದ ಮೂಲಕ ರಫ್ತು ಮಾಡಲಾಗುತ್ತಿದ್ದ ಸರಕುಗಳೆಂದರೆ ಅಕ್ಕಿ, ತೆಂಗು, ವೀಳ್ಯದೆಲೆ, ಕರಿಮೆಣಸು, ಏಲಕ್ಕಿ, ಶ್ರೀಗಂಧ, ತೆಂಗಿನೆಣ್ಣೆ, ಕಾಫಿ, ಬೀಟೆಮರ ಮುಂತಾದವು.
ರಫ್ತು ಮಾಡಲಾಗುತ್ತಿದ್ದ ವಸ್ತುಗಳಲ್ಲಿ ಅಕ್ಕಿ ಪ್ರಮುಖವಾದದ್ದು. ಮಂಗಳೂರಿನಿಂದ ಅಕ್ಕಿಯನ್ನು ಮಸ್ಕತ್, ಗೋವಾ, ಮುಂಬಯಿ ಮತ್ತು ಮಲಬಾರಿಗೆ ರಫ್ತು ಮಾಡಲಾಗುತ್ತಿತ್ತು. ಹತ್ತಿ ವ್ಯಾಪಾರದಲ್ಲಿ ಮಂಗಳೂರು ಮುಂಬಯಿಯೊಂದಿಗೆ ನೇರ ಸಂಪರ್ಕವನ್ನು ಸಾಧಿಸಿತು. ಅಮೆರಿಕಾದ ಆಂತರಿಕ ಕಲಹದ ಸಂದರ್ಭದಲ್ಲಿ ಹತ್ತಿ ಪೂರೈಕೆಯಲ್ಲಿ ವ್ಯತ್ಯಯಗಳುಂಟಾದಾಗ ಮಂಗಳೂರು ಪಟ್ಟಣವು ಇಂಗ್ಲೆಂಡ್ ಮತ್ತು ಮುಂಬಯಿ ನಡುವಿನ ಹತ್ತಿ ವ್ಯಾಪಾರವನ್ನು ಗಟ್ಟಿಗೊಳಿಸುವುದರಲ್ಲಿ ಪ್ರಮುಖ ಪಾತ್ರವಹಿಸಿತು. ಕರ್ನಾಟಕದ ಅನೇಕ ಪಟ್ಟಣಗಳು ಮಂಗಳೂರಿನ ಮೂಲಕ ವ್ಯಾಪಾರದ ಸರಕುಗಳನ್ನು ತರಿಸಿಕೊಳ್ಳುತ್ತಿದದವು. ಮಂಗಳೂರಿಗೆ ಆಮದಾಗುವ ವಸ್ತುಗಳು ಅಲ್ಲಿಂದ ಬೇರೆ ಪ್ರದೇಶಗಳಿಗೆ ರಫ್ತಾಗುತ್ತಿದ್ದವು. ಉದಾಹರಣೆಗೆ, ಮುಂಬಯಿಯಿಂದ ಮಂಗಳೂರಿಗೆ ಆಮದಾಗುತ್ತಿದ್ದ ಹತ್ತಿ ಬಟ್ಟೆಗಳು ಮಂಗಳೂರಿನಿಂದ ಮೈಸೂರು ಮತ್ತು ಕೊಡಗಿಗೆ ರಫ್ತಾಗುತ್ತಿದ್ದವು. ಚೀಣಾದಿಂದ ಆಮದು ಮಾಡಿಕೊಳ್ಳಲಾಗುತ್ತಿದ್ದ ತೆಂಗಿನೆಣ್ಣೆಯನ್ನು ಮುಂಬಯಿಗೆ ಹಾಗೂ ಅಲ್ಲಿಂದ ಇಂಗ್ಲೆಂಡಿಗೆ ರಫ್ತು ಮಾಡಲಾಗುತ್ತಿತ್ತು.
ಮಂಗಳೂರಿನ ಸುತ್ತಮುತ್ತಲಿನ ಪಟ್ಟಣಗಳಾದ ಬಂಟ್ವಾಳ, ಉಪ್ಪಿನಂಗಡಿ, ಪಾಣೆ ಮಂಗಳೂರು, ಪುತ್ತೂರು, ಮೂಡಬಿದರೆ, ಮೂಲ್ಕಿ, ಈಗಿನ ಕೇರಳ ರಾಜ್ಯದ ಕಾಸರಗೋಡು ಮುಂತಾದವು ವ್ಯಾಪಾರ ಕೇಂದ್ರಗಳಾಗಿದ್ದವು. ಬಂಟ್ವಾಳವು ಉಪ್ಪು, ಅಕ್ಕಿ ಮತ್ತು ಕಾಫಿ ವ್ಯಾಪಾರಕ್ಕೆ ಹೆಸರುವಾಸಿಯಾಗಿತ್ತು. ಉತ್ತರ ಕನ್ನಡ ಮತ್ತು ದಕ್ಷಿಣ ಕನ್ನಡ ಜಿಲ್ಲೆಗಳ (ಈಗಿನ ಉಡುಪಿ ಮತ್ತು ಕೇರಳದ ಕಾಸರಗೋಡು ಜಿಲ್ಲೆಗಳನ್ನು ಸೇರಿಸಿಕೊಂಡಂತೆ) ಬಂದರು ಪಟ್ಟಣಗಳೂ ಕರ್ನಾಟಕದ ನಗರ ವ್ಯವಸ್ಥೆಯ ಮೇಲೆ ಮಹತ್ತರವಾದ ಪರಿಣಾಮಗಳನ್ನು ಬೀರಿದವು. ಅವು ಅವುಗಳ ಸುತ್ತಮುತ್ತಲಿನ ಪ್ರದೇಶಗಳ ಪೇಟೆ-ಪಟ್ಟಣಗಳು ಅಭಿವೃದ್ಧಿಯನ್ನು ಹೊಂದುವಂತೆ ಮಾಡಿದವು. ಅದೇ ರೀತಿ ಆಂತರಿಕ ಮತ್ತು ಸಮುದ್ರದಾಚೆಯ ವ್ಯಾಪಾರದಲ್ಲೂ ನಿರ್ಣಾಯಕ ಪಾತ್ರವನ್ನು ವಹಿಸಿದವು. ಕಾರವಾರ, ಸದಾಶಿವಘಡ, ಆಂಕೋಲಾ, ಕುಮಟಾ, ಹೊನ್ನಾವರ, ಭಟ್ಕಳ, ಬೈಂದೂರು, ಕುಂದಾಪುರ, ಬಸ್ರೂರು, ಬಾರ್ಕೂರು, ಕಲ್ಯಾಣಪುರ, ಬ್ರಹ್ಮಾವರ, ಮಲ್ಪೆ, ಉಡುಪಿ, ಕಾಪು, ಮುಲ್ಕಿ, ಮಂಗಳೂರು, ಉಳ್ಳಾಲ, ಮಂಜೇಶ್ವರ, ಕುಂಬಳೆ ಮತ್ತು ಕಾಸರಗೋಡು ಸಮುದ್ರತೀರದ ಸಣ್ಣ ಹಾಗೂ ದೊಡ್ಡ ಪಟ್ಟಣಗಳು. ಈ ಎಲ್ಲ ಪಟ್ಟಣಗಳಲ್ಲಿ ವ್ಯಾಪಾರ ಪ್ರಮುಖ ಚಟುವಟಿಕೆಯಾಗಿತ್ತು. ಕರ್ನಾಟಕದ ನಗರೀಕರಣ ಪ್ರಕ್ರಿಯೆಯಲ್ಲಿ ಈ ಬಂದರು ಪಟ್ಟಣಗಳ ಪಾತ್ರ ಮಹತ್ವದ್ದಾದರೂ, ಅವುಗಳ ಕುರಿತು ಹೆಚ್ಚಿನ ಅಧ್ಯಯನಗಳು ನಡೆದಿಲ್ಲ.
ಮದರಾಸು ಪ್ರಸಿಡೆನ್ಸಿಯ ಭಾಗವಾಗಿದ್ದ ಬಳ್ಳಾರಿ ಜಿಲ್ಲೆಯ ಪ್ರಮುಖ ವ್ಯಾಪಾರಿ ಕೇಂದ್ರವಾಗಿತ್ತು. ಇಲ್ಲಿ ಬೆಳೆಯುತ್ತಿದ್ದ ಭತ್ತ, ರಾಗಿ, ಜೋಳ, ತಂಬಾಕು, ಎಣ್ಣೆ ಬೀಜಗಳು, ಹತ್ತಿ, ತುಪ್ಪ, ತೆಂಗಿನಕಾಯಿ, ಸಕ್ಕರೆ, ಉಪ್ಪು, ಬೆಲ್ಲ, ಮೆಣಸು ಮುಂತಾದವುಗಳನ್ನು ಬ್ರಿಟಿಷರು ರಫ್ತು ಮಾಡುತ್ತಿದ್ದರು. ಅಫೀಮು, ಯಂತ್ರೋಪಕರಣ, ಕಬ್ಬಿಣ, ಚಿನ್ನ, ಸಿಮೆಂಟ್, ಪೇಪರ್, ರೈಲ್ವೆಗೆ ಬೇಕಾದ ಉಪಕರಣಗಳು ಮುಂತಾದವುಗಳನ್ನು ಆಮದು ಮಾಡಿಕೊಳ್ಳಲಾಗುತ್ತಿತ್ತು. ಬಳ್ಳಾರಿ ಮತ್ತು ಹೈದರಾಬಾದ್ ಪ್ರದೇಶಗಳಲ್ಲಿ ಹತ್ತಿಯನ್ನು ಬೆಳೆದು ಇಂಗ್ಲೆಂಡ್‌ಗೆ ರಫ್ತು ಮಾಡಲಾಗುತ್ತಿತ್ತು.
ಕೊಡಗು ೧೮೩೪ರಲ್ಲಿ ಬ್ರಿಟಿಷರ ನೇರ ಆಡಳಿತಕ್ಕೆ ಒಳಪಟ್ಟ ನಂತರ, ಮುಕ್ತ ವ್ಯಾಪಾರ ಮತ್ತು ಮುಕ್ತ ಮಾರುಕಟ್ಟೆಯ ನೀತಿಯಿಂದ ಕೊಡಗಿನ ಆಮದು ಮತ್ತು ರಫ್ತು ವ್ಯಾಪಾರ ಚಟುವಟಿಕೆಗಳು ಉತ್ತೇಜನಗೊಂಡವು. ಪಶ್ಚಿಮ ಕರಾವಳಿಯ ಮೂಲಕ ಕೊಡಗಿನಿಂದ ರಫ್ತಾಗುವ ಮತ್ತು ಕೊಡಗಿಗೆ ಆಮದಾಗುವ ಎಲ್ಲ ಮಾರಾಟ ವಸ್ತುಗಳನ್ನು ಆಮದು ರಫ್ತು ಸುಂಕದಿಂದ ಮುಕ್ತಗೊಳಿಸಲಾಯಿತು. ಸುಧಾರಣೆಗೊಂಡ ಸಂಚಾರ ಸೌಲಭ್ಯ, ವೃದ್ಧಿಸುತ್ತಿರುವ ವ್ಯಾಪಾರ ವಹಿವಾಟುಗಳು, ಹೆಚ್ಚುತ್ತಿರುವ ಹಣದ ಬಳಕೆ ಮುಂತಾದವುಗಳು ದೂರದ ಊರಿನ ಲೇವಾದೇವಿಗಾರರು, ಗಿರವಿದಾರರು ಕೊಡಗಿನ ಅಭಿವೃದ್ಧಿ ಹೊಂದುತ್ತಿರುವ ನಗರಗಳಲ್ಲಿ ಬಂದು ನೆಲೆ ನಿಲ್ಲಲು ಸಹಾಯಕವಾದವು. ಮಡಿಕೇರಿ ಮತ್ತು ವೀರರಾಜಪೇಟೆ ಕೊಡಗಿನ ಪ್ರಮುಖ ವ್ಯಾಪಾರ ಕೇಂದ್ರಗಳಾಗಿದ್ದವು. ಸೋಮವಾರಪೇಟೆ ಮತ್ತು ಕೊಡಲಿಪೇಟೆಗಳಲ್ಲೂ ವ್ಯಾಪಾರ ನಡೆಯುತ್ತಿತ್ತು. ದಕ್ಷಿಣ ಕೊಡಗಿನ ಗೋಣಿಕೊಪ್ಪಲು, ಅಮ್ಮತ್ತಿ ಮತ್ತು ಸಿದ್ಧಾಪುರಗಳಲ್ಲಿ ಹಾಗೂ ಉತ್ತರ ಕೊಡಗಿನ ಸುಂಟಿಕೊಪ್ಪ ಮತ್ತು ಶನಿವಾರಸಂತೆಗಳಲ್ಲಿ ವಾರದ ಸಂತೆಗಳು ನಡೆಯುತ್ತಿದ್ದವು. ಸಣ್ಣ ಪ್ರಮಾಣದ ಸಂತೆಗಳು ಕುಶಾಲನಗರ, ಪೊನ್ನಂಪೇಟೆ, ನಾಪೋಕ್ಲು, ಭಾಗಮಂಡಲ ಮತ್ತು ಮೂರ್ನಾಡುಗಳಲ್ಲಿ ನಡೆಯುತ್ತಿತ್ತು.
ಕೊಡಗು ಭತ್ತದ ಬೆಳೆಗೆ ಆರಂಭದಿಂದಲೂ ಪ್ರಸಿದ್ಧವಾಗಿತ್ತು. ಇಲ್ಲಿನ ಹೆಚ್ಚುವರಿ ಭತ್ತವು ಕೇರಳ, ಮೈಸೂರು ಮತ್ತು ದಕ್ಷಿಣ ಕನ್ನಡ ಜಿಲ್ಲೆಗಳಿಗೆ ರಫ್ತಾಗುತ್ತಿತ್ತು. ಪ್ರಾನ್ಸಿಸ್ ಬುಕನನ್ ೧೮೦೧ರಲ್ಲಿ ವರದಿ ಮಾಡಿರುವಂತೆ ವಾರ್ಷಿಕ ಸುಮಾರು ಐದಾರು ಸಾವಿರ ಹೇರು ಪ್ರಮಾಣದ ಕೊಡಗಿನ ಭತ್ತ ಪಿರಿಯಾಪಟ್ಟಣದ ಸುಂಕದಕಟ್ಟೆಯ ಮೂಲಕ ಹಾದುಹೋಗುತ್ತಿತ್ತು. ಇದಕ್ಕೆ ಪ್ರತಿಯಾಗಿ ಆ ಕಡೆಯಿಂದ ಒಣ ಧಾನ್ಯಗಳು, ಬಟ್ಟೆ, ತುಪ್ಪ, ಖಾದ್ಯತೈಲ, ಬೆಲ್ಲ, ಬೆಳ್ಳುಳ್ಳಿ, ವೀಳ್ಯದೆಲೆ, ಕಬ್ಬಿಣ ಮತ್ತು ಉಕ್ಕು, ಕಂಬಳಿ ಮತ್ತು ಹುಣಸೇಹಣ್ಣು ಆಮದಾಗುತ್ತಿದ್ದವು. ಭತ್ತದ ನಂತರ ಕೊಡಗಿನ ಮುಖ್ಯ ವಾಣಿಜ್ಯ ಬೆಳೆ ಕಾಫಿ, ಏಲಕ್ಕಿ, ಕಾಳುಮೆಣಸು, ಕಿತ್ತಳೆ, ರಬ್ಬರ್ ಇವು ಇನ್ನಿತರ ಪ್ರಮುಖ ವಾಣಿಜ್ಯ ಬೆಳೆಗಳಾಗಿದ್ದು ವ್ಯಾಪಾರದ ಪ್ರಮುಖ ಸರಕುಗಳಾಗಿದ್ದವು. ಕೊಡಗಿನ ಪ್ರಮುಖ ಆಮದು ವಸ್ತುಗಳೆಂದರೆ ಗ್ರಾಹಕರಿಗೆ ಬೇಕಾಗುವ ನಿತ್ಯ ಬಳಕೆಯ ಗೃಹ ಉಪಯೋಗಿ ವಸ್ತುಗಳಾದ ಖಾದ್ಯ ತೈಲ, ಮಸಾಲೆ ವಸ್ತುಗಳು, ಬಟ್ಟೆಗಳು, ಉಪ್ಪು ಮತ್ತು ಒಣಗಿಸಿದ ಮೀನು, ಬೆಲ್ಲ, ಸಕ್ಕರೆ, ತೆಂಗಿನಕಾಯಿ ಮುಂತಾದವು.
೧೯೨೦ರ ಕೊಡಗಿನ ಆಡಳಿತ ವರದಿಯು ಜಿಲ್ಲೆಯ ಆಮದು ಮತ್ತು ರಫ್ತು ವಸ್ತುಗಳನ್ನು ಕುರಿತಂತೆ ವಿವರಗಳನ್ನು ನೀಡುತ್ತದೆ. ೧೯೨೦-೨೧ರಲ್ಲಿ ಈ ಜಿಲ್ಲೆಯಿಂದ ರಫ್ತಾಗುತ್ತಿದ್ದ ಪ್ರಮುಖ ವಸ್ತುಗಳು ಹಾಗೂ ಅವುಗಳು ರಫ್ತಾಗುತ್ತಿದ್ದ ಪ್ರದೇಶಗಳು ಈ ರೀತಿ ಇವೆ. ಕಾಫಿಯು ಮಂಗಳೂರು, ತಲ್ಚೇರಿ ಮತ್ತು ಮದ್ರಾಸಿಗೆ; ಔಷಧಿಯು ಮಂಗಳೂರು ಮತ್ತು ಬೆಂಗಳೂರಿಗೆ; ಹಣ್ಣುಗಳು ಮಂಗಳೂರು, ತಲ್ಚೇರಿ ಮತ್ತು ಮೈಸೂರಿಗೆ; ಧಾನ್ಯಗಳು ಮತ್ತು ಬೇಳೆ ತಲ್ಚೇರಿ ಮತ್ತು ಮಲಬಾರಿನ ಇತರ ಪ್ರದೇಶಗಳಿಗೆ; ಹದಮಾಡಿದ ಚರ್ಮ ಮತ್ತು ಕೊಂಬುಗಳು ಮೈಸೂರು ಮತ್ತು ತಲ್ಚೇರಿಗೆ; ಏಲಕ್ಕಿ ಮತ್ತು ಮಸಾಲೆ ಮೈಸೂರು, ತಲ್ಚೇರಿ ಮತ್ತು ಮಂಗಳೂರಿಗೆ; ಮರಮಟ್ಟು ಮತ್ತು ಕಾಡಿನ ಇತರ ಉತ್ಪನ್ನಗಳು ಮೈಸೂರು, ಮಂಗಳೂರು, ಮಲಬಾರು ಮತ್ತು ಮದ್ರಾಸಿಗೆ; ಶ್ರೀಗಂಧ ಮಂಗಳೂರು, ತಲ್ಚೇರಿ ಮತ್ತು ಮದ್ರಾಸಿಗೆ.
೧೯೨೦-೨೧ರಲ್ಲಿ ಈ ಜಿಲ್ಲೆಗೆ ಆಮದಾಗುತ್ತಿದ್ದ ವಿವಿಧ ಸರಕುಗಳು ಹಾಗೂ ಆಮದಾಗುತ್ತಿದ್ದ ಸ್ಥಳಗಳು ಈ ಕೆಳಗಿನಂತಿವೆ. ವ್ಯವಸಾಯ ಉಪಕರಣಗಳು ಮಂಗಳೂರು, ತಲ್ಚೇರಿ ಮತ್ತು ಮದ್ರಾಸಿನಿಂದ; ಜಾನುವಾರುಗಳು ಮೈಸೂರಿನಿಂದ; ಅಲಂಕಾರಿಕ ಉಡುಪುಗಳು ಮದರಾಸು ಮತ್ತು ಮುಂಬಯಿಯಿಂದ; ಆಯುಧಗಳು ಮತ್ತು ಮದ್ದು ಗುಂಡುಗಳು ಮದರಾಸು ಮತ್ತು ಮುಂಬಯಿಯಿಂದ; ಹತ್ತಿ ಬಟ್ಟೆಗಳು ಮದರಾಸು ಮತ್ತು ಮುಂಬಯಿ; ಮೈಸೂರು ಮತ್ತು ಮಂಗಳೂರಿನಿಂದ; ಗಾಜು ಮತ್ತು ಗಾಜಿನ ವಸ್ತುಗಳು ಮದರಾಸು ಮತ್ತು ಮುಂಬಯಿಯಿಂದ; ಸಿದ್ಧಗೊಳಿಸಿದ ಚರ್ಮ ಮದರಾಸು, ಮಂಗಳೂರು, ಮೈಸೂರು ಮತ್ತು ತಲ್ಚೇರಿಯಿಂದ; ಲೋಹಗಳಊ ಮದರಾಸು, ಮೈಸೂರು, ಮಂಗಳೂರು ಮತ್ತು ತಲ್ಚೇರಿಯಿಂದ; ತಂಬಾಕು ಮದರಾಸು, ಮೈಸೂರು ಮತ್ತು ಮಂಗಳೂರಿನಿಂದ; ಉಣ್ಣೆ ಮತ್ತು ಉಣ್ಣೆ ಬಟ್ಟೆಗಳು ಮದರಾಸು, ಮುಂಬಯಿ, ಮಂಗಳೂರು, ತಲ್ಚೇರಿ ಮತ್ತು ಮೈಸೂರಿನಿಂದ; ಕಟ್ಟಡದ ಸಾಮಾಗ್ರಿ ಮತ್ತು ಇಂಜಿನಿಯರಿಂಗ್ ವಸ್ತುಗಳು ಮೈಸೂರು, ಮದರಾಸು, ಮಂಗಳೂರು ಮತ್ತು ತಲ್ಚೇರಿಯಿಂದ.
ವಸಾಹತುಶಾಹಿ ಮತ್ತು ನಗರೀಕರಣ: ೮. ಕೆಲವು ತೀರ್ಮಾನಗಳು
ವಸಾಹತು ಕರ್ನಾಟಕದ ನಗರ ವ್ಯವಸ್ಥೆಯ ಕುರಿತು ಅಧ್ಯಯನ ನಡೆಸುವಾಗ ಹಲವಾರು ಪ್ರಶ್ನೆಗಳು ಹುಟ್ಟಿಕೊಳ್ಳುತ್ತವೆ. ಅವು ವಸಾಹತು ನಗರ ನೀತಿ ಮತ್ತು ವಸಾಹತು ಕರ್ನಾಟಕದ ನಗರ ಅನುಭವಗಳಿಗೆ ಸಂಬಂಧಪಟ್ಟಂತವು. ವಸಾಹತುಶಾಹಿ ಎನ್ನುವುದೇ ಬಂಡವಾಳದೊಂದಿಗೆ ತಳುಕು ಹಾಕಿಕೊಂಡಿರುವಂತದ್ದು. ಬಂಡವಾಳ ಶೇಖರಣೆಯೇ ಅದರ ಮೂಲ ಮಂತ್ರ. ಅದಕ್ಕಾಗಿ ಅದು ಹೊಸ ವಿಧಾನಗಳನ್ನು ಅಳವಡಿಸಿಕೊಳ್ಳುತ್ತಾ, ತನ್ನ ಗಡಿಯನ್ನು ಸದಾ ವಿಸ್ತರಿಸಿಕೊಳ್ಳುತ್ತಾ ಸಾಗುತ್ತದೆ. ಸ್ಥಳೀಯ ಸಮುದಾಯಗಳನ್ನು, ಅವರ ಚರಿತ್ರೆ ಮತ್ತು ಸಂಸ್ಕೃತಿಗಳನ್ನು ತನ್ನ ಉದ್ದೇಶಗಳಿಗೆ ಅನುಗುಣವಾಗಿ ಬಳಸಿಕೊಳ್ಳುತ್ತದೆ. ಇದು ಬಂಡವಾಳಶಾಹಿಯು ಹುಟ್ಟು ಹಾಕಿರುವ ಆರ್ಥಿಕ ವ್ಯವಸ್ಥೆ. ಈ ವ್ಯವಸ್ಥೆಯಲ್ಲಿ ಬಂಡವಳಿಗರ ಆರ್ಥಿಕ ಅಭ್ಯುದಯವಷ್ಟೇ ಪ್ರಧಾನವಾಗಿರುವಂತದ್ದು. ಬಂಡವಾಳಶಾಹಿಯು ತನ್ನ ಅವಶ್ಯಕತೆಗಳನ್ನು ವಿಜ್ಞಾನ ಮತ್ತು ತಂತ್ರಜ್ಞಾನವನ್ನು ಬಳಸಿ ಈಡೇರಿಸಿಕೊಂಡಿತು. ಕೃಷಿ ಮತ್ತು ನಗರಗಳೆರಡೂ ಈ ಉದ್ದೇಶಕ್ಕೆ ಬಳಕೆಯಾದವು. ಕೃಷಿಯನ್ನು ಆಯ್ದ ಪ್ರದೇಶಗಳಲ್ಲಿ ವಾಣಿಜ್ಯೀಕರಿಸಿ ಅದಕ್ಕೆ ಪೂರಕವಾಗಿ ಮಾರುಕಟ್ಟೆಗಳನ್ನು ಸಜ್ಜುಗೊಳಿಸಲಾಯಿತು. ಕೃಷಿ ಉತ್ಪನ್ನಗಳನ್ನು ಶೇಖರಿಸಿಡಲು ಹಾಗೂ ಅವುಗಳ ವ್ಯಾಪಾರ ನಡೆಸಲು ಮಾರುಕಟ್ಟೆಗಳು ಅನಿವಾರ್ಯವಾಗಿದ್ದವು. ಹೀಗಾಗಿ ಅನೇಕ ಪಟ್ಟಣಗಳು ವ್ಯಾಪಾರ ಕೇಂದ್ರಗಳಾಗಿ ಬೆಳೆದವು. ಇವೆಲ್ಲವೂ ಬ್ರಿಟಿಷರ ವಸಾಹತು ನೀತಿಗೆ ಪೂರಕವಾಗಿಯೇ ಇದ್ದವು.
ಬ್ರಿಟಿಷ್ ಆಳ್ವಿಕೆಯಲ್ಲಿ ಕೆಲವೇ ಕೆಲವು ನಗರ ಕೇಂದ್ರಗಳು ಹೆಚ್ಚಿನ ಪ್ರಾಮುಕ್ಯತೆಯನ್ನು ಪಡೆದುಕೊಂಡವು. ಬ್ರಿಟಿಷರು ತಮ್ಮ ಆಡಳಿತ, ವ್ಯಾಪಾರ ಮತ್ತು ಮಿಲಿಟರಿ ಉದ್ದೇಶಗಳಿಗಾಗಿ ಕೆಲವು ನಗರಗಳನ್ನು ಬೆಳೆಸಿದರು. ಉದಾಹರಣೆಗೆ ಕಲ್ಕತ್ತಾ, ಮುಂಬಯಿ ಮತ್ತು ಮದರಾಸು ಬ್ರಿಟಿಷರ ನಾನಾ ರೀತಿಯ ಪ್ರಯೋಗಗಳಿಗೆ ವೇದಿಕೆಗಳಾಗಿ ಬೃಹತ್ ನಗರಗಳಾಗಿ ಬೆಳೆದವು. ಅವುಗಳನ್ನು ವಸಾಹತು ನಗರಗಳೆಂದೇ ಕರೆಯಲಾಗಿದೆ. ಕರ್ನಾಟಕದಲ್ಲಿ ಮೈಸೂರು, ಬೆಂಗಳೂರು, ಮಂಗಳೂರು, ಧಾರವಾಡ ಮುಂತಾದ ಪಟ್ಟಣಗಳು ಬ್ರಿಟಿಷರ ಬಹುಮುಖಿ ಚಟುವಟಿಕೆಗಳ ಕೇಂದ್ರಗಳಾಗಿದ್ದವು. ಬಂದರು ಪಟ್ಟಣವಾದ ಮಂಗಳೂರು ವಸಾಹತುಪೂರ್ವ ಅವಧಿಯಲ್ಲಿಯೇ ವ್ಯಾಪಾರ ಕೇಂದ್ರವಾಗಿ ಗುರುತಿಸಿಕೊಂಡಿತ್ತು. ಬ್ರಿಟಿಷ್ ಆಳ್ವಿಕೆಯಲ್ಲಿ ಅದು ಇನ್ನಷ್ಟು ಅಭಿವೃದ್ಧಿಯನ್ನು ಹೊಂದಿತು. ಬ್ರಿಟಿಷರ ಆಡಳಿತಕ್ಕೆ ಸಂಬಂಧಿಸಿದ ಕಛೇರಿಗಳು, ಬಾಷೆಲ್ ಮಿಷನ್ ಬಂದನಂತರ ಆರಂಭಗೊಂಡ ಶೈಕ್ಷಣಿಕ ಸಂಸ್ಥೆಗಳು, ವಿವಿಧ ಜಾತಿ ಮತ್ತು ಧರ್ಮಗಳ ಧಾರ್ಮಿಕ ಸಂಸ್ಥೆಗಳು ಮುಂತಾದವು ಆರಂಭಗೊಂಡು ಮಂಗಳೂರನ್ನು ಕರಾವಳಿ ಕರ್ನಾಟಕದ ಪ್ರಮುಖ ಬಂದರು ಪಟ್ಟಣವನ್ನಾಗಿ ಬೆಳೆಸಿದವು. ಮದರಾಸು ಸರಕಾರ ಮುನಿಸಿಪಾಲಿಟಿಗಳನ್ನು ಅಸ್ತಿತ್ವಕ್ಕೆ ತರುವುದರ ಮೂಲಕ ಇಲ್ಲಿನ ಆಡಳಿತವನ್ನು ವ್ವವಸ್ಥಿತಗೊಳಿಸಿತು. ಮಂಗಳೂರು ಶ್ರೀಮಂತ ಮತ್ತು ಫಲವತ್ತಾದ ಒಳನಾಡನ್ನು ಹೊಂದಿದ್ದರಿಂದಾಗಿ ಹಾಗೂ ಸಮುದ್ರ ವ್ಯಾಪಾರಕ್ಕೆ ಬೇಕಾದ ಬಂದರು ಅಲ್ಲಿದ್ದರಿಂದಾಗಿ ಬ್ರಿಟಿಷರು ಸಹಜವಾಗಿಯೇ ಮಂಗಳೂರಿಗೆ ವಿಶೇಷ ಪ್ರಾಮುಖ್ಯತೆಯನ್ನು ನೀಡಿದರು. ಬಂದರನ್ನು ಗರಿಷ್ಠ ಪ್ರಮಾಣದಲ್ಲಿ ಬಳಸಿಕೊಂಡರೇ ವಿನಹ ಅದರ ಅಭಿವೃದ್ಧಿಯತ್ತ ಗಮನಹರಿಸಲಿಲ್ಲ. ಇದು ಬ್ರಿಟಿಷ್ ವಸಾಹತು ನೀತಿಯ ಸರ್ವೇಸಾಮಾನ್ಯವಾದ ಲಕ್ಷಣ.
ಬ್ರಿಟಿಷ್ ಸರಕಾರ ತನಗೆ ಅವಶ್ಯಕತೆ ಇದ್ದಾಗ ನಗರಗಳನ್ನು ಬೆಳೆಸುವ ಅಥವಾ ನಿರ್ಮಿಸುವ ಹಾಗೂ ತನ್ನ ಉದ್ದೇಶ ಈಡೇರಿದಾಗ ಅರ್ಧಕ್ಕೆ ಕೈಬಿಡುವ ಕೆಲಸವನ್ನು ಮಾಡುತ್ತಿತ್ತು ಎನ್ನುವುದಕ್ಕೆ ಕರ್ನಾಟಕದಲ್ಲಿ ಅನೇಕ ನಿದರ್ಶನಗಳಿವೆ. ಇದಕ್ಕೆ ಒಂದು ಉತ್ತಮ ಉದಾಹರಣೆಯೆಂದರೆ ಸದಾಶಿವಘಟ್ಟ ಬಂದರನ್ನು ಬ್ರಿಟಿಷರು ಅಭಿವೃದ್ಧಿಪಡಿಸಲು ಹೊರಟಿದ್ದು. ಅಮೇರಿಕಾದಲ್ಲಿ ನಡೆದ ಆಂತರಿಕ ಕಲಹದಿಂದಾಗಿ ಯುರೋಪಿನ ಹತ್ತಿ ವ್ಯಾಪಾರ ಮತ್ತು ಅಲ್ಲಿದ್ದ ಹತ್ತಿ ಗಿರಣಿಗಳಲ್ಲಿ ಏರುಪೇರುಗಳು ಉಂಟಾದಾಗ ಸಹಜವಾಗಿಯೇ ಹತ್ತಿ ಬೆಳೆಯಲಾಗುತ್ತಿದ್ದ ಕರ್ನಾಟಕದ ಪ್ರದೇಶಗಳು ವಿಶೇಷ ಪ್ರಾಧಾನ್ಯತೆಯನ್ನು ಪಡೆದುಕೊಂಡವು. ಯುರೋಪಿನ ಹತ್ತಿ ಗಿರಣಿಗಳು ಅಮೆರಿಕಾದ ಹತ್ತಿಯನ್ನು ಹೆಚ್ಚಾಗಿ ಅವಲಂಬಿಸಿದ್ದವು. ಕರ್ನಾಟಕದಲ್ಲಿ ಹತ್ತಿಯನ್ನು ವಾಣಿಜ್ಯ ಬೆಳೆಯನ್ನಾಗಿ ಪ್ರಚಾರ ಪಡಿಸುವ ಹಾಗೂ ಅದಕ್ಕೆ ಹೆಚ್ಚಿನ ಪ್ರೋತ್ಸಾಹ ನೀಡುವ ನೀತಿಯನ್ನು ಬ್ರಿಟಿಷ್ ಸರಕಾರ ಜಾರಿಗೊಳಿಸಿತು. ಅದೇ ರೀತಿ ಹತ್ತಿಯ ಸಾಗಾಣಿಕೆಗೆ ಬೇಕಾಗುವ ರಸ್ತೆಗಳ ನಿರ್ಮಾಣ ಹಾಗೂ ಬಂದರುಗಳ ಅಭಿವೃದ್ಧಿಯ ಕಡೆಗೂ ಗಮನಹರಿಸಲಾಯಿತು. ಈ ಹಿನ್ನಲೆಯಲ್ಲಿ ಸದಾಶಿವಘಡ ಬಂದರು ಹೆಚ್ಚಿನ ಪ್ರಾಮುಖ್ಯತೆಯನ್ನು ಪಡೆದುಕೊಂಡವು. ಬಂದರು ಅಭಿವೃದ್ಧಿ ಮತ್ತು ರಸ್ತೆಗಳ ನಿರ್ಮಾಣದ ಕುರಿತು ಯೋಜನೆಗಳನ್ನು ರೂಪಿಸಲಾಯಿತು. ಆದರೆ ಅಮೆರಿಕಾದ ಆಂತರಿಕ ಕಲಹ ಕೊನೆಗೊಂಡು ಯುರೋಪಿಗೆ ಮೊದಲಿನಂತೆಯೇ ಹತ್ತಿ ಪೂರೈಕೆಯಾಗತೊಡಗಿದಾಗ ಸದಾಶಿವಘಡ ಬಂದರು ಹಾಗೂ ಅದಕ್ಕೆ ಸಂಬಂಧಿಸಿದ ಎಲ್ಲ ಕಾಮಗಾರಿಗಳೂ ನಿಂತು ಹೋದವು. ಇದು ಬ್ರಿಟಿಷ್ ಸರಕಾರ ತನ್ನ ಉದ್ದೇಶಗಳಿಗೆ ಕರ್ನಾಟಕವನ್ನು ಯಾವ ರೀತಿ ಬಳಸಿಕೊಂಡಿತು ಎನ್ನುವುದಕ್ಕೆ ಉತ್ತಮ ಉದಾಹರಣೆಯಾಗಿದೆ. ಹೀಗಾಗಿ ವಸಾಹತು ಆಳ್ವಿಕೆಯ ಅವಧಿಯಲ್ಲಾದ ಅಭಿವೃದ್ಧಿಯೆಂದರೆ, ಅದು ಬ್ರಿಟಿಷರ ಅಭಿವೃದ್ಧಿಗೆ ನೆರವಾಗಬಲ್ಲ ಪರಿಕರಗಳ ನಿರ್ಮಾಣ ಎಂದಷ್ಟೇ ಅರ್ಥ. ಆ ಪರಿಕರಗಳನ್ನು ಬಳಸಿಕೊಂಡು ಬ್ರಿಟಿಷ್ ಸರಕಾರ ತನ್ನ ಉದ್ದೇಶಗಳನ್ನು ಈಡೇರಿಸಿಕೊಂಡಿತು. ಸ್ಥಳೀಯವಾಗಿ ಆದ ಬದಲಾವಣೆಗಳನ್ನು ಬ್ರಿಟಿಷ್ ಸರಕಾರ ತನ್ನ ಲಾಭಕ್ಕಾಗಿ ಬಳಸಿಕೊಂಡಿತು. ಹೀಗಾಗಿ ಬ್ರಿಟಿಷ್ ಸರಕಾರ ಹಾಕಿಕೊಟ್ಟ ಚೌಕಟ್ಟಿನೊಳಗೆ ಎಲ್ಲ ವ್ಯವಹಾರಗಳೂ ನಡೆಯಬೇಕಾಗಿತ್ತೇ ವಿನಹ, ಸ್ವಂತ ತೀರ್ಮಾನಗಳಾಗಲಿ ಅಥವಾ ವಸಾಹತು ಚೌಕಟ್ಟನ್ನು ಮೀರುವ ಪ್ರಯತ್ನಗಳಾಗಲಿ ಸಾಧ್ಯವಿರಲಿಲ್ಲ. ಹಾಗೇನಾದರೂ ವಿರೋಧಗಳು ಕಂಡುಬಂದಲ್ಲಿ ಅದನ್ನು ನಿರ್ದಾಕ್ಷಿಣ್ಯವಾಗಿ ಹತ್ತಿಕ್ಕಲಾಗುತ್ತಿತ್ತು.
ವಸಾಹತು ಆಳ್ವಿಕೆಯಲ್ಲಿ ಸ್ಥಳೀಯ ಮಧ್ಯವರ್ತಿಗಳು ಬ್ರಿಟಿಷರೊಂದಿಗಿನ ತಮ್ಮ ಸಹಕಾರ ಮತ್ತು ಸಹಯೋಗ ನೀತಿಯಿಂದಾಗಿ ಉತ್ತಮ ಸ್ಥಿತಿಯಲ್ಲಿಯೇ ಇದ್ದರು. ಬ್ರಿಟಿಷ್ ಸರಕಾರಕ್ಕೆ ಸ್ಥಳೀಯ ಏಜೆಂಟರುಗಳ ಅವಶ್ಯಕತೆಯೂ ಇತ್ತು. ಬ್ರಿಟಿಷರು ತಮ್ಮ ಸಾಮ್ರಾಜ್ಯವನ್ನು ಕಟ್ಟುವ ಉದ್ದೇಶಕ್ಕೆ ಸ್ಥಳೀಯ ಭಾಷೆ ಮತ್ತು ಸಂಸ್ಕೃತಿಯ ಪರಿಚಯವಿರುವ ಮಧ್ಯವರ್ತಿಗಳ ನೆರವನ್ನು ಗರಿಷ್ಠ ಪ್ರಮಾಣದಲ್ಲಿ ಪಡೆದುಕೊಂಡರು. ಈ ಪ್ರಕ್ರಿಯೆಯಲ್ಲಿ ಮಧ್ಯವರ್ತಿಗಳು ಶ್ರೀಮಂತ ವರ್ತಕರಾಗಿ, ಹಣಕಾಸಿನ ವ್ಯವಹಾರ ನಡೆಸುವ ಸಂಸ್ಥೆಗಳಾಗಿ ಹಾಗೂ ಲೇವಾದೇವಿದಾರರಾಗಿ ಬೆಳೆದರು. ಬಣಜಿಗರು, ಗೌಡಸಾರಸ್ವತ ಬ್ರಾಹ್ಮಣರು, ಗುಜರಾತಿಗಳು ಮುಂತಾದವರು ಬ್ರಿಟಿಷರೊಂದಿಗೆ ವ್ಯಾಪಾರದ ಮತ್ತು ಹಣಕಾಸಿನ ಸಂಬಂಧವನ್ನು ಹೊಂದಿದ್ದರು. ರಸ್ತೆಗಳ ಮತ್ತು ರೈಲು ಮಾರ್ಗಗಳ ನಿರ್ಮಾಣ ಸಂದರ್ಭದಲ್ಲಿ ಇವರು ಬ್ರಿಟಿಷರಿಗೆ ನೆರವಾಗುತ್ತಿದ್ದರು. ಅದೇ ರೀತಿ ತಮ್ಮ ತಮ್ಮ ಸಮುದಾಯಗಳಿಗೆ ನೆರವಾಗಬಲ್ಲ ಸಂಸ್ಥೆಗಳನ್ನೂ ಹುಟ್ಟುಹಾಕಿದರು. ಇಪ್ಪತ್ತನೆಯ ಶತಮಾನದ ಆರಂಭದ ದಶಕದಿಂದಲೇ ಈ ರೀತಿಯ ಪ್ರಯತ್ನಗಳು ಕಂಡುಬರಲಾರಂಭಿಸಿದವು. ಹೀಗೆ ವರ್ತಕ ಸಮುದಾಯಗಳು ನಾನಾ ರೀತಿಯ ಕೆಲಸಕಾರ್ಯಗಳನ್ನು ನಿರ್ವಹಿಸಿ, ಬ್ರಿಟಿಷರಿಗೆ ನೆರವಾಗುವುದರ ಜೊತೆ ಜೊತೆಗೆ ತಮ್ಮ ಆರ್ಥಿಕ ಮಟ್ಟವನ್ನೂ ಸುಧಾರಿಸಿಕೊಂಡವು. ಈ ವರ್ತಕ ಸಮುದಾಯಗಳಿಗೆ ವ್ಯಾಪಾರದ ವಿಶೇಷ ತರಬೇತಿ ದೊರೆತಿರುವುದು ಕೇವಲ ಬ್ರಿಟಿಷರಿಂದಷ್ಟೇ ಅಲ್ಲ. ಪೋರ್ಚುಗೀಸರೊಂದಿಗಿನ ವ್ಯಾಪಾರ ಸಂಬಂಧಗಳು ಅನೇಕ ಸ್ಥಳೀಯ ವರ್ತಕ ಸಮುದಾಯಗಳಿಗೆ ವ್ಯಾಪಾರದಲ್ಲಿ ಏಕಸ್ವಾಮ್ಯವನ್ನು ಸ್ಥಾಪಿಸುವ ತಂತ್ರವನ್ನು ಕಲಿಸಿಕೊಟ್ಟವು.
ಕೃಷಿಯ ವಾಣಿಜ್ಯೀಕರಣ ಮತ್ತು ಮಾರುಕಟ್ಟೆ ಕೇಂದ್ರಿತ ಅರ್ಥವ್ಯವಸ್ಥೆಯ ಹುಟ್ಟುನಗರ ಸಮುದಾಯಗಳಿಗೆ, ಅದರಲ್ಲೂ ನಗರ ವರ್ತಕ ಸಮುದಾಯಗಳಿಗೆ ಲಾಭಕರವಾಗಿ ಪರಿಣಮಿಸಿತು. ಕೃಷಿಕರಿಗೆ ಬೆಳೆಗಳನ್ನು ಬೆಳೆಯುವುದಕ್ಕೆ ಸಾಲ ನೀಡುವ, ಕೃಷಿ ಉತ್ಪನ್ನಗಳನ್ನು ಶೇಖರಿಸಿಡುವ ಹಾಗೂ ಮಾರುಕಟ್ಟೆಗಳಿಗೆ ಸಾಗಿಸುವ, ಯುರೋಪಿನ ವರ್ತಕರಿಗೆ ಅವುಗಳನ್ನು ತಲುಪಿಸುವ ಈ ಮುಂತಾದ ಕೆಲಸಗಳನ್ನು ವರ್ತಕರು ಮಾಡುತ್ತಿದ್ದರು. ಇವರ ಕೆಲಸಕಾರ್ಯಗಳಿಂದಾಗಿ ಅನೇಕ ಪಟ್ಟಣಗಳೂ ಬಿರುಸಿನ ವ್ಯಾಪಾರ ಕೇಂದ್ರಗಳಾಗಿ ಬೆಳೆದವು. ಪಟ್ಟಣಗಳಲ್ಲಿ ವಾಣಿಜ್ಯ ಮಂಡಳಿಗಳು ಸ್ಥಾಪನೆಗೊಂಡ ಮೇಲೆ ವ್ಯಾಪಾರಸ್ಥರು ಮತ್ತು ಉದ್ದಿಮೆದಾರರು ತಮ್ಮ ಹಿತಾಸಕ್ತಿಗಳನ್ನು ಕಾಪಾಡಿಕೊಳ್ಳಲು ಹೆಚ್ಚು ಕಷ್ಟಪಡಬೇಕಾಗಿರಲಿಲ್ಲ. ಬ್ರಿಟಿಷರು ಮೂಲತಃ ವ್ಯಾಪಾರಸ್ಥರಾಗಿದ್ದರಿಂದಾಗಿ, ಅವರಿಗೆ ನೆರವಾದ ಸ್ಥಳೀಯ ವ್ಯಾಪಾರಸ್ಥರು ಸ್ವಲ್ಪ ಮಟ್ಟಿನ ಲಾಭವನ್ನು ತಾವು ಪಡೆದುಕೊಂಡರು. ಬ್ರಿಟಿಷ್ ಆಳ್ವಿಕೆಯ ಅವಧಿಯಲ್ಲಿ ವಿವಿಧ ಕ್ಷೇತ್ರಗಳಲ್ಲಿ ಮುಂದುವರಿದಿದ್ದ ವರ್ಗಗಳು ತ್ರ್ಯೋಸ್ವಾತಂತ್ರ್ಯೋತ್ತರ ಅವಧಿಯಲ್ಲೂ ಅದೇ ಸ್ಥಿತಿಯನ್ನು ಕಾಯ್ದುಕೊಂಡು ಬಂದವು. ಉದಾಹರಣೆಗೆ ಶ್ರೀಮಂತ ವರ್ತಕರು, ಪ್ಲಾಂಟರುಗಳು ಹಾಗೂ ಖಾಸಗಿ ಕಂಪನಿ ಹೊಂದಿದವರು ಈ ಎರಡೂ ಅವಧಿಗಳಲ್ಲಿ ತಮ್ಮ ನೆಲೆಗಳನ್ನು ಭದ್ರಗೊಳಿಸಿಕೊಂಡರು. ದುಡಿಯುವ ವರ್ಗಗಳ ಬದುಕಿನಲ್ಲಿ ಹೆಚ್ಚಿನ ಬದಲಾವಣೆಗಳು ಕಂಡುಬರಲಿಲ್ಲ. ನಗರ ಕೇಂದ್ರಗಳಲ್ಲಿ ನಿಧಾನವಾಗಿ ಕೊಳಚೆ ಪ್ರದೇಶಗಳು ಕಾಣಿಸಿಕೊಳ್ಳಲಾರಂಭಿಸಿದವು. ಪಟ್ಟಣಗಳಲ್ಲಿ ನಿರಂತರವಾಗಿ ನಡೆಯುತ್ತಿದ್ದ ನಿರ್ಮಾಣ ಕೆಲಸಗಳಲ್ಲಿ ದುಡಿಯುತ್ತಿದ್ದವರಲ್ಲಿ ಅನೇಕರು ಕೊಳಚೆ ಪ್ರದೇಶಗಳಲ್ಲಿ ಜೀವಿಸುವ ಒತ್ತಾಯಕ್ಕೆ ಒಳಗಾಗಿದ್ದರು. ಶ್ರೀಮಂತ ನಗರ ಸಮುದಾಯಗಳು ಪಟ್ಟಣದ ಹೃದಯಭಾಗದಲ್ಲಿ ಮನೆಗಳನ್ನು ಹೊಂದಿರುತ್ತಿದ್ದರು.
ಬ್ರಿಟಿಷ್ ಆಳ್ವಿಕೆಯ ಸಂದರ್ಭದಲ್ಲಿ ಸಾರಿಗೆ ಮತ್ತು ಸಂಪರ್ಕ ಕ್ಷೇತ್ರದಲ್ಲಿ ಅನೇಕ ರೀತಿಯ ಬದಲಾವಣೆಗಳು ಉಂಟಾದವು. ಕೈಗಾರಿಕಾ ಕ್ರಾಂತಿಯ ಪರಿಣಾಮವಾಗಿ ಕ್ಷಿಪ್ರಗತಿಯಲ್ಲಿ ಬೆಳೆಯಲಾರಂಭಿಸಿದ ಯುರೋಪ್ ಹೆಚ್ಚಿನ ಅಧ್ಯತೆಯನ್ನು ನೀಡಿದ್ದು ಸಾರಿಗೆ ಕ್ಷೇತ್ರಕ್ಕೆ. ಯುರೋಪಿನ ಕೈಗಾರಿಕೆಗಳಿಗೆ ಕಚ್ಚಾ ವಸ್ತುಗಳನ್ನು ಸಾಗಿಸಲು ಹಾಗೂ ಸಿದ್ಧವಸ್ತುಗಳನ್ನು ಮಾರುಕಟ್ಟೆಗಳಿಗೆ ಸಾಗಿಸಲು ಉತ್ತಮ ಸಾರಿಗೆ ವ್ಯವಸ್ಥೆಯ ಅವಶ್ಯಕತೆ ಇತ್ತು. ಕರ್ನಾಟಕದಲ್ಲಿ ನಿರ್ಮಾಣಗೊಂಡ ಘಟ್ಟ ರಸ್ತೆಗಳು ಬ್ರಿಟಿಷರಿಗೆ ಸವಾಲಿನ ಯೋಜನೆಗಳೇ ಆಗಿದ್ದವು. ಆದರೆ ವ್ಯಾಪಾರ ಮತ್ತು ಮಿಲಿಟರಿ ಉದ್ದೇಶಗಳ ಈಡೇರಿಕೆಗೆ ಅವು ಅನಿವಾರ್ಯವಾಗಿದ್ದವು. ದುಬಾರಿ ಯೋಜನೆಗಳಾಗಿದ್ದರೂ ಕೈಬಿಡುವಂತಿರಲಿಲ್ಲ. ರೈಲ್ವೆಯ ಪ್ರವೇಶವೂ ಈ ಹಿನ್ನಲೆಯಿಂದಲೇ ಆಯಿತು. ಬ್ರಿಟಿಷರ್ ಈ ಪ್ರಯತ್ನಗಳಿಂದಾಗಿ ಕರ್ನಾಟಕದ ಹಲವಾರು ಪ್ರದೇಶಗಳು ಪರಸ್ಪರ ಸಂಪರ್ಕ ಹೊಂದುವಂತಾಯಿತು. ಅದೇ ರೀತಿ ಕೃಷಿ ಉತ್ಪನ್ನಗಳು ಕ್ಷಿಪ್ರಗತಿಯಲ್ಲಿ ಮಾರುಕಟ್ಟೆಗಳಿಗೆ ಬರುವಂತಾಯಿತು. ಕರ್ನಾಟಕದ ಯಾವುದೇ ಮೂಲೆಯಲ್ಲಾದರೂ ಗಲಭೆಗಳು ಕಾಣಿಸಿಕೊಂಡಾಗ ಬ್ರಿಟಿಷರು ರಸ್ತೆಗಳ ಅಥವಾ ರೈಲಿನ ಮೂಲಕ ಸೈನ್ಯವನ್ನು ಕಳುಹಿಸಿ ಅದನ್ನು ಹತ್ತಿಕ್ಕುತ್ತಿದ್ದರು. ಹೀಗಾಗಿ ಸಾರ್ವಜನಿಕರ ಉಪಯೋಗಕ್ಕಿಂತ ಹೆಚ್ಚಾಗಿ ಬ್ರಿಟಿಷ್ ಸರಕಾರದ ಬಂಡವಾಳದ ಶೇಖರಣೆ; ಮತ್ತು ವಿರೋಧಗಳನ್ನು ಹತ್ತಿಕ್ಕುವ ಪ್ರಯತ್ನಗಳಿಗೆ ಹೊಸ ರಸ್ತೆಗಳು ಮತ್ತು ರೈಲು ಮಾರ್ಗಗಳು ಬಳಕೆಯಾದವು. ಇದರೊಂದಿಗೆ ಸ್ಥಳೀಯ ಅರ್ಥ ವ್ಯವಸ್ಥೆಯಲ್ಲೂ ಕೆಲವೊಂದು ಬದಲಾವಣೆಗಳು ಉಂಟಾದವು. ಅವುಗಳೆಂದರೆ ಕೃಷಿ ಕ್ಷೇತ್ರದಲ್ಲಿ ಹೊಸ ಪ್ರಯೋಗಗಳು ಕಾಣಿಸಿಕೊಳ್ಳಲಾರಂಭಿಸಿದವು. ನಗರ ಪ್ರದೇಶಗಳಿಗೆ ಹೆಚ್ಚೆಚ್ಚು ಜನರು ವಲಸೆ ಹೋಗಲಾರಂಭಿಸಿದರು ಹಾಗೂ ಪಟ್ಟಣಗಳು ತಮ್ಮ ವ್ಯಾಪ್ತಿಯನ್ನು ವಿಸ್ತರಿಸಿಕೊಳ್ಳಲಾರಂಭಿಸಿದವು. ಹೀಗೆ ಬದಲಾವಣೆಯ ಗಾಳಿ ಅನೇಕ ಪ್ರದೇಶಗಳಿಗೆ ನುಗ್ಗಿತು.
ಕರ್ನಾಟಕವು ವಸಾಹತು ಆಳ್ವಿಕೆಯಲ್ಲಿ ಕೈಗಾರಿಕಾ ಯುರೋಪಿನ ಅವಶ್ಯಕತೆಗಳನ್ನು ಪೂರೈಸುವ ಒಂದು ಪ್ರದೇಶವಾಗಿ ಕಾಣಿಸಿಕೊಂಡಿತು. ಹೀಗಾಗಿ ಇಲ್ಲಿನ ಗ್ರಾಮೀಣ ಮತ್ತು ನಗರ ಪ್ರದೇಶಗಳೆರಡರಲ್ಲಿಯೂ ಕೆಲವೊಂದು ಬದಲಾವಣೆಗಳು ಕಾಣಿಸಿಕೊಂಡವು. ಯುರೋಪಿನ ಕೈಗಾರಿಕಾ ಬಂಡವಾಳ ಈ ಎರಡೂ ವ್ಯವಸ್ಥೆಯೊಳಗೆ ಪ್ರವೇಶಿಸಿ ತನಗೆ ಬೇಕಾದ ರೀತಿಯಲ್ಲಿ ಅದನ್ನು ಬಳಸಿಕೊಂಡಿತು. ಕೈಗಾರಿಕೆಗಳಿಗೆ ಉತ್ತೇಜನ ನೀಡುವ ಅಥವಾ ನಗರಗಳನ್ನು ಅಭಿವೃದ್ಧಿಪಡಿಸುವ ಉದ್ದೇಶ ಬ್ರಿಟಿಷ್ ಸರಕಾರದ್ದಾಗಿರಲಿಲ್ಲ. ಆದರೆ ಕೆಲವೊಂದು ಕೈಗಾರಿಕೆಗಳನ್ನು ಸ್ಥಾಪಿಸುವುದು ಮತ್ತು ನಗರಗಳನ್ನು ಬೆಳೆಸುವುದು ಬ್ರಿಟಿಷ್ ಸರಕಾರಕ್ಕೆ ಅನಿವಾರ್ಯವಾಗಿತ್ತು. ಉದಾಹರಣೆಗೆ, ರಸ್ತೆಗಳ ನಿರ್ಮಾಣ ಮತ್ತು ರೈಲುಮಾರ್ಗಗಳ ನಿರ್ಮಾಣ ಸಂದರ್ಭದಲ್ಲಿ ಬೇಕಾಗುವ ಉಪಕರಣಗಳನ್ನು ಉತ್ಪದಿಸುವುದು ಅವಶ್ಯಕವಾಗಿತ್ತು. ಅದೇ ರೀತಿ ವಿದ್ಯುತ್ ಉತ್ಪಾದಿಸುವ ಹಾಗೂ ವಿದ್ಯುತ್ಗೆ ಸಂಬಂಧಿಸಿದ ಉಪಕರಣಗಳ ಉತ್ಪಾದನೆಯೂ ಅಷ್ಟೇ ಅನಿವಾರ್ಯವಾಗಿತ್ತು. ಸೇನಾಪಡೆಗಳ ಅವಶ್ಯಕತೆಗಳನ್ನು ತಕ್ಷಣ ಪೂರೈಸಬೇಕಾಗಿದ್ದರಿಂದಾಗಿ ಹಲವಾರು ಕೈಗಾರಿಕೆಗಳು ಹುಟ್ಟಿಕೊಂಡವು. ಯುರೋಪಿನಲ್ಲಿ ಮಹಾಯುದ್ಧಗಳು ನಡೆಯುತ್ತಿದ್ದ ಸಂದರ್ಭದಲ್ಲಿ ಯಂತ್ರೋಪಕರಣಗಳನ್ನು ಹಾಗೂ ಯುದ್ಧೋಪಕರಣಗಳನ್ನು ಅಲ್ಲಿಂದ ಆಮದು ಮಾಡಿಕೊಳ್ಳುವುದು ಕಷ್ಟವಾಗುತ್ತಿತ್ತು. ಅಂಥ ಸಂದರ್ಭಗಳಲ್ಲಿ ಅವು ಸ್ಥಳೀಯವಾಗಿ ಉತ್ಪಾದನೆಗೊಳ್ಳಲಾರಂಭಿಸಿದವು. ಹೀಗೆ ಬ್ರಿಟಿಷ್ ಸರಕಾರದ ಅನಿವಾರ್ಯತೆಗಳು ಹಲವಾರು ಕೈಗಾರಿಕೆಗಳ ಹುಟ್ಟಿಗೆ ಕಾರಣವಾದವು. ಬಾಷೆಲ್ ಮಿಷನ್‌ನಂಥ ಖಾಸಗಿ ಸಂಸ್ಥೆಗಳೂ ಕರ್ನಾಟಕದಲ್ಲಿ ಹಲವಾರು ಕೈಗಾರಿಕೆಗಳನ್ನು ಸ್ಥಾಪಿಸಿದವು. ಸ್ಥಳೀಯ ಜನರಿಗೆ ನೆರವಾಗುವುದರ ಜೊತೆ ಜೊತೆಗೆ ತಮ್ಮ ಧರ್ಮದ ಜನರಿಗೆ, ಅದರಲ್ಲೂ ಮತಾಂತರ ಹೊಂದಿದ ಜನರಿಗೆ, ಉದ್ಯೋಗಾವಕಾಶಗಳನ್ನು ಕಲ್ಪಿಸಿಕೊಡುವುದು ಬಾಷೆಲ್ ಮಿಷನ್‌ನ ಮುಖ್ಯ ಉದ್ದೇಶವಾಗಿತ್ತು. ಸ್ಥಳೀಯ ಉದ್ಯಮಿಗಳೂ ಹಲವಾರು ಕೈಗಾರಿಕೆಗಳನ್ನು ಸ್ಥಾಪಿಸಿದರು. ವಸಾಹತು ಆಳ್ವಿಕೆಯ ಸಂದರ್ಭದಲ್ಲಿ ಆರಂಭಗೊಂಡ ಹಿಂದೂಸ್ಥಾನ್ ಏರೋನಾಟಿಕ್ಸ್ ಲಿಮಿಟೆಡ್‌ನಂಥ ಕಾರ್ಖಾನೆಗಳು ಹಾಗೂ ವಿದ್ಯುತ್ ಉತ್ಪಾದನಾ ಕೇಂದ್ರಗಳು ಸ್ವಾತಂತ್ರ್ಯೋತ್ತರ ಅವಧಿಯಲ್ಲಿ ಬೃಹತ್ ಯೋಜನೆಗಳಾಗಿ ಬೆಳೆದವು. ಹೀಗೆ ಬ್ರಿಟಿಷ್ ಕರ್ನಾಟಕದಲ್ಲಿ ನಾನಾ ಕಾರಣಗಳಿಗಾಗಿ ಸ್ಥಾಪನೆಗೊಂಡ ಕೈಗಾರಿಕೆಗಳು ನಂತರದ ಅವಧಿಯಲ್ಲಿ ಕರ್ನಾಟಕದಲ್ಲಿ ಕೈಗಾರಿಕೀಕರಣ ಪ್ರಕ್ರಿಯೆ ಚುರುಕುಗೊಳ್ಳುವುದಕ್ಕೆ ಕಾರಣವಾದವು. ಅದೇ ರೀತಿ ಕಾರ್ಮಿಕ ಚಳುವಳಿಗಳ ಹುಟ್ಟಿಗೂ ಕಾರಣವಾಯಿತು.
ವಸಾಹತು ಕರ್ನಾಟಕದ ನಗರ ವ್ಯವಸ್ಥೆಯ ಕುರಿತು ಅಧ್ಯಯನ ನಡೆಸುವಾಗ ಬಹುಮುಖ್ಯವಾಗಿ ಕಂಡುಬರುವ ಅಂಶವೆಂದರೆ, ಬ್ರಿಟಿಷ್ ಸರಕಾರ ನಗರ ಕೇಂದ್ರಗಳನ್ನು ಯೋಜನಾಬದ್ಧವಾಗಿ ರೂಪಿಸಲು ಪ್ರಯತ್ನಪಟ್ಟಿರುವುದು. ಆಡಳಿತ, ಶಿಕ್ಷಣ, ಕಂದಾಯ, ನ್ಯಾಯಾಂಗ, ಪೊಲೀಸ್ ಮುಂತಾದ ಇಲಾಖೆಗಳನ್ನು ಶಿಸ್ತುಬದ್ಧವಾಗಿ ಹಾಗೂ ಯೋಜನಾಬದ್ಧವಾಗಿ ಬೆಳೆಸಲು ಬ್ರಿಟಿಷ್ ಸರಕಾರ ಪ್ರಯತ್ನಿಸಿತು. ಬ್ರಿಟಿಷರ ಆಡಳಿತ ಕಛೇರಿಗಳಿದ್ದ ಪಟ್ಟಣಗಳು ಈ ನಿಟ್ಟಿನಲ್ಲಿ ಹೆಚ್ಚಿನ ಪ್ರಾಮುಖ್ಯತೆಯನ್ನು ಪಡೆದುಕೊಂಡವು. ಪಟ್ಟಣಗಳಲ್ಲಿ ಮುನಿಸಿಪಾಲಿಟಿಗಳನ್ನು ಸ್ಥಾಪಿಸುವುದರ ಮೂಲಕ ನಗರಾಡಳಿತವನ್ನು ವ್ಯವಸ್ಥಿತಗೊಳಿಸುವ ಕೆಲಸವನ್ನು ಬ್ರಿಟಿಷ್ ಸರಕಾರ ಮಾಡಿತು. ಬ್ರಿಟಿಷರು ಈ ಎಲ್ಲ ಕ್ಷೇತ್ರಗಳನ್ನು ಪ್ರಮಾಣಬದ್ಧವಾಗಿ ಅಭಿವೃದ್ಧಿಪಡಿಸುವುದರ ಹಿಂದೆ ನೈಸರ್ಗಿಕ ನ್ಯಾಯ ಧೋರಣೆಯನ್ನು ಪ್ರತಿಪಾದಿಸುವ ಉದ್ದೇಶವನ್ನು ಹೊಂದಿದ್ದರು. ಅದೇನೆಂದರೆ, ಬದುಕಿನ ಎಲ್ಲ ಕ್ಷೇತ್ರಗಳಲ್ಲಿಯೂ ಹಿಂದುಳಿದಿರುವ, ಅಸಮತೋಲನಗಳಿಂದ ಕೂಡಿರುವ ಹಾಗೂ ಅಸ್ತವ್ಯಸ್ತವಾಗಿರುವ ಸ್ಥಳೀಯರನ್ನು ನಾಗರೀಕರನ್ನಾಗಿ ಮಾಡುವ ಸಾಮರ್ಥ್ಯ ಹಾಗೂ ಹಕ್ಕು ಬ್ರಿಟಿಷರಿಗೆ ನಿಸರ್ಗದತ್ತವಾಗಿ ಬಂದಿರುವುದು ಎನ್ನುವುದು. ನೈಸರ್ಗಿಕ ನ್ಯಾಯ ಸಿದ್ಧಾಂತವು ಹದಿನೆಂಟನೆಯ ಶತಮಾನದಲ್ಲಿ ಯುರೋಪಿನಲ್ಲಿ ಹುಟ್ಟಿಕೊಂಡಿತು. ಬ್ರಿಟಿಷರು ತಮ್ಮ ವಸಾಹತುಗಳಲ್ಲಿ ಈ ಸಿದ್ಧಾಂತವನ್ನು ಬಲವಾಗಿ ಪ್ರತಿಪಾದಿಸಿದರು. ಸ್ಥಳೀಯ ವಿರೋಧಗಳನ್ನು ಹತ್ತಿಕ್ಕುವುದಕ್ಕೆ, ಬ್ರಿಟಿಷ್ ಆಳ್ವಿಕೆ ಅವಶ್ಯಕ ಮತ್ತು ಅದು ಪ್ರಗತಿಪರ ಎನ್ನುವುದನ್ನು ಸಾಬೀತುಪಡಿಸುವುದಕ್ಕೆ ಹಾಗೂ ಬ್ರಿಟಿಷ್ ಆಳ್ವಿಕೆ ಅವಶ್ಯಕ ಮತ್ತು ಅದು ಪ್ರಗತಿಪರ ಎನ್ನುವುದನ್ನು ಸಾಬೀತುಪಡಿಸುವುದಕ್ಕೆ ಹಾಗೂ ಬ್ರಿಟಿಷ್ ಆಳ್ವಿಕೆಯನ್ನು ಒಪ್ಪಿಕೊಂಡಾಗ ಮಾತ್ರ ಅಭಿವೃದ್ಧಿ ಸಾಧ್ಯ ಎನ್ನುವ ನಂಬಿಕೆಯನ್ನು ಸೃಷ್ಟಿಸುವ ಉದ್ದೇಶಗಳಿಗೆ ಈ ಸಿದ್ಧಾಂತವು ಬಳಕೆಯಾಯಿತು.
ನಗರ ಪ್ರದೇಶಗಳನ್ನು ವ್ಯವಸ್ಥಿತಗೊಳಿಸುವ ಉದ್ದೇಶದಿಂದ ಅನೇಕ ಭಾಗಗಳನ್ನಾಗಿ ವಿಂಗಡಿಸಲಾಯಿತು. ಸಿಟಿ ಎನ್ನುವುದು ಸ್ಥಳೀಯರು ಇರುವ ಜಾಗವಾಗಿತ್ತು. ಅದು ಸದಾ ಜನದಟ್ಟಣೆಯಿಂದ ಕೂಡಿರುವ ಹಾಗೂ ಗದ್ದಲಗಳಿಂದ ಕೂಡಿರುವ ಪ್ರದೇಶವಾಗಿತ್ತು. ಸ್ಥಳೀಯ ಶ್ರೀಮಂತ ಸಮುದಾಯಗಳು ಮತ್ತು ಕೆಲವು ಬ್ರಿಟಿಷ್ ಅಧಿಕಾರಿಗಳು ವಾಸಿಸುತ್ತಿದ್ದ ಪ್ರದೇಶವನ್ನು ಸಿವಿಲ್ ಸ್ಟೇಷನ್‌ಗಳೆಂದು ಹೆಸರಿಸಲಾಯಿತು. ನಗರದ ಬಹುಮುಖ್ಯ ಜಾಗವೆಂದರೆ ಕಂಟೋನ್ಮೆಂಟ್‌ಗಳು. ಅವು ಬ್ರಿಟಿಷರಷ್ಟೇ ವಾಸಿಸುವ ಪ್ರದೇಶಗಳಾಗಿದ್ದವು. ಈಗಲೂ ಬೆಂಗಳೂರು, ಬೆಳಗಾವಿ, ಬಳ್ಳಾರಿ, ಮಂಗಳೂರು ಮುಂತಾದ ನಗರಗಳಲ್ಲಿ ಕಂಟೋನ್ಮೆಂಟ್‌ಗಳನ್ನು ನೋಡಬಹುದಾಗಿದೆ. ಕಂಟೋನ್ಮೆಂಟ್‌ಗಳಲ್ಲಿ ಬ್ರಿಟಿಷರು ತಮ್ಮ ಸೈನ್ಯವನ್ನು ಇರಿಸಿಕೊಳ್ಳುತ್ತಿದ್ದರು. ಈ ಹಿನ್ನೆಲೆಯಲ್ಲಿಯೇ ಬೆಳಗಾವಿ, ಬಳ್ಳಾರಿ, ಬೆಂಗಳೂರುಗಳನ್ನು ದಂಡು ಪ್ರದೇಶಗಳೆಂದು ಕರೆಯಲಾಯಿತು. ಬುಡಕಟ್ಟು ಜನರನ್ನು ನಗರವ್ಯಾಪ್ತಿಯಿಂದ ಸಂಪೂರ್ಣವಾಗಿ ಹೊರಗಿಡಲಾಗಿತ್ತು. ಏಕೆಂದರೆ, ಬ್ರಿಟಿಷರ ಪ್ರಕಾರ ಅವರು ನಾಗರಿಕ ಪ್ರಪಂಚದಿಂದ ಹೊರಗಿರುವವರು ಹಾಗೂ ಆಧುನಿಕತೆಯ ಲಕ್ಷಣಗಳಾದ ವಿಚಾರವಾದ ಮತ್ತು ವೈಜ್ಞಾನಿಕ ಪ್ರಗತಿಯ ಅರಿವೇ ಇಲ್ಲದವರು. ಬುಡಕಟ್ಟು ಜನರನ್ನು ಅಪರಾಧಿಗಳು ಅಥವಾ ಕಳ್ಳರು ಎಂಬುದಾಗಿ ಗುರುತಿಸಲಾಗಿತ್ತು. ಹೀಗೆ ಬ್ರಿಟಿಷ್ ಸರಕಾರ ನಗರ ಪ್ರದೇಶಗಳನ್ನು ತಮ್ಮ ಅನುಕೂಲಕ್ಕೆ ತಕ್ಕಂತೆ ಕ್ರಮಬದ್ಧಗೊಳಿಸುವ ಕೆಲಸವನ್ನು ಮಾಡಿತು. ಬ್ರಿಟಿಷರು ತಮ್ಮನ್ನು ತಾವು ನಾಗರೀಕರು ಎಂಬುದಾಗಿ ಕರೆದುಕೊಳ್ಳುತ್ತಾ ಅತ್ಯಂತ ಕ್ರೂರವಾದ ಕಾನೂನು-ಕಾಯಿದೆಗಳನ್ನು ಜಾರಿಗೊಳಿಸಿದರು. ಶತಮಾನಗಳಿಂದ ಅರಣ್ಯ ಹಾಗೂ ಅದರ ಸುತ್ತಮುತ್ತಲಿನ ಪ್ರದೇಶಗಳಲ್ಲಿ ಜೀವನ ನಡೆಸುತ್ತಿದ್ದ ಜನರನ್ನು ಅವರ ಪ್ರದೇಶದಲ್ಲಿಯೇ ಪರಕೀಯರನ್ನಾಗಿಸುವ ಪ್ರಯತ್ನವನ್ನು ಬ್ರಿಟಿಷ್ ಸರಕಾರ ಮಾಡಿತು. ಅರಣ್ಯ ಪ್ರದೇಶಗಳಿಗೆ ಸಂಬಂಧಿಸಿದಂತೆ ಹೊಸ ಕಾನೂನು-ಕಾಯಿದೆಗಳು ಜಾರಿಗೊಂಡಾಗ ಅರಣ್ಯವಾಸಿಗಳ ಬದುಕು ಛಿದ್ರಗೊಳ್ಳಲಾರಂಭಿಸಿತು. ಬ್ರಿಟಿಷ್ ಮಾದರಿಯ ಆಧುನಿಕತೆಯ ಚೌಕಟ್ಟಿನಲ್ಲಿ ಅರಣ್ಯವಾಸಿಗಳು ಬರುವುದಿಲ್ಲವಾದರೂ, ಅವರು ತಮ್ಮದೇ ಆದ ಜೀವನ ವಿಧಾನ ಹಾಗೂ ಲೋಕದೃಷ್ಟಿಯೊಂದನ್ನು ಹೊಂದಿದ್ದು, ಅದು ಅವರ ಬದುಕಿಗೆ ನಿರ್ದಿಷ್ಟತೆಯೊಂದನ್ನು ಒದಗಿಸಿಕೊಟ್ಟಿತು. ಇದರಿಂದಾಗಿಯೇ ಶತಮಾನಗಳಿಂದಲೂ ವಂಚಿತರಾದ ಕಾರಣಕ್ಕಾಗಿ ಅವರನ್ನು ಅನಾಗರಿಕರು ಎಂಬುದಾಗಿ ಕರೆದ ಬ್ರಿಟಿಷ್ ಸರಕಾರ ಅದಕ್ಕೆ ತಾನು ಹಾಗೂ ತನ್ನೊಂದಿಗೆ ಶಾಮೀಲಾದ ಸ್ಥಳೀಯ ಶ್ರೀಮಂತ ವರ್ಗಗಳು ಹೊಣೆಗಾರರು ಎನ್ನುವ ವಾಸ್ತವಾಂಶವನ್ನು ಬಹಿರಂಗಪಡಿಸಲಿಲ್ಲ. ಅವೆರಡೂ ಸ್ವಾರ್ಥ ರಾಜಕಾರಣದ ಗುಂಗಿನಲ್ಲಿದ್ದು, ತಮ್ಮ ಮೂಗಿನ ನೇರಕ್ಕೇ ನಿರ್ಧಾರಗಳನ್ನು ತೆಗೆದುಕೊಳ್ಳುತ್ತಿದ್ದವು. ಹಾಗಾಗಿ ನಗರ ಪ್ರದೇಶಗಳಲ್ಲಿನ ಅಥವಾ ಗ್ರಾಮೀನ ಪ್ರದೇಶಗಳಲ್ಲಿನ ಅಲಕ್ಷಿತ ವರ್ಗಗಳಿಗೆ ಸ್ಥಳೀಯವಾಗಿಯೇ ಇದ್ದ ಜಾತ್ಯಾಧಾರಿತ ಯಾಜಮಾನ್ಯದ ಹಾಗೂ ಪಾಶ್ಚಿಮಾತ್ಯ ವಸಾಹತುಶಾಹಿ ಯಾಜಮಾನ್ಯದ ನಡುವೆ ಯಾವುದೇ ರೀತಿಯ ವ್ಯತ್ಯಾಸಗಳು ಕಂಡುಬರಲಿಲ್ಲ. ಏಕೆಂದರೆ, ಅವೆರಡಕ್ಕೂ ಹೆಚ್ಚಿನ ವ್ಯತ್ಯಾಸಗಳೇ ಇರಲಿಲ್ಲ. ಅವು ತಮ್ಮ ತಮ್ಮ ಯಾಜಮಾನ್ಯವನ್ನು ಸ್ಥಾಪಿಸಲು ಬಳಸಿದ ಹಾದಿಗಳು ಬೇರೆ ಬೇರೆಯದಾಗಿದ್ದರೂ ಅವುಗಳ ಧೋರಣೆಗಳು ಒಂದೇ ರೀತಿಯದ್ದಾಗಿದ್ದವು. ಹೀಗೆ ವಸಾಹತುಶಾಹಿ ಸಂದರ್ಭದ ನಗರೀಕರಣವನ್ನು ಅರ್ಥೈಸಿಕೊಳ್ಳಬೇಕಾದರೆ ಸೂಕ್ಷ್ಮಾತಿಸೂಕ್ಷ್ಮ ವಿಚಾರಗಳ ಕಡೆಗೂ ಗಮನಹರಿಸಬೇಕಾಗುತ್ತದೆ. ಬ್ರಿಟಿಷ್ ಸರಕಾರದ ಹೊಸ ಕೃಷಿ, ಕೈಗಾರಿಕಾ ಮತ್ತು ನಗರ ನೀತಿಗಳನ್ನು ವಿಶ್ಲೇಷಣೆಗೆ ಒಳಪಡಿಸಿದಾಗ ಮಾತ್ರ ಅವುಗಳ ಹಿಂದಿದ್ದ ಧೋರಣೆಗಳು, ಅವು ಜಾರಿಗೊಂಡ ಬಗೆ ಹಾಗೂ ಅವುಗಳ ಲಾಭವನ್ನು ಪಡೆದುಕೊಂಡ ಸಮುದಾಯಗಳ ಬಗೆಗೆ ತಿಳಿದುಬರಲು ಸಾಧ್ಯ.
ಬ್ರಿಟಿಷ್ ಸರಕಾರ ಜಾರಿಗೊಳಿಸಿದ ಕೃಷಿ ನೀತಿ ಕೃಷಿಗಷ್ಟೇ ಸೀಮಿತವಾಗಿರಲಿಲ್ಲ. ಅದೇ ರೀತಿ ನಗರ ನೀತಿ ನಗರ ಕೇಂದ್ರಗಳಿಗಷ್ಟೇ ಸೀಮಿತವಾಗಿರಲಿಲ್ಲ. ಅವೆರಡೂ ಸಾಮ್ರಾಜ್ಯಶಾಹಿ ಬೇರುಗಳನ್ನು ಗಟ್ಟಿಗೊಳಿಸುವ ನಿಟ್ಟಿನಲ್ಲಿ ಜಾರಿಗೆ ಬಂದಂತವು. ಭೌಗೋಳಿಕವಾಗಿ ಆಯಕಟ್ಟಿನ ಪ್ರದೇಶದಲ್ಲಿದ್ದ ನಗರ ಕೇಂದ್ರಗಳು ಬ್ರಿಟಿಷ್ ಸರಕಾರದ ಮೊದಲ ಆಯ್ಕೆಯಾಗಿದ್ದು, ಅವು ವಸಾಹತು ನೀತಿಯ ದಟ್ಟ ಪ್ರಭಾವಕ್ಕೆ ಒಳಗಾದವು. ಸ್ವಾತಂತ್ರ್ಯೋತ್ತರ ಸಂದರ್ಭದಲ್ಲೂ ಅವು ವಸಾಹತು ಲಕ್ಷಣಗಳನ್ನು ಮುಂದುವರಿಸಿಕೊಂಡೇ ಅಭಿವೃದ್ಧಿಯತ್ತ ಮುನ್ನಡೆದವು. ಅವು ಇಂದಿಗೂ ಬ್ರಿಟಿಷ್ ವಿನ್ಯಾಸದ ಮುದ್ರೆ ಉಳಿಸಿಕೊಂಡಿವೆ. ವಸಾಹತು ಆಳ್ವಿಕೆಯ ಸಂದರ್ಭದಲ್ಲಿ ಆರ್ಥಿಕವಾಗಿ ಮತ್ತು ಶೈಕ್ಷಣಿಕವಾಗಿ ಮುಂದುವರಿದ ಜಾತಿ/ವರ್ಗಗಳು ಸ್ವಾತಂತ್ರ್ಯೋತ್ತರ ಅವಧಿಯಲ್ಲಿ ಸ್ವತಂತ್ರವಾಗಿ ವ್ಯವಹರಿಸಿ ಹಾಗೂ ಯೋಜನೆಗಳನ್ನು ರೂಪಿಸಿ ಪೇಟೆ-ಪಟ್ಟಣಗಳ ವ್ಯಾಪ್ತಿ ವಿಸ್ತರಿಸುವಂತೆ ಮಾಡಿದವು. ಹೀಗೆ ವಸಾಹತು ಆಳ್ವಿಕೆಯಲ್ಲಿ ಹಲವಾರು ನಗರ ಸಮುದಾಯಗಳಿಗೆ ವಿಶಿಷ್ಟ ಬಗೆಯ ನಗರ ಅನುಭವಗಳಾದವು. ಈ ಅನುಭವಗಳ ಹಿನ್ನೆಲೆಯಲ್ಲಿಯೇ ಅವು ಶಿಕ್ಷಣ, ಆರೋಗ್ಯ, ಬ್ಯಾಂಕಿಂಗ್ ಹಾಗೂ ಹಲವಾರು ಉದ್ದಿಮೆಗಳಲ್ಲಿ ಹೊಸ ಪ್ರಯೋಗಗಳನ್ನು ನಡೆಸಲು ಮುಂದಾದವು. ಈ ಎಲ್ಲ ಪ್ರಯೋಗಗಳ ಫಲವಾಗಿ ಕರ್ನಾಟಕದಲ್ಲಿ ಹಲವಾರು ಮುಂದುವರಿದ ಪ್ರದೇಶಗಳು ಅಥವಾ ಬಿಡಿ ಬಿಡಿ ದ್ವೀಪಗಳು ಹುಟ್ಟಿಕೊಂಡು ತಮ್ಮದೇ ಆದ ಸಾಮ್ರಾಜ್ಯವನ್ನು ನಿರ್ಮಿಸಿಕೊಂಡವು. ಈ ಅನುಭವಗಳಿಂದ ವಂಚಿತವಾದ ಪ್ರದೇಶಗಳು ವಸಾಹತು ಆಳ್ವಿಕೆಯ ಅವಧಿಯಲ್ಲೂ ಹಿಂದುಳಿದ ಪ್ರದೇಶಗಳೇ ಆಗಿದ್ದವು. ಮುಂಬಯಿ ಪ್ರೆಸಿಡೆನ್ಸಿ, ಮದರಾಸು ಪ್ರೆಸಿಡೆನ್ಸಿ, ಮೈಸೂರು ಸಂಸ್ಥಾನ ಮತ್ತು ಕೊಡಗು ಪ್ರದೇಶಗಳು ಬ್ರಿಟಿಷ್ ಮಾದರಿಯ ಆಧುನಿಕತೆಯ ಲಾಭವನ್ನು ಪಡೆದುಕೊಂಡರೆ ಹೈದರಾಬಾದ್ ಕರ್ನಾಟಕದ ಪ್ರದೇಶಗಳು ಇದರಿಂದ ವಂಚಿತವಾದವು. ಇದಕ್ಕೆ ಅಲ್ಲಿನ ಆಡಳಿತ ಹಾಗೂ ನಿಸರ್ಗದತ್ತವಾದ ಅಂಶಗಳು ಕಾರಣಗಳಾದವು. ಹೈದರಾಬಾದ್ ಕರ್ನಾಟಕದ ಪ್ರದೇಶಗಳು ಹೈದರಾಬಾದಿನ ನಿಜಾಮನ ಆಡಳಿತಾತ್ಮಕ ನಿರ್ಲಕ್ಷ್ಯದಿಂದಾಗಿ ಹೆಚ್ಚು ಅಭಿವೃದ್ಧಿ ಹೊಂದಲು ಸಾಧ್ಯವಾಗಲಿಲ್ಲ. ಮುಂಬಯಿ ಕರ್ನಾಟಕದ ಕೆಲವು ಪ್ರದೇಶಗಳೂ ಅಲ್ಲಿನ ಸಣ್ಣಪುಟ್ಟ ಪಾಳೆಯಗಾರರ ವೈಮನಸ್ಸಿನಿಂದಾಗಿ ಸ್ವಲ್ಪಮಟ್ಟಿಗೆ ಹಿಂದುಳಿದಿದ್ದವು. ಆದರೆ ಮೈಸೂರು, ಕೊಡಗು ಹಾಗೂ ಮದರಾಸು ಪ್ರಾಂತ್ಯಗಳ ಅಧೀನದಲ್ಲಿದ್ದ ಪ್ರದೇಶಗಳು ನೈಸರ್ಗಿಕ ಸಂಪನ್ಮೂಲಗಳ ಲಭ್ಯತೆಯಿಂದಾಗಿ ಹಾಗೂ ಯೋಜನಾಬದ್ಧವಾದ ಆಡಳಿತದಿಂದಾಗಿ ಮುಂದುವರಿದ ಪ್ರದೇಶಗಳಾಗಿ ಗುರುತಿಸಿಕೊಂಡಿದ್ದವು. ಶಿಕ್ಷಣ, ಆರೋಗ್ಯ, ಕೈಗಾರಿಕೆ ಹಾಗೂ ವ್ಯಾಪಾರ ಕ್ಷೇತ್ರದಲ್ಲಿ ಈ ಪ್ರದೇಶಗಳು ಗಣನೀಯ ಸಾಧನೆ ಮಾಡಿದ್ದವು. ಇದು ಹೊಸ ಮಾಧ್ಯಮವರ್ಗವೊಂದರ ಹುಟ್ಟಿಗೂ ಕಾರಣವಾಯಿತು. ಈ ವರ್ಗ ಬ್ರಿಟಿಷ್ ಸರಕಾರದೊಂದಿಗೆ ಸಹಕಾರ ಮತ್ತು ಸಹಯೋಗ ನೀತಿಯನ್ನು ಹೊಂದಿ ತನ್ನ ಅಸ್ತಿತ್ವವನ್ನು ಗಟ್ಟಿಗೊಳಿಸಿಕೊಂಡಿತು. ಹೈದರಾಬಾದ್ ಕರ್ನಾಟಕ ಪ್ರದೇಶಕ್ಕೆ ಈ ರೀತಿಯ ಪ್ರಯೋಗಗಳನ್ನು ನಡೆಸಲು ಸಾಧ್ಯವಾಗಲಿಲ್ಲ. ಹಾಗಾಗಿ ಅದು ಕೆಲವು ಪ್ರಮುಖ ನಗರ ಕೇಂದ್ರಗಳನ್ನು ಹೊರತುಪಡಿಸಿ ಇನ್ನಳಿದಂತೆ ಹಿಂದುಳಿದ ಪ್ರದೇಶವಾಗಿಯೇ ಗುರುತಿಸಿಕೊಳ್ಳಬೇಕಾಯಿತು. ನಗರ ಕೇಂದ್ರಗಳೂ ಸಹ ಶಿಕ್ಷಣ, ಆರೋಗ್ಯ, ಕೈಗಾರಿಕೆ ಮುಂತಾದ ಕ್ಷೇತ್ರಗಳಲ್ಲಿ ಹೆಚ್ಚಿನ ಪ್ರಗತಿಯನ್ನು ಸಾಧಿಸಲಿಲ್ಲ. ಈ ಪ್ರಾದೇಶಿಕ ಅಸಮತೋಲನ ವಸಾಹತು ಆಳ್ವಿಕೆಯುದ್ದಕ್ಕೂ ಮುಂದುವರಿಯಿತು. ಹಿಂದುಳಿದಿರುವಿಕೆ ಮತ್ತು ಅಭಿವೃದ್ಧಿ ಇವೆರಡೂ ಏಕಕಾಲದಲ್ಲಿ ಅಸ್ತಿತ್ವದಲ್ಲಿರುವುದು ಚರಿತ್ರೆಯುದ್ದಕ್ಕೂ ಕಂಡುಬರುವ ವಾಸ್ತವ ಸಂಗತಿ. ಇದಕ್ಕೆ ವಸಾಹತು ಕರ್ನಾಟಕವಾಗಲಿ ಅಥವಾ ಏಕೀಕೃತ ಕರ್ನಾಟಕವಾಗಲಿ ಹೊರತಾಗಿರಲು ಸಾಧ್ಯವಿಲ್ಲ.
10 ಇಲ್ಲಿ
11ವಸಾಹತುಶಾಹಿ ಮತ್ತು ನಗರೀಕರಣ: ೫. ಕೈಗಾರಿಕೆ ಮತ್ತು ಕೈಗಾರಿಕೀಕರಣ
ಕೃಷಿ ಪ್ರಧಾನ ದೇಶವಾದ ಭಾರತದ ಮೇಲೆ ಕೈಗಾರಿಕಾ ಪ್ರಧಾನ ದೇಶವಾದ ಬ್ರಿಟನ್ ಆಳ್ವಿಕೆ ನಡೆಸಲು ಆರಂಭಿಸಿದಾಗ ಸಹಜವಾಗಿಯೇ ಕೆಲವೊಂದು ಬದಲಾವಣೆಗಳು ಉಂಟಾದವು. ಬ್ರಿಟಿಷರು ಭಾರತದಲ್ಲಿ ಕೃಷಿ ಅಥವಾ ಕೈಗಾರಿಕೆಯನ್ನು ಅಭಿವೃದ್ಧಿಪಡಿಸಬೇಕೆನ್ನುವ ಉದ್ದೇಶವನ್ನು ಇಟ್ಟುಕೊಂಡು ಬಂದವರಲ್ಲ. ಅವರಿಗಿದ್ದ ಉದ್ದೇಶವೆಂದರೆ ಭಾರತದಲ್ಲಿ ಬ್ರಿಟಿಷ್ ಸಾಮ್ರಾಜ್ಯವನ್ನು ಕಟ್ಟುವುದು ಹಾಗೂ ವ್ಯಾಪಾರ ಕ್ಷೇತ್ರದಲ್ಲಿ ಲಾಭವನ್ನು ಗಳಿಸುವುದು ಮತ್ತು ಏಕಸ್ವಾಮ್ಯವನ್ನು ಸ್ಥಾಪಿಸುವುದು. ಈ ಉದ್ದೇಶಗಳಿಗೆ ಪೂರಕವಾದ ಕೃಷಿ ಹಾಗೂ ಕೈಗಾರಿಕಾ ನೀತಿಯನ್ನು ಬ್ರಿಟಿಷರು ಜಾರಿಗೊಳಿಸಿದರು. ಪ್ರಸ್ತುತ ಅಧ್ಯಾಯದಲ್ಲಿ ಕರ್ನಾಟಕದ ಕೈಗಾರಿಕಾ ಸ್ವರೂಪವನ್ನು ಅರ್ಥೈಸಿಕೊಳ್ಳುವ ಹಾಗೂ ವಸಾಹತು ಅವಧಿಯಲ್ಲಾದ ಕೈಗಾರಿಕೀಕರಣ ಪ್ರಕ್ರಿಯೆ ನಗರೀಕರಣ ಪ್ರಕ್ರಿಯೆಯ ಮೇಲೆ ಬೀರಿದ ಪ್ರಭಾವ, ಪರಿಣಾಮಗಳನ್ನು ವಿಶ್ಲೇಷಿಸುವ ಉದ್ದೇಶವನ್ನು ಹೊಂದಿದೆ. ಅದೇ ರೀತಿ ಸ್ಥಳೀಯ ಕೈಗಾರಿಕೆಗಳ ನಾಶದ ಕುರಿತು ಸಾಮ್ರಾಜ್ಯಶಾಹಿಗಳು ಮತ್ತು ರಾಷ್ಟ್ರೀಯವಾದಿಗಳು ನಡೆಸಿದ ಪರಸ್ಪರ ವಾದ ಪ್ರತಿವಾದಗಳನ್ನು ಹಾಗೂ ಅದರ ಹಿಂದಿದ್ದ ಧೋರಣೆಗಳನ್ನು ಕಂಡುಕೊಳ್ಳುವ ಪ್ರಯತ್ನವನ್ನೂ ಮಾಡಲಾಗಿದೆ.
ಯುರೋಪಿನಲ್ಲಾದ ಕೈಗಾರಿಕಾ ಕ್ರಾಂತಿಯನ್ನು ಒಂದು ಚಾರಿತ್ರಿಕ ಘಟ್ಟವನ್ನಾಗಿ ಇಟ್ಟುಕೊಂಡು ಕೈಗಾರಿಕೀಕರಣ ಮತ್ತು ನಗರೀಕರಣದ ಅಧ್ಯಯನ ಮಾಡುವ ವಿಧಾನ ಹೆಚ್ಚು ಪ್ರಚಾರದಲ್ಲಿರುವಂತದ್ದು. ಸಾಮ್ರಾಜ್ಯಶಾಹಿ ಚರಿತ್ರೆಕಾರರು ಈ ವಿಧಾನವನ್ನು ಪ್ರಜ್ಞಾಪೂರ್ವಕವಾಗಿ ಬಳಸಿಕೊಂಡರೆ, ರಾಷ್ಟ್ರೀಯವಾದಿಗಳು ಸಾಮ್ರಾಜ್ಯಶಾಹಿಗಳನ್ನು ವಿರೋಧಿಸುವ ಭರದಲ್ಲಿ ಮತ್ತದೇ ವಿಧಾನವನ್ನು ಬಳಸಿಕೊಂಡರು. ಯುರೋಪಿನ ಕೈಗಾರಿಕೀಕರಣವನ್ನು ಆಧಾರವನ್ನಾಗಿಟ್ಟುಕೊಂಡು ನಗರಗಳನ್ನು ಕೈಗಾರಿಕಾಪೂರ್ವ ನಗರಗಳು ಹಾಗೂ ಕೈಗಾರಿಕಾ ನಗರಗಳು ಎಂಬುದಾಗಿಯೂ ವಿಂಗಡಿಸಲಾಗಿದೆ. ಇದು ಕೈಗಾರಿಕೀಕರಣದ ಮೂಲಕ ನಗರೀಕರಣವನ್ನು ನೋಡುವ ಪ್ರಯತ್ನವಾಗಿದೆ. ಬ್ರಿಟಿಷರು ಕೈಗಾರಿಕೆ ಮತ್ತು ತಂತ್ರಜ್ಞಾನ ಕ್ಷೇತ್ರದಲ್ಲಾದ ಪ್ರಗತಿಯನ್ನೇ ‘ಆಧುನಿಕ’ ಎಂಬರ್ಥದಲ್ಲಿ ವ್ಯಾಖ್ಯಾನಿಸಿದರು. ಹಾಗಾದಾಗ ಕೈಗಾರಿಕಾ ಪೂರ್ವ ಎನ್ನುವುದು ಸಾಂಪ್ರದಾಯಿಕ ಎಂದಾಗುತ್ತದೆ. ಇವೆಲ್ಲವೂ ವಸಾಹತು ಸಿದ್ಧಾಂತದೊಳಗಿರುವ ಕೆಲವು ವಿವರಣೆಗಳು. ಕೈಗಾರಿಕೆಗಳಿಂದಾಗಿಯೇ ನಗರ ಪ್ರದೇಶಗಳು ನಿರ್ಮಾಣಗೊಳ್ಳುವುದಿಲ್ಲ. ನಗರೀಕರಣ ಪ್ರಕ್ರಿಯೆಯಲ್ಲಿ ಕೈಗಾರಿಕೆಗಳೂ ಒಂದು ಕಾರಣವಾಗಿ ಕಂಡುಬರುತ್ತವೆ. ವ್ಯಾಪಾರ, ಶಿಕ್ಷಣ, ರಾಜಕೀಯದಂತೆ ಕೈಗಾರಿಕೆಯೂ ನಗರಗಳ ಹುಟ್ಟಿಗೆ ಒಂದು ಕಾರಣವಾಗಿ ಕಂಡುಬರುತ್ತದೆ. ಹಾಗಾಗಿ ಕೈಗಾರಿಕೆಗಳ ಮೂಲಕವೇ ನಗರಗಳನ್ನು ನೋಡಬೇಕೆಂದೇನಿಲ್ಲ. ಆದರೆ ಕೈಗಾರಿಕಾ ಕ್ರಾಂತಿಯ ಬಳಿಕ ಬಂಡವಾಳ ಮತ್ತು ಬಂಡವಾಳಶಾಹಿ ಹಲವಾರು ವಿಚಾರಗಳಲ್ಲಿ ನಿರ್ಣಾಯಕ ಪಾತ್ರವನ್ನು ವಹಿಸಲಾರಂಭಿಸಿತು. ಆರ್ಥಿಕತೆಯ ಹಿಂದಿನ ಚಾಲಕ ಶಕ್ತಿಯಾಗಿ ಅದು ಬೆಳೆಯಿತು. ವಸಾಹತುಶಾಹಿಯೂ ಕೈಗಾರಿಕಾ ಬಂಡವಾಳದೊಂದಿಗೆ ತಳುಕು ಹಾಕಿಕೊಂಡಿತು. ಇದರರ್ಥ ಅದಕ್ಕೆ ವಿರೋಧಗಳೇ ಇರಲಿಲ್ಲ ಎಂದಲ್ಲ. ಬಂಡವಾಳಶಾಹಿ ಉತ್ಪಾದನಾ ವಿಧಾನ ಆರಂಭಗೊಂಡು ರಾಜಪ್ರಭುತ್ವದಂತೆ ವ್ಯವಹರಿಸಲು ಆರಂಭಿಸಿದಾಗ, ಅದಕ್ಕೆ ವಿರುದ್ಧವಾಗಿ ಸಮಾಜವಾದಿ ಚಿಂತನೆಗಳು ಕಾಣಿಸಿಕೊಂಡವು. ಕಾರ್ಮಿಕರ ಸಂಘಟನೆಗಳು, ಕಾರ್ಮಿಕರ ಮುಷ್ಕರಗಳು, ಈ ಹಿನ್ನೆಲೆಯಿಂದಲೇ ಹುಟ್ಟಿಕೊಂಡವು. ಆದರೂ ಕೈಗಾರಿಕಾ ಬಂಡವಾಳ ತನ್ನ ಯಜಮಾನಿಕೆಯನ್ನು ಉಳಿಸಿಕೊಂಡೇ ಬಂತು, ಹಾಗೂ ಇನ್ನಿತರ ಕ್ಷೇತ್ರಗಳಿಗೂ ನೇರ ಪ್ರವೇಶ ಪಡೆಯಿತು.
ಯುರೋಪಿನ ಬಂಡವಾಳಶಾಹಿಗಳು ಕೈಗಾರಿಕೀಕರಣಕ್ಕೆ ಪೂರಕವಾಗುವಂಥ ಉತ್ಪಾದನಾ ವ್ಯವಸ್ಥೆಗೆ ಒತ್ತು ನೀಡುತ್ತಲೇ ಬಂದರು. ಯುರೋಪಿನ ಕೈಗಾರಿಕೀಕರಣಕ್ಕೆ ಪೂರಕವಾಗುವಂಥ ವ್ಯವಸ್ಥೆಯನ್ನು ಆಫ್ರಿಕಾ ಮತ್ತು ಏಷ್ಯಾ ಖಂಡಗಳಲ್ಲಿ ನಿರ್ಮಿಸುವುದು ಅವರ ಉದ್ದೇಶವಾಗಿತ್ತು. ಅಂದರೆ, ಯುರೋಪಿನ ಕೈಗಾರಿಕೆಗಳಿಗೆ ಬೇಕಾಗುವಂಥ ಕಚ್ಚಾಸಾಮಾಗ್ರಿಗಳನ್ನು ಆಫ್ರಿಕಾ ಮತ್ತು ಏಷ್ಯಾದ ದೇಶಗಳಿಂದ ಪಡೆಯುವುದು ಹಾಗೂ ಯುರೋಪಿನಲ್ಲಿ ಸಿದ್ಧಗೊಂಡ ವಸ್ತುಗಳನ್ನು ಮಾರಾಟ ಮಾಡಲು ಮಾರುಕಟ್ಟೆಗಳನ್ನಾಗಿ ಈ ದೇಶಗಳನ್ನು ಬಳಸುವುದು. ಈ ಕಾರಣದಿಂದಾಗಿಯೇ ಭಾರತದಂಥ ದೇಶದಲ್ಲಿ ವಾಣಿಜ್ಯ ಬೆಳೆಗಳನ್ನು ಬೆಳೆಯುವ, ಗಣಿಗಾರಿಕೆಯನ್ನು ನಡೆಸುವ, ಬಂದರು ಪಟ್ಟಣಗಳಿಗೆ ವಿಶೇಷ ಆದ್ಯತೆಯನ್ನು ನೀಡುವ ಯೋಜನೆಗಳಿಗೆ ಹೆಚ್ಚಿನ ಮಹತ್ವವನ್ನು ಕೊಡಲಾಯಿತು. ಇದರಿಂದಾಗಿ ಅನೇಕ ಪ್ರದೇಶಗಳು ಕೈಗಾರಿಕಾ ಪ್ರದೇಶಗಳಾಗಿ, ನಗರ ಪ್ರದೇಶಗಳಾಗಿ ಬೆಳೆದವು. ಆದರೆ ಈ ಪರಿವರ್ತನೆ ಸ್ಥಳೀಯ ಅರ್ಥ ವ್ಯವಸ್ಥೆಗೆ ನೆರವಾಗಿದ್ದಕ್ಕಿಂತ ಹೆಚ್ಚು ಇಂಗ್ಲೆಂಡಿನ ಅರ್ಥವ್ಯವಸ್ಥೆಗೆ ನೆರವಾಯಿತು. ಇದಕ್ಕೆ ಬಲವಂತದ ಕೃಷಿಯ ವಾಣಿಜ್ಯೀಕರಣವೇ ಉತ್ತಮ ಉದಾಹರಣೆಯಾಗಿದೆ.
ಕರ್ನಾಟಕವು ಬ್ರಿಟಿಷ್ ವಸಾಹತುವಾಗಿ ಪರಿವರ್ತನೆಗೊಳ್ಳುವ ಮೊದಲು ಇಲ್ಲಿದ್ದ ಸ್ಥಳೀಯ ಕೈಗಾರಿಕೆಗಳು ಹಾಗೂ ಅವುಗಳ ಸ್ವರೂಪ, ವಸಾಹತುವಾಗಿ ಪರಿವರ್ತನೆಗೊಂಡ ಬಳಿಕ ಅವುಗಳಲ್ಲಾದ ಬದಲಾವಣೆಗಳು, ಬ್ರಿಟಿಷರ ಹೊಸ ಕೈಗಾರಿಕಾ ನೀತಿ ಈ ಮುಂತಾದ ವಿಚಾರಗಳ ಕುರಿತು ಸಾಕಷ್ಟು ಅಧ್ಯಯನಗಳು ನಡೆದಿವೆ. ಅವುಗಳಲ್ಲಿ ಪ್ರಮುಖವಾದದ್ದು ಸಾಮ್ರಾಜ್ಯಶಾಹಿಗಳು ಮತ್ತು ರಾಷ್ಟ್ರೀಯವಾದಿಗಳ ನಡುವೆ ನಡೆದ ವಾಗ್ವಾದಗಳು. ರಾಷ್ಟ್ರೀಯವಾದಿಗಳ ಪ್ರಕಾರ ಇಲ್ಲಿನ ಸಣ್ಣ ಪ್ರಮಾಣದ ಮತ್ತು ಗುಡಿ ಕೈಗಾರಿಕೆಗಳು ಅವನತಿಯ ಅಂಚಿಗೆ ಸರಿಯಲು ಯುರೋಪಿನ ಕೈಗಾರಿಕಾ ಬಂಡವಾಳವೇ ಮೂಲ ಕಾರಣ. ಯುರೋಪಿನ ಬಂಡವಾಳವು ಭಾರತೀಯ ಅರ್ಥವ್ಯವಸ್ಥೆಯ ಮೇಲೆ ಹೆಚ್ಚಿನ ಹಿಡಿತ ಸಾಧಿಸಿದ್ದೇ ಅಲ್ಲದೆ ಅದನ್ನು ಛಿದ್ರಗೊಳಿಸಿತು. ಕೈಗಾರಿಕಾ ಕ್ರಾಂತಿಯ ನಂತರ ಸ್ಥಳೀಯ ಕೈಗಾರಿಕೆಗಳು ಮೂಲೆಗುಂಪಾಗಿ, ಅವುಗಳಲ್ಲಿ ಕೆಲಸ ಮಾಡುತ್ತಿದ್ದ ಕುಶಲಕರ್ಮಿಗಳು ನಿರುದ್ಯೋಗಿಗಳಾಗುವಂತಾಯಿತು. ರಾಷ್ಟ್ರೀಯವಾದಿಗಳ ಈ ವಾದಕ್ಕೆ ಸಾಮ್ರಾಜ್ಯಶಾಹಿಗಳು ಪ್ರತಿವಾದ ಹೂಡುತ್ತಾ, ಭಾರತದ ಗುಡಿ ಕೈಗಾರಿಕೆಗಳು ಬ್ರಿಟಿಷರ ಆಗಮನದ ವೇಳೆಗೆ ಅವಾಗಿಯೇ ಅವನತಿಯತ್ತ ಹೋಗಿದ್ದವು ಹಾಗೂ ತಂತ್ರಜ್ಞಾನದಲ್ಲಿ ಅವು ಬಹಳ ಹಿಂದುಳಿದಿದ್ದವು ಎಂಬುದಾಗಿ ತಮ್ಮ ವಾದವನ್ನು ಸಮರ್ಥಿಸಿಕೊಂಡರು. ಆದರೆ ಹೊಸ ಕೈಗಾರಿಕೆಗಳ ಆಗಮನ ಮತ್ತು ಹೊಸ ಕೈಗಾರಿಕಾ ನೀತಿ ಸ್ಥಳಿಯ ಕೈಗಾರಿಕೆಗಳ ಮೇಲೆ ಬೀರಿದ ಕೆಟ್ಟ ಪರಿಣಾಮಗಳ ಕುರಿತು ಅರಿವಿದ್ದರೂ ಉದ್ದೇಶಪೂರ್ವಕವಾಗಿ ಬ್ರಿಟಿಷ್ ಆಡಳಿತವನ್ನು ಸಮರ್ಥಿಸಿಕೊಂಡರು. ಸಾಮ್ರಾಜ್ಯಶಾಹಿಗಳ ಪ್ರಕಾರ ಬ್ರಿಟಿಷರ ಆಗಮನಕ್ಕಿಂತ ಮೊದಲು ಭಾರತದಲ್ಲೇನೂ ಕೈಗಾರಿಕಾ ಕ್ರಾಂತಿ ನಡೆದಿರಲಿಲ್ಲ. ಹಾಗಾಗಿ ಕೈಗಾರಿಕೆಗಳ ಅವನತಿ ಎನ್ನುವ ಮಾತೇ ಹುಟ್ಟಿಕೊಳ್ಳುವುದಿಲ್ಲ. ಬ್ರಿಟಿಷ್ ಆಳ್ವಿಕೆಯಲ್ಲಿ ಹತ್ತಿ ಉದ್ಯಮದಂಥ ಕೆಲವು ಕೈಗಾರಿಕೆಗಳು ಪ್ರೋತ್ಸಾಹ ಕಂಡಿದ್ದರ ಬಗ್ಗೆ ಹಾಗೂ ಕೆಲವು ಹೊಸ ಕೈಗಾರಿಕೆಗಳು ಸ್ಥಾಪನೆಗೊಂಡಿದ್ದರ ಬಗ್ಗೆ ರಾಷ್ಟ್ರೀಯವಾದಿಗಳು ಮೌನವಹಿಸಿದರೆ, ಯುರೋಪಿನ ಕೈಗಾರಿಕಾ ಬಂಡವಾಳ ಇಲ್ಲಿನ ಅರ್ಥವ್ಯವಸ್ಥೆಯನ್ನೇ ಬುಡಮೇಲು ಮಾಡಿದ್ದರ ಬಗ್ಗೆ ಸಾಮ್ರಾಜ್ಯಶಾಹಿಗಳು ಮೌನವಹಿಸುತ್ತಾರೆ. ವಸಾಹತು ಆಳ್ವಿಕೆಯಲ್ಲಿ ವಾಣಿಜ್ಯ ಬೆಳೆಗಳಿಗೆ ಸಂಬಂಧಿಸಿದ ಕೆಲವು ಕೈಗಾರಿಕೆಗಳು ಸ್ಥಾಪನೆಗೊಂಡಿದ್ದು ನಿಜ. ಅದೇ ರೀತಿ ಬ್ರಿಟಿಷ್ ಅಗತ್ಯಗಳನ್ನು ಪೂರೈಸುವ ಕೆಲವು ಬೃಹತ್ ಕೈಗಾರಿಕೆಗಳೂ ಸ್ಥಾಪನೆಗೊಂಡವು. ಈ ಎಲ್ಲ ವಿಚಾರಗಳನ್ನು ಕುರಿತು ಇಲ್ಲಿ ಚರ್ಚಿಸಲಾಗಿದೆ.
ಹತ್ತೊಂಬತ್ತನೆಯ ಶತಮಾನದ ದ್ವಿತೀಯಾರ್ಧ ಮತ್ತು ಇಪ್ಪತ್ತನೆಯ ಶತಮಾನದ ಮೊದಲಾರ್ಧದಲ್ಲಿ ಬ್ರಿಟಿಷ್ ಕರ್ನಾಟಕದಲ್ಲಿ ಹಲವಾರು ಕೈಗಾರಿಕೆಗಳು ಸ್ಥಾಪನೆಗೊಂಡವು. ಅವುಗಳಲ್ಲಿ ಮೈಸೂರು ಸಂಸ್ಥಾನದಲ್ಲಿ ಸ್ಥಾಪನೆಗೊಂಡ ಕೈಗಾರಿಕೆಗಳ ಸಂಖ್ಯೆಯೇ ಹೆಚ್ಚಿನದು. ಮೈಸೂರು ಸಂಸ್ಥಾನವು ಯೋಜನಾಬದ್ಧ ಆರ್ಥಿಕ ಪ್ರಗತಿಯತ್ತ ಮುನ್ನಡೆಯಿತು. ಅದಕ್ಕೆ ಅಂದಿನ ದಿವಾನರುಗಳು, ಯುರೋಪಿನ ಕೈಗಾರಿಕಾ ಕ್ರಾಂತಿಯ ಅರಿವು, ಶಿಕ್ಷಣ ಕ್ಷೇತ್ರದಲ್ಲಾದ ಬದಲಾವಣೆಗಳು ಮೂಲ ಕಾರಣ. ಹೈದರಾಬಾದ್ ಮತ್ತು ಮುಂಬಯಿ ಕರ್ನಾಟಕದ ಪ್ರದೇಶಗಳಲ್ಲಿ ಈ ಪ್ರಯತ್ನಗಳು ನಡೆಯಿತಾದರೂ ಅವು ಅಷ್ಟೊಂದು ಯೋಜನಾಬದ್ಧವಾಗಿರಲಿಲ್ಲ. ಮುಂಬಯಿ ಕರ್ನಾಟಕದ ಪ್ರದೇಶಗಳಲ್ಲಿ ಹತ್ತಿಗೆ ಸಂಬಂಧಿಸಿದ ಉದ್ಯಮಗಳು ಸ್ಥಾಪನೆಗೊಳ್ಳುವುದಕ್ಕೆ ೧೮೬೦ರ ದಶಕದಲ್ಲಿ ಅಮೆರಿಕಾದಲ್ಲಿ ಕಾಣಿಸಿಕೊಂಡ ಅಂತರ್ಯುದ್ಧ ಮೂಲ ಕಾರಣವಾಯಿತು. ಮದರಾಸು ಪ್ರೆಸಿಡೆನ್ಸಿಗೆ ಸೇರಿದ ಕರ್ನಾಟಕದ ಪ್ರದೇಶಗಳಲ್ಲಿ ಖಾಸಗಿ ಸಂಸ್ಥೆಯಾದ ಬಾಷಲ್ ಮಿಶನ್ ಕೈಗಾರಿಕೆಗಳ ಸ್ಥಾಪನೆಗೆ ಚಾಲನೆ ನೀಡಿತು. ಹೀಗೆ ಕರ್ನಾಟಕದ ವಿವಿಧ ಪ್ರದೇಶಗಳು ಬೇರೆ ಬೇರೆ ಹಿನ್ನೆಲೆಯಿಂದಲೇ ಕೈಗಾರಿಕೆಗಳನ್ನು ಬರಮಾಡಿಕೊಂಡವು.
ಸರ್ ಎಂ. ವಿಶ್ವೇಶ್ವರಯ್ಯನವರು ೧೯೦೯ರಲ್ಲಿ ಮುಖ್ಯ ಇಂಜಿನಿಯರ್ ಆಗಿ ನೇಮಕಗೊಂಡಾಗಿನಿಂದ ಕೈಗಾರಿಕಾ ನೀತಿ ವ್ಯವಸ್ಥಿತವಾಗಿ ಜಾರಿಗೊಳ್ಳಲಾರಂಭಿಸಿತು. ೧೯೧೧ರಲ್ಲಿ ನಡೆದ ಪ್ರಥಮ ಮೈಸೂರು ಆರ್ಥಿಕ ಸಮ್ಮೇಳನ ನಡೆಯಲು ಅವರೇ ಮುಖ್ಯ ಕಾರಣಕರ್ತರು. ಆರ್ಥಿಕ ಸಮ್ಮೇಳನದ ಶಿಫಾರಸ್ಸುಗಳನ್ನು ಅಂಗೀಕರಿಸಿದ ರಾಜ್ಯ ಸರಕಾರದ ೧೯೧೩ರಲ್ಲಿ ಕೈಗಾರಿಕೆ ಮತ್ತು ವಾಣಿಜ್ಯ ಕುರಿತ ವಿಷಯಗಳಿಗೆ ಪ್ರತ್ಯೇಕ ಇಲಾಖೆಯನ್ನು ರಚಿಸಿತು. ಈ ಇಲಾಖೆಯ ಮುಖ್ಯ ಉದ್ದೇಶಗಳು ಈ ರೀತಿ ಇದ್ದವು :
೧. ಗಿರಣಿ, ಮುದ್ರಣಾಲಯ, ನೀರಾವರಿ ಮತ್ತು ಹೂಳೆತ್ತುವ ಯಂತ್ರಗಳು, ಎಣ್ಣೆ ಗಿರಣಿ ಮತ್ತು ಅಕ್ಕಿ ಗಿರಣಿಗಳಿಗೆ ಬೇಕಾದ ಯಂತ್ರ ಸಾಮಾಗ್ರಿಗಳು ಮೊದಲಾದವುಗಳನ್ನು ಸ್ಥಾಪಿಸಲು ಹಾಗೂ ಹೊಸ, ಹೊಸ ಕೈಗಾರಿಕೆಗಳು ಮತ್ತು ವಾಣಿಜ್ಯ ಸಂಸ್ಥೆಗಳನ್ನು ಆರಂಭಿಸಲು, ಖಾಸಗಿ ಉದ್ಯಮಾಸಕ್ತರಿಗೆ ತಾಂತ್ರಿಕ ಸಲಹೆ, ಸರಕಾರಿ ಸಾಲ ಮೊದಲಾದ ಅಗತ್ಯ ಸೌಲಭ್ಯಗಳನ್ನು ಒದಗಿಸುವುದು.
೨. ಖಾಸಗಿ ಬಂಡವಾಳ ಹೂಡಲಿಚ್ಚಿಸುವವರಿಗೆ ಹಾಗೂ ಷೇರು ಪತ್ರಗಳ ಮೂಲಕ ಜಾಯಿಂಟ್ ಸ್ಟಾಕ್ ಕಂಪೆನಿಗಳನ್ನು ಆರಂಭಿಸಿ, ಕೈಗಾರಿಕೆ ಮತ್ತು ವಾಣಿಜ್ಯ ಸಂಸ್ಥೆಗಳನ್ನು ಆರಂಭಿಸುವ ಉದ್ಯಮಗಳಿಗೆ ಅಂದಾಜು ವೆಚ್ಚ, ಯೋಜನೆಗಳ ವಿವರ, ಆಡಳಿತ ವಿಧಾನಗಳ ಅಂಗರಚನೆ ಮೊದಲಾದ ವಿಷಯಗಳಲ್ಲಿ ಸಾಧ್ಯವಾದಷ್ಟು ಉಚಿತವಾಗಿ ವಿವರ ಸಲಹೆಗಳನ್ನು ಒದಗಿಸುವುದು.
೩. ಸಕ್ಕರೆ ಕಾರ್ಖಾನೆಗಳು, ಮರಗೆಲಸದ ಲೇತ್‌ಗಳು, ರೇಷ್ಮೆ ಗೂಡಿನಿಂದ ನೂಲು ಬಿಚ್ಚುವ ಉದ್ಯಮ ಮೊದಲಾದವುಗಳಿಗೆ ಅನುಕೂಲವಾಗುವಂಥ ಪ್ರಾಯೋಗಿಕ ಯಂತ್ರ ಸ್ಥಾವರಗಳನ್ನು ಸರಕಾರದ ಅಥವಾ ಖಾಸಗಿಯವರ ವೆಚ್ಚದಲ್ಲಿ ಸ್ಥಾಪಿಸುವುದು.
೪. ರಾಜ್ಯಾದ್ಯಂತ ಹಾಗೂ ಪ್ರಮುಖ ವಾಣಿಜ್ಯ ಕೇಂದ್ರಗಳಲ್ಲಿ ಉದ್ಯಮ ಮತ್ತು ವಾಣಿಜ್ಯ ಕುರಿತ ಅಂಕಿ ಅಂಶಗಳ ಕ್ರೋಢೀಕರಣ ಹಾಗೂ ಕೈಗಾರಿಕಾ ಸಮೀಕ್ಷೆ, ಮೂಲವಸ್ತುಗಳ ಸುಗಮ ಸರಬರಾಜಿಗಾಗಿ ಕೇಂದ್ರ ಕೈಗಾರಿಕಾ ಡಿಪೋಗಳ ರಚನೆ, ಕೈಗಾರಿಕಾ ಯಂತ್ರೋಪಕರಣಗಳು ಹಾಗೂ ಸಿದ್ಧವಸ್ತುಗಳ ಪ್ರಚಾರಕ್ಕಾಗಿ ಒಂದು ಕೈಗಾರಿಕಾ ವಸ್ತು ಪ್ರದರ್ಶನ ಸ್ಥಾಪನೆ ಮತ್ತು ಮೈಸೂರು ಕೈಗಾರಿಕಾ ಉತ್ಪನ್ನಗಳಿಗೆ ಇರುವ ಬೇಡಿಕೆಗಳ ಅಧ್ಯಯನಕ್ಕಾಗಿ ಒಂದು ವಾರ್ತಾ ಸಂಸ್ಥೆಯನ್ನು ಸ್ಥಾಪಿಸುವುದು.
೧೯೨೨ರಲ್ಲಿ ಅಧಿಕೃತ ಮಾನ್ಯತೆ ಪಡೆದ ಕೈಗಾರಿಕಾ ಮತ್ತು ವಾಣಿಜ್ಯ ಇಲಾಖೆಯು ಸರಕಾರಿ ಮತ್ತು ಖಾಸಗಿ ವಲಯಗಳಲ್ಲಿ ಬೆಳೆಯುತ್ತಿದ್ದ ಕೈಗಾರಿಕೆಗಳ ಅಗತ್ಯಗಳನ್ನು ಪೂರೈಸುತ್ತಿತ್ತು. ಆರ್ಥಿಕ ಸಮ್ಮೇಳನ ಮತ್ತು ಕೈಗಾರಿಕಾ ಸರ್ವೇಕ್ಷಣಗಳ ಫಲವಾಗಿ ಸರಕಾರಿ ಕೈಗಾರಿಕೆ, ಖಾಸಗಿ ಕೈಗಾರಿಕೆ ಮತ್ತು ಸಂಯುಕ್ತ ಕೈಗಾರಿಕೆಗಳ ಕಲ್ಪನೆ ಉದಯವಾಯಿತು. ಈ ಇಲಾಖೆ ಆರಂಭಗೊಳ್ಳುವ ಮೊದಲೇ, ಅಂದರೆ ಲಾರ್ಡ್ ರಿಪ್ಪನ್‌ನ ಆಳ್ವಿಕೆಯ ಅವಧಿಯಲ್ಲಿ ಸ್ಥಳೀಯ ಕೈಗಾರಿಕೆಗಳಿಗೆ ನೆರವಾಗಬಲ್ಲ ಕೆಲವೊಂದು ಪ್ರಯತ್ನಗಳು ನಡೆದಿದ್ದವು. ಲಾರ್ಡ್ ರಿಪ್ಪನ್‌ನ ಆಳ್ವಿಕೆಯ ಅವಧಿಯಲ್ಲಿ ಸ್ಥಳೀಯ ಉತ್ಪಾದಕರಿಗೆ ಹೆಚ್ಚಿನ ಪ್ರೋತ್ಸಾಹ ದೊರಕಿತು. ಸ್ಥಳೀಯ ಉದ್ದಿಮೆದಾರರಿಗೆ ಹೊಸ ಯೋಜನೆಗಳಲ್ಲಿ ಪಾಲು ದೊರಕುವಂತಾಯಿತು. ರಸ್ತೆಗಳ ನಿರ್ಮಾಣ, ರೈಲು ಮಾರ್ಗಗಳ ನಿರ್ಮಾಣ, ಮಿಲಿಟರಿ ಮತ್ತು ಸಾರ್ವಜನಿಕ ಕೆಲಸಕಾರ್ಯಗಳಲ್ಲಿ ಸ್ಥಳೀಯ ಉದ್ದಿಮೆದಾರರು ಭಾಗವಹಿಸುವಂತಾಯಿತು. ರಿಪ್ಪನ್‌ನ ೧೮೭೬ರ ಆದೇಶವೊಂದು ಸ್ಥಳೀಯವಾಗಿ ಉತ್ಪಾದನೆಗೊಳ್ಳುವ ಉದ್ದಿಮೆಗಳಿಗೆ ಬಳಕೆಯಾಗುವಂಥ ವಸ್ತುಗಳನ್ನು ಸರಕಾರ ಖರೀದಿಸಬೇಕು ಹಗೂ ಆದ್ಯತೆ ನೀಡಬೇಕೆಂದು ಸೂಚಿಸಿತು. ಇದು ಸ್ಥಳೀಯವಾಗಿ ಕೈಗಾರಿಕೆಗಳು ಹುಟ್ಟಿಕೊಳ್ಳಲು ಹಾಗೂ ಅವುಗಳು ತಯಾರಿಸುವ ಉತ್ಪನ್ನಗಳಿಗೆ ಬೇಡಿಕೆ ಹೆಚ್ಚುವಂತೆ ಮಾಡಿತು. ಆದರೆ ಇಂಗ್ಲೆಂಡ್ ಭಾರತದ ಕೈಗಾರಿಕೆಗಳನ್ನು ರಕ್ಷಿಸುವ ರಿಪ್ಪನ್‌ನ ಹೊಸ ನೀತಿಯನ್ನು ಸ್ವಾಗತಿಸಲಿಲ್ಲ. ಆದರೂ ಅದು ಕೆಲಮಟ್ಟಿಗೆ ಯಶಸ್ವಿಯಾಯಿತು. ಬ್ರಿಟಿಷ್ ಭಾರತದ ಕೈಗಾರಿಕಾ ಅರ್ಥವ್ಯವಸ್ಥೆಯ ಅಧ್ಯಯನದ ಸಂದರ್ಭದಲ್ಲಿ ರಿಪ್ಪನ್‌ನ ಪ್ರಯತ್ನಗಳು ಪ್ರಮುಖವಾದದ್ದಾಗಿ ಕಂಡುಬರುತ್ತವೆ.
ಹತ್ತೊಂಬತ್ತನೆಯ ಶತಮಾನದ ಮಧ್ಯಭಾಗದ ವೇಳೆಗೆ ಕರ್ನಾಟಕದಲ್ಲಿ ಮುಖ್ಯವಾಗಿ ತೋಟದ ಉದ್ಯಮ ಹಾಗೂ ಗಣಿಗಾರಿಕೆಗೆ ಪ್ರೋತ್ಸಾಹ ನೀಡಲಾಯಿತು. ಮೈಸೂರು ಸಂಸ್ಥಾನದಲ್ಲಿ ಗಣಿಗಾರಿಕೆ ಮತ್ತು ಬಟ್ಟೆ ಗಿರಣಿಗಳ ಸ್ಥಾಪನೆಗೆ ಹೆಚ್ಚಿನ ಬಂಡವಾಳವನ್ನು ಹೂಡಲಾಯಿತು. ಕೋಲಾರದ ಚಿನ್ನದ ಗಣಿಗಳು ಬ್ರಿಟಿಷರನ್ನು ಆಕರ್ಷಿಸಿದವು. ಚಿನ್ನದ ಉದ್ಯಮ ಹೆಚ್ಚಿನ ಯಶಸ್ಸನ್ನು ಪಡೆದುಕೊಂಡಿತು. ೧೮೮೦ರಲ್ಲಿ ಜಾನ್ ಟೇಲರ್ ಎಂಡ್ ಸನ್ಸ್ ಬ್ರಿಟಿಷ್ ಗಣಿಗಾರಿಕೆ ಕಂಪೆನಿಯು ಕೋಲಾರ ಜಿಲ್ಲೆಯ ಉರಿಗಾಂ ಬಳಿ ಚಿನ್ನದ ಅದಿರನ್ನು ತೆಗೆದು ಚಿನ್ನವನ್ನು ಉತ್ಪಾದಿಸುವ ಕಾರ್ಯವನ್ನು ಆರಂಭಿಸಿತು. ಅಂದಿನಿಂದ ಆ ಗಣಿ ಪ್ರದೇಶವು ಕೋಲಾರ ಚಿನ್ನದ ಗಣಿಗಳು ಎಂದೇ ಪ್ರಸಿದ್ಧವಾಯಿತು. ೧೯೦೫ರಲ್ಲಿ ಸುಮಾರು ೧,೪೦,೦೦೦ ಕೆ.ಜಿ.ಗಿಂತಲೂ ಹೆಚ್ಚು ಚಿನ್ನವನ್ನು ಉತ್ಪಾದಿಸಿತು. ಅದು ಅತಿ ಹೆಚ್ಚು ಉತ್ಪಾದನೆಯ ವರ್ಷವಾಗಿತ್ತು. ಗಣಿಗಳಲ್ಲಿ ಮೊದಲಿಗೆ ಸರಾಸರಿ ವಾರ್ಷಿಕ ೨,೨೦೦ ಕೆ.ಜಿ. ಚಿನ್ನ ಸಿಗುತ್ತಿದ್ದು, ವರ್ಷಗಳು ಕಳೆದಂತೆ ಇದರ ಪ್ರಮಾಣವೂ ಕಡಿಮೆಯಾಗುತ್ತಾ ಹೋಯಿತು. ಗಣಿಯು ೩೫೦೦ಕ್ಕಿಂತಲೂ ಹೆಚ್ಚು ಸಂಖ್ಯೆಯ ಕಾರ್ಮಿಕರನ್ನು ಹೊಂದಿತ್ತು. ಅದು ನಂತರ ಗಿಜಿಗುಟ್ಟುವ ಗಣಿಗಾರಿಕೆಯ ಕೇಂದ್ರವಾಗಿ ಪರಿವರ್ತಿತವಾಯಿತು. ರಾಬರ್ಟ್‌ಸನ್ ಪೇಟೆ ಮತ್ತು ಆಂಡರ್‌ಸನ್ ಪೇಟೆ ಎಂಬ ಎರಡು ವಸತಿಗಳು ಅಸ್ತಿತ್ವಕ್ಕೆ ಬಂದವು. ಅದೇ ರೀತಿ ಕೂಲಿ ಲೈನುಗಳು (ಗುಡಿಸಲುಗಳ ಸಾಲುಗಳು) ತಲೆಯೆತ್ತಿದವು. ಹೀಗಾಗಿ ಅದೊಂದು ಪಟ್ಟಣವಾಗಿ ಬೆಳೆಯಿತು.
ಬ್ರಿಟಿಷ್ ಆಳ್ವಿಕೆಯಲ್ಲಿ ಹತ್ತಿ ಪ್ರಾಮುಖ್ಯತೆಯನ್ನು ಪಡೆದುಕೊಂಡಿದ್ದ ಕಾರಣ ಬಟ್ಟೆಯ ಗಿರಣಿಗಳು ಹೆಚ್ಚಾಗಿ ಸ್ಥಾಪಿತವಾದವು. ಮೊದಲಿಗೆ ಕೇವಲ ಗೃಹ ಕೈಗಾರಿಕೆಯಾಗಿದ್ದ ನೇಯ್ಗೆಯು ೧೯ನೆಯ ಶತಮಾನದಲ್ಲಿ ಕಾರ್ಖಾನೆಗಳನ್ನು ಪ್ರವೇಶಿಸಿತು. ಬೆಂಗಳೂರಿನಲ್ಲಿ ಎರಡು ಭಾರಿ ಪ್ರಮಾಣದ ಬಟ್ಟೆಯ ಗಿರಣಿಗಳು ಆರಂಭಗೊಂಡವು ಅವುಗಲನ್ನು ೧೮೮೪ರಲ್ಲಿ ಆರಂಭಗೊಂಡ ಬೆಂಗಳೂರು ಉಣ್ಣೆ, ಹತ್ತಿ ಮತ್ತು ರೇಷ್ಮೆ ಕಾರ್ಖಾನೆ ಮತ್ತು ೧೮೯೪ರಲ್ಲಿ ಸ್ಥಾಪನೆಗೊಂಡ ಮೈಸೂರು ಸ್ಪಿನ್ನಿಂಗ್ ಮತ್ತು ಮ್ಯಾನುಪಾಕ್ಚರಿಂಗ್ ಕಂಪನಿ ಲಿ. ಇವು ಕರ್ನಾಟಕದಲ್ಲಿ ಆರಂಭಗೊಂಡ ಮೊದಲ ಬೃಹತ್ ಪ್ರಮಾಣದ ಹಾಗೂ ಮುಂದುವರಿದ ತಂತ್ರಜ್ಞಾನವನ್ನು ಅಳವಡಿಸಿಕೊಂಡಿದ್ದ ಗಿರಣಿಗಳು. ಬೆಂಗಳೂರು ಟಿಪ್ಪು ಸುಲ್ತಾನನ ಕಾಲದಲ್ಲಿಯೇ ಬಟ್ಟೆಗಳನ್ನು ಮತ್ತು ಯುದ್ದೋಪಕರಣಗಳನ್ನು ತಯಾರಿಸುವ ಕೇಂದ್ರವಾಗಿತ್ತು. ೧೯೨೦ರ ಮಧ್ಯದ ವೇಳೆಗೆ ಬೆಂಗಳೂರು ಒಂದು ಬಗೆಯ ಮಿಶ್ರ ಕೈಗಾರಿಕಾ ಚಿತ್ರವನ್ನು ಬೆಳೆಸಿಕೊಂಡಿತ್ತು. ಹಲವು ಸಣ್ಣ ಪ್ರಮಾಣದ ಬಟ್ಟೆ ಗಿರಣಿಗಳು, ತಂಬಾಕು ಕಾರ್ಖಾನೆಗಳು, ಚರ್ಮ ಹದಗೊಳಿಸುವ ಘಟಕಗಳು, ಮುದ್ರಣಾಲಯಗಳು ಮುಂತಾದ ವಿಧ ವಿಧವಾದ ವಸ್ತುಗಳನ್ನು ಉತ್ಪಾದಿಸುವ ಕಾರ್ಖಾನೆಗಳು ಹುಟ್ಟಿಕೊಂಡವು. ೧೯೪೦ರ ವೇಳೆಗೆ ಹಿಂದೂಸ್ತಾನ್ ಏರೋನಾಟಿಕಲ್ ಲ್ಯಾಬೊರೇಟರಿಯಂಥ ಬಾರಿ ಪ್ರಮಾಣದ ಘಟಕಗಳು ಆರಂಭಗೊಂಡವು.
ಇಪ್ಪತ್ತನೆಯ ಶತಮಾನದ ಮೊದಲಾರ್ಧದಲ್ಲಿ ಹಲವಾರು ಉದ್ಯಮಗಳು ರಾಜ್ಯಾದ್ಯಂತ ಸ್ಥಾಪನೆಗೊಂಡವು. ಅವುಗಳಲ್ಲಿ ಮೈಸೂರು ಸಂಸ್ಥಾನದಲ್ಲಿ ಸ್ಥಾಪನೆಗೊಂಡ ಕೈಗಾರಿಕೆಗಳ ಸಂಖ್ಯೆಯೇ ಹೆಚ್ಚಿನದು. ಮೈಸೂರು ಮತ್ತು ಬೆಂಗಳೂರು ಪಟ್ಟಣಗಳು ಈ ಹಿನ್ನೆಲೆಯಲ್ಲಿ ತಮ್ಮ ನಗರ ವ್ಯಾಪ್ತಿಯನ್ನು ವಿಸ್ತರಿಸುತ್ತಾ ಬೆಳೆದವು. ೧೯೦೮ರಲ್ಲಿ ದಿ. ಮೈಸೂರು ಕ್ರೋಂ ಟ್ಯಾನಿಂಗ್ ಕಂಪನಿ ಲಿ. ಸಂಸ್ಥೆಯು ಸ್ಥಾಪನೆಗೊಂಡಿತು. ಅದು ಚರ್ಮದ ಸಂಸ್ಕರಣ ಮಾಡಿ ಪಾದರಕ್ಷೆಗಳು ಹಾಗೂ ವಿವಿಧ ಬಗೆಯ ಚರ್ಮದ ಚೀಲಗಳನ್ನು ತಯಾರಿಸುತ್ತಿತ್ತು. ೧೯೧೫ರಲ್ಲಿ ಬೆಂಗಳೂರಿನಲ್ಲಿ ಸರಕಾರಿ ಸಾಬೂನು ಕಾರ್ಖಾನೆ ಆರಂಭಗೊಂಡಿತು. ಇದು ಆರಂಭದಲ್ಲಿ ಶ್ರೀಗಂಧದ ಸಾಬೂನುಗಳ ತಯಾರಿಕೆಗೆ ಹೆಸರುವಾಸಿಯಾಗಿತ್ತು. ೧೯೧೯ರಲ್ಲಿ ಬೆಂಗಳೂರಿನಲ್ಲಿ ಮಿನರ್ವಾ ಮಿಲ್ಸ್ ಅಸ್ತಿತ್ವಕ್ಕೆ ಬಂದಿತು. ೧೯೨೦ರಲ್ಲಿ ಭದ್ರಾವತಿ ಕಬ್ಬಿಣ ಮತ್ತು ಉಕ್ಕು ಕಾರ್ಖಾನೆ ಸ್ಥಾಪನೆಯಾಯಿತು.
ಮೈಸೂರು ಸಂಸ್ಥಾನದಲ್ಲಿ ಕೈಗಾರಿಕಾ ಅಭಿವೃದ್ಧಿಗೆ ಆಗಿನ ಆಡಳಿತಗಾರರ, ವಿಶೇಷವಾಗಿ ದಿವಾನರ ಕೊಡಗೆಯೇ ಹೆಚ್ಚು. ೧೯೩೧ರ ನಂತರ ಕೈಗಾರಿಕೆಗಳ ಸ್ಥಾಪನೆಗೆ ಮತ್ತಷ್ಟು ಉತ್ತೇಜನ ಸಿಕ್ಕಿತು. ವಿಶ್ವೇಶ್ವರಯ್ಯನವರ ಪ್ರಯತ್ನಗಳಿಂದಾಗಿ ಖಾಸಗಿ ಸಂಸ್ಥೆಯವರು ಕೈಗಾರಿಕೆಗಳನ್ನು ಆರಂಭಿಸುವಂತೆ ಹಾಗೂ ಸರಕಾರವು ನೇರವಾಗಿ ಹಲವಾರು ಉದ್ಯಮಗಳಲ್ಲಿ ಬಂಡವಾಳ ಹೂಡುವಂತೆ ಆಯಿತು. ೧೯೩೧ರಲ್ಲಿ ಮೈಸೂರು ಇಂಡಸ್ಟ್ರಿಯಲ್ ಎಂಡ್ ಟೆಸ್ಟಿಂಗ್ ಲ್ಯಾಬೋರೇಟರಿ ಸ್ಥಾಪನೆಯಾಯಿತು. ಇದು ಔಷಧಿಗಳನ್ನು ಹೆಚ್ಚಾಗಿ ತಯಾರಿಸುತ್ತಿತ್ತು. ೧೯೩೨ರಲ್ಲಿ ಮೈಸೂರಿನಲ್ಲಿ ಸರಕಾರಿ ಪಿಂಗಾಣಿ ಕಾರ್ಖಾನೆಯು ಆರಂಭಗೊಂಡಿತು. ಅದು ವಿದ್ಯುತ್ ಇನ್‌ಸುಲೇಟರ್ಗಳನ್ನು ತಯಾರಿಸುತ್ತಿತ್ತು. ೧೯೩೨ರಲ್ಲಿ ಮೈಸೂರಿನಲ್ಲಿ ಸರಕಾರವೇ ರೇಷ್ಮೆ ಕಾರ್ಖಾನೆಯನ್ನು ಸ್ಥಾಪಿಸಿತು. ೧೯೩೪ರಲ್ಲಿ ಸರಕಾರವು ಆರಂಭಿಸಿದ ಸರಕಾರಿ ಎಲೆಕ್ಟ್ರಿಕ್ ಕಾರ್ಖಾನೆಯು ವಿದ್ಯುತ್ ವಿತರಣೆಗೆ ಬೇಕಾದ ಟ್ರಾನ್ಸ್‌ಫಾರ್ಮರುಗಳನ್ನು, ಮೋಟಾರ್ ಪಂಪ್‌ಗಳು ಮುಂತಾದ ವಸ್ತುಗಳನ್ನು ತಯಾರಿಸುತ್ತಿತ್ತು.
೧೯೩೩ರಲ್ಲಿ ಮಂಡ್ಯದಲ್ಲಿ ಮೈಸೂರು ಷುಗರ್ಸ್ ಲಿಮಿಟೆಡ್ ಕಂಪೆನಿಯು ಆರಂಭಗೊಂಡಿತು. ಈ ಕಂಪನಿಯು ಸಕ್ಕರೆಯ ಜೊತೆಗೆ ಸ್ಪಿರಿಟ್, ಆಲ್ಕೋಹಾಲ್ ಇತ್ಯಾದಿ ವಸ್ತುಗಳನ್ನು ತಯಾರಿಸುತ್ತಿತ್ತು. ಭದ್ರಾವತಿಯಲ್ಲಿ ಕಾಗದದ ತಯಾರಿಕಾ ಸಂಸ್ಥೆಯಾದ ಭದ್ರಾವತಿ ಪೇಪರ್ ಮಿಲ್ಸ್ ಲಿ. ಸರಕಾರದ ಬಂಡವಾಳದೊಂದಿಗೆ ೧೯೩೪ರಲ್ಲಿ ಆರಂಭಗೊಂಡಿತು. ೧೯೩೬ರಲ್ಲಿ ದಾವಣಗೆರೆಯಲ್ಲಿ ದಾವಣಗೆರೆ ಕಾಟನ್ ಮಿಲ್ಸ್ ಲಿ. ಸಂಸ್ಥೆಯು ಆರಂಭಗೊಂಡಿತು. ಇದು ನಗರದ ಮೊದಲ ಹತ್ತಿ ಗಿರಿಣಿಯಾಗಿತ್ತು. ನಂತರ ೧೯೪೫ರಲ್ಲಿ ಶ್ರೀ ಗಣೇಶ ಹತ್ತಿ ಗಿರಣಿ ಸ್ಥಾಪನೆಗೊಂಡಿತು. ಸ್ವಾತಂತ್ರ್ಯೋತ್ತರ ಸಂದರ್ಭದಲ್ಲೂ ಅನೇಕ ಹತ್ತಿ ಗಿರಣಿಗಳು ಸ್ಥಾಪನೆಗೊಂಡವು. ದಾವಣಗೆರೆಯು ಕರ್ನಾಟಕದ ಮ್ಯಾಚೆಂಸ್ಟರ್ ಎಂಬುದಾಗಿ ಬಿಂಬಿತವಾಗಿತ್ತು. ದಾವಣಗೆರೆಯು ಹತ್ತಿಯ ಉತ್ಪಾದನೆ ಹಾಗೂ ಹತ್ತಿಗೆ ಸಂಬಂಧಿಸಿದ ಉದ್ದಿಮೆಗಳಿಗೆ ಹೆಸರುವಾಸಿಯಾಗಿತ್ತು. ಸ್ವದೇಶಿ ಚಳುವಳಿಯ ಸಂದರ್ಭದಲ್ಲಿ ಖಾದಿ ಉದ್ಯಮವು ಹೆಚ್ಚಾಗಿ ಬೆಳೆಯಿತು. ೧೯೩೬ರಲ್ಲಿ ಮೈಸೂರು ಲ್ಯಾಂಪ್ ವರ್ಕ್ಸ್ ಕಾರ್ಖಾನೆಯು ಬೆಂಗಳೂರಿನಲ್ಲಿ ಆರಂಭವಾಯಿತು. ಇದು ವಿವಿಧ ಸಾಮರ್ಥ್ಯದ ಮತ್ತು ವಿವಿಧ ಬಗೆಯ ವಿದ್ಯುತ್ ದೀಪಗಳನ್ನು ತಯಾರಿಸುತ್ತಿತ್ತು.
೧೯೩೭ರಲ್ಲಿ ಬೆಳಗೊಳದಲ್ಲಿ ಮೈಸೂರು ಕೆಮಿಕಲ್ಸ್ ಎಂಡ್ ಫರ್ಟಿಲೈಸರ್ಸ್ ಲಿ. ಸಂಸ್ಥೆ ಆರಂಭಗೊಂಡಿತು. ೧೯೩೭ರಲ್ಲಿ ಬೆಂಗಳೂರಿನಲ್ಲಿ ವಿದ್ಯುತ್ ಪ್ರಸರಣದಲ್ಲಿ ಬೇಕಾದ ಇನ್ಸ್‌ಲೇಟರ್‌ಗಳ ತಯಾರಿಕಾ ಕಂಪೆನಿ ಪೋರ್ಸೆಲೀನ್ ಆರಂಭಗೊಂಡಿತು. ೧೯೩೮ರಲ್ಲಿ ಚಿಕ್ಕಮಗಳೂರಿನಲ್ಲಿ ಮೈಸೂರು ಕಾಫಿ ಕ್ಯೂರಿಂಗ್ ವರ್ಕ್ಸ್ ಲಿ. ಸಂಸ್ಥೆ ಹುಟ್ಟಿಕೊಂಡಿತು. ೧೯೩೯ರಲ್ಲಿ ಹಾಸನದಲ್ಲಿ ಕೃಷಿ ಉಪಕರಣಗಳ ತಯಾರಿಕೆಗಾಗಿ ಮೈಸೂರು ಇಂಪ್ಲಿಮೆಂಟ್ಸ್ ಕಾರ್ಖಾನೆಯು ಆರಂಭಗೊಂಡಿತು. ೧೯೩೫ರ ವೇಳೆಗೆ ಹಳೆಯ ಮೈಸೂರು ರಾಜ್ಯದಲ್ಲಿ ೩೩೫ ಕಾರ್ಖಾನೆಗಳಿದ್ದವು. ೧೯೪೪ರ ವೇಳೆಗೆ ೬೦೫ ಕಾರ್ಖಾನೆಗಳು ಕಾರ್ಯನಿರತವಾಗಿದ್ದವು.
೧೯೪೧ರಲ್ಲಿ ಹರಿಹರದಲ್ಲಿ ಮೈಸೂರು ಕಿರ್ಲೋಸ್ಕರ್ ಸಂಸ್ಥೆ ಆರಂಭಗೊಂಡಿತು. ವಿದ್ಯುತ್ ಮೋಟಾರ್ ಪಂಪುಗಳು, ಇನ್ನಿತರ ಉಪಕರಣಗಳ ಜೊತೆಗೆ ಲೇತ್, ಡ್ರಿಲ್ಲಿಂಗ್ ಮತ್ತು ಭಾರೀ ಯಂತ್ರಗಳನ್ನು ಈ ಕಂಪನಿಯು ತಯಾರಿಸುತ್ತಿತ್ತು. ೧೯೪೩ರಲ್ಲಿ ಬೆಂಗಳೂರಿನಲ್ಲಿ ರೇಡಿಯೊ ಎಂಡ್ ಎಲೆಕ್ಟ್ರಿಕಲ್ ಮ್ಯಾನುಫ್ಯಾಕ್ಚರಿಂಗ್ ಕಂಪೆನಿ, ರೆಂಕೋ ಆರಂಭಗೊಂಡಿತು. ಈ ಕಾರ್ಖಾನೆಯು ರೇಡಿಯೋಗೆ ಸಂಬಂಧಿಸಿದ ಬಿಡಿ ಭಾಗಗಳು, ವಿದ್ಯುತ್ ಮೀಟರುಗಳು, ನೀರಿನ ಮೀಟರುಗಳು ಮುಂತಾದವುಗಳನ್ನು ಉತ್ಪಾದಿಸುತ್ತಿತ್ತು. ೧೯೪೦ ರಲ್ಲಿ ಬೆಂಗಳೂರಿನಲ್ಲಿ ಹಿಂದೂಸ್ಥಾನ ಏರೋನಾಟಿಕ್ಸ್ ಲಿಮಿಟೆಡ್ ಕಾರ್ಖಾನೆಯು ಆರಂಭಗೊಂಡಿತು. ವಾಲ್‌ಚಂದ್ ಎನ್ನುವವರಿಂದ ಇದು ಸ್ಥಾಪಿತವಾಯಿತು. ಈ ಕಾರ್ಖಾನೆಯನ್ನು ಸ್ಥಾಪಿಸುವುದರ ಮೂಲ ಉದ್ದೇಶ ಕಾರುಗಳ ತಯಾರಿಕೆ. ಕಾರು ತಯಾರಿಕೆಯ ಬದಲು ವಿಮಾನದ ಬಿಡಿಭಾಗಗಳನ್ನು ಬೇರೆ ದೇಶಗಳಿಂದ ತರಿಸಿ, ಅವುಗಳನ್ನು ಜೋಡಿಸುವ ಕೆಲಸವನ್ನು ಈ ಕಾರ್ಖಾನೆಯು ಮಾಡಿತು. ಇಲ್ಲಿ ಪ್ರಥಮವಾಗಿ ತಯಾರಾದದ್ದು ಫೈಟರ್ ಜೆಟ್ ವಿಮಾನ. ಕಾರ್ಖಾನೆಯ ಆರಂಭದ ದಿನಗಳಲ್ಲಿ ಎರಡನೆಯ ವಿಶ್ವಯುದ್ಧ ನಡೆಯುತ್ತಿದ್ದುದರಿಂದ ಹಲವಾರು ಯುದ್ಧ ವಿಮಾನಗಳ ದುರಸ್ತಿ ಕಾರ್ಯವನ್ನು ಮಾಡಬೇಕಾಗುತ್ತಿತ್ತು. ಎಚ್.ಎ.ಎಲ್ ಎಂದೇ ಹೆಸರುವಾಸಿಯಾದ ಇದು ೧೯೪೭ರಲ್ಲಿ ರೈಲ್ವೆ ಕೋಚ್ ವಿಭಾಗವನ್ನು ಆರಂಬಿಸಿತು. ೧೯೪೫ರಲ್ಲಿ ಬೆಂಗಳೂರಿನಲ್ಲಿ ಮೈಸೂರು ಎಲೆಕ್ಟ್ರಿಕಲ್ ಇಂಡಸ್ಟ್ರೀಸ್ ಲಿ. ಕಂಪೆನಿಯು ಆರಂಭಗೊಂಡಿತು. ಇದು ವಿದ್ಯುತ್ ಸ್ವಿಚ್‌ಗೇರ್‌ಗಳನ್ನು ಉತ್ಪಾದಿಸುತ್ತಿತ್ತು.
ಕೈಗಾರಿಕೆಗಳ ಚಾಲನೆಗೆ ಬೇಕಾದ ವಿದ್ಯುತ್‌ನ ಉತ್ಪಾದನೆ ಅಂದಿನ ತುರ್ತುಗಳಲ್ಲಿ ಒಂದಾಗಿತ್ತು. ಈ ನಿಟ್ಟಿನಲ್ಲಿ ವಸಾಹತು ಅವಧಿಯಲ್ಲಿ ಮಹತ್ತರವಾದ ಕೆಲಸಗಳು ನಡೆದವು. ಕೈಗಾರಿಕೆಗಳಲ್ಲಿ ಯಂತ್ರ ಚಾಲನೆಗೆ ಅವಶ್ಯವಾದ ವಿದ್ಯುತ್‌ನ ಉತ್ಪಾದನೆಯು ೧೯೦೨ರಲ್ಲಿ ಆರಂಭಗೊಂಡಿತು. ಕರ್ನಾಟಕದಲ್ಲಿ ಕಾವೇರಿಯು ಜಲಪಾತವಾಗಿ ಧುಮುಕುವ ಶಿವನಸಮುದ್ರದ ಬಳಿ ೧೯೦೨ರಲ್ಲಿ ದಕ್ಷಿಣ ಏಷ್ಯಾದಲ್ಲೇ ಪ್ರಥಮವೆಂದು ಪರಿಗಣಿತವಾದ ಜಲವಿದ್ಯುತ್ ಉತ್ಪಾದನಾ ಕೇಂದ್ರವು ಆರಂಭಗೊಂಡಿತು. ಕೋಲಾರದ ಚಿನ್ನದ ಗಣಿಗಳಿಗೆ ವಿದ್ಯುತ್ತನ್ನು ಒದಗಿಸುವುದು ಇವರ ಮೊದಲ ಉದ್ದೇಶವಾಗಿದ್ದರೂ, ನಂತರ ಮನೆಗಳಿಗೂ ವಿದ್ಯುತ್ ಸರಬರಾಜು ಮಾಡಲಾಯಿತು. ಇದೇ ರೀತಿಯ ಇನ್ನೊಂದು ಮಹತ್ವದ ವಿದ್ಯುತ್ ಉತ್ಪಾದನಾ ಯೋಜನೆಯೆಂದರೆ ಜೋಗ್ ಜಲವಿದ್ಯುತ್ ಯೋಜನೆ. ಶರಾವತಿ ನದಿಯು ಜಲಪಾತವಾಗಿ ಧುಮುಕುವ ಜೋಗ್‌ನ ಬಳಿ ೧೯೪೭-೪೮ರಲ್ಲಿ ಮಹಾತ್ಮಗಾಂಧಿ ಜಲವಿದ್ಯುತ್ ಉತ್ಪಾದನಾ ಕೇಂದ್ರವು ಆರಂಭಗೊಂಡಿತು.
ಮುಂಬಯಿ ಕರ್ನಾಟಕದ ಪ್ರದೇಶಗಳಲ್ಲಿ ಹತ್ತಿ ಪ್ರಮುಖ ಬೆಳೆಯಾಗಿದ್ದರಿಂದ ಹತ್ತಿಯಾಧಾರಿತ ಕೈಗಾರಿಕೆಗಳು ಹೆಚ್ಚಿನ ಸಂಖ್ಯೆಯಲ್ಲಿ ಸ್ಥಾಪನೆಯಾದವು. ಹತ್ತಿಯನ್ನು ಅರೆಯುವ, ಗಂಟುಕಟ್ಟುವ, ನೇಯುವ, ಬಣ್ಣ ಹಾಕುವ ಕಾರ್ಖಾನೆಗಳು ಈ ಪ್ರದೇಶಗಳಲ್ಲಿ ಅಸ್ತಿತ್ವಕ್ಕೆ ಬಂದವು. ಮುಂಬಯಿ ಕರ್ನಾಟಕದ ಗೋಕಾಕ, ಚಿಕ್ಕೋಡಿ, ಸಂಕೇಶ್ವರ, ಬೈಲಹೊಂಗಲ, ಬೆಳಗಾವಿ, ಮುರಗೋಡು, ಆಥಣಿ, ದೇಶನೂರು, ಶಹಾಪುರ, ಸವದತ್ತಿ, ಕಿತ್ತೂರು, ಮುನ್ನೊಳಿ, ಹುಬ್ಬಳ್ಳಿ, ಗದಗ, ಬೆಟಗೇರಿ, ಲಕ್ಕುಂಡಿ, ನರಗುಂದ, ಅಣ್ಣಿಗೇರಿ, ಇಲಕಲ್, ಹುನಗುಂದ, ಗೂಡೂರು, ಮಲ್ಲಾಪುರ, ಬಾಗಲಕೋಟೆ ಮೊದಲಾದ ಪ್ರದೇಶಗಳಲ್ಲಿ ಸೀರೆ, ಧೋತಿ, ರುಮಾಲು, ಜಮಖಾನೆ ಹಾಗೂ ಖಾದಿ ಸಿದ್ಧ ಉಡುಪುಗಳನ್ನು ತಯಾರಿಸುವ ಕೈಗಾರಿಕೆಗಳು ಇದ್ದವು. ೧೮೮೫ರಲ್ಲಿ ಗೋಕಾಕ್‌ನಲ್ಲಿ ಹಾಗೂ ೧೮೯೮ರಲ್ಲಿ ಹುಬ್ಬಳ್ಳಿಯಲ್ಲಿ ಬಟ್ಟೆ ಗಿರಣಿಗಳು ಆರಂಭಗೊಂಡವು.
ಹುಬ್ಬಳ್ಳಿಯಲ್ಲಿ ಹತ್ತಿ ಅರಿಯುವ ಕಾಖಾನೆ, ಅರಳಿಯ ಒತ್ತುವ ಕಾರ್ಖಾನೆ, ನೂಲು ನೇಯುವ ಯಂತ್ರದ ಕಾರ್ಖಾನೆ, ರೈಲ್ವೇ ವರ್ಕ್ ಶಾಫ್ ಮುಂತಾದ ಕೈಗಾರಿಕೆಗಳು ಅಸ್ತಿತ್ವದಲ್ಲಿದ್ದವು. ಬಾಗಲಕೋಟೆ, ಬಾದಾಮಿ, ಚಿಕ್ಕೋಡಿ, ಹುಬ್ಬಳ್ಳಿ, ಗದಗ ಮುಂತಾದೆಡೆಗಳಲ್ಲಿ ರುಮಾಲುಗಳು ತಯಾರಾಗುತ್ತಿದ್ದವು. ಬೆಳಗಾವಿ ಜಿಲ್ಲೆಯ ಚಿಕ್ಕೋಡಿಯಲ್ಲಿ ಮುಂಡಾಸುಗಳು ಉತ್ಪಾದನೆಗೊಳ್ಳುತ್ತಿದ್ದವು. ವಿಜಾಪುರ, ಇಲಕಲ್, ಕೋಲಾರ ಮುಂತಾದ ಪ್ರದೇಶಗಳಲ್ಲಿ ಜಮಖಾನೆಗಳು ತಯಾರಾಗುತ್ತಿದ್ದವು. ರಾಣಿಬೆನ್ನೂರು, ಲಕ್ಷ್ಮೇಶ್ವರ, ಸಿಂಧಗಿಗಳಲ್ಲಿ ಕಂಬಳಿಗಳನ್ನು ತಯಾರಿಸಲಾಗುತ್ತಿತ್ತು. ಉಪ್ಪು ಹೆಚ್ಚಾಗಿ ಕುಮಟಾದ ಸಾಣೀಕಟ್ಟೆಯಲ್ಲಿ ಉತ್ಪಾದನೆಗೊಳ್ಳುತ್ತಿತ್ತು. ಧಾರವಾಡ, ಹುಬ್ಬಳ್ಳಿ, ಗದಗ ಮುಂತಾದ ಪ್ರದೇಶಗಳಲ್ಲಿ ಕಾಗದವನ್ನು ತಯಾರಿಸಲಾಗುತ್ತಿತ್ತು.
ಮುಂಬಯಿ ಕರ್ನಾಟಕ ಪ್ರದೇಶದಲ್ಲಿ ಜನರಿಗೆ ಬೇಕಾಗುವಂಥ, ಅದರಲ್ಲೂ ದೈನಂದಿನ ಜೀವನಕ್ಕೆ ಬೇಕಾಗುವ ವಸ್ತುಗಳನ್ನು ತಯಾರಿಸುತ್ತಿದ್ದ ಕುಶಲಕರ್ಮಿಗಳೆಂದರೆ ಸೊನ್ನಗಾರರು, ಉಪ್ಪಾರರು, ಬಡಗಿಗಳು, ಕಮ್ಮಾರರು, ಗಾಣಿಗರು, ಕಲಾಯಿಗಾರರು, ಸಮಗಾರರು, ಡೋರರು ಮೊದಲಾದವರು. ಈ ಕುಶಲಕರ್ಮಿಗಳು ತೊಡಗಿಸಿಕೊಂಡಿದ್ದ ಪ್ರಮುಖ ಕೈಗಾರಿಕೆಗಳೆಂದರೆ, ಅರಳೆಯನ್ನು ಅರಿಯುವುದು, ಅರಳೆಯನ್ನು ಒತ್ತಿ ಗಂಟು ಕಟ್ಟುವ ಯಂತ್ರಗಳು, ನೂಲುವುದು, ವಸ್ತ್ರಗಳನ್ನು ನೇಯುವುದು, ರುಮಾಲು-ಮುಂಡಾಸುಗಳ ತಯಾರಿಕೆ, ಧೋತ್ರಗಳ ತಯಾರಿಕೆ, ಸೀರೆ ನೇಯುವುದು, ಪೀತಾಂಬರಗಳು, ಜಮಖಾನೆಗಳು, ಟೊಪ್ಪಿಗೆಗಳನ್ನು ಮಾಡುವುದು, ಹಿತ್ತಾಳಿ-ತಾಮ್ರದ ಪಾತ್ರೆಗಳ ತಯಾರಿಕೆ, ಉಪ್ಪು ತಯಾರಿಸುವುದು, ಕಾಗದ ತಯಾರಿ, ಬೀಸುವ ಕಲ್ಲು ತಯಾರಿ, ಬೆಲ್ಲ ತಯಾರಿ, ಬಳೆಗಳ ತಯಾರಿ, ಚಂದನದ ಸಾಮಾನುಗಳು, ಕೋಡಿನ ಚಿತ್ರಗಳು, ಹುಲ್ಲಿನ ಚಾಪೆಗಳನ್ನು ತಯಾರಿಸುವುದು ಮುಂತಾದವು. ದಾಂಡೇಲಿಯಲ್ಲಿ ೧೯೪೩ರಲ್ಲಿ ಜೈ ಹಿಂದ್ ಸಾಮಿಲ್ಸ್ ಹೆಸರಿನಲ್ಲಿ ಮರಗೆಲಸದ ಕಾರ್ಖಾನೆಯನ್ನು ಸರಕಾರವು ಸ್ಥಾಪಿಸಿತು. ಮುಂಬಯಿ ಕರ್ನಾಟಕದ ಕೈಗಾರಿಕೆಗಳನ್ನು ಕಾರ್ಖಾನಾದುರ್, ಮಾರವಾಡಿ, ಸ್ವತಂತ್ರ ಕುಶಲಕರ್ಮಿಗಳು ಹಾಗೂ ಸಣ್ಣ ಕೈಗಾರಿಕಾ ಕಾರ್ಮಿಕರು ನಡೆಸುತ್ತಿದ್ದರು.
ಬ್ರಿಟಿಷರ ತಂತ್ರಜ್ಞಾನ ಹಾಗೂ ವೈಜ್ಞಾನಿಕ ಪವರ್‌ಲೂಮ್‌ಗಳಿಂದಾಗಿ ಅನೇಕ ಸ್ಥಳೀಯ ಕೈಗಾರಿಕೆಗಳು ತೊಂದರೆಗಳನ್ನು ಎದುರಿಸಬೇಕಾಗಿ ಬಂತು. ವಿದೇಶಿ ವಸ್ತುಗಳು ಆಕರ್ಷಣೀಯವಾಗಿ ಮಾರುಕಟ್ಟೆಗಳಲ್ಲಿ ಲಭ್ಯವಿದ್ದ ಕಾರಣ ಲಕ್ಷಾಂತರ ಜನರು ತಮ್ಮ ಉದ್ಯೋಗದಲ್ಲಿನ ಬೇಡಿಕೆ ಮತ್ತು ಹಿಡಿತವನ್ನು ಕಳೆದುಕೊಳ್ಳುವಂತಾಯಿತು. ಹತ್ತಿಯು ವಾಣಿಜ್ಯ ಬೆಳೆಯಾಗಿ ಪ್ರಾಮುಖ್ಯತೆಯನ್ನು ಪಡೆದುಕೊಂಡ ಮೇಲೆ ಬ್ರಿಟಿಷ್ ಸರಕಾರವು ಹೊಸ ತಂತ್ರಜ್ಞಾನದೊಂದಿಗೆ ಹತ್ತಿಗೆ ಸಂಬಂಧಿಸಿದ ಕೆಲವು ಕಾರ್ಖಾನೆಗಳನ್ನು ಸ್ಥಾಪಿಸಿತು. ಇದರ ಲಾಭವನ್ನು ಸ್ಥಳೀಯರಲ್ಲಿ ಕೆಲವರು ಪಡೆದುಕೊಂಡರು. ಒಂದು ಕಡೆಯಲ್ಲಿ ಅವನತಿ ಇನ್ನೊಮದು ಕಡೆಯಲ್ಲಿ ಪ್ರಗತಿ ಇವೆರಡೂ ವಸಾಹತು ಆಳ್ವಿಕೆಯಲ್ಲಿ ಕಂಡುಬಂದವು. ೧೯೨೦ರ ದಶಕದ ಸ್ವಾತಂತ್ರ್ಯ ಹೋರಾಟದ ಪ್ರಮುಖ ಅಂಗವಾಗಿದ್ದ ಸ್ವದೇಶೀ ಚಳವಳಿಯು ಈ ಪ್ರಾಂತ್ಯದಲ್ಲಿ ದೇಶೀಯ ಉದ್ಯಮಗಳ ಅಭಿವೃದ್ಧಿಗೆ ಸಹಕರಿಸಿತು. ಅದೇ ರೀತಿ ಉಪ್ಪಿನ ಸತ್ಯಾಗ್ರಹದ ಸಂದರ್ಭದಲ್ಲೂ ಉತ್ತರ ಕನ್ನಡ ಜಿಲ್ಲೆಯ ಹಲವಾರು ಕಡೆಗಳಲ್ಲಿ ಉಪ್ಪನ್ನು ತಯಾರಿಸುವ ಪ್ರಯತ್ನಗಳು ನಡೆದವು.
ಹೈದರಾಬಾದ್ ಕರ್ನಾಟಕದ ಬೀದರ್, ಗುಲ್ಬರ್ಗಾ ಮತ್ತು ರಾಯಚೂರುಗಳಲ್ಲಿ ಹತ್ತಿಗೆ ಸಂಬಂಧಿಸಿದ ಗಿರಣಿಗಳು ಹೆಚ್ಚು ಸ್ಥಾಪನೆಗೊಂಡವು. ಗುಲ್ಬರ್ಗಾದಲ್ಲಿ ೧೮೮೪ರಲ್ಲಿ ಹೈದರಾಬಾದಿನ ನಿಜಾಮನ ಸರಕಾರದ ನೆರವಿನೊಡನೆ ಮೆಹಬೂಬ್‌ಷಾಹಿ ಕಲ್ಬುರ್ಗ ಮಿಲ್ಸ್ ಕಂಪನಿ ಲಿ. ಹೆಸರಿನ ಬಟ್ಟೆ ಗಿರಣಿ ಸ್ಥಾಪಿಸಲಾಯಿತು. ಈ ಬಟ್ಟೆ ಗಿರಣಿಯನ್ನು ೧೮೮೮ರಲ್ಲಿ ಭಾರತೀಯ ಕಂಪೆನಿಗಳ ಕಾಯಿದೆ ಪ್ರಕಾರ ಎಂ.ಎಸ್.ಕೆ. ಮಿಲ್ಸ್ ಕಂಪೆನಿ ಲಿಮಿಟೆಡ್ ಎಂಬುದಾಗಿ ನೋಂದಣಿ ಮಾಡಿಸಲಾಯಿತು. ಈ ಕಂಪೆನಿಯ ಹುಟ್ಟಿಗೆ ಬೆಂಗಳೂರಿನವರಾದ ಸಭಾಪತಿ ಅಯ್ಯ ಮತ್ತು ಅಖಿಲಾಂಡಯ್ಯ ಎನ್ನುವವರು ಕಾರಣರಾದು. ಇವರು ಗುಲ್ಬರ್ಗಾದಲ್ಲಿ ಒಂದು ನೂಲುವ ಮತ್ತು ನೇಯುವ ಕಾರ್ಖಾನೆಯನ್ನು ಸ್ಥಾಪಿಸಲು ಸನ್ನದು ಅಥವಾ ಅನುಮತಿ ನೀಡಬೇಕೆಂದು ನಿಜಾಂ ಸರಕಾರವನ್ನು ಕೋರಿದರು. ಸರಕಾರವು ಸಭಾಪತಿ ಮತ್ತು ಕಂಪೆನಿ ಎಂಬ ಹೆಸರಿನಲ್ಲಿ ಸನದವನ್ನು ಮಂಜೂರು ಮಾಡಿತು. ಇದನ್ನು ಮದರಾಸಿನಲ್ಲಿ ೧೮೮೩ ಜುಲೈ ೧೨ರಂದು ಮೆಹಬೂಬ್ ಷಾಹಿ ಕಲ್ಬುರ್ಗ ಮಿಲ್ಸ್ ಕಂಪೆನಿ ಲಿಮಿಟೆಡ್ ಎಂಬ ಹೆಸರಿನಲ್ಲಿ ನೋಂದಾಯಿಸಲಾಯಿತು. ಅಧಿಕೃತ ಬಂಡವಾಳದ ೧೨ ಲಕ್ಷ ರೂಪಾಯಿಗಳನ್ನು ೫೦೦ ರೂಪಾಯಗಳ ೨೪೦೦ ಶೇರುಗಳನ್ನಾಗಿ ವಿಭಾಗಿಸಲಾಯಿತು. ಕಾರ್ಖಾನೆಯ ಅಡಿಗಲ್ಲನ್ನು ೧೮೮೪ ಜನವರಿ ೧೦ರಂದು ಹಾಕಲಾಯಿತು. ರಚನೆಗೆ ಸಂಬಂಧಿಸಿದಂತೆ ಒಂದು ಕಾನೂನು ದೋಷ ಕಂಡುಬಂದುದರಿಂದ ಕಂಪೆನಿಯನ್ನು ಮುಚ್ಚಿ ಪುನರ್ ರಚಿಸಿ ಮತ್ತೆ ೧೮೮೮ ಆಗಸ್ಟ್ ೨೪ ರಂದು ಮುಂಬಯಿಯಲ್ಲಿ ನೋಂದಾಯಿಸಲಾಯಿತು. ಎಂ.ಎಸ್.ಕೆ. ಮಿಲ್ ಹೈದರಾಬಾದ್ ಕರ್ನಾಟಕದ ಪ್ರಮುಖ ಜವಳಿ ಉದ್ದಿಮೆಯಾಗಿತ್ತು. ಈ ಮಿಲ್‌ನಲ್ಲಿ ವಿವಿಧ ರೀತಿಯ ಬಟ್ಟೆಗಳನ್ನು ಉತ್ಪಾದಿಸಲಾಗುತ್ತಿತ್ತು. ಸೀರೆ. ಪಂಚೆ, ಪಾಲಿಸ್ಟರ್, ಕಾಟನ್ ಮುಂತಾದವುಗಳು ಇದರಲ್ಲಿ ಉತ್ಪಾದನೆಗೊಂಡು, ಬೇರೆ ಪ್ರದೇಶಗಳಿಗೆ ರಫ್ತಾಗುತ್ತಿದ್ದವು. ೧೯೨೨ರಲ್ಲಿ ಮಿಲ್‌ನಲ್ಲಿ ೨೮,೧೧೮ ಕದಿರುಗಳು ಮತ್ತು ೩೯೦ ಮಗ್ಗಗಳಿದ್ದವು. ಮಿಲ್ಲಿನ ಎಲ್ಲ ವಿಭಾಗಗಳಿಗೆ ವಿದ್ಯುತ್ತನ್ನು ಪೂರೈಸಲು ಭೀಮಾ ಪವರ್ ಹೌಸ್ ಎನ್ನುವ ವಿದ್ಯುತ್ ಪೂರೈಸುವ ಘಟಕವನ್ನು ಸ್ಥಾಪಿಸಲಾಯಿತು. ನಿಜಾಮ್ ಸರಕಾರ ಈ ಮಿಲ್ಲಿಗೆ ಎಲ್ಲ ರೀತಿಯ ನೆರವನ್ನು ನೀಡಿತ್ತು. ಗುಲ್ಬರ್ಗಾ ಮತ್ತು ಅದರ ಸುತ್ತಮುತ್ತಲಿನ ಪ್ರದೇಶಗಳಲ್ಲಿ ಹತ್ತಿಯನ್ನು ಹೆಚ್ಚಿನ ಪ್ರಮಾಣದಲ್ಲಿ ಬೆಳೆಯಲಾಗುತ್ತಿದ್ದುದರಿಂದ ಈ ಮಿಲ್‌ನ ಅವಶ್ಯಕತೆ ಇತ್ತು.
ರಾಯಚೂರು ಜಿಲ್ಲೆಯ ಹಟ್ಟಿ ಚಿನ್ನದ ಗಣಿಗಾರಿಕೆಗೆ ಹೆಸರುವಾಸಿಯಾದ ಪ್ರದೇಶ. ಮೌರ್ಯರ ಆಳ್ವಿಕೆಯ ಸಂದರ್ಭದಿಂದ ಇಂದಿನವರೆಗೂ ಹಟ್ಟಿ ಚಿನ್ನದ ಗಣಿ ತನ್ನ ಪ್ರಾಮುಖ್ಯತೆಯನ್ನು ಹಾಗೆಯೇ ಉಳಿಸಿಕೊಂಡು ಬಂದಿದೆ. ಹೈದರಾಬಾದ್ ನಿಜಾಮರ ಆಳ್ವಿಕೆಯ ಅವಧಿಯಲ್ಲಿ ಹಟ್ಟಿ ಚಿನ್ನದ ಗಣಿ ವಿಶೇಷ ಪ್ರಾಮುಖ್ಯತೆ ಪಡೆದುಕೊಂಡಿತ್ತು. ಗಣಿಗಾರಿಕೆಗೆ ಅನೇಕ ಸುಧಾರಿತ ಯಂತ್ರಗಳನ್ನು ಅಳವಡಿಸಲಾಯಿತು. ೧೮೭೪ರಲ್ಲಿ ಈ ಪ್ರದೇಶದಲ್ಲಿ ಚಿನ್ನದ ನಿಕ್ಷೇಪವನ್ನು ಗುರುತಿಸಿದವನು ರಾಬರ್ಟ್ ಬ್ರೂಸ್‌ಪುಟ್. ೧೮೭೭ರಲ್ಲಿ ಹೈದರಾಬಾದ್ ಡೆಕ್ಕನ್ ಕಂಪೆನಿ ಎನ್ನುವ ಸಂಸ್ಥೆಯು ರಾಯಚೂರು ದೋ-ಅಬ್ ಗೋಲ್ಡ್‌ಫೀಲ್ಡ್ ಹೆಸರಿನಲ್ಲಿ ಚಿನ್ನ ಶೋಧಿಸಲು ಆರಂಭಿಸಿತು. ೧೮೮೭-೧೯೦೦ರಲ್ಲಿ ಡೆಕ್ಕನ್ ಗೋಲ್ಡ್‌ಫೀಲ್ಡ್ ಚಿನ್ನದ ಶೋಧನೆಗೆ ತೊಡಗಿತು. ೧೯೦೧ರಲ್ಲಿ ನಿಜಾಮ್ ಹಟ್ಟಿ ಗೋಲ್ಡ್‌ಮೈನ್ಸ್ ಲಿಮಿಟೆಡ್ ಕಂಪನಿಯು ಗಣಿಗಾರಿಕೆಯಲ್ಲಿ ತೊಡಗಿತು. ಈ ಕಂಪನಿಯು ೧೯೦೩-೧೯೨೦ರ ನಡುವೆ ೭೩೭೧ ಕಿ.ಗ್ರಾಂ. ಚಿನ್ನವನ್ನು ಉತ್ಪಾದಿಸಿತು. ಅನೇಕ ಏಳುಬೀಳುಗಳನ್ನು ಕಂಡ ಹಟ್ಟಿ ಚಿನ್ನದ ಗಣಿಯು ನಿಜಾಮರ ಆಳ್ವಿಕೆಯಲ್ಲಿ ಆಕರ್ಷಣೆಯ ಕೇಂದ್ರವಾಗಿತ್ತು. ೧೯೫೬ರಲ್ಲಿ ಏಕೀಕೃತ ಕರ್ನಾಟಕ ನಿರ್ಮಾಣಗೊಂಡಾಗ ಈ ಚಿನ್ನದ ಗಣಿ ರಾಜ್ಯಕ್ಕೆ ವರ್ಗಾಯಿಸಲ್ಪಟ್ಟಿತು. ಆವಾಗ ಅಲ್ಲಿ ಚಿನ್ನದ ಗಣಿಗಾರಿಕೆ ನಡೆಸುತ್ತಿದ್ದ ಹೈದರಾಬಾದ್ ಗೋಲ್ಡ್‌ಮೈನ್ಸ್ ಕಂಪೆನಿಯು ದಿ. ಹಟ್ಟಿ ಗೋಲ್ಡ್‌ಮೈನ್ಸ್ ಲಿಮಿಟೆಡ್ ಎಂಬುದಾಗಿ ನಾಮಕರಣಗೊಂಡಿತು. ಪ್ರಸ್ತುತ ಸಂದರ್ಭದಲ್ಲಿಯೂ ಹಟ್ಟಿ ಚಿನ್ನದ ಗಣಿ ಲಾಭಾಂಶದಿಂದ ಕೂಡಿದೆ.
ಹೈದರಾಬಾದ್ ಕರ್ನಾಟಕ ಪ್ರದೇಶದಲ್ಲಿ ಇದ್ದ ಕೈಮಗ್ಗದ ಬಟ್ಟೆಯ ಕೈಗಾರಿಕೆಗಳು ಮಿಲ್ ಬಟ್ಟೆ ಬಂದಾಗಿನಿಂದ ಕಷ್ಟವನ್ನು ಎದುರಿಸತೊಡಗಿದವು. ಕೈಮಗ್ಗದ ಬಟ್ಟೆಯ ಸ್ಥಾನವನ್ನು ಮಿಲ್ ಬಟ್ಟೆ ಆಕ್ರಮಿಸಿಕೊಂಡಿತು. ಕುಂಬಾರಿಕೆ, ಕಲ್ಲು ಕೆಲಸ, ಮರಗೆಲಸ, ಚಿನ್ನದ ಕೆಲಸ, ಕಮ್ಮಾರಿಕೆ ಮುಂತಾದವು ಈ ಪ್ರಾಂತದ ಹಳೆಯ ಗ್ರಾಮೀನ ಹಾಗೂ ನಗರ ಅರ್ಥವ್ಯವಸ್ಥೆಯ ಭಾಗವಾಗಿದ್ದವು. ವಸಾಹತುಪೂರ್ವ ಅವಧಿಯಲ್ಲೂ ಈ ಪ್ರಾಂತ್ಯದಲ್ಲಿ ದೊಡ್ಡ ಪ್ರಮಾಣದಲ್ಲಿ ಕೈಗಾರಿಕೆಗಳು ಇರಲಿಲ್ಲ. ಹೊಳಪಿನ ಸುಣ್ಣಕಲ್ಲು ಶಹಾಬಾದ್, ಚಿತ್ತಾಪುರ, ಸೇಡಂಗಳಲ್ಲಿ ಸಿಗುತ್ತಿದ್ದ ಅತ್ಯಂತ ಮುಖ್ಯವಾದ ಖನಿಜವಾಗಿತ್ತು. ಈ ಕಲ್ಲನ್ನು ಶಹಾಬಾದ್ ಕಲ್ಲು ಎಂಬುದಾಗಿಯೂ ಕರೆಯಲಾಗುತ್ತಿತ್ತು. ಈ ಕಲ್ಲನ್ನು ಬಹಳವಾಗಿ ಚಾವಣಿ ಮತ್ತು ನೆಲಗಳಿಗೆ ಬಳಸುತ್ತಿದ್ದರು. ನಿಜಾಮನ ಕಾಲದಲ್ಲಿ ಇದ್ದ ಇನ್ನೊಂದು ಕೈಗಾರಿಕೆ ಫೆಜ್ ಟೋಪಿಗಳಿಗೆ ಹಾಕುವ ಕುಚ್ಚುಗಳ ತಯಾರಿಕೆ. ಈ ಉದ್ಯಮದಲ್ಲಿ ಸುಮಾರು ೫೦೦ ಜನ ಹೆಂಗಸರು ಮತ್ತು ಮಕ್ಕಳು ಕೆಲಸ ಮಾಡುತ್ತಿದ್ದರೆಂದು ಅಂದಾಜು ಮಾಡಲಾಗಿದೆ. ನಿಜಾಮನ ರಾಜ್ಯದಲ್ಲಿ ಕುಚ್ಚು ತಯಾರಿಸುವ ನಾಲ್ಕು ಕಾರ್ಖಾನೆಗಳಿದ್ದವು. ಕುಚ್ಚು ತಯಾರಿಕೆಗೆ ಬೇಕಾಗುವ ಕಚ್ಚಾವಸ್ತುಗಳು ಸ್ಥಳೀಯವಾಗಿ ದೊರಕುತ್ತಿರಲಿಲ್ಲವಾದ್ದರಿಂದ ಈ ಉದ್ಯಮವು ಹಂತ ಹಂತವಾಗಿ ನೆಲಕಚ್ಚಿತು.
ಮದರಾಸು ಪ್ರೆಸಿಡೆನ್ಸಿಗೆ ಸೇರಿದ್ದ ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ ಅನೇಕ ಸಣ್ಣಪುಟ್ಟ ಕೈಗಾರಿಕೆಗಳಿದ್ದವು. ಮಡಕೆ ತಯಾರಿಕೆ, ತಾಮ್ರ, ಕಂಚು, ಹಿತ್ತಾಳೆ ಕೆಲಸ, ಚಿನ್ನ ತಯಾರಿಕೆ, ಕಮ್ಮಾರಿಕೆ, ಕಬ್ಬಿಣದ ಕೆಲಸ, ಮರದ ಕೆಲಸ, ಕೃಷಿ ಉಪಕರಣಗಳ ತಯಾರಿಕೆ ಮುಂತಾದವು ವಸಾಹತುಪೂರ್ವ ಅವಧಿಯಲ್ಲಿದ್ದ ಕೆಲವು ಗುಡಿಕೈಗಾರಿಕೆಗಳು ಮತ್ತು ಕೈಕಸುಬುಗಳು. ಬ್ರಿಟಿಷ್ ಆಳ್ವಿಕೆ ಆರಂಭಗೊಂಡ ನಂತರ ಕೈಗಾರಿಕಾ ಕ್ಷೇತ್ರದಲ್ಲೇನೂ ಮಹತ್ವದ ಬದಲಾವಣೆಗಳು ಆಗಲಿಲ್ಲ. ಹಿಂದಿದ್ದ ಕೈಗಾರಿಕೆಗಳೇ ಮುಂದುವರಿದವು. ಈ ಜಿಲ್ಲೆಯಲ್ಲಿ ಕೈಗಾರಿಕಾ ಕ್ಷೇತ್ರದಲ್ಲಿ ಬದಲಾವಣೆಯನ್ನು ತಂದದ್ದು ಖಾಸಗಿ ಸಂಸ್ಥೆಯಾದ ಬಾಸೆಲ್ ಮಿಷನ್. ವಸಾಹತು ಆಳ್ವಿಕೆ ಸಂದರ್ಭದಲ್ಲಿ ಕರ್ನಾಟಕಕ್ಕೆ ಕಾಲಿಟ್ಟ ಬಾಸೆಲ್ ಮಿಷನ್ ಹಂಚು ತಯಾರಿಕೆ, ಬಟ್ಟೆ ಉತ್ಪಾದನೆ, ಮುದ್ರಣಾಲಯಗಳ ಸ್ಥಾಪನೆ ಮತ್ತು ಪತ್ರಿಕೋದ್ಯಮದಲ್ಲಿ ಮಹತ್ವದ ಸಾಧನೆಗಳನ್ನು ಮಾಡಿತು. ಬ್ರಿಟಿಷ್ ಸರಕಾರ ಬಾಸೆಲ್ಲ ಮಿಷನ್‌ನ ಕೆಲಸ ಕಾರ್ಯಗಳಿಗೆ ಅನುಮತಿ ಮತ್ತು ಪ್ರೋತ್ಸಾಹ ನೀಡಿತು. ಆದರೆ ಪ್ರಥಮ ಜಾಗತಿಕ ಯುದ್ಧ ಆರಂಭಗೊಳ್ಳುವ ವೇಳೆಗೆ ಬಾಸೆಲ್ ಮಿಶನ್‌ಗೆ ಎಲ್ಲ ಕೆಲಸ ಕಾರ್ಯಗಳನ್ನು ನಿಲ್ಲಿಸುವಂತೆ ಆಜ್ಞಾಪಿಸಿತು. ಎರಡನೆಯ ಜಾಗತಿಕ ಯುದ್ಧದ ವೇಳೆಗೆ ಅದನ್ನು ನಿಷೇಧಿಸಲಾಯಿತು. ಇದಕ್ಕೆ ಬಾಸೆಲ್ ಮಿಶನ್‌ನ ಜರ್ಮನಿ ಮೂಲವೇ ಮುಖ್ಯಕಾರಣ. ಜರ್ಮನಿಯು ಬ್ರಿಟನ್ನಿನ ವೈರಿ ರಾಷ್ಟ್ರವಾಗಿತ್ತು.
ಬಾಸೆಲ್ ಮಿಷನ್ ದಕ್ಷಿಣ ಕನ್ನಡ ಜಿಲ್ಲೆಯ ಕೇಂದ್ರವಾದ ಮಂಗಳೂರನ್ನು ತನ್ನ ನೂತನ ಪ್ರಯೋಗಗಳಿಗೆ ಕೇಂದ್ರವನ್ನಾಗಿ ಆಯ್ಕೆ ಮಾಡಿಕೊಂಡಿತು. ೧೮೪೦ರಿಂದಲೇ ಇದು ಮಂಗಳೂರಿನಲ್ಲಿ ಕೈಗಾರಿಕೆಗಳನ್ನು ಸ್ಥಾಪಿಸುವ ಕೆಲಸವನ್ನು ಆರಂಭಿಸಿತು. ಮಂಗಳೂರಿನ ಬಲ್ಮಠ ಎನ್ನುವ ಪ್ರದೇಶ ಬಾಸೆಲ್ ಮಿಷನ್‌ನ ಕೇಂದ್ರಸ್ಥಾನವಾಗಿತ್ತು. ಬಲ್ಮಠದಲ್ಲಿ ಕಾಫಿ ಪ್ಲಾಂಟೇಶನ್ ಮಾಡಲಾಯಿತಾದರೂ, ಅದು ಪಲಕಾರಿಯಾಗಲಿಲ್ಲ. ನಂತರ ತೆಂಗಿನ ಮರದಿಂದ ದೊರೆಯುವ ಶೇಂದಿಯಿಂದ ಸಕ್ಕರೆ ತಯಾರಿಸುವ ಪ್ರಯತ್ನ ಮಾಡಲಾಯಿತು. ಆದರೆ ಇಂಧನ ಸಮಸ್ಯೆಯಿಂದಾಗಿ ಅದನ್ನೂ ಕೈಬಿಡಲಾಯಿತು. ೧೮೪೬ರಲ್ಲಿ ಮಂಗಳೂರಿನಲ್ಲಿ ಕೈಗಾರಿಕಾ ತರಬೇತಿ ಶಾಲೆಯೊಂದನ್ನು ಸ್ಥಾಪಿಸಿ, ಅಲ್ಲಿ ಮರದ ಕೆಲಸ, ನೇಯ್ಗೆ, ಬೀಗ ತಯಾರಿಕೆ ಮುಂತಾದವುಗಳ ಬಗ್ಗೆ ತರಬೇತಿಯನ್ನು ಕೊಡಲಾಗುತ್ತಿತ್ತು. ೧೮೫೪ರಲ್ಲಿ ಬಾಸೆಲ್ ಮಿಷನ್ ಇಂಡಸ್ಟ್ರಿಯಲ್ ಕಮಿಷನ್ ಎಂಬ ಸಹಸಂಸ್ಥೆಯೊಂದನ್ನು ಆರಂಭಿಸಿತು. ಭಾರತದಲ್ಲಿ ಬಾಸೆಲ್ ಮಿಷನ್‌ನ ಪರವಾಗಿ ಕೈಗಾರಿಕೆಗಳನ್ನು ಸ್ಥಾಪಿಸಿ ಅವುಗಳನ್ನು ನಡೆಸಿಕೊಂಡು ಬರುವುದು ಇಂಡಸ್ಟ್ರಿಯಲ್ ಕಮಿಷನ್‌ನ ಮುಖ್ಯ ಕರ್ತವ್ಯವಾಗಿತ್ತು. ಈ ಸಂಸ್ಥೆಯ ಮೂಲಕ ದಕ್ಷಿಣ ಕನ್ನಡದಲ್ಲಿ ಸ್ಥಾಪಿಸಲ್ಪಟ್ಟ ಅಂತರ್‌ರಾಷ್ಟ್ರೀಯ ಖ್ಯಾತಿಗಳಿಸಿದ ಕೈಗಾರಿಕೆಗಳಲ್ಲಿ ಹಂಚು ಉದ್ಯಮ ಪ್ರಮುಖವಾದದ್ದು.
ದಕ್ಷಿಣ ಕನ್ನಡದಲ್ಲಿ ಬಾಸೆಲ್ ಮಿಷನ್ ತನ್ನ ಪ್ರಥಮ ಹಂಚಿನ ಕಾರ್ಖಾನೆಯನ್ನು ಮಂಗಳೂರಿನ ಜೆಪ್ಪು ಎನ್ನುವಲ್ಲಿ ೧೮೬೫ರಲ್ಲಿ ಸ್ಥಾಪಿಸಿತು. ಈ ಕಾರ್ಖಾನೆಯಲ್ಲಿ ತಯಾರಾದ ಹಂಚಿಗೆ ಮಂಗಳೂರು ಹಂಚು ಎಂಬುದಾಗಿ ಹೆಸರಿಡಲಾಯಿತು. ೧೮೭೧ರಲ್ಲಿ ಜೆಪ್ಪು ಕಾರ್ಖಾನೆಯಲ್ಲಿ ೬೦ ಕೆಲಸಗಾರರಿದ್ದು, ಅದರ ವಾರ್ಷಿಕ ಉತ್ಪಾದನೆ ೨,೦೯,೦೦೦ ಹಂಚುಗಳು. ೧೮೮೦ರಲ್ಲಿ ಇಲ್ಲಿ ೧೮೦ ಕೆಲಸಗಾರರಿದ್ದು ೧೦ ಲಕ್ಷ ಹಂಚುಗಳನ್ನು ವಾರ್ಷಿಕವಾಗಿ ಉತ್ಪಾದಿಸಲಾಗುತ್ತಿತ್ತು. ಮಂಗಳೂರು ಹಂಚಿಗೆ ಬೇಡಿಕೆ ಇನ್ನೂ ಹೆಚ್ಚಿದಾಗ ೧೮೮೨ರಲ್ಲಿ ಮಂಗಳೂರಿನ ಕುದ್ರೋಳಿ ಎಂಬಲ್ಲಿ ಬಾಸೆಲ್ ಮಿಷನ್ ತನ್ನ ಎರಡನೆಯ ಹಂಚಿನ ಕಾರ್ಖಾನೆಯನ್ನು ಸ್ಥಾಪಿಸಿತು. ೧೮೮೬ರಲ್ಲಿ ಉಡುಪಿಯ ಮಲ್ಪೆಯಲ್ಲಿ ತನ್ನ ಮೂರನೆಯ ಹಂಚಿನ ಕಾರ್ಖಾನೆಯನ್ನು ಸ್ಥಾಪಿಸಿತು. ೧೯೧೪ರ ವೇಳೆಗೆ ದಕ್ಷಿಣ ಕನ್ನಡದಲ್ಲಿದ್ದ ಮೂರು ಬಾಸೆಲ್ ಮಿಷನ್ ಹಂಚಿನ ಕಾರ್ಖಾನೆಗಳಲ್ಲಿ ಒಟ್ಟು ೯೧೪ ಜನರು ಉದ್ಯೋಗ ಪಡೆದಿದ್ದರು.
ಮಂಗಳೂರು ಹಂಚುಗಳಿಗೆ ಭಾರತದಾದ್ಯಂತ ಮಾತ್ರವಲ್ಲದೆ ಪೂರ್ವ ಆಫ್ರಿಕ ದೇಶಗಳು, ಏಡಾನ್, ಬಸ್ರಾ, ಸುಮಾತ್ರಾ, ಬರ್ಮಾ, ಬ್ರಿಟಿಷ್ ಬೋರ್ನಿಯೊ, ಆಸ್ಟ್ರೇಲಿಯಾ, ಶ್ರೀಲಂಕಾ, ಫಿಜಿ, ಆಫ್ರಿಕದಲ್ಲಿದ್ದ ಜರ್ಮನ್ ವಸಾಹತುಗಳು ಮುಂತಾದೆಡೆಯಿಂದ ಬೇಡಿಕೆ ಇದ್ದು, ಈ ಎಲ್ಲ ದೇಶಗಳಿಗೆ ಅದನ್ನು ರಫ್ತು ಮಾಡಲಾಗುತ್ತಿತ್ತು. ಬಾಸೆಲ್ ಮಿಷನ್‌ನಿಂದ ಪ್ರೇರಿತರಾದ ಅನೇಕ ಮಂದಿ ಉದ್ಯಮಿಗಳು ಈ ಉದ್ಯಮ ಸ್ಥಾಪಿಸಲು ಮುಂದಾದರು. ೧೮೬೫ರಿಂದ ೧೯೪೨ರವರೆಗೆ ಒಟ್ಟು ೧೬ ಹಂಚಿನ ಕಾರ್ಖಾನೆಗಳು ಮಂಗಳೂರಿನ ಸುತ್ತ ಮುತ್ತ ನದಿ ತೀರದಲ್ಲಿ, ನದಿಗೆ ಸಂಪರ್ಕವಿರುವ ಕಾಲುವೆಗಳ ಬದಿಯಲ್ಲಿ, ಹಿನ್ನೀರು ಪ್ರದೇಶ ಮತ್ತು ಸಮುದ್ರ ಬದಿಗಳಲ್ಲಿ ಹಂಚಿನ ಕಾರ್ಖಾನೆಗಳು ಹೆಚ್ಚಾಗಿ ಕೇಂದ್ರೀಕೃತಗೊಂಡವು.
ಬಾಸೆಲ್ ಮಿಷನ್ ಹಂಚಿನ ಉದ್ಯಮದ ಜೊತೆಗೆ ಇನ್ನೂ ಹಲವಾರು ಬೇರೆ ಉದ್ಯಮಗಳನ್ನು ಸ್ಥಾಪಿಸಿತು. ಅವುಗಳಲ್ಲಿ ೧೮೪೪ರಲ್ಲಿ ಮಂಗಳೂರಿನಲ್ಲಿ ಸ್ಥಾಪನೆಗೊಂಡ ಹತ್ತಿ ನೇಯುವ ಕಾರ್ಖಾನೆಯೂ ಒಂದು. ಅಲ್ಲಿ ಹತ್ತಿಯಿಂದ ಬಟ್ಟೆಗಳನ್ನು ತಯಾರಿಸಲಾಗುತ್ತಿತ್ತು. ದೇಶ ವಿದೇಶಗಳಿಗೆ ಅವು ರಫ್ತಾಗುತ್ತಿದ್ದವು. ಬಾಸೆಲ್ಲ ಮಿಷನ್ ತನ್ನೆಲ್ಲಾ ಕೈಗಾರಿಕಾ ಉತ್ಪನ್ನಗಳ ವಿಲೇವಾರಿಗೆ ಮಂಗಳೂರನ್ನು ಕೇಂದ್ರ ಮಾರುಕಟ್ಟೆಯನ್ನಾಗಿ ಆಯ್ಕೆ ಮಾಡಿಕೊಂಡಿತು. ಅದೇ ರೀತಿ ಶೈಕ್ಷಣಿಕ ಸಂಸ್ಥೆಗಳು ಹಾಗೂ ಮುದ್ರಣಾಲಯಗಳನ್ನು ಸ್ಥಾಪಿಸುವುದರ ಮೂಲಕ ಒಂದು ಹೊಸ ವಾತಾವರಣವನ್ನು ಹುಟ್ಟುಹಾಕಿತು. ಬಾಸೆಲ್ ಮಿಷನ್‌ನ ಪ್ರವೇಶದಿಂದ ಕೈಗಾರಿಕಾ ಕ್ಷೇತ್ರದಲ್ಲಾದ ಈ ಬದಲಾವಣೆಗಳು ಮಂಗಳೂರಿನ ಸ್ವರೂಪವನ್ನು ರಚನಾತ್ಮಕವಾಗಿ ಹಾಗೂ ಕಾರ್ಯಾತ್ಮಕವಾಗಿ ಬದಲಾಯಿಸಿದವು. ಮಂಗಳೂರು ಕೇವಲ ವ್ಯಾಪಾರ ಕೇಂದ್ರವಷ್ಟೇ ಅಲ್ಲದೆ ವಸ್ತುಗಳನ್ನು ಉತ್ಪಾದಿಸುವ ನಗರವಾಗಿಯೂ ಬೆಳೆಯಿತು. ಯುರೋಪಿನ ಉದ್ದಿಮೆದಾರರು ಹಾಗೂ ಸ್ಥಳೀಯ ಏಜೆಂಟರುಗಳು ಇದರ ಲಾಭವನ್ನು ಪಡೆದುಕೊಂಡರು. ನಗರ ವರ್ತಕ ಸಮುದಾಯಗಳೂ ಲಾಭವನ್ನು ಪಡೆಯುವಲ್ಲಿ ಹಿಂದಕ್ಕೆ ಬೀಳಲಿಲ್ಲ.
ಬಾಸೆಲ್ ಮಿಷನ್ ತನ್ನ ಕೆಲಸ ಕಾರ್ಯಗಳ ಮೂಲಕ ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ ಬದಲಾವಣೆಯ ಅಲೆಯನ್ನು ಎಬ್ಬಿಸಿದ್ದಂತೂ ನಿಜ. ಅದರ ಜೊತೆಗೆ ಮಿಷನ್ ತನ್ನ ಕೆಲವು ವೈಯಕ್ತಿಕ ಹಿತಾಸಕ್ತಿಗಳನ್ನೂ ಈಡೇರಿಸಿಕೊಂಡಿತು. ಬಾಸೆಲ್ ಮಿಷನ್ ಅಷ್ಟೊಂದು ಕೈಗಾರಿಕೆಗಳನ್ನು ಸ್ಥಾಪಿಸುವಾಗ ಆಗ ತಾನೇ ಕ್ರಿಶ್ಚಿಯನ್ ಧರ್ಮಕ್ಕೆ ಮತಾಂತರ ಹೊಂದಿದವರಿಗೆ ಉದ್ಯೋಗ ನೀಡುವ, ಸ್ಥಳೀಯ ಕ್ರಿಶ್ಚಿಯನ್ನರಿಗೆ ಆರ್ಥಿಕವಾಗಿ ನೆರವಾಗುವ ಉದ್ದೇಶವನ್ನು ಹೊಂದಿತ್ತು. ಕ್ರಿಶ್ಚಿಯನ್ನರ ಜನಸಂಖ್ಯೆ ಹೆಚ್ಚಾಗಿ, ಬಾಸೆಲ್ ಮಿಷನ್‌ಗೆ ಅವರೆಲ್ಲರಿಗೂ ಉದ್ಯೋಗ ಕೊಡಲು ಸಾಧ್ಯವಾಗದಾಗ ಆರ್ಥಿಕ ನೆರವನ್ನು ನೀಡುವ ಯೋಜನೆಯನ್ನು ಆರಂಭಿಸಿತು. ಕೈಗಾರಿಕೆಗಳನ್ನು ಸ್ಥಾಪಿಸುವ ಕ್ರಿಶ್ಚಿಯನ್ನರಿಗೆ ನೆರವಾಗಲೆಂದೇ ೧೯೧೮ರಲ್ಲಿ ಬಲ್ಮಠದಲ್ಲಿ ಮಂಗಳೂರ್ ಪ್ರೊಟೆಸ್ಟೆಂಟ್ ಕ್ರಿಶ್ಚಿಯನ್ ಕೋ ಆಪರೇಟಿವ್ ಸೊಸೈಟಿ ಲಿಮಿಟೆಡ್ ಎಂಬ ಸಂಸ್ಥೆಯೊಂದನ್ನು ಹುಟ್ಟುಹಾಕಿತು. ಈ ವಿಚಾರಗಳೇನೇ ಇದ್ದರೂ ಬಾಸೆಲ್ ಮಿಷನ್ ಮಂಗಳೂರಿನಲ್ಲಿ ಹೊಸ ಕೈಗಾರಿಕಾ ವಾತಾವರಣವೊಂದನ್ನು ಹುಟ್ಟು ಹಾಕಿದ್ದಂತೂ ನಿಜ.
ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ ಬೀಡಿ ಕೈಗಾರಿಕೆ ಇಪ್ಪತ್ತನೆಯ ಶತಮಾನದ ಆರಂಭದಿಂದಲೇ ಒಂದು ಜನಪ್ರಿಯ ಕಸುಬಾಗಿ ಬೆಳೆದುಬಂತು. ಜಿಲ್ಲೆಯ ಗ್ರಾಮೀಣ ಪ್ರದೇಶದ ಅರ್ಥಿಕತೆಯ ಮೇಲೆ ಈ ಉದ್ದಿಮೆ ಬೀರಿದ ಪರಿಣಾಮ ಹಾಗೂ ನೀಡಿದ ಕೊಡುಗೆ ಬಹಳಷ್ಟು. ಜಿಲ್ಲೆಯ ಹಳ್ಳಿಗಳನ್ನು ಪಟ್ಟಣ ಪ್ರದೇಶಗಳೊಂದಿಗೆ ಜೋಡಿಸಿ ಸಂಪರ್ಕ, ಸಂಚಾರ, ರಸ್ತೆ ನಿರ್ಮಾಣ ಇತ್ಯಾದಿಗಳನ್ನು ಬೆಳೆಸುವಲ್ಲಿ ಅದು ಪ್ರಮುಖ ಪಾತ್ರ ವಹಿಸಿತು. ಶಾಸನಬದ್ಧವಾಗಿ ಲೇಬಲ್‌ಗಳೊಡನೆ ಬೀಡಿ ಕಟ್ಟುಗಳ ತಯಾರಿಕೆ ಆರಂಭವಾದದ್ದು ೧೯೧೪ರಲ್ಲಿ. ಆಗ ಪಾಣೆಮಂಗಳೂರಿನಲ್ಲಿ ಮಹಾಲಕ್ಷ್ಮಿ ಬೀಡಿ ವರ್ಕ್ಸ್ ಆರಂಭವಾಯಿತು. ೧೯೧೮ರಲ್ಲಿ ಪಿ.ವಿ.ಎಸ್ (ಪುತ್ತು ವೈಕುಂಠ ಶೇಟ್) ಬೀಡಿ ವರ್ಕ್ಸ್ ಹಾಗೂ ೧೯೩೦ರಲ್ಲಿ ಭಾರತ್ ಬೀಡೀಸ್ ಮತ್ತು ಗಣೇಶ್ ಬೀಡೀಸ್ ಅಸ್ತಿತ್ವಕ್ಕೆ ಬಂದವು. ಬೀಡಿ ಕೈಗಾರಿಕೆ ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ ಕ್ರಾಂತಿಕಾರಕ ಬದಲಾವಣೆಗಳನ್ನು ತಂದಿತು. ಆರಂಭದಲ್ಲಿ ಕೆಲವೇ ಪ್ರದೇಶಗಳಿಗೆ ಸೀಮಿತವಾಗಿದ್ದ ಈ ಕೈಗಾರಿಕೆ ನಂತರದ ದಿನಗಳಲ್ಲಿ ಜಿಲ್ಲೆಯಾದ್ಯಂತ ಹರಡಿಕೊಂಡಿತು. ಇದು ದುಡಿಯುವ ವರ್ಗಗಳಲ್ಲಿ ಆತ್ಮವಿಶ್ವಾಸ ಹಾಗೂ ಬದುಕಿನ ಬಗ್ಗೆ ಆಶಾದಾಯಕ ಭಾವನೆ ಮೂಡುವಂತೆ ಮಾಡಿತು. ಗದ್ದೆಕೂಲಿಗಳು ಬೀಡಿ ಕಟ್ಟುವ ಉದ್ದಿಮೆಯಲ್ಲಿ ತೊಡಗಿ ತಮ್ಮ ಆರ್ಥಿಕ ಮಟ್ಟವನ್ನು ಸುಧಾರಿಸಿಕೊಂಡವು.
ಬ್ರಿಟಿಷರು ಸಮುದ್ರ ವ್ಯಾಪಾರಕ್ಕೆ ಕರ್ನಾಟಕದ ಕರಾವಳಿಯನ್ನು ಗರಿಷ್ಠ ಪ್ರಮಾಣದಲ್ಲಿ ಬಳಸಿಕೊಂಡರೂ, ಬಂದರು ನಿರ್ಮಾಣ ಮತ್ತು ಹಡಗು ನಿರ್ಮಾಣಗಳೆರಡಕ್ಕೂ ಪ್ರೋತ್ಸಾಹ ನೀಡಲಿಲ್ಲ. ಮಂಗಳೂರು, ಭಟ್ಕಳ, ಕಾರವಾರ ಮುಂತಾದ ಬಂದರುಗಳು ಬ್ರಿಟಿಷ್ ಆಳ್ವಿಕೆಯಲ್ಲಿ ಆಬಿವೃದ್ಧಿ ಹೊಂದಲಿಲ್ಲ. ಸ್ಥಳೀಯವಾಗಿ ಹಡಗುಗಳು ನಿರ್ಮಾಣಗೊಳ್ಳುವುದು, ಅವುಗಳ ನಿರ್ಮಾಣಕ್ಕೆ ಸ್ಥಳೀಯ ವಸ್ತುಗಳ ಬಳಕೆಯಾಗುವುದು ಹಾಗೂ ಸ್ಥಳೀಯೆರಿಗೆ ಉದ್ಯೋಗ ದೊರಕುವುದು ಬ್ರಿಟಿಷ್ ಸರಕಾರಕ್ಕೆ ಇಷ್ಟವಾಗದ ವಿಚಾರ. ಬ್ರಿಟಿಷ್ ಹಡಗು ನಿರ್ಮಾಣ ಕಂಪೆನಿಗಳು ಭಾರತದಲ್ಲಿ ಹಡಗುಗಳು ನಿರ್ಮಾಣಗೊಳ್ಳುವುದನ್ನು ವಿರೋಧಿಸಿದವು. ಈ ನಿಟ್ಟಿನಲ್ಲಿ ಬ್ರಿಟಿಷ್ ಸರಕಾರ ೧೮೧೪ರಲ್ಲಿಯೇ ಭಾರತೀಯ ಹಡಗು ನಿರ್ಮಾಪಕರಿಗೆ ಎಚ್ಚರಿಕೆ ನೀಡಿತು. ಸಮುದ್ರಯಾನ, ಸಮುದ್ರ ವ್ಯಾಪಾರ, ಬಂದರುಗಳ ಆಡಳಿತ, ಹಡಗುಗಳ ನಿರ್ಮಾಣ ಇವೆಲ್ಲವೂ ಬ್ರಿಟಿಷರ ಹಿಡಿತದಲ್ಲಿತ್ತು. ಹೀಗಾಗಿ ಭಾರತದ ಕರಾವಳಿಯಲ್ಲಿ ಬ್ರಿಟಿನ್ನಿನಲ್ಲಿ ನಿರ್ಮಾಣಗೊಂಡ ಹಡಗುಗಳು ಬಳಕೆಯಾದವು. ಸ್ಥಳೀಯವಾಗಿ ಸಣ್ಣ ದೋಣಿಗಳು ನಿರ್ಮಾಣಗೊಳ್ಳುತ್ತಿದ್ದವು. ಅವು ಮೀನುಗಾರಿಕೆಗೆ ಹಾಗೂ ಪ್ರಯಾಣಕ್ಕೆ ಬಳಕೆಯಾಗುತ್ತಿದ್ದವು. ಹಡಗು ನಿರ್ಮಾಣಕ್ಕೆ ಬೇಕಾದ ಮರಗಳು ಕರ್ನಾಟಕದಲ್ಲಿ ಯಥೇಚ್ಚವಾಗಿ ಲಭ್ಯವಿದ್ದರೂ, ಸ್ಥಳೀಯರು ಅದನ್ನು ಬಳಸುವಂತಿರಲಿಲ್ಲ. ಏಕೆಂದರೆ ಮರದ ವ್ಯಾಪಾರದ ಮೇಲೆ ಬ್ರಿಟಿಷರು ತಮ್ಮ ಏಕಸ್ವಾಮ್ಯವನ್ನು ಸ್ಥಾಪಿಸಿದ್ದರು. ಮಂಗಳೂರು ಮತ್ತು ಕಾರವಾರ ಈ ಕಾರಣಗಳಿಂದಾಗಿ ಬ್ರಿಟಿಷ್ ಆಳ್ವಿಕೆಯುದ್ದಕ್ಕೂ ಯಾವುದೇ ರೀತಿಯ ಅಭಿವೃದ್ಧಿಯನ್ನು ಕಾಣದೆ, ಬ್ರಿಟಿಷರ ವಸಾಹತುಶಾಹಿ ಧೋರಣೆಗೆ ಪೂರಕವಾಗಿ ಕೆಲಸ ಮಾಡುವ ಒತ್ತಾಯಕ್ಕೆ ಒಳಗಾಗಿದ್ದವು.
ಮದ್ರಾಸ್ ಅಧಿಪತ್ಯದಲ್ಲಿದ್ದ ಬಳ್ಳಾರಿ ಜಿಲ್ಲೆ ಕೈಗಾರಿಕಾ ಕ್ಷೇತ್ರದಲ್ಲಿ ಕೆಲವೊಂದು ಬದಲಾವಣೆಗಳನ್ನು ಕಂಡಿತು. ಜಿಲ್ಲೆಯಲ್ಲಿ ಕೈಗಾರಿಕೆಗಳ ಸ್ಥಾಪನೆಗೆ ಸಂಬಂಧಪಟ್ಟ ಹಲವಾರು ಪೂರಕ ವಿಚಾರಗಳಿದ್ದವು. ಅವುಗಳಲ್ಲಿ ಗಣಿಗಾರಿಕೆಯೂ ಒಂದು. ಸಂಡೂರು ಪ್ರದೇಶ ಗಣಿಗಾರಿಕೆಗೆ ಹೆಸರುವಾಸಿಯಾಗಿತ್ತು. ಅದೇ ರೀತಿ ಬಳ್ಳಾರಿ ಜಿಲ್ಲೆಯ ಹಲವಾರು ಪ್ರದೇಶಗಳಲ್ಲಿ ಕಬ್ಬು ಬೆಳೆಯಲಾಗುತ್ತಿದ್ದುದ್ದರಿಂದಾಗಿ ಸಕ್ಕರೆ ಕಾರ್ಖಾನೆಗಳು ಸ್ಥಾಪನೆಗೊಂಡವು. ಬಳ್ಳಾರಿ ಪ್ರದೇಶದಲ್ಲಿ ಕಬ್ಬಿಣ, ಉಕ್ಕು, ಮರದ ಸಾಮಾನು, ಕಾಗದ, ಸಕ್ಕರೆ, ಹತ್ತಿ, ರೇಷ್ಮೆ ಮುಂತಾದ ಕೈಗಾರಿಕೆಗಳು ಹುಟ್ಟಿಕೊಂಡವು. ಬಟ್ಟೆ, ಕಂಬಳಿ, ಸೋಪು, ದುಪ್ಪಡಿ ಮುಂತಾದ ವಸ್ತುಗಳನ್ನೂ ಬಳ್ಳಾರಿಯಲ್ಲಿ ತಯಾರಿಸಲಾಗುತ್ತಿತ್ತು. ಬಳ್ಳಾರಿ ಜಿಲ್ಲೆಯಲ್ಲಿ ಆರಂಭಗೊಂಡ ಕೆಲವು ದೊಡ್ಡ ಪ್ರಮಾಣದ ಕೈಗಾರಿಕೆಗಳೆಂದರೆ, ಸೊಂಡೂರು ಮ್ಯಾಂಗನೀಸ್ ಮತ್ತು ಐರನ್ ಓರ್ಸ್ ಲಿಮಿಟೆಡ್, ತುಂಗಭದ್ರ ಸ್ಟೀಲ್ ಪ್ರಾಡೆಕ್ಟ್ ಲಿಮಿಟೆಡ್, ಕಂಪ್ಲಿ ಸಹಕಾರ ಸಕ್ಕರೆ ಕಾರ್ಖಾನೆ, ಇಂಡಿಯಾ ಷುಗರ್ಸ್ ಎಂಡ್ ರಿಫೈನರೀಸ್ ಲಿಮಿಟೆಡ್ ಮುಂತಾದವು. ೧೯೪೫ರ ನಂತರ ಈ ಪ್ರದೇಶದಲ್ಲಿ ಹಲವಾರು ಕೈಗಾರಿಕೆಗಳು ಸ್ಥಾಪನೆಗೊಂಡವು. ರಾಯಲ್ ಸೀಮಾ ಪಾಲಿಟೆಕ್ನಿಕ್, ಸೈಂಟ್ ಜೋಸೆಫ್ಸ್ ಇಂಡಸ್ಟ್ರಿಯಲ್ ಸ್ಕೂಲ್ ಮುಂತಾದ ಕೈಗಾರಿಕಾ ತರಬೇತಿ ನೀಡುವ ಸಂಸ್ಥೆಗಳೂ ಹುಟ್ಟಿಕೊಂಡವು. ಬ್ರಿಟಿಷರು ತಮಗೆ ಅನಿವಾರ್ಯವಾದ ಕೈಗಾರಿಕೆಗಳನ್ನಷ್ಟೇ ಇಲ್ಲಿ ಸ್ಥಾಪಿಸಿಕೊಂಡರು.
ಕೊಡಗು ಕೃಷಿಯಲ್ಲಿ ಪ್ರಗತಿಯನ್ನು ಸಾಧಿಸಿದ್ದರೂ, ಕೈಗಾರಿಕೆಯಲ್ಲಿ ಅಷ್ಟೊಂದು ಅಭಿವೃದ್ಧಿಯನ್ನು ಹೊಂದಿರಲಿಲ್ಲ. ವಸಾಹತು ಆಳ್ವಿಕೆಯ ಅವಧಿಯಲ್ಲಿ ಕೊಡಗಿನಲ್ಲಿ ಸ್ಥಾಪನೆಗೊಂಡ ಪ್ರಮುಖ ಕೈಗಾರಿಕೆಗಳೆಂದರೆ, ೧೯೨೦ರಲ್ಲಿ ವೀರರಾಜಪೇಟೆಯಲ್ಲಿ ಅಸ್ತಿತ್ವಕ್ಕೆ ಬಂದ ಸಿಟಿಸಿ ಸ್ಟೋರ್ಸ್ ಮತ್ತು ಪ್ರಿಂಟಿಂಗ್ ವರ್ಕ್ಸ್. ಇದು ನೋಟು ಪುಸ್ತಕಗಳನ್ನು ತಯಾರಿಸುತ್ತಿತ್ತು. ೧೯೨೧ರಲ್ಲಿ ಮಡಿಕೇರಿಯಲ್ಲಿ ಕೊಡಗು ಪ್ರೆಸ್ ಆರಂಭಗೊಂಡಿತು. ೧೯೨೮ರಲ್ಲಿ ಮಡಿಕೇರಿಯಲ್ಲಿ ಪ್ರಕಾಶ ಪ್ರೆಸ್ ಆರಂಭಗೊಂಡಿತು. ೧೯೩೨ರಲ್ಲಿ ವೀರರಾಜಪೇಟೆಯಲ್ಲಿ ಚಾತುಕುಟ್ಟಿ ನಾಯಕ ಕಾರ್ಖಾನೆ ಆರಂಭಗೊಂಡಿತು. ಇದು ಹಿತ್ತಾಲೆ ಮತ್ತು ತಾಮ್ರದ ಪಾತ್ರೆಗಳನ್ನು ತಯಾರಿಸುತ್ತಿತ್ತು. ೧೯೩೫ರಲ್ಲಿ ಕೆ.ಟಿ. ಮಾಚಯ್ಯ ಕಾರ್ಖಾನೆ ಆರಂಭಗೊಂಡು, ತಾಮ್ರ ಮತ್ತು ಹಿತ್ತಾಳೆ ಪಾತ್ರೆಗಳನ್ನು ಉತ್ಪಾದಿಸಲಾರಂಭಿಸಿತು. ೧೯೪೦ರಲ್ಲಿ ಆರಂಭಗೊಂಡ ಫರ್ನಾಂಡಿಸ್ ಕಾಪರ್ ಸ್ಮಿತ್ ಹಾಗೂ ೧೯೪೬ರಲ್ಲಿ ಆರಂಭಗೊಂಡ ಪಿ.ವಿ.ಪೈ ಮತ್ತು ಕಂಪನಿ ತಾಮ್ರ ಮತ್ತು ಹಿತ್ತಾಳೆ ಪಾತ್ರೆಗಳನ್ನು ತಯಾರಿಸುತ್ತಿದ್ದವು. ೧೯೪೬ರಲ್ಲಿ ಲೂಯಿಸ್ ಇಂಡಸ್ಟ್ರೀಸ್ ಆರಂಭಗೊಂಡು ಇಂಜಿನಿಯರಿಂಗ್ ರಿಪೇರಿ ಮತ್ತು ಸ್ಪೇರ್‌ಗಳ ತಯಾರಿಕೆಯಲ್ಲಿ ತೊಡಗಿತು. ಕೊಡಗು ಜಿಲ್ಲೆಗೆ ೧೯೪೦ರಲ್ಲಿ ವಿದ್ಯುತ್ ಸಂಪರ್ಕ ದೊರೆಯಿತು. ೧೯೪೦ರಲ್ಲಿ ದಿ ಕೂರ್ಗ್ ಎಲೆಕ್ಟ್ರಿಕ್ ಕಂಪೆನಿ ಲಿಮಿಟೆಡ್ ಮಡಿಕೇರಿಯಲ್ಲಿ ಸ್ಥಾಪನೆಗೊಂಡಿತು. ಕೊಡಗಿನಲ್ಲಿ ವಾಣಿಜ್ಯ ಬೆಳೆಗಳು ಹೇರಳವಾಗಿದ್ದರಿಂದಾಗಿ ಹಾಗೂ ಕಾಫಿ, ಏಲಕ್ಕಿ, ಮೆಣಸು, ಭತ್ತ ಮುಂತಾದವುಗಳ ಮೇಲೆ ಅಲ್ಲಿನ ಅರ್ಥವ್ಯವಸ್ಥೆ ನಿಂತಿದ್ದರಿಂದಾಗಿ ಸಹಜವಾಗಿಯೇ ಕೈಗಾರಿಕಾ ಕ್ಷೇತ್ರ ಹೆಚ್ಚಿನ ಪ್ರಾಮುಖ್ಯತೆಯನ್ನೂ ಪಡೆದುಕೊಂಡಿರಲಿಲ್ಲ. ಕೊಡಗಿಗೆ ರೈಲು ಸಂಪರ್ಕವಿರಲಿಲ್ಲದ ಕಾರಣ ರಸ್ತೆಯ ಮೂಲಕವೇ ವಸ್ತುಗಳನ್ನು ಸಾಗಿಸಬೇಕಾಗಿತ್ತು. ಇದು ದುಬಾರಿಯಾಗಿತ್ತು. ಇವೆಲ್ಲವೂ ಕೈಗಾರಿಕಾ ಪ್ರಗತಿಗೆ ಅಡ್ಡಿಯಾದವು.
ಕೈಗಾರಿಕೆಗಳು ಸ್ಥಾಪನೆಗೊಂಡು ಕಾರ್ಯಾಚರಿಸಲು ಆರಂಭಿಸಿದಾಗಿನಿಂದ ಕಾರ್ಮಿಕ ಚಳುವಳಿಗಳೂ ಆರಂಭಗೊಂಡವು. ಮೈಸೂರು, ಬೆಂಗಳೂರು, ದಾವಣಗೆರೆ, ಕೋಲಾರ, ಭದ್ರಾವತಿ, ಹುಬ್ಬಳ್ಳಿ, ಗುಲ್ಬರ್ಗಾ, ಮಂಗಳೂರು ಮುಂತಾದ ಪ್ರದೇಶಗಳಲ್ಲಿ ಕಾರ್ಮಿಕ ಚಳುವಳಿಗಳು ಕಂಡುಬಂದವು. ಕೈಗಾರಿಕೆಗಳಲ್ಲಿ ಉತ್ತಮ ಕಾರ್ಯಪರಿಸ್ಥಿತಿಗಳಿಗಾಗಿ, ಕೆಲಸ ಮಾಡುವಾಗ ತಮಗಾಗುತ್ತಿದ್ದ ಶೋಷಣೆ, ಅವಮಾನದ ವಿರುದ್ಧ, ಅತಿಯಾದ ಕೆಲಸದ ಹೊರೆಯನ್ನು ಪ್ರತಿಭಟಿಸುವ ಸಲುವಾಗಿ, ಕೆಲಸದ ಅಸ್ತವ್ಯಸ್ತತೆಗಳಿಂದಾಗಿ ಕಾರ್ಮಿಕ ಹೋರಾಟಗಳು ಅನಿವಾರ್ಯವಾದವು. ಭಾರತದಲ್ಲಿ ೧೯೨೬ರಲ್ಲಿ ಟ್ರೇಡ್ ಯೂನಿಯನ್ ಆಕ್ಟ್ ಜಾರಿಗೆ ಬಂದರೆ, ಮೈಸೂರಿನಲ್ಲಿ ಅದು ೧೯೪೧ರಲ್ಲಿ ಜಾರಿಗೆ ಬಂತು. ಮೈಸೂರು ಪ್ರಾಂತ್ಯದ ಮೊದಲನೆಯ ಕಾರ್ಮಿಕ ಮುಷ್ಕರವನ್ನು ಬೆಂಗಳೂರಿನ ಬಿನ್ನಿ ಮಿಲ್ಲಿನ ಕಾರ್ಮಿಕರು ನಡೆಸಿದರು. ಆದರೆ ಮೈಸೂರು ಆಡಳಿತವು ಈ ಮುಷ್ಕರವನ್ನು ಅಮಾನವೀಯ ರೀತಿಯಲ್ಲಿ ಬಗ್ಗು ಬಡಿಯಿತು. ಮುಷ್ಕರಗಳು ಮತ್ತು ಲಾಕೌಟುಗಳು ನ್ಯಾಯಬಾಹಿರ ಎಂಬುದಾಗಿ ಪರಿಗಣನೆಯಾಗಿತ್ತು.
ಎರಡನೆಯ ಮಹಾಯುದ್ಧ ಆರಂಭವಾದ ಹಿನ್ನೆಲೆಯಲ್ಲಿ ಪದಾರ್ಥಗಳ ಬೆಲೆ ಏರಿದ ಕಾರಣ ದುಡಿಯುವ ವರ್ಗದ ಮೇಲೆ ಭಾರಿ ಒತ್ತಡವುಂಟಾಯಿತು. ಆ ಸಂದರ್ಭದಲ್ಲಿ ಕಾರ್ಮಿಕರಂಗದಲ್ಲಿ ಕಮ್ಯುನಿಸ್ಟರ ಚಟುವಟಿಕೆಗಳು ಹೆಚ್ಚು ಕಾಣಿಸಿಕೊಳ್ಳತೊಡಗಿತು. ಕಮ್ಯುನಿಸ್ಟರು ಕೈಗಾರಿಕಾ ನಗರಗಳಲ್ಲಿ ಕಾರ್ಮಿಕರ ನಡುವೆ ಕೆಲಸ ಮಾಡಲು ಆರಂಭಿಸಿದರು. ಭದ್ರಾವತಿ, ದಾವಣಗೆರೆ, ಮಂಡ್ಯ ಹಾಗೂ ಕೋಲಾರಗಳಲ್ಲಿ ಕಾರ್ಮಿಕ ಮುಷ್ಕರಗಳು ಆರಂಭಗೊಂಡವು. ಕೈಗಾರಿಕಾ ಕಾರ್ಮಿಕರು, ವಿದ್ಯಾರ್ಥಿಗಳು ಹಾಗೂ ಕಮ್ಯುನಿಸ್ಟ್ ನಾಯಕರು ಮುಷ್ಕರಗಳಲ್ಲಿ ಪಾಲ್ಗೊಂಡರು. ಕರ್ನಾಟಕದ ಉತ್ತರ ಭಾಗದಲ್ಲಿ ಕೈಗಾರಿಕಾ ಹಿಂದುಳಿದಿರುವಿಕೆಯ ಕಾರಣದಿಂದಾಗಿ ಬಲವಾದ ಕಾರ್ಮಿಕ ಚಳವಳಿ ಹೊರಹೊಮ್ಮಲಿಲ್ಲ. ಆದರೂ ಕೆಲವು ನಗರ ಪ್ರದೇಶಗಳಲ್ಲಿ ಚಳವಳಿಗಳು ನಡೆದವು. ಹುಬ್ಬಳಿಯ ರೈಲ್ವೆ ಕಾರ್ಮಿಕರು ಹಾಗೂ ಗಿರಣಿ ಕೆಲಸಗಾರರು, ಗುಲ್ಬರ್ಗಾದ ಗಿರಣಿ ಕೆಲಸಗಾರರು, ಶಹಾಬಾದಿನ ಸಿಮೆಂಟ್ ಕಾರ್ಮಿಕರು ಚಳವಳಿಗಳನ್ನು ನಡೆಸಿದರು. ಈ ಕೈಗಾರಿಕಾ ಕಾರ್ಮಿಕರೆಲ್ಲರನ್ನೂ ವಾಮಪಂಥೀಯರು ಸಂಘಟಿಸಿದರು.
ದಕ್ಷಿಣ ಕನ್ನಡದಲ್ಲಿ ಹಂಚಿನ ಕಾರ್ಖಾನೆಗೆ ಸಂಬಂಧಿಸಿದ ‘ಸೌತ್ ಕೆನರಾ ಟೈಲ್ ವರ್ಕರ್ಸ್ ಯೂನಿಯನ್’ ಎಂಬ ಕಾರ್ಮಿಕ ಸಂಘಟನೆ ೧೯೪೪ರಲ್ಲಿ ಆರಂಭಗೊಂಡಿತು. ೧೯೪೭-೪೮ರಲ್ಲಿ ಕಾಂಟ್ರಾಕ್ಟ್ ಪದ್ಧತಿಯನ್ನು ತೆಗೆದುಹಾಕುವಂತೆ ಮಾಡಿದ್ದು ಈ ಸಂಘಟನೆಯ ಮುಖ್ಯ ಸಾಧನೆ. ಕಾಂಟ್ರಾಕ್ಟ್‌ದಾರರು ಕಾರ್ಮಿಕರಿಗೆ ಸರಿಯಾಗಿ ಸಂಬಳವನ್ನು ಕೊಡದೆ ಹಾಗೂ ಬಹಳಷ್ಟು ಹಣವನ್ನು ತಮ್ಮ ಜೇಬಿಗಿಳಿಸಿ ಕಾರ್ಮಿಕರಿಗೆ ಮೋಸ ಮಾಡುತ್ತಿದ್ದರು. ಇದು ರಾಜ್ಯಾದ್ಯಂತ ಇದ್ದ ಸಾಮಾನ್ಯ ಲಕ್ಷಣವಾಗಿತ್ತು. ಕಾರ್ಮಿಕರಿಗೆ ಸರಿಯಾದ ಸಂಬಳ ಮತ್ತು ಬೋನಸ್ ನೀಡದೆ ಅವರನ್ನು ಶೋಷಣೆ ಮಾಡಲಾಗುತ್ತಿತ್ತು. ದಕ್ಷಿಣ ಕನ್ನಡ ಜಿಲ್ಲೆಯ ಇನ್ನೊಂದು ಪ್ರಮುಖ ಉದ್ದಿಮೆಯಾದ ಬೀಡಿ ಕಟ್ಟುವುದರಲ್ಲೂ ಇದೇ ರೀತಿಯ ಶೋಷಣೆಗಳಿದ್ದವು. ಬೀಡಿ ಕಾಂಟ್ರಾಕ್ಟ್‌ದಾರರು ಹಾಗೂ ಅವರ ಸ್ಥಳೀಯ ಏಜೆಂಟರುಗಳು ಬೀಡಿ ಕಟ್ಟುವವರಿಗೆ, ಅದರಲ್ಲೂ ಮುಖ್ಯವಾಗಿ ಮಹಿಳೆಯರಿಗೆ, ಸರಿಯಾದ ಬೋನಸ್ ನೀಡದೆ ಹಾಗೂ ಸರಿಯಾದ ಬೆಲೆಯನ್ನು ನಿಗದಿಪಡಿಸದೆ ಶೋಷಣೆ ಮಾಡುತ್ತಿದ್ದರು. ಬೀಡಿ ಕಾರ್ಮಿಕರನ್ನು ವಾಮ ಪಂಥೀಯರು ಸಂಘಟಿಸಿ ತಮ್ಮ ಬೇಡಿಕೆಗಳಿಗಾಗಿ ಹೋರಾಡುವಂತೆ ಮಾಡಿದರು. ಹೀಗೆ ವಸಾಹತು ಕರ್ನಾಟಕದ ಪ್ರತಿಯೊಂದು ಪ್ರಾಂತ್ಯದಲ್ಲೂ ಕೈಗಾರಿಕಾ ಕಾರ್ಮಿಕರ ಚಳವಳಿಗಳು ಕೈಗಾರಿಕಾ ಮಾಲೀಕರ ವಿರುದ್ಧವಷ್ಟೇ ಅಲ್ಲದೆ, ಬ್ರಿಟಿಷ್ ಸಾಮ್ರಾಜ್ಯಶಾಹಿಯ ವಿರುದ್ಧವೂ ಧ್ವನಿ ಎತ್ತಿದವು.
ಬ್ರಿಟಿಷ್ ಕರ್ನಾಟಕದಲ್ಲಿ ನಾನಾ ಕಾರಣಗಳಿಂದಾಗಿ ನಡೆದ ಕೈಗಾರಿಕೀಕರಣ ಪ್ರಕ್ರಿಯೆ ಇಲ್ಲಿನ ಪೇಟೆ-ಪಟ್ಟಣಗಳ ಮೇಲೆ ಮಹತ್ವದ ಪರಿಣಾಮಗಳನ್ನು ಬೀರಿತು. ಕರ್ನಟಕದಲ್ಲಿ ಕೈಗಾರಿಕಾಭಿವೃದ್ಧಿ ಅಥವಾ ನಗರಾಭಿವೃದ್ಧಿ ಬ್ರಿಟಿಷರ ಯೋಜನೆಗಳಾಗಿರಲಿಲ್ಲ. ಆದರೆ ಬ್ರಿಟಿಷ್ ಅರ್ಥವ್ಯವಸ್ಥೆ ಕೈಗಾರಿಕೆ ಮತ್ತು ನಗರ ಅಭಿವೃದ್ಧಿಯನ್ನು ಬಯಸುತ್ತಿದ್ದುದು ಹಾಗೂ ಅವಲಂಬಿಸಿದ್ದುದು, ಸ್ಥಳೀಯವಾಗಿಯೂ ಅವೆರಡೂ ಕೆಲವೊಂದು ಬದಲಾವಣೆಗಳನ್ನು ಕಾಣುವಂತೆ ಮಾಡಿತು. ಸ್ವಾತಂತ್ರ್ಯ ಹೋರಾಟ ಮತ್ತು ಜಾಗತಿಕ ಯುದ್ಧಗಳೂ ಸ್ಥಳೀಯವಾಗಿ ಕೈಗಾರಿಕೆಗಳು ಬೆಳೆಯುವುದಕ್ಕೆ ಕಾರಣವಾದವು. ಬ್ರಿಟಿಷ್ ಆಳ್ವಿಕೆಯ ವಿರುದ್ಧ ಭಾರತದಲ್ಲಿ ಆರಂಭಗೊಂಡ ಸ್ವದೇಶಿ ಚಳವಳಿ ಅನೇಕ ಕೈಗಾರಿಕೆಗಳ ಹುಟ್ಟಿಗೂ ಕಾರಣವಾಯಿತು. ವಿದೇಶಿ ವಸ್ತುಗಳನ್ನು ತಿರಸ್ಕರಿಸುವ ಹಾಗೂ ಆ ವಸ್ತುಗಳನ್ನು ಸ್ಥಳೀಯವಾಗಿ ಉತ್ಪಾದಿಸುವ ಪ್ರಯತ್ನಗಳು ನಡೆದವು. ಉಪ್ಪಿನ ಸತ್ಯಾಗ್ರಹದ ಸಂದರ್ಭದಲ್ಲಿ ದೇಶಾದ್ಯಂತ ಉಪ್ಪನ್ನು ತಯಾರಿಸುವ ಪ್ರಯತ್ನಗಳು ನಡೆದವು. ಹೀಗೆ ಬ್ರಿಟಿಷ್ ಆಳ್ವಿಕೆಗೆ ಪ್ರತಿಕ್ರಿಯೆಯ ರೂಪದಲ್ಲೂ ಅನೇಕ ಕೈಗಾರಿಕೆಗಳು ಹುಟ್ಟಿಕೊಂಡವು.
ವಿದ್ಯುತ್‌ನ ಉತ್ಪಾದನೆ ಅತ್ಯಂತ ಅನಿವಾರ್ಯವಾಗಿದ್ದರಿಂದಾಗಿ ಬ್ರಿಟಿಷರು ಹಾಗೂ ಕೆಲವು ಖಾಸಗಿ ಸಂಸ್ಥೆಗಳು ವಿದ್ಯುತ್ ಉತ್ಪಾದನೆಗೆ ಹಾಗೂ ವಿದ್ಯುತ್‌ಗೆ ಸಂಬಂಧಿಸಿದ ಉಪಕರಣಗಳ ಉತ್ಪಾದನೆಗೆ ಹೆಚ್ಚಿನ ಮಹತ್ವವನ್ನು ಕೊಟ್ಟರು. ಬ್ರಿಟಿಷರು ತಮ್ಮ ವ್ಯಾಪಾರ ಮತ್ತು ಮಿಲಿಟರಿ ಉದ್ದೇಶಗಳಿಗಾಗಿ ಸಾರಿಗೆ ಕ್ಷೇತ್ರದಲ್ಲಿ ಬದಲಾವಣೆಗಳನ್ನು ತಂದಾಗ, ರಸ್ತೆ ಮತ್ತು ರೈಲು ಮಾರ್ಗಗಳ ನಿರ್ಮಾಣ ಕಾರ್ಯ ಆರಂಭಗೊಂಡಾಗ ಸಹಜವಾಗಿಯೇ ಈ ಕಾಮಗಾರಿಗಳಿಗೆ ಬೇಕಾಗುವ ಉಪಕರಣಗಳ ಉತ್ಪಾದನೆಗೆ ಉತ್ತೇಜನ ನೀಡಲಾಯಿತು. ದೊಡ್ಡ ದೊಡ್ಡ ಯಂತ್ರಗಳನ್ನು ಯುರೋಪಿನಿಂದ ತರಿಸಿಕೊಳ್ಳುತ್ತಿದ್ದರಾದರೂ, ಅವುಗಳಿಗೆ ಬೇಕಾಗುವ ಬಿಡಿ ಭಾಗಗಳು ಸ್ಥಳೀಯವಾಗಿಯೇ ಉತ್ಪಾದನೆಗೊಳ್ಳುತ್ತಿದ್ದವು. ಎರಡನೆಯ ಮಹಾಯುದ್ಧದ ಸಂದರ್ಭದಲ್ಲಿ ವಿದೇಶಿ ವಸ್ತುಗಳು, ಯಂತ್ರೋಪಕರಣಗಳು ಹಾಗೂ ಬಿಡಿ ಭಾಗಗಳ ಆಮದು ನಿಂತು ಹೋದದ್ದರಿಂದ ಅವುಗಳ ಉತ್ಪಾದನೆಗೆ ಎಂದೂ ಕಾಣದ ಬೇಡಿಕೆ ಬರಲಾರಂಭಿಸಿತು. ಬದಲಾದ ಪರಿಸ್ಥಿತಿಯ ಒತ್ತಡಕ್ಕೆ ಮಣಿದು ಬ್ರಿಟಿಷ್ ಸರಕಾರ ಹಲವು ದೇಶೀಯ ಉದ್ಯಮಗಳಿಗೆ ಉತ್ತೇಜನ ನೀಡಬೇಕಾಗಿ ಬಂತು. ಜವಳಿ ಉದ್ಯಮಕ್ಕೆ ಬೇಕಾದ ಸ್ಟಾರ್ಚ್, ಸಸ್ಯ ಮೂಲದ ಬಣ್ಣಗಳೂ, ಪ್ಲಾಸ್ಟಿಕ್, ವಿದ್ಯುದುಪಕರಣಗಳು, ಕ್ಲೋರೀನ್, ಇಲೆಕ್ಟ್ರೊ-ಕೆಮಿಕಲ್ಸ್, ಯಂತ್ರೋಪಕರಣಗಳು, ಯುದ್ಧರಂಗದ ಹಾಗೂ ಸೇನಾಪಡೆಗಳ ಅವಶ್ಯಕತೆಗಳು ಮುಂತಾದವು ಸ್ಥಳೀಯವಾಗಿ ಉತ್ಪಾದನೆಗೊಳ್ಳಲಾರಂಭಿಸಿದವು. ಈ ಎಲ್ಲ ಕಾರಣಗಳಿಂದಾಗಿ ಕೈಗಾರಿಕಾ ಚಟುವಟಿಕೆ ಸಾಕಷ್ಟು ವಿಸ್ತರಣೆ ಕಂಡಿತು.

ವಸಾಹತುಶಾಹಿ ಮತ್ತು ನಗರೀಕರಣ: ೬. ಸಾರಿಗೆ ವ್ಯವಸ್ಥೆ (೧)
ನಗರೀಕರಣ ಪ್ರಕ್ರಿಯೆಯಲ್ಲಿ ಸಾರಿಗೆ ವ್ಯವಸ್ಥೆ ಬಹುಮುಖ್ಯ ಸ್ಥಾನವನ್ನು ಪಡೆದುಕೊಳ್ಳುತ್ತದೆ. ಯಾವುದೇ ಒಂದು ಪ್ರದೇಶ ನಗರ ಪ್ರದೇಶವಾಗಿ ಪರಿವರ್ತನೆಗೊಳ್ಳುವಲ್ಲಿ ಹಾಗೂ ಪೇಟೆ ಪಟ್ಟಣಗಳು ತಮ್ಮ ವ್ಯಾಪ್ತಿಯನ್ನು ವಿಸ್ತರಿಸಿಕೊಳ್ಳುವಲ್ಲಿ ಅಲ್ಲಿನ ರಸ್ತೆಗಳು, ನದಿಗಳು, ರೈಲುಮಾರ್ಗ ಹಾಗೂ ಸಮುದ್ರ ನಿರ್ಣಾಯಕ ಪಾತ್ರವನ್ನು ವಹಿಸುತ್ತವೆ. ನಗರಗಳ ಬೆಳವಣಿಗೆಯಲ್ಲಿ ವಿಮಾನ ಸಾರಿಗೆ ಅಷ್ಟೇ ಪ್ರಮುಖವಾಗಿದ್ದರೂ, ವಸಾಹತು ಕರ್ನಾಟಕದಲ್ಲಿ ಅದರ ಸೇವೆ ಎಲ್ಲ ನಗರ ಕೇಂದ್ರಗಳಿಗೂ ಲಭ್ಯವಿರಲಿಲ್ಲ. ಅದು ಆಗಷ್ಟೇ ತನ್ನ ಸೇವೆಯನ್ನು ಆರಂಭಿಸಿತ್ತು. ಬ್ರಿಟಿಷರು ತಮ್ಮ ಆರ್ಥಿಕ ಪ್ರಗತಿಗಾಗಿ ಸಾರಿಗೆ ಸಂಪರ್ಕ ಮಾಧ್ಯಮಗಳ ಮಹತ್ವ ಮತ್ತು ಅನಿವಾರ್ಯತೆಯನ್ನು ಅರಿತುಕೊಂಡಿದ್ದರು. ಬ್ರಿಟಿಷರು ಸಾರಿಗೆ ಕ್ಷೇತ್ರದಲ್ಲಿ ನಡೆಸಿದ ಕೆಲವೊಂದು ಪ್ರಯೋಗ ಪ್ರಯತ್ನಗಳು ಸ್ಥಳೀಯ ಪೇಟೆ-ಪಟ್ಟಣಗಳ ಅಭಿವೃದ್ಧಿಗೆ ನೆರವಾದವು. ಆದರೆ ಬ್ರಿಟೀಷರ ಉದ್ದೇಶ ಅದಾಗಿರಲಿಲ್ಲ. ವಸಾಹತು ಸರಕಾರ ತನ್ನ ಮಿಲಿಟರಿ ಮತ್ತು ವ್ಯಾಪಾರದ ಉದ್ದೇಶಗಳ ಈಡೇರಿಕೆಗೆ ಅನುಕೂಲವಾಗುವಂಥ ಯೋಜನೆಗಳಿಗೆ ಪ್ರಥಮ ಪ್ರಾಶಸ್ತ್ಯ ನೀಡಿತು. ಆ ಕಾರಣಕ್ಕಾಗಿಯೇ ಸವಾಲಿನ ಯೋಜನೆಗಳಾದ ಘಟ್ಟ ಮಾರ್ಗಗಳ ನಿರ್ಮಾಣ, ರೈಲು ಮಾರ್ಗದ ನಿರ್ಮಾಣ, ಸೇತುವೆಗಳ ನಿರ್ಮಾಣ ಮುಂತಾದವುಗಳನ್ನು ಕೈಗೆತ್ತಿಕೊಂಡಿತು. ಇವೆಲ್ಲವೂ ಬ್ರಿಟಿಷರಿಗೆ ತಕ್ಷಣ ಲಾಭವನ್ನು ತರುವಂತಿದ್ದವು. ಬಂದರುಗಳ ಅಭಿವೃದ್ಧಿ, ಹಡಗುಗಳ ನಿರ್ಮಾಣ ಮುಂತಾದವುಗಳಿಗೆ ಬ್ರಿಟಿಷರು ಮುಂದಾಗಲಿಲ್ಲ. ವಸಾಹತು ಕರ್ನಾಟಕದ ಅಭಿವೃದ್ಧಿಗೆ ಪೂರಕವಾದ ಸಾರಿಗೆ ವ್ಯವಸ್ಥೆಯನ್ನು ಜಾರಿಗೊಳಿಸಲಾಯಿತೇ ಹೊರತು ಕರ್ನಾಟಕದ ಅಭಿವೃದ್ಧಿಗೆ ನೆರವಾಗಬಲ್ಲ ಸಾರಿಗೆ ವ್ಯವಸ್ಥೆಯನ್ನಲ್ಲ. ಆದರೂ ಕರ್ನಾಟಕವು ಕೆಲವೊಂದು ಲಾಭಗಳನ್ನು ಪಡೆದುಕೊಂಡಿತು. ಅನೇಕ ಪೇಟೆ-ಪಟ್ಟಣಗಳು ಬಿರುಸಿನ ವ್ಯಾಪಾರ ಚಟುವಟಿಕೆಗಳ ಕೇಂದ್ರಗಳಾಗಿ ಬೆಳೆದವು. ಒಟ್ಟಾರೆಯಾಗಿ ನಗರ ಅರ್ಥ ವ್ಯವಸ್ಥೆ ಬ್ರಿಟಿಷ್ ಸಾಮ್ರಾಜ್ಯಶಾಹಿ ಧೋರಣೆಗೆ ಪೂರಕವಾಗಿ ರೂಪುಗೊಂಡಿತು. ಬ್ರಿಟಿಷರು ಸಾರಿಗೆ ಕ್ಷೇತ್ರದ ಅಭಿವೃ‌ದ್ಧಿಗೆ ಹೂಡಿದ ಬಂಡವಾಳದ ಹತ್ತರಷ್ಟು ಲಾಭವನ್ನು ಆ ಕ್ಷೇತ್ರದಿಂದಲೇ ಪಡೆದುಕೊಂಡರು.
ರಸ್ತೆ ಸಾರಿಗೆ
ಬ್ರಿಟಿಷ್ ವರದಿಗಳು ಹಾಗೂ ದಾಖಲೆಗಳನ್ನು ಆಧರಿಸಿ ಹೇಳುವುದಾದರೆ, ವಸಾಹತುಪೂರ್ವ ಭಾರತದಲ್ಲಿ ಉತ್ತಮ ರಸ್ತೆಗಳಿರಲಿಲ್ಲ. ಸಾರಿಗೆ ತುಂಬ ಹಿಂದುಳಿದ ಕ್ಷೇತ್ರವಾಗಿತ್ತು. ವ್ಯವಸ್ಥಿತವಾದ ಸಾರಿಗೆ ವ್ಯವಸ್ಥೆ ಇರದ ಕಾರಣ ಜನರು ಬೇರೆಡೆಗೆ ಹೆಚ್ಚಿನ ಸಂಖ್ಯೆಯಲ್ಲಿ ವಲಸೆ ಹೋಗಲು, ಪೇಟೆ ಪಟ್ಟಣಗಳಲ್ಲಿ ನೆಲೆಸಲು, ವ್ಯಾಪಾರ ನಡೆಸಲು ಹಾಗೂ ವ್ಯಾಪಾರ ಸಾಮಾಗ್ರಿಗಳನ್ನು ಸಾಗಿಸಲು ಸಾಧ್ಯವಾಗುತ್ತಿರಲಿಲ್ಲ ಎನ್ನುವುದು ಬ್ರಿಟಿಷ್ ಆಡಳಿತಗಾರರ ಅಭಿಪ್ರಾಯ. ಬ್ರಿಟಿಷ್ ಮಾದರಿಯ ಆಧುನೀಕರಣ ಭಾರತಕ್ಕೆ ಬಂದಾಗ ಸಹಜವಾಗಿಯೇ ಸ್ಥಳೀಯ ಸಾರಿಗೆ ವ್ಯವಸ್ಥೆ ಆಕರ್ಷಣೀಯವಾಗಿ ಕಂಡುಬರಲಿಲ್ಲ. ಕೈಗಾರಿಕಾ ಅರ್ಥವ್ಯವಸ್ಥೆಗೆ ಪೂರಕವಾದ ರಸ್ತೆಗಳು ಭಾರತದಲ್ಲಿರಲಿಲ್ಲ ಎನ್ನುವುದೇನೊ ನಿಜ. ಆದರೆ ಸಾರಿಗೆ ವ್ಯವಸ್ಥೆಯೇ ಇರಲಿಲ್ಲ ಎಂದಲ್ಲ. ಅನೇಕ ರಸ್ತೆಗಳು, ನದಿಗಳು ಹಾಗೂ ಸಮುದ್ರದ ಮೂಲಕ ಒಳನಾಡು ಹಾಗೂ ಹೊರನಾಡುಗಳೊಂದಿಗೆ ಸಂಪರ್ಕ ಸಾಧ್ಯವಾಗಿತ್ತು. ವಸಾಹತುಪೂರ್ವ ಅವಧಿಯಲ್ಲಿಯೂ ಬಂದರು ಪಟ್ಟಣಗಳು ಚುರುಕಾಗಿದ್ದವು. ಕರ್ನಾಟಕವು ಇತರ ರಾಜ್ಯಗಳೊಂದಿಗೆ ಹಾಗೂ ಹೊರದೇಶಗಳೊಂದಿಗೂ ಸಂಪರ್ಕ ಇಟ್ಟುಕೊಂಡಿತ್ತು. ಹೊಸ ಅರ್ಥವ್ಯವಸ್ಥೆಯೊಂದು ಕಾಲಿಟ್ಟಾಗ ಸಹಜವಾಗಿಯೇ ಕೆಲವೊಂದು ಬದಲಾವಣೆಗಳು ಅನಿವಾರ್ಯವೆನಿಸುತ್ತವೆ. ಕಾಲಿಟ್ಟಾಗ ಸಹಜವಾಗಿಯೇ ಕೆಲವೊಂದು ಬದಲಾವಣೆಗಳು ಅನಿವಾರ್ಯವೆನಿಸುತ್ತವೆ. ಆದರೆ ಬ್ರಿಟಿಷ್ ವಸಾಹತುಶಾಹಿ ಧೋರಣೆಯಲ್ಲಿ ಬ್ರಿಟಿಷ್ ಆಳ್ವಿಕೆಯ ಅವಧಿಯನ್ನು ‘ಆಧುನಿಕ’ ಎಂಬುದಾಗಿ ಕರೆಯುವ ಹಾಗೂ ಅದಕ್ಕಿಂತ ಹಿಂದಿನ ವ್ಯವಸ್ಥೆಯನ್ನು ‘ಕತ್ತಲೆಯ ಯುಗ’ ಎಂಬುದಾಗಿ ಕರೆಯುವ ಉದ್ದೇಶಗಳು ಅಡಕವಾಗಿದ್ದವು.
ಪ್ರಸ್ತುತ ಅಧ್ಯಾಯದಲ್ಲಿ ವಸಾಹತು ಕರ್ನಾಟಕದಲ್ಲಿನ ಸಾರಿಗೆ ವ್ಯವಸ್ಥೆಯ ಕುರಿತು ಚರ್ಚಿಸಲಾಗಿದೆ. ಹೊಸ ರಸ್ತೆಗಳ ನಿರ್ಮಾಣ, ಹಳೆಯ ರಸ್ತೆಗಳ ದುರಸ್ತಿ, ರೈಲ್ವೆ ಮಾರ್ಗದ ನಿರ್ಮಾಣ, ನದಿಗಳ ಬಳಕೆ, ಸಮುದ್ರಗಳ ಬಳಕೆ, ಬಂದರು ಪಟ್ಟಣಗಳ ಅಭಿವೃದ್ಧಿ ಮುಂತಾದ ವಿಚಾರಗಳು ಇಲ್ಲಿನ ಪ್ರಮುಖ ವಸ್ತುಗಳು. ವಸಾಹತು ಕರ್ನಾಟಕದ ವಿವಿಧ ಪ್ರದೇಶಗಳಾದ ಮೈಸೂರು ಸಂಸ್ಥಾನ, ಕೊಡಗು ಪ್ರವೇಶ, ಮದರಾಸು ಮತ್ತು ಮುಂಬಯಿ ಪ್ರೆಸಿಡೆನ್ಸಿಗಳಿಗೆ ಸೇರಿದ್ದ ಕರ್ನಾಟಕದ ಪ್ರದೇಶಗಳು, ಹೈದರಾಬಾದ್ ಕರ್ನಾಟಕ ಮುಂತಾದ ಪ್ರದೇಶಗಳಲ್ಲಿ ಇದ್ದ ಸಾರಿಗೆ ವ್ಯವಸ್ಥೆಯ ಕುರಿತು ಇಲ್ಲಿ ಚರ್ಚಿಸಲಾಗಿದೆ. ಬ್ರಿಟಿಷ್ ಆಳ್ವಿಕೆಯಲ್ಲಿ ಕರ್ನಾಟಕವು ಹಲವಾರು ಘಟಕಗಳಾಗಿ ವಿಭಜನೆಗೊಂಡಿದ್ದರಿಂದಾಗಿ, ಸಾರಿಗೆ ವ್ಯವಸ್ಥೆಯ ಕುರಿತು ಅಖಂಡ ನಿರೂಪಣೆಯನ್ನು ನೀಡುವುದಾಗಲಿ ಅಥವಾ ಒಟ್ಟಾರೆಯಾಗಿ ತೀರ್ಮಾನಗಳನ್ನು ತೆಗೆದುಕೊಳ್ಳುವುದಾಗಲಿ ಸಾಧ್ಯವಾಗುವುದಿಲ್ಲ. ಆಯಾ ಪ್ರದೇಶದ ಭೌಗೋಳಿಕತೆ ಹಾಗೂ ಆಯಾ ಸಂದರ್ಭದ ವಸಾಹತುಶಾಹಿ ಅನಿವಾರ್ಯತೆಗಳು ಸಾರಿಗೆ ಕ್ಷೇತ್ರದಲ್ಲಿ ಕೆಲವೊಂದು ಬದಲಾವಣೆಗಳಾಗುವಂತ೪ಎ ಮಾಡಿದವು.
ವಸಾಹತುಪೂರ್ವ ಕರ್ನಾಟಕ, ಅಂದರೆ ಮೌರ್ಯರಿಂದ ಮೈಸೂರು ಸುಲ್ತಾನರವೆರೆಗೆ, ಭಾರತದ ಇತರ ಪ್ರದೇಶಗಳೊಂದಿಗೆ ಸಂಪರ್ಕ ಹೊಂದಿತ್ತು. ಭಾರತದ ವಿವಿಧ ಪ್ರದೇಶಗಳನ್ನು ಪರಸ್ಪರ ಜೋಡಿಸುವ ರಸ್ತೆಗಳಿದ್ದವು. ಆದರೆ ಅವು ಬ್ರಿಟಿಷ್ ಆಳ್ವಿಕೆಯ ಸಂದರ್ಭದಲ್ಲಿ ಬ್ರಿಟಿಷ್ ಉದ್ದೇಶಗಳನ್ನು ಪೂರೈಸುವಷ್ಟು ಸಾಮರ್ಥ್ಯವನ್ನು ಹೊಂದಿರಲಿಲ್ಲ. ಬದಲಾದ ಪರಿಸ್ಥಿತಿ ಹಾಗೂ ಪರಿಸರ ಎಲ್ಲ ಕ್ಷೇತ್ರದಲ್ಲೂ ಬದಲಾವಣೆಯನ್ನು ನಿರೀಕ್ಷಿಸುವುದು ಸಹಜ ಬೆಳವಣಿಗೆ. ಕ್ರಿ.ಶ. ೧೮೦೨ರ ದಾಖಲೆಯೊಂದು ಎಂಟು ಘಟ್ಟ ರಸ್ತೆಗಳ ಕುರಿತು ಮಾಹಿತಿ ನೀಡುತ್ತದೆ. ಅವುಗಳೆಂದರೆ, ಸೋಮೇಶ್ವರ (ಆಗುಂಬೆ ಘಾಟಿ), ಮೌಲಾತ್ (ಮಲಾಡ), ಕುಡ್ಡತಕಲ್ (ಕಡತಕಲ್), ಸಿಸಿಲ (ಶಿಶಿಲ ಘಾಟಿ), ಬೆಳ್ಳಂಗುರಿ (ಬೈಲಂಗಡಿ), ಕೂಂಬಾರ್ (ಕೊಂಪಾರು), ಬಿಸಲಿ (ಬಿಸ್ಲಿ ಘಾಟ್) ಮತ್ತು ಕಲ್ಲಾಸಿನ್ (ಕಲಶ). ಈ ರಸ್ತೆಗಳು ಕೆನರಾ ಪ್ರದೇಶ, ಮೈಸೂರು ಮತ್ತು ಕೊಡಗು ಪ್ರದೇಶಗಳನ್ನು ಪರಸ್ಪರ ಬೆಸೆಯುತ್ತಿದ್ದವು.
ಪ್ರಾನ್ಸಿನ್ ಬುಕನನ್‌ನ ವರದಿಯು ಮೈಸೂರು ಸಂಸ್ಥಾನ ಮತ್ತು ಕರಾವಳಿ ಕರ್ನಾಟಕದಲ್ಲಿದ್ದ ಕೆಲವು ರಸ್ತೆಗಳ ಕುರಿತು ಮಾಹಿತಿ ನೀಡುತ್ತದೆ. ಹೈದರ್ ಆಲಿ ಮತ್ತು ಟಿಪ್ಪು ಸುಲ್ತಾನರ ಆಳ್ವಿಕೆಯ ಸಂದರ್ಭದಲ್ಲಿ ಮೈಸೂರಿನಿಂದ ಪಶ್ಚಿಮಾಭಿಮುಖವಾಗಿ ಹೊರಟ ರಸ್ತೆ ಬಂದರು ಪಟ್ಟಣವಾದ ಮಂಗಳೂರನ್ನು ಸೇರುತ್ತಿತ್ತು. ಶಿಡ್ಲಘಟ್ಟದ ವ್ಯಾಪಾರಸ್ಥರು ಮಂಗಳೂರಿಗೆ ವೀಳ್ಯದೆಲೆ, ಕರಿಮೆಣಸು, ಹತ್ತಿಬಟ್ಟೆ, ತಂಬಾಕು ಮುಂತಾದ ವಸ್ತುಗಳಾಗಿ ಹೋಗುತ್ತಿದ್ದರು. ಮಂಗಳೂರಿನ ವ್ಯಾಪಾರಸ್ಥರು ಶಿಡ್ಲಘಟ್ಟದಿಂದ ಗೋಧಿ, ಸಾಂಬಾರು ಪದಾರ್ಥಗಳು, ಹತ್ತಿನೂಲು, ಕಬ್ಬಿಣ ಮುಂತಾದ ವಸ್ತುಗಳನ್ನು ತರುತ್ತಿದ್ದರು. ಈ ಎಲ್ಲ ವ್ಯಾಪಾರದ ಸಾಮಾಗ್ರಿಗಳನ್ನು ಎತ್ತುಗಳು, ಎತ್ತಿನ ಬಂಡಿ, ಕುದುರೆಗಳ ಮೂಲಕ ಸಾಗಿಸಲಾಗುತ್ತಿತ್ತು. ಮನುಷ್ಯರೂ ತಲೆಯ ಮೇಲೆ ಹೊತ್ತುಕೊಂಡು ವಸ್ತುಗಳನ್ನು ಸಾಗಿಸುತ್ತಿದ್ದರು.
ಟಿಪ್ಪು ಸುಲ್ತಾನನ ಪತನದ ಬಳಿಕ ಕರ್ನಾಟಕದ ಬಹುತೇಕ ಭಾಗ ಬ್ರಿಟಿಷರ ಅಧೀನಕ್ಕೆ ಬಂದರೂ ಸಾರಿಗೆ ಸಂಪರ್ಕದ ವಿಚಾರದಲ್ಲಿ ತಕ್ಷಣ ಯಾವ ರೀತಿಯ ಪ್ರಗತಿಯೂ ಕಂಡುಬರಲಿಲ್ಲ. ಸುಮಾರು ಮೂರು ದಶಕಗಳವರೆಗೆ, ಅಂದರೆ ೧೮೦೦ ರಿಂದ ೧೮೩೦ರ ವರೆಗೆ, ಸಾರಿಗೆ ಕ್ಷೇತ್ರದಲ್ಲಿ ಸುಧಾರಣೆ ಕಂಡುಬರಲಿಲ್ಲ. ಬ್ರಿಟಿಷ್ ಸರಕಾರ ಈ ನಿಟ್ಟಿನಲ್ಲಿ ಯೋಚಿಸಲು ಆರಂಭಿಸಿದ್ದು ೧೮೩೭ರ ನಂತರ. ಈ ರೀತಿಯ ಯೋಜನೆಗೆ ವಸಾಹುತಶಾಹಿ ಅವಶ್ಯಕತೆಗಳೇ ಮೂಲ ಕಾರಣ. ಅವುಗಳೆಂದರೆ, ರಾಜಕೀಯ ಸ್ಥಿರತೆಯನ್ನು ಕಾಪಾಡುವುದು, ಆ ಮೂಲಕ ಸಾಮ್ರಾಜ್ಯ ವಿಸ್ತರಣೆಯಲ್ಲಿ ತೊಡಗುವುದು ಹಾಗೂ ವ್ಯಾಪಾರದಲ್ಲಿ ಏಕಸ್ವಾಮ್ಯವನ್ನು ಸ್ಥಾಪಿಸುವುದು. ಬ್ರಿಟಿಷ್ ವಸಾಹತುಶಾಹಿ ಧೋರಣೆಯ ವಿರುದ್ಧ ಸ್ಥಳೀಯ ಹೋರಾಟಗಳು ನಿರಂತರವಾಗಿ ನಡೆಯುತ್ತಲೇ ಇದ್ದವು. ಅವುಗಳನ್ನು ಹತ್ತಿಕ್ಕಲು ಉತ್ತಮ ರಸ್ತೆಗಳು ಬೇಕಾಗಿದ್ದವು. ಉತ್ತಮ ರಸ್ತೆಗಳಿದ್ದಾಗ ಮಾತ್ರ ಸೈನ್ಯವನ್ನು ಒಂದು ಪ್ರದೇಶದಿಂದ ಇನ್ನೊಂದೆಡೆಗೆ ಅತಿ ಶೀಘ್ರ ಕಳುಹಿಸಿಕೊಡಲು ಸಾಧ್ಯ. ಅದೇ ರೀತಿ ಕೃಷಿ ಉತ್ಪನ್ನಗಳನ್ನು ಬಂದರು ಪಟ್ಟಣಗಳಿಗೆ ಹಾಗೂ ಹತ್ತಿರದ ಪಟ್ಟಣಗಳಿಗೆ ಆದಷ್ಟು ಬೇಗ ಕೊಂಡೊಯ್ಯಲು ಉತ್ತಮ ರಸ್ತೆಗಳು, ರೈಲು ಮಾರ್ಗಗಳ ಅವಶ್ಯಕತೆಯಿತ್ತು. ಈ ಉದ್ದೇಶಗಳನ್ನು ಗಮನದಲ್ಲಿಟ್ಟುಕೊಂಡು ಬ್ರಿಟಿಷ್ ಸರಕಾರ ಸಾರಿಗೆ ಕ್ಷೇತ್ರದಲ್ಲಿ ಕೆಲವೊಂದು ಬದಲಾವಣೆಗಳನ್ನು ತರಲು ಮುಂದಾಯಿತು.
ರಸ್ತೆ ನಿರ್ಮಾಣದ ವಿಚಾರ ಬಂದಾಗ ವಸಾಹತುಪೂರ್ವ ಮತ್ತು ವಸಾಹತು ಅವಧಿಯಲ್ಲಿ ಬಹುದೊಡ್ಡ ಸವಾಲಾಗಿ ಕಂಡುಬಂದಿದ್ದು ಪಶ್ಚಿಮ ಘಟ್ಟಗಳು. ವಸಾಹತು ಪೂರ್ವ ಅವಧಿಯಲ್ಲಿಯೂ ಪಶ್ಚಿಮ ಘಟ್ಟಗಳನ್ನು ಹಾದು ಹೋಗುವ ಕೆಲವು ರಸ್ತೆಗಳಿದ್ದವು. ಆದರೆ ಅವು ಬ್ರಿಟಿಷ್ ಸಂದರ್ಭದಲ್ಲಿ ಉತ್ತಮ ರಸ್ತೆಗಳಾಗಿ ಕಂಡುಬರಲಿಲ್ಲ. ಅದಕ್ಕೆ ಕಾರಣ ಬ್ರಿಟಿಷ್ ಸಾಮ್ರಾಜ್ಯಶಾಹಿಯ ಮಹತ್ವಾಕಾಂಕ್ಷೆ ಧೋರಣೆ. ಪಶ್ಚಿಮ ಘಟ್ಟಗಳ ಮೂಲಕ ಹಾದು ಹೋಗುತ್ತಿದ್ದ ಹಾಗೂ ಕರಾವಳಿ ಪ್ರದೇಶವನ್ನು ಮೈಸೂರು ಮತ್ತು ಕೊಡಗಿನೊಂದಿಗೆ ಸಂಪರ್ಕಿಸುತ್ತಿದ್ದ ಘಟ್ಟ ರಸ್ತೆಗಳೆಂದರೆ, ಸಂಪಾಜೆ, ಆಗುಂಬೆ, ಚಾರ್ಮಾಡಿ, ಹೊಸಂಗಡಿ, ಮಂಜೆರಾಬಾದ್, ಬಿಸ್ಲಿ, ಶಿಶಿಲ ಮತ್ತು ಕೊಲ್ಲೂರು. ಈ ರಸ್ತೆಗಳಲ್ಲಿ ಬ್ರಿಟಿಷರ ಗಮನ ಸೆಳೆದ ರಸ್ತೆಗಳೆಂದರೆ ಸಂಪಾಜೆ, ಆಗುಂಬೆ, ಚಾರ್ಮಾಡಿ ಮತ್ತು ಶಿರಾಡಿ.ಸುಮಾರು ೧೮೫೧ರ ವೇಳೆಗೆ ಈ ನಾಲ್ಕು ಘಟ್ಟ ರಸ್ತೆಗಳ ದುರಸ್ತಿ ಹಾಗೂ ನಿರ್ಮಾಣ ಕಾರ್ಯ ಒಂದು ಹಂತ ತಲುಪಿತ್ತು.
ಪಶ್ಚಿಮ ಘಟ್ಟಗಳಲ್ಲಿ ಹಾದು ಹೋಗುವ ರಸ್ತೆಗಳಲ್ಲಿ ಸಂಪಾಜೆ ಘಟ್ಟ ರಸ್ತೆಯ ನಿರ್ಮಾಣ ಕಾರ್ಯ ಮೊದಲನೆಯದಾಗಿ ಆರಂಭಗೊಂಡಿತ್ತು. ಈ ರಸ್ತೆಯನ್ನು ನಿರ್ಮಿಸುವುದು ಬ್ರಿಟಿಷ್ ಸರಕಾರಕ್ಕೆ ಒಂದು ಸವಾಲಿನ ಕೆಲಸವಾಗಿತ್ತು. ರಸ್ತೆ ನಿರ್ಮಾಣಗೊಳ್ಳುವ ಪ್ರದೇಶಗಳು ದಟ್ಟವಾದ ಅರಣ್ಯ ಪ್ರದೇಶ, ಬೆಟ್ಟಗುಡ್ಡ, ಕಡಿದಾದ ತಿರುವುಗಳಿಂದ ಕೂಡಿದ್ದವು. ಆದರೂ ಬ್ರಿಟಿಷರು ಎದೆಗುಂದದೆ, ಸ್ಥಳೀಯ ಜನರ ನೆರವಿನೊಂದಿಗೆ ರಸ್ತೆ ಕಾಮಗಾರಿಯನ್ನು ತುರ್ತಾಗಿ ಆರಂಭಿಸಿದರು. ಅಷ್ಟು ತುರ್ತಾಗಿ ರಸ್ತೆ ಕಾಮಗಾರಿಯನ್ನು ಆರಂಭಿಸಲು ಮೂಲ ಕಾರಣ ಬ್ರಿಟಿಷರ ವಿರುದ್ಧದ ಕಲ್ಯಾಣ ಸ್ವಾಮಿಯ ಹೋರಾಟ. ಕಲ್ಯಾಣ ಸ್ವಾಮಿಯು ಕೊಡಗಿನಿಂದ ಮಂಗಳೂರಿನವರೆಗೆ ಸಂಚರಿಸಿ, ಸ್ಥಳೀಯ ಜನರನ್ನು ಬ್ರಿಟಿಷರ ವಿರುದ್ಧ ಸಂಘಟಿಸಿ ಹೋರಾಟ ನಡೆಸಿದ್ದ. ಇದು ಬ್ರಿಟಿಷರಲ್ಲಿ ಭಯ ಮತ್ತು ಆತಂಕವನ್ನು ಮೂಡಿಸಿತ್ತು. ಮದರಾಸು ಮತ್ತು ಮಂಗಳೂರುಗಳ ನಡುವೆ ಉತ್ತಮ ರಸ್ತೆಗಳಿಲ್ಲದ ಕಾರಣ ಬ್ರಿಟಿಷರು ಆ ಸಂದರ್ಭದಲ್ಲಿ ಕಷ್ಟಪಡಬೇಕಾಗಿ ಬಂತು. ಮದರಾಸು ಮತ್ತು ಮಂಗಳೂರುಗಳ ನಡುವೆ ಉತ್ತಮ ರಸ್ತೆ ಸಂಪರ್ಕವನ್ನು ಕಲ್ಪಿಸುವುದು, ಪಶ್ಚಿಮ ಕರಾವಳಿಯ ಪ್ರದೇಶಗಳೊಂದಿಗೆ ಮದರಾಸು ಸರಕಾರ ಸಂಪರ್ಕ ಸಾಧಿಸುವುದು, ಗಲಭೆಗ್ರಸ್ತ ಪ್ರದೇಶಗಳಿಗೆ ತಕ್ಷಣ ಸೇನೆಯನ್ನು ರವಾನಿಸಿ ಗಲಭೆಗಳನ್ನು ಮಟ್ಟ ಹಾಕುವುದು, ಕಲ್ಯಾಣಸ್ವಾಮಿಯ ಹೋರಾಟದಿಂದ ಉಂಟಾದ ಪರಿಸ್ಥಿತಿಯನ್ನು ಹತೋಟಿಗೆ ತರುವುದು ಹಾಗೂ ಆ ರೀತಿಯ ಹೋರಾಟಗಳು ಮರುಕಳಿಸದಂತೆ ನೋಡಿಕೊಳ್ಳುವುದು ಮುಂತಾದವು ಈ ರಸ್ತೆ ನಿರ್ಮಾಣದ ಹಿಂದಿದ್ದ ಉದ್ದೇಶಗಳು. ಹೀಗಾಗಿ ಈ ಯೋಜನೆಯು ಮಿಲಿಟರಿ ಯೋಜನೆಯಾಗಿ ಆರಂಭಗೊಂಡಿತು. ೧೮೪೫ರ ಸುಮಾರಿಗೆ ಆರಂಭಗೊಂಡು ೧೮೪೯ರ ವೇಳೆಗೆ ಈ ರಸ್ತೆಯು ಮಿಲಿಟರಿ ಮತ್ತು ವ್ಯಾಪಾರದ ಉದ್ದೇಶಗಳಿಗೆ ತೆರೆಯಿತು. ಬ್ರಿಟಿಷ್ ಇಂಜಿನಿಯರುಗಳು ಸ್ಥಳೀಯರ ನೆರವಿನೊಂದಿಗೆ ಈ ಯೋಜನೆಯನ್ನು ಪೂರೈಸಿದರು. ಈ ಯೋಜನೆಯು ಯಶಸ್ವಿಯಾಗಿ ಪೂರ್ಣಗೊಂಡಿದ್ದು ಲೆಪ್ಟಿನೆಂಟ್ ಪಾಸ್ಟ್‌ನ ನೇತೃತ್ವದಲ್ಲಿ.
ಆಗುಂಬೆ ಘಟ್ಟ ರಸ್ತೆಯನ್ನು ದುರಸ್ತಿಗೊಳಿಸುವ, ಅಗಲೀಕರಿಸುವ ಕಾಮಗಾರಿ ಆರಂಭಗೊಂಡಿದ್ದು ೧೮೪೫ರ ವೇಳೆಗೆ. ಈ ರಸ್ತೆಯು ಕರ್ನಾಟಕದ ಕರಾವಳಿಯನ್ನು ಮೈಸೂರು ಪ್ರದೇಶಗಳೊಂದಿಗೆ, ಶಿವಮೊಗ್ಗದೊಂದಿಗೆ ಸೋಮೇಶ್ವರ ಮತ್ತು ಹೆಬ್ರಿಯ ಮೂಲಕ ಜೋಡಿಸಿತು. ಕರಾವಳಿಯ ಪಟ್ಟಣಗಳಲ್ಲಿ ಉಡುಪಿಯು ಮೊದಲು ಈ ರಸ್ತೆ ಸಂಪರ್ಕವನ್ನು ಹೊಂದಿತು. ನಂತರದ ದಿನಗಳಲ್ಲಿ ಈ ರಸ್ತೆಯನ್ನು ಮಂಗಳೂರಿನವರೆಗೆ ವಿಸ್ತರಿಸಲಾಯಿತು. ಮಂಗಳೂರು ಕರ್ನಾಟಕ ಕರಾವಳಿಯ ಪ್ರಮುಖ ಬಂದರು ಪಟ್ಟಣವಾಗಿದ್ದರಿಂದ ಹಾಗೂ ಬಿರುಸಿನ ವ್ಯಾಪಾರ ಚಟುವಟಿಕೆಗಳು ನಡೆಯುವ ಕೇಂದ್ರವಾಗಿದ್ದರಿಂದಾಗಿ ಈ ರಸ್ತೆಯು ಮಂಗಳೂರಿನವರೆಗೆ ವಿಸ್ತರಣೆಗೊಂಡಿತು. ಸೈನಿಕ ಕಾರ್ಯಾಚರಣೆಯ ಜೊತೆಗೆ ವ್ಯಾಪಾರದ ಉದ್ದೇಶಗಳು ಈ ರಸ್ತೆ ನಿರ್ಮಾಣದ ಮುಖ್ಯ ಉದ್ದೇಶವಾಗಿತ್ತು. ಮೈಸೂರು ಮತ್ತು ಕೊಡಗಿನ ಹಲವಾರು ಪ್ರದೇಶಗಳಲ್ಲಿ ಬೆಳೆಯಲಾಗುತ್ತಿದ್ದ ವಾಣಿಜ್ಯ ಹಾಗೂ ಇತರ ಬೆಳೆಗಳ ಸಾಗಾಣಿಕೆಗೆ ಈ ರಸ್ತೆಯು ಅತ್ಯವಶ್ಯವಾಗಿತ್ತು.
ಚಾರ್ಮಾಡಿ ಅಥವಾ ಕಡತಕಲ್ ಘಟ್ಟ ರಸ್ತೆಯು ಕರಾವಳಿ ಪ್ರದೇಶವನ್ನು ಕಡೂರು ಮತ್ತು ಚಿಕ್ಕಮಗಳೂರುಗಳ ಜೊತೆ ಜೋಡಿಸಿತು. ಈ ರಸ್ತೆಯು ಚಾರ್ಮಾಡಿಯ ಮೂಲಕ ಬಂಟ್ವಾಳವನ್ನು ಸೇರಿ ಅಲ್ಲಿಂದ ಮುಂದೆ ಮಂಗಳೂರಿಗೆ ಹೋಗುತ್ತಿತ್ತು. ೧೮೫೩ರ ಹೊತ್ತಿಗೆ ಈ ಘಟ್ಟ ರಸ್ತೆಯ ನಿರ್ಮಾಣ ಕಾರ್ಯ ಆರಂಭಗೊಂಡಿತು. ಈ ರಸ್ತೆಯು ಬ್ರಿಟಿಷರಿಗೆ ಅತ್ಯಂತ ಲಾಭದಾಯಕವಾಗಿ ಕಂಡುಬಂತು. ಏಕೆಂದರೆ ಈ ರಸ್ತೆಯು ಕಾಫಿ ಬೆಳೆಯುವ ಪ್ರದೇಶಗಳ ಜೊತೆ ಸಂಪರ್ಕ ಏರ್ಪಡಿಸಿತು. ಅದೇ ರೀತಿ ಬೆಳೆಗಳು ನೇರವಾಗಿ ಸ್ಥಳೀಯ ಮಾರುಕಟ್ಟೆಗಳಿಗೆ ಹಾಗೂ ಮಂಗಳೂರು ಬಂದರಿನ ಮೂಲಕ ಸಮುದ್ರದಾಚೆಯ ಪ್ರದೇಶಗಳಿಗೆ ಹೋಗುವಂತಾಯಿತು. ಈ ರಸ್ತೆ ನಿರ್ಮಾಣದಿಂದಾಗಿ ಘಟ್ಟದ ಕೆಳಗಿನ ಹಲವಾರು ಪ್ರದೇಶಗಳು ಪರಸ್ಪರ ಸಂಪರ್ಕವನ್ನು ಹೊಂದಿದವು. ೧೮೬೪ರ ಬಳಿಕ ಚಾರ್ಮಾಡಿ ಘಟ್ಟ ರಸ್ತೆಯು ಹೆಚ್ಚಿನ ಪ್ರಮಾಣದಲ್ಲಿ ಬಳಕೆಗೆ ಬಂತು. ನೂತನವಾಗಿ ನಿರ್ಮಾಣಗೊಂಡ ಎಸ್ಟೇಟ್‌ಗಳು, ಭೂಮಾಲೀಕ ವರ್ಗಗಳು ಈ ರಸ್ತೆಯ ಸಂಪೂರ್ಣ ಲಾಭವನ್ನು ಪಡೆದುಕೊಂಡವು.
ಮಂಜೆರಾಬಾದ್ ಅಥವಾ ಶಿರಾಡಿ ಘಟ್ಟ ರಸ್ತೆಯು ಮೈಸೂರನ್ನು ಮಂಗಳೂರಿನ ಜೊತೆ ಉಪ್ಪಿನಂಗಡಿಯ ಮೂಲಕ ಜೋಡಿಸಿತು. ಉಪ್ಪಿನಂಗಡಿಯಿಂದ ನೇತ್ರಾವತಿ ನದಿಯ ಮೂಲಕವೂ ವ್ಯಾಪಾರದ ಸರಕುಗಳು ಮಂಗಳೂರು ಬಂದರಿಗೆ ರವಾನೆಯಾಗುತ್ತಿದ್ದವು. ಉಪ್ಪಿನಂಗಡಿ ಮತ್ತು ಬಂಟ್ವಾಳ ಸೇತುವೆಗಳ ನಿರ್ಮಾಣದ ಬಳಿಕ ಈ ರಸ್ತೆ ಸಾರಿಗೆಯು ಸುಗಮವಾಯಿತು. ಶಿರಾಡಿ ಘಟ್ಟ ರಸ್ತೆಯು ನಿರ್ಮಾಣವಾಗಿದ್ದರಿಂದಾಗಿ ಮದರಾಸು ಮತ್ತು ಬೆಂಗಳೂರು ಹಾಗೂ ಬೆಂಗಳೂರು ಮತ್ತು ಮಂಗಳೂರುಗಳ ಮಧ್ಯೆ ಸಂಪರ್ಕ ಸಾಧ್ಯವಾಯಿತು. ಕೃಷಿ ಉತ್ಪನ್ನಗಳು ಮಾರುಕಟ್ಟೆಗಳಿಗೆ ಅತ್ಯಂತ ಬೇಗ ತಲುಪಿ ವ್ಯಾಪಾರ ಚಟುವಟಿಕೆ ಬಿರುಸಿನಿಂದ ನಡೆಯುವಂತಾಯಿತು.
ಈ ಪ್ರಮುಖ ನಾಲ್ಕು ರಸ್ತೆಗಳ ನಿರ್ಮಾಣ ಮತ್ತು ದುರಸ್ತಿಯಿಂದಾಗಿ ಅವುಗಳ ಹಲವಾರು ಶಾಖೆಗಳು ನಿರ್ಮಾಣಗೊಂಡವು. ಮದರಾಸು ಪ್ರೆಸಿಡೆನ್ಸಿಗೆ ಸೇರಿದ ದಕ್ಷಿಣ ಕನ್ನಡ ಜಿಲ್ಲೆಗೆ ಈ ನಾಲ್ಕು ಘಟ್ಟ ರಸ್ತೆಗಳು ಸಂಪರ್ಕ ಒದಗಿಸಿದ್ದರಿಂದಾಗಿ ಸ್ಥಳೀಯವಾಗಿ ಅನೇಕ ಹೊಸ ರಸ್ತೆಗಳು ನಿರ್ಮಾಣಗೊಂಡವು. ಅವು ಸ್ಥಳೀಯ ಪಟ್ಟಣಗಳನ್ನು ಪರಸ್ಪರ ಜೋಡಿಸಿದವು. ಮದರಾಸು ಪ್ರೆಸಿಡೆನ್ಸಿಗೆ ಸೇರಿದ ಕರ್ನಾಟಕದ ಪ್ರದೇಶಗಳಲ್ಲಿ ಈ ರೀತಿಯ ಹಲವಾರು ಹೊಸ ರಸ್ತಗಳು ನಿರ್ಮಾಣಗೊಂಡವು. ದಕ್ಷಿಣ ಕನ್ನಡ ಜಿಲ್ಲೆಯ ಕೇಂದ್ರವಾದ ಮಂಗಳೂರಿಗೆ ಈ ಎಲ್ಲ ರಸ್ತೆಗಳು ಸಂಪರ್ಕ ಕಲ್ಪಿಸಿದವು. ಹಾಗಾಗಿ ಮಂಗಳೂರು ಕರಾವಳಿ ಕರ್ನಾಟಕದ ಪ್ರಮುಖ ಬಂದರು ಪಟ್ಟಣವಾಗಿ ಬೆಳೆಯಿತು. ಅದೇ ರೀತಿ ಉಪ್ಪಿನಂಗಡಿಯಿಂದ ಪುತ್ತೂರಿಗೆ, ಉಪ್ಪಿನಂಗಡಿಯಿಂದ ಮಾಣಿಗೆ, ಉಪ್ಪಿನಂಗಡಿಯಿಂದ ಬಂಟ್ವಾಳಕ್ಕೆ, ಬಂಟ್ವಾಳದಿಂದ ಮೂಡಬಿದರಿಗೆ, ಬಂಟ್ವಾಳದಿಂದ ಪಾಣೆ ಮಂಗಳೂರಿಗೆ ರಸ್ತೆಗಳು ನಿರ್ಮಾಣಗೊಂಡವು. ಹಳೆಯ ರಸ್ತೆಗಳು ದುರಸ್ತಿಗೊಂಡವು. ಈ ಎಲ್ಲ ಘಟ್ಟ ರಸ್ತೆಗಳು ಮತ್ತು ಅವುಗಳ ಶಾಖೆಗಳ ನಿರ್ಮಾಣಕ್ಕೆ ಸ್ಥಳೀಯ ವ್ಯಾಪಾರಸ್ಥರು, ಭೂಮಾಲೀಕ ವರ್ಗದವರು ನೆರವಾದರು ಎಂಬುದಾಗಿ ಡಬ್ಲ್ಯೂ. ಫಿಶರ್, ಎಫ್.ಎನ್. ಮಾಲ್ಟ್‌ಬಿ ಮುಂತಾದ ಬ್ರಿಟಿಷ್ ಅಧಿಕಾರಿಗಳು ತಮ್ಮ ವರದಿಗಳಲ್ಲಿ ತಿಳಿಸಿದ್ದಾರೆ.
ಬ್ರಿಟಿಷ್ ಆಳ್ವಿಕೆಯ ಸಂದರ್ಭದಲ್ಲಿ ನಿರ್ಮಾಣಗೊಂಡ ಹಾಗೂ ದುರಸ್ತಿ ಕಂಡ ಘಟ್ಟ ರಸ್ತೆಗಳು ಪ್ರಥಮ ದರ್ಜೆ ಘಟ್ಟ ರಸ್ತೆಗಳೇನೂ ಆಗಿರಲಿಲ್ಲ. ಬ್ರಿಟಿಷ್ ಸರಕಾರಕ್ಕೆ ಹಣದ ತೊಂದರೆಯು ಇತ್ತು. ಹಾಗಾಗಿ ರಸ್ತೆಗಳನ್ನು ನಿರ್ಮಿಸುವಾಗ ಸದ್ಯದ ಅಗತ್ಯಕ್ಕೆ ತಕ್ಕಂತೆ ನಿರ್ಮಿಸಿದರು. ಘಟ್ಟ ರಸ್ತೆಗಳು ಅಗಲವಾಗಿರಲಿಲ್ಲ ಹಾಗೂ ಅದರ ಕಡಿದಾದ ತಿರುವುಗಳು ವ್ಯವಸ್ಥಿತವಾಗಿ ನಿರ್ಮಾಣಗೊಂಡಿರಲಿಲ್ಲ. ೧೯೪೭ರ ನಂತರ ಘಟ್ಟ ರಸ್ತೆಗಳು ಹೊಸ ರೂಪವನ್ನು ಪಡೆದುಕೊಂಡವು. ಮದರಾಸು ಪ್ರೆಸಿಡೆನ್ಸಿಗೆ ಸೇರಿದ ಪ್ರದೇಶಗಳಲ್ಲಿ ರಸ್ತೆಗಳ ಆಡಳಿತವನ್ನು ಸುಪರಿಟೆಂಡೆಂಟ್ ಆಫ್ ರೋಡ್ಸ್, ಜಿಲ್ಲಾ ಬೋರ್ಡ್ ಹಾಗೂ ಹೈವೇ ಡಿಪಾರ್ಟ್‌ಮೆಂಟ್‌ಗಳು ನಡೆಸುತ್ತಿದ್ದವು. ಅದೇ ರೀತಿ ಮುನಿಸಿಪಾಲಿಟಿಗಳು ಅವುಗಳ ವ್ಯಾಪ್ತಿಯಲ್ಲಿ ಬರುವ ರಸ್ತೆಗಳ ಕುರಿತು ಕ್ರಮ ತೆಗೆದುಕೊಳ್ಳುತ್ತಿದ್ದವು.
ಮದರಾಸು ಪ್ರೆಸಿಡೆನ್ಸಿಗೆ ಸೇರಿದ ಬಳ್ಳಾರಿ ಜಿಲ್ಲೆಯಲ್ಲಿ ಅನೇಕ ಹೊಸ ರಸ್ತೆಗಳು ನಿರ್ಮಾಣಗೊಂಡವು ಹಾಗೂ ಕೆಲವು ಹಳೆಯ ರಸ್ತೆಗಳು ದುರಸ್ತಿಗೊಂಡವು. ಹತ್ತೊಂಬತ್ತನೆಯ ಶತಮಾನದ ಮಧ್ಯಭಾಗದಲ್ಲಿ ಬಳ್ಳಾರಿಯನ್ನು ಇತರ ಪ್ರದೇಶಗಳೊಂದಿಗೆ ಜೋಡಿಸಿದ ಪ್ರಮುಖ ರಸ್ತೆಗಳೆಂದರೆ, ಬಳ್ಳಾರಿಯಿಂದ ಧಾರವಾಡ (ಹೊಸಪೇಟೆ, ಹಂಪಸಾಗರ ಮೂಲಕ) ಬಳ್ಳಾರಿಯಿಂದ ಸಿರುಗುಪ್ಪ, ಬಳ್ಳಾರಿಯಿಂದ ಕರ್ನೂಲ್, ಅದೋನಿಯಿಂದ ಸಿರಗುಪ್ಪ, ಕೂಡ್ಲಿಗಿಯಿಂದ ಸೋಮಲಾಪುರ, ಹೊಸಪೇಟೆಯಿಂದ ಸಂಡೂರು. ಹತ್ತೊಂಬತ್ತನೆಯ ಶತಮಾನದ ಕೊನೆಯ ವೇಳೆಗೆ ಇದ್ದ ಪ್ರಮುಖ ಮೆಟಾಲ್ಡ್ ರಸ್ತೆಗಳೆಂದರೆ, ಬಳ್ಳಾರಿಯಿಂದ ಧಾರವಾಡ, ಬಳ್ಳಾರಿಯಿಂದ ಸಿರಗುಪ್ಪ, ಬಳ್ಳಾರಿಯಿಂದ ಕರ್ನೂಲ್, ಅದೋನಿಯಿಂದ ಸಿರಗುಪ್ಪ, ಅದೋನಿಯಿಂದ ನಾಗಲದಿನ್ನೆ, ಕೂಡ್ಲಿಗಿಯಿಂದ ಸೋಮಲಾಪುರ, ಮಾಧವರಮ್‌ನಿಂದ ಆಸ್ಟರಿ. ಹೊಸಪೇಟೆಯಿಂದ ಸಂಡೂರು ಹಾಗೂ ಹಾಲ್ವಿಯಿಂದ ಮಾಳಪಲ್ಲಿ.
ಬಳ್ಳಾರಿಯು ಮದರಾಸ್ ಆಳ್ವಿಕೆಯಲ್ಲಿದ್ದಾಗ ಇದ್ದ ಎರಡು ಟ್ರಂಕ್ ರಸ್ತೆಗಳೆಂದರೆ, ಹೊಸಪೇಟೆಯಿಂದ ಮೈಸೂರು ಕಡೆಗಿದ್ದ ೧೦೦.೧೮ ಕಿ.ಮೀ. ಉದ್ದದ ರಸ್ತೆ ಹಾಗೂ ಮದರಾಸಿನಿಂದ ಹೊಸಪೇಟೆವರೆಗೆ ಇದ್ದ ೧೨೨.೩೧ ಕಿ.ಮೀ ಉದ್ದದ ರಸ್ತೆ. ೧೯೩೦ರ ವೇಳೆಗೆ ಬಳ್ಳಾರಿ ಜಿಲ್ಲೆಯಲ್ಲಿ ೨೦ ಬ್ರಾಂಚ್ ರಸ್ತೆಗಳಿದ್ದವು. ಅವುಗಳೆಂದರೆ, ಅದೋನಿಯಿಂದ ಸಿರಗುಪ್ಪ, ಗುಂತಕಲ್‌ನಿಂದ ಆಲೂರ್, ಆಲೂರ್‌ನಿಂದ ನಾಗಲದಿನ್ನೆ, ಆಸ್ಪರಿಯಿಂದ ಮಾಧವರಮ್, ಬಳ್ಳಾರಿಯಿಂದ ಸಿರುಗುಪ್ಪ, ಬಳ್ಳಾರಿಯಿಂದ ಕುಡಿತಿನಿ, ಚಿಪ್ಪಗಿರಿಯಿಂದ ಆಲೂರ್, ಚಿಪ್ಪಗಿರಿಯಿಂದ ತುಗ್ಗಲಿ, ಗುಂಡಲಪಲ್ಲಿಯಿಂದ ಬಳ್ಳಾರಿ, ಹರಪನಹಳ್ಳಿಯಿಂದ ಹಡಗಲಿ, ಹರಪನಹಳ್ಳಿಯಿಂದ ಸೋಮಲಾಪುರ, ಹಿರೇಹಾಳುವಿನಿಂದ ಆಸ್ಪರಿ, ಹೊಸಪೇಟೆಯಿಂದ ಸೋವಿನಹಳ್ಳಿ, ಕೂಡ್ಲಿಗಿಯಿಂದ ಗೌರಿಪುರ, ರಾಚಮರಿಯಿಂದ ಹಾಲ್ವಿ, ರಾಯದುರ್ಗದಿಂದ ಕಾನೆಕಲ್, ಹೊಸಪೇಟೆಯಿಂದ ಕಂಪ್ಲಿ, ರಾಯದುರ್ಗದಿಂದ ಕುಡೇರು, ತೋರಣಗಲ್‌ನಿಂದ ರಾಮದುರ್ಗ ಮತ್ತು ಹೊಸಪೇಟೆ ಹಾಗೂ ಕುಡುತಿನಿಯಿಂದ ಕಂಪ್ಲಿಗೆ. ಬಳ್ಳಾರಿ ಜಿಲ್ಲೆಯ ಮೈಸೂರು ರಾಜ್ಯಕ್ಕೆ ಸೇರುವಾಗ ಒಟ್ಟು ೧,೨೧೮.೨೭ ಕಿ.ಮೀ ಉದ್ದದ ರಸ್ತೆಯನ್ನು ಹೊಂದಿತ್ತು. ಬಳ್ಳಾರಿ ಜಿಲ್ಲೆಯು ಗಣಿಗಾರಿಕೆಗೆ ಹೆಸರುವಾಸಿಯಾಗಿತ್ತು. ಈ ಹಿನ್ನೆಲೆಯಿಂದ ಕೆಲವು ರಸ್ತೆಗಳು ನಿರ್ಮಾಣಗೊಂಡವು. ಮದರಾಸು ಸರಕಾರ ಗಣಿ ಉದ್ಯಮದಿಂದಾಗಿ ಈ ಪ್ರದೇಶಕ್ಕೆ ಹೆಚ್ಚಿನ ಆದ್ಯತೆಯನ್ನು ನೀಡಿತು. ಇದರರ್ಥ ಬಳ್ಳಾರಿಯನ್ನು ಅಭಿವೃದ್ಧಿ ಪಥದತ್ತ ಕೊಂಡೊಯ್ಯಿತು ಎಂದಲ್ಲ. ಮದರಾಸು ಸರಕಾರದ ಅವಶ್ಯಕತೆಗಳನ್ನು ಪೂರೈಸುವ ಹಿನ್ನೆಲೆಯಲ್ಲಿ ಈ ಪ್ರದೇಶ ಹಾಗೂ ಇಲ್ಲಿನ ರಸ್ತೆಗಳು ಕೆಲಸ ಮಾಡಿದವು.
ಬ್ರಿಟಿಷ್ ಆಳ್ವಿಕೆಯಲ್ಲಿ ಆಶ್ರಿತ ರಾಜ್ಯವಾಗಿದ್ದ ಮೈಸೂರಿನಲ್ಲಿ ರಸ್ತೆಗಳ ನಿರ್ಮಾಣ ಮತ್ತು ದುರಸ್ಥಿಗೆ ಹೆಚ್ಚಿನ ಮಹತ್ವವನ್ನು ನೀಡಲಾಯಿತು. ಮೈಸೂರು ಸುಲ್ತಾನರ ಆಳ್ವಿಕೆಯ ಅವಧಿಯಲ್ಲಿ ಶ್ರೀರಂಗಪಟ್ಟಣದಿಂದ ಆರಂಭವಾಗಿ ಮೈಸೂರು ಮತ್ತು ಮಲಬಾರ್‌ಗಳ ನಡುವೆ ಹಲವಾರು ಮಾರ್ಗಗಳು ನಿರ್ಮಾಣಗೊಂಡಿದ್ದವು. ೧೮೩೧ರ ವೇಳೆಗೆ ಹೆಸರಿಸಬಹುದಾದ ಮೂರು ಮಾರ್ಗಗಳೆಂದರೆ, ನಾಯ್ಕೆನರಿಯಿಂದ ಮೈಸೂರಿಗೆ, ಬೆಂಗಳೂರು ಮಾರ್ಗವಾಗಿ ಶ್ರೀರಂಗಪಟ್ಟಣದಿಂದ ಸಿರಾ ಮೂಲಕ ಬಳ್ಳಾರಿಗೆ ಹಾಗೂ ಬೆಂಗಳೂರಿನಿಂದ ಹರಿಹರಕ್ಕೆ ಸಂಪರ್ಕ ಕಲ್ಪಿಸುವ ಮಾರ್ಗಗಳು. ಈ ರಸ್ತೆಗಳ ಸ್ಥಿತಿ ಅಷ್ಟೇನೂ ಉತ್ತಮವಾಗಿರಲಿಲ್ಲ ಹಾಗೂ ನದಿಗಳು ಸಿಗುವ ಜಾಗದಲ್ಲಿ ಸೇತುವೆಗಳಿರಲಿಲ್ಲ. ಸರ್ ಮಾರ್ಕ್ ಕಬ್ಬನ್‌ನ (೧೮೩೪-೬೧) ಆಡಳಿತದಲ್ಲಿ ರಸ್ತೆಗಳನ್ನು ಇಂಪೀರಿಯಲ್, ಪ್ರಾವಿನ್‌ಶ್ಯಲ್ ಮತ್ತು ವಿಲೇಜ್ ರಸ್ತೆಗಳೆಂದು ವಿಂಗಡಿಸಲಾಗಿತ್ತು. ಅವನ ಆಳ್ವಿಕೆಯಲ್ಲಿ ರಸ್ತೆ ನಿರ್ಮಾಣಕ್ಕೆ ಹೆಚ್ಚಿನ ಹಣವನ್ನು ಬಳಸಲಾಯಿತು ಹಾಗೂ ಬೆಂಗಳೂರಿನಿಂದ ಹಲವಾರು ಜಿಲ್ಲಾ ಕೇಂದ್ರಗಳಿಗೆ ರಸ್ತೆಗಳನ್ನು ನಿರ್ಮಿಸಲಾಯಿತು. ೧೮೩೧ ರಿಂದ ೧೮೫೬ರ ಅವಧಿಯಲ್ಲಿ ಹಲವಾರು ಘಟ್ಟ ರಸ್ತೆಗಳು ನಿರ್ಮಾಣಗೊಂಡವು. ಉದಾಹರಣೆಗೆ, ಕೊಗಾರ್ ಘಟ್ಟ, ಹೈದರ್‌ಘರ್ ಘಟ್ಟ, ಆಗುಂಬೆ ಘಟ್ಟ, ಚಾರ್ಮಾಡಿ ಘಟ್ಟ, ಮಾರನಹಳ್ಳಿ ಘಟ್ಟ, ಬಿಸ್ಲಿ ಘಟ್ಟ ಮುಂತಾದವು. ಇವೆಲ್ಲವೂ ಮೈಸೂರು ಪ್ರದೇಶದಲ್ಲಿ ಹೊಸ ರಸ್ತೆ ಜಾಲವೊಂದನ್ನು ಹುಟ್ಟು ಹಾಕಿದವು.
ಮೈಸೂರು ರಾಜ್ಯದಲ್ಲಿ ರಸ್ತೆ ನಿರ್ಮಾಣಕ್ಕೆ ಹೆಚ್ಚಿನ ಪ್ರಾಧಾನ್ಯತೆ ಸಿಗುವುದಕ್ಕೆ ೧೮೩೬ ರಿಂದ ೧೮೫೬ರ ವರೆಗೆ ಮೈಸೂರಿನಲ್ಲಿ ಚೀಫ್ ಇಂಜಿನಿಯರ್ ಆಗಿದ್ದ ಕರ್ನಲ್ ಚಾರ್ಲ್ಸ್ ಗ್ರೀನ್ ತಳೆದ ಆಸಕ್ತಿಯೇ ಕಾರಣ. ೧೮೫೪ರಲ್ಲಿ ಮೈಸೂರಿನಲ್ಲಿ ಲೋಕೋಪಯೋಗಿ ಇಲಾಖೆ ಸ್ಥಾಪನೆಗೊಂಡಿತು. ಆ ಕಾಲದಲ್ಲಿ ನಿರ್ಮಿತವಾದ ಹೊಸ ಮುಖ್ಯ ರಸ್ತೆಗಳಲ್ಲಿ ಒಂದು ರಸ್ತೆಯು ಬೆಂಗಳೂರನ್ನು ಶಿವಮೊಗ್ಗದೊಂದಿಗೆ ಜೋಡಿಸಿತು. ಮೊದಲೇ ಇದ್ದ ಬೆಂಗಳೂರು-ಹರಿಹರ ಮಾರ್ಗವು ತುಮಕೂರಿನಲ್ಲಿ ಕವಲೊಡೆದು ಗುಬ್ಬಿಗೆ ಸಂಪರ್ಕ ಕಲ್ಪಿಸಿತು. ಗುಬ್ಬಿಯು ಅಡಿಕೆ ಮತ್ತು ಕಾಫಿಗಳ ಮುಖ್ಯ ಕೇಂದ್ರವಾಗಿತ್ತು. ನಗರ ಹಾಗೂ ಚಿತ್ರದುರ್ಗದ ಪಶ್ಚಿಮ ತಾಲೂಕುಗಳ ಉತ್ಪಾದನೆಗಳನ್ನು ಗುಬ್ಬಿಯಲ್ಲಿ ಕೆಳಕರ್ನಾಟಕ ಪ್ರದೇಶದ ವರ್ತಕರು ಕೊಂಡುಕೊಳ್ಳುತ್ತಿದ್ದರು. ಹೊಸ ದಾರಿಯು ಚಿತ್ರದುರ್ಗದಿಂದ ಏಳು ಮೈಲಿಗಳ ಒಳಗೆ ಹಾದು ಹೋಗುತ್ತಿತ್ತು. ಈ ದಾರಿಯು ಬೆಂಗಳೂರು ಹರಿಹರ ಹೆದ್ದಾರಿಯನ್ನು ತಿಪಟೂರು ಎನ್ನುವ ಇನ್ನೊಂದು ಮುಖ್ಯವಾದ ವಾಣಿಜ್ಯ ಕೇಂದ್ರದಲ್ಲಿ ಸಂಧಿಸುತ್ತಿತ್ತು. ದೊಡ್ಡಬಳ್ಳಾಪುರ-ಗೌರಿಬಿದನೂರು ರಸ್ತೆಯು ಸರ್ ಲೆವಿನ್ ಬೌರಿಂಗ್ ಕಮಿಶನರ್ ಆಗಿದ್ದಾಗ (೧೮೬೨-೭೦) ನಿರ್ಮಿತವಾಯಿತು. ಕುಬರ್‌ಲೇಕ್ ಘಟ್ಟ ಹಾದಿಯನ್ನು ತೆರೆದುದರಿಂದ ಬಿಜಾಪುರ ಮತ್ತು ಭಾರತದ ಪಶ್ಚಿಮ ಕರಾವಳಿಯ ನಡುವೆ ಸಾರಿಗೆ ಸಂಪರ್ಕ ಸಾಧ್ಯವಾಯಿತು.
ಮೈಸೂರು ರಾಜ್ಯದಲ್ಲಿ ಹೊಸದಾಗಿ ರಸ್ತೆಗಳನ್ನು ನಿರ್ಮಿಸಿದುದರಿಂದ ರಾಜ್ಯದ ವ್ಯಾಪಾರ ಮತ್ತು ವಾಣಿಜ್ಯದ ಮೇಲೆ ಲಾಭಕರವಾದ ಪರಿಣಾಮಗಳುಂಟಾದವು. ವಿಲಿಯಂ ಕ್ಯಾಂಪ್‌ಬೆಲ್ ಆನ್‌ಸ್ಲೋ ಎಂಬ ಬ್ರಿಟಿಷ್ ಆಡಳಿತಗಾರನೊಬ್ಬ ೧೮೫೮ರಲ್ಲಿ ಈ ರೀತಿ ಬರೆಯುತ್ತಾನೆ. “ಶತಮಾನಗಳ: ಕಾಲದಿಂದ ತಮ್ಮ ಹಳ್ಳಿಯನ್ನು ಬಿಟ್ಟು ಹೊರಗೆ ಬಂದಿರದ ಜನರು ಅಥವಾ ತಮ್ಮ ಹಳ್ಳಿಯಿಂದ ಹತ್ತು ಮೈಲಿಗಿಂತ ದೂರಕ್ಕೆ ಎಂದೂ ಹೋಗಿರದ ರೈತರು ದೇಶವನ್ನು ಸುತ್ತುವ ಅಭ್ಯಾಸ ಮಾಡಿಕೊಂಡರು. ರೈತರೇ ಮಾರುಕಟ್ಟೆಗಳಿಗೆ ಬಂದರು”. ಬೆಂಜಮಿನ್ ಲೂಯಿ ರೈಸ್ ಈ ರೀತಿ ಅಭಿಪ್ರಾಯಪಡುತ್ತಾನೆ, “ರಸ್ತೆಗಳ ಜಾಲವು ಕೊನೆಯೇ ಕಾಣಿಸದ ಬಂಡಿಸಾಲುಗಳ ಭಾರದಿಂದ ನಲುಗಿತು. ದೊಡ್ಡ ಮಾರುಕಟ್ಟೆಗಳಲ್ಲಿ ಅಥವಾ ಕೊನೆ ಕೊಂಪೆಯ ಸಂತೆಯಲ್ಲಿ ಕಣ್ಣಿಗೆ ಬಿದ್ದ ಅಕ್ಕಿ ಮತ್ತು ರಾಗಿಯ ಒಂದೊಂದು ಕಾಳೂ ರೈಲು ನಿಲ್ದಾಣದಿಂದ ಬಂದವು. ಇಲ್ಲವೆ ಪಶ್ಚಿಮ ಘಟ್ಟಗಳನ್ನು ಏರಿ ಬಂದವು. ಸ್ಥಳೀಯ ಉದ್ಯಮಿಗಳ ಪರಿಶ್ರಮದಿಂದ ಪ್ರಾಂತ್ಯಾದಂತ ಹಂಚಿದಂಥವು ಆಗಿದ್ದವು”.
ಕೊಡಗು ಪ್ರದೇಶದಲ್ಲಿ ಹೊಸ ರಸ್ತೆಗಳ ನಿರ್ಮಾಣ ಹಾಗೂ ಹಳೆಯ ರಸ್ತೆಗಳ ದುರಸ್ತಿ ಕಾರ್ಯ ಆರಂಭಗೊಂಡಿದ್ದು ೧೮೩೫ರ ನಂತರ. ೧೮೩೫ರಲ್ಲಿ ಪ್ರೇಸರ್‌ಪೇಟೆ (ಕುಶಾಲನಗರ)ಯಿಂದ ಮಡಿಕೇರಿಗೆ ೨೦ ಮೈಲಿನಷ್ಟು ಉದ್ದದ ರಸ್ತೆಯ ಕಾಮಗಾರಿ ಆರಂಭಗೊಂಡಿತು. ೧೮೩೭ರ ನಂತರ. ೧೮೩೫ರಲ್ಲಿ ಪ್ರೇಸರ್‌ಪೇಟೆ (ಕುಶಾಲನಗರ)ಯಿಂದ ಮಡಿಕೇರಿಗೆ ೨೦ ಮೈಲಿನಷ್ಟು ಉದ್ದದ ರಸ್ತೆಯ ಕಾಮಗಾರಿ ಆರಂಭಗೊಂಡಿತು. ೧೮೩೭ರ ಸುಮಾರಿಗೆ ಈ ಕಾಮಗಾರಿ ಮುಕ್ತಾಯಗೊಂಡುಸರಕು ಸಾಗಣೆ ಆರಂಭಗೊಂಡಿತು. ಇದೇ ರಸ್ತೆ ಮೈಸೂರಿನಿಂದ ಮಡಿಕೇರಿಗೆ ಸಂಪರ್ಕಿಸಬೇಕಾದರೆ ಕಾವೇರಿ ನದಿಗೆ ಸೇತುವೆ ನಿರ್ಮಿಸುವುದು ಅವಶ್ಯಕವಾಗಿತ್ತು. ಈ ಕಾರಣದಿಂದಾಗಿ ೧೮೪೮ರಲ್ಲಿ ಕುಶಾಲನಗರದಲ್ಲಿ ಸೇತುವೆಯನ್ನು ನಿರ್ಮಿಸಲಾಯಿತು. ಕೊಡಗು ಪ್ರದೇಶದಲ್ಲಿ ನಿರ್ಮಾಣಗೊಂಡ ರಸ್ತೆಗಳಲ್ಲಿ ಅತ್ಯಂತ ಪ್ರಮುಖವಾದದ್ದು ಸಂಪಾಜೆ ಘಟ್ಟ ರಸ್ತೆ. ಇದು ಮಡಿಕೇರಿ ಮತ್ತು ಮಂಗಳೂರುಗಳ ಮಧ್ಯೆ ಸಂಪರ್ಕ ಕಲ್ಪಿಸಿತು. ಇದನ್ನು ಪಾಸ್ಟ್‌ನ ಘಟ್ಟ ರಸ್ತೆ ಎಂಬುದಾಗಿಯೂ ಕರೆಯಲಾಗಿದೆ. ಏಕೆಂದರೆ ಇಂಜಿನಿಯರ್ ಪಾಸ್ಟ್‌ನ ನೇತೃತ್ವದಲ್ಲಿ ಈ ರಸ್ತೆಯನ್ನು ನಿರ್ಮಿಸಲಾಯಿತು. ಕಣ್ಣನ್ನೂರಿನಿಂದ ಕೊಡಗಿಗೆ ೧೮೪೯ರಲ್ಲಿ ಮಿಲಿಟರಿ ಉದ್ದೇಶಕ್ಕಾಗಿ ರಸ್ತೆ ನಿರ್ಮಾಣಗೊಂಡಿತು. ಈ ರಸ್ತೆಯನ್ನು ವಿರಾಜಪೇಟೆ-ಮಡಿಕೇರಿ ರಸ್ತೆಯು ಸಂಪರ್ಕಿಸಿತು. ಉತ್ತರ ಕೊಡಗಿನ ಪ್ರಧಾನ ರಸ್ತೆಯು ೧೮೭೦ರಲ್ಲಿ ನಿರ್ಮಾಣಗೊಂಡಿತು. ಅದು ಸೋಮವಾರಪೇಟೆ ಮತ್ತು ಕೊಡ್ಲಿಪೇಟೆ ಮೂಲಕ ಮಡಿಕೇರಿಯನ್ನು ಸಕಲೇಶಪುರದೊಂದಿಗೆ ಸಂಪರ್ಕಿಸಿತು.
ವಸಾಹತು ಕೊಡಗಿನ ಪ್ರಮುಖ ಹತ್ತು ರಸ್ತೆಗಳೆಂದರೆ, ಮಡಿಕೇರಿಯಿಂದ ಮಂಗಳೂರಿಗೆ ಸಂಪಾಜೆಯ ಮೂಲಕ, ಮಡಿಕೇರಿಯಿಂದ ಮಾಕುತ್ ಮೂಲಕ ಕೇರಳಕ್ಕೆ, ಮಡಿಕೇರಿಯಿಂದ ಕುಶಾಲನಗರ ಮೂಲಕ ಹುಣಸೂರಿಗೆ, ಮಡಿಕೇರಿಯಿಂದ ಗದ್ದಿಗೆ ಮೂಲಕ ಹುಣಸೂರಿಗೆ, ಮಡಿಕೇರಿಯಿಂದ ಆನೆಚೌಕೂರು ಮೂಲಕ ಹುಣಸೂರಿಗೆ, ಮಡಿಕೇರಿಯಿಂದ ಶ್ರೀರಂಗಾಲ ಮೂಲಕ ಕೋಣನೂರಿಗೆ, ಮಡಿಕೇರಿಯಿಂದ ಶನಿವಾರಸಂತೆ ಮೂಲಕ ಅರಕಲಗೂಡಿಗೆ, ಮಡಿಕೇರಿಯಿಂದ ಶನಿವಾರಸಂತೆ ಮೂಲಕ ಸಕಲೇಶಪುರಕ್ಕೆ, ಹಾಗೂ ಮಡಿಕೇರಿಯಿಂದ ಕೊಡ್ಲಿಪೇಟೆ ಮೂಲಕ ಹಾಸನಕ್ಕೆ. ಈ ಎಲ್ಲ ರಸ್ತೆಗಳ ನಿರ್ವಹಣೆಯ ಖರ್ಚು ವೆಚ್ಚಗಳನ್ನು ಸರಕಾರಿ ಫಂಡ್ ಮತ್ತು ಕೊಡಗಿನ ಪ್ಲಾಂಟರ್‌ಗಳು ಭರಿಸುತ್ತಿದ್ದರು. ವಸಾಹತು ಆಳ್ವಿಕೆಯ ಸಂದರ್ಭದಲ್ಲಿ ಕೊಡಗಿನಲ್ಲಿ ಎಸ್ಟೇಟ್ ಸಂಸ್ಕೃತಿ ಕಾಣಿಸಿಕೊಂಡು ಶ್ರೀಮಂತ ಭೂಮಾಲೀಕ ವರ್ಗದ ಹುಟ್ಟಿಗೆ ಕಾರಣವಾಯಿತು. ಈ ವರ್ಗದ ಆರ್ಥಿಕತೆ ಹೆಚ್ಚು ಕಡಿಮೆ ವಾಣಿಜ್ಯ ಬೆಳೆಗಳ ವ್ಯಾಪಾರವನ್ನು ಅವಲಂಬಿಸಿತ್ತು. ಈ ಕಾರಣದಿಂದಾಗಿ ರಸ್ತೆಗಳು ಪ್ರಾಮುಖ್ಯತೆಯನ್ನು ಪಡೆದುಕೊಂಡವು ಹಾಗೂ ಎಸ್ಟೇಟ್ ಮಾಲೀಕರು ರಸ್ತೆ ನಿರ್ಮಾಣದ ವಿಚಾರದಲ್ಲಿ ಸರಕಾರದ ಜೊತೆ ಕೈಜೋಡಿಸಿದರು. ಮಡಿಕೇರಿಯು ಕೊಡಗಿನ ಪ್ರಮುಖ ಕೇಂದ್ರವಾಗಿ ಬೆಳೆಯಿತು. ಕೊಡಗಿನ ಇನ್ನಿತರ ಪ್ರದೇಶಗಳ, ಮೈಸೂರು ಮತ್ತು ಕರಾವಳಿ ಪ್ರದೇಶಗಳ ಹಾಗೂ ಕೇರಳದ ಹಲವಾರು ಪ್ರದೇಶಗಳೊಂದಿಗೆ ಮಡಿಕೇರಿಯು ರಸ್ತೆ ಸಂಪರ್ಕವನ್ನು ಹೊಂದಿತ್ತು.
ಮುಂಬಯಿ ಪ್ರೆಸಿಡೆನ್ಸಿಗೆ ಸೇರಿದ ಕರ್ನಾಟಕದ ಪ್ರದೇಶಗಳಾದ ಧಾರವಾಡ, ಬೆಳಗಾಂ, ವಿಜಾಪುರ ಮತ್ತು ಉತ್ತರ ಕನ್ನಡ ಜಿಲ್ಲೆಗಳಲ್ಲಿ ಪರಸ್ಪರ ಸಂಪರ್ಕವನ್ನು ಕಲ್ಪಿಸುವ ಅನೇಕ ರಸ್ತೆಗಳಿದ್ದವು. ೧೮೨೦ರಲ್ಲಿ ಶಿಕಾರಿಪುರದಿಂದ ಬಿಜಾಪುರ ಮತ್ತು ಸೊಲ್ಲಾಪುರಕ್ಕೆ ಹಾಗೂ ಬಿಜಾಪುರದ ಬಾಗಲಕೋಟೆಯಿಂದ ಮುಂಬಯಿ ಬಂದರಿಗೆ ಹೋಗುವ ಎರಡು ರಸ್ತೆಗಳಿದ್ದವು. ೧೮೨೬ರ ವೇಳೆಗೆ ಪಂಡರಾಪುರದಿಂದ ಬಿಜಾಪುರದವರೆಗೆ ಸುಮಾರು ೧೦೦ ಕಿ.ಮೀ. ಗಳ ರಸ್ತೆಯನ್ನು ನಿರ್ಮಿಸಲಾಯಿತು. ೧೮೫೨ರ ವರೆಗೆ ಕೇವಲ ೧೮೦ ಮೈಲುಗಳಷ್ಟು ದೂರದ ಮಾರ್ಗವನ್ನು ಮುಂಬಯಿ ಕರ್ನಾಟಕವು ಹೊಂದಿತ್ತು. ೧೮೫೬ರಲ್ಲಿ ಹರಿಹರದ ಬಳಿ ತುಂಗಾಭದ್ರಾ ನದಿಗೂ, ೧೮೬೬ರಲ್ಲಿ ಕರ್ಜಗಿ ಬಳಿ ವರದಾ ನದಿಗೂ ಸೇತುವೆಗಳನ್ನು ನಿರ್ಮಿಸಲಾಯಿತು. ೧೮೮೩ರ ವೇಳೆಗೆ ಲೋಕಲ್ ಫಂಡಿನ ರಸ್ತೆಗಳು ಹಾಗೂ ಹುಬ್ಬಳ್ಳಿ ಸೊಲ್ಲಾಪುರ ಮಾರ್ಗದ ೧೮೦ ಕಿ.ಮೀ ಉದ್ದದ ಮುಖ್ಯರಸ್ತೆ ನಿರ್ಮಾಣಗೊಂಡಿತು. ಅದೇ ರೀತಿ ಬಿಜಾಪುರ-ನಾಗಜ್ ರಸ್ತೆ ಹಾಗೂ ಬಾಗಲಕೋಟೆ ರಸ್ತೆಯು ನಿರ್ಮಾಣಗೊಂಡಿತು. ಇದರಿಂದ ವ್ಯಾಪಾರ ಮತ್ತು ವಾಣಿಜ್ಯ ವ್ಯವಹಾರಗಳಿಗೆ ಉತ್ತೇಜನ ದೊರಕಿತು.
ಮುಂಬಯಿ ಕರ್ನಾಟಕದಲ್ಲಿ ೧೮೨೦ರ ಸುಮಾರಿಗೆ, ಅಂದರೆ ಬ್ರಿಟಿಷ್ ಆಳ್ವಿಕೆಗೆ ಒಳಪಟ್ಟ ಆರಂಭಿಕ ದಿನಗಳಲ್ಲಿ, ಇದ್ದ ಪ್ರಮುಖ ರಸ್ತೆಗಳೆಂದರೆ, ಸೊಲ್ಲಾಪುರ, ವಿಜಾಪುರ, ಬಾಗಲಕೋಟೆ, ಬೆಳಗಾವಿಗಳ ಮೂಲಕ ವೆಂಗುರ್ಲೆಗೆ, ಪುಣೆಯಿಂದ ಸತಾರ, ಕೊಲ್ಲಾಪುರ, ಚಿಕ್ಕೋಡಿ, ಬೆಳಗಾವಿ, ಧಾರವಾಡ, ಶಿರಸಿ, ಶಿಕಾರಿಪುರಗಳ ಮೂಲಕ ಮೈಸೂರಿಗೆ, ಪುಣೆಯಿಂದ ಕೋರೆಗಾವ, ತಾಸಗಾವ, ಕಾಗವಾಡಗಳ ಮೂಲಕ ಬೆಳಗಾವಿಗೆ, ಬೆಳಗಾವಿಯಿಂದ ಕಾಗವಾಡ, ಕಲಾದಗಿಗಳ ಮೂಲಕ ವಿಜಾಪುರಕ್ಕೆ, ಪಂಢರಿಪುರದಿಂದ ಪುಣೆ, ಸೊಲ್ಲಾಪುರ, ಬಿಜಾಪುರ, ಬಳ್ಳಾರಿ ಮುಂತಾದ ಪಟ್ಟಣಗಳಿಗೆ. ಈ ಎಲ್ಲ ಮಾರ್ಗಗಳು ತಗ್ಗು ದಿನ್ನೆಯಿಂದ ಡೊಂಕುಡೊಂಕಾಗಿ ಇದ್ದವು. ಸರಕುಗಳನ್ನು ಎತ್ತು, ಕುದುರೆ ಹಾಗೂ ಮನುಷ್ಯರು ಹೊತ್ತುಕೊಂಡು ಹೋಗುತ್ತಿದ್ದರು. ಸೈನಿಕ ಕಾರ್ಯಾಚರಣೆಗಳಿಗೂ ಈ ರಸ್ತೆಗಳು ಬಳಕೆಯಾಗುತ್ತಿದ್ದವು. ೧೮೨೬ರ ಬಳಿಕ ರಸ್ತೆಗಳು ಸ್ವಲ್ಪ ಮಟ್ಟಿನ ಸುಧಾರಣೆಯನ್ನು ಕಂಡವು. ೧೮೫೦ರಿಂದ ಛಕಡಿಗಳ ಮೇಲೆ ಸರಕುಗಳನ್ನು ಸಾಗಿಸಲಾಗುತ್ತಿತ್ತು. ಪ್ರಾವಿನ್ಸಿಯಲ್ ಮಾರ್ಗಗಳು ಮತ್ತು ಲೋಕಲ್ ಫಂಡಿನ ಮಾರ್ಗಗಳೆಂಬ ಎರಡು ಪ್ರಕಾರದ ರಸ್ತೆಗಳಿದ್ದವು. ಪ್ರಾವಿನ್ಸಿಯಲ್ ರಸ್ತೆಗಳೂ ಹಲವು ಜಿಲ್ಲೆಗಳಲ್ಲಿ ಹಾದು ದೂರದ ಪ್ರದೇಶಗಳಿಗೆ ಹೋಗುತ್ತಿದ್ದವು. ಲೋಕಲ್ ಫಂಡಿನ ಮಾರ್ಗಗಳು ಪ್ರತಿಯೊಂದು ಜಿಲ್ಲೆಯೊಳಗೆ ಇರುತ್ತಿದ್ದು, ಅವು ಪಕ್ಕದ ಜಿಲ್ಲೆಯ ರಸ್ತೆಗೊಳೊಂದಿಗೆ ಕೂಡುತ್ತಿದ್ದವು. ಬ್ರಿಟಿಷ್ ಸರಕಾರವು ಶಿರಸಿಗೂ ಪಶ್ಚಿಮ ಕರಾವಳಿಗೂ ನಡುವೆ ಗಾಡಿ ದಾರಿಯನ್ನು ನಿರ್ಮಿಸುವ ಕೆಲಸವನ್ನು ಕೈಗೊಂಡಿತು. ೧೮೪೮ರಲ್ಲಿ ಹುಬ್ಬಳ್ಳಿ ಮತ್ತು ಶಿರಸಿ ನಡುವೆ ಬಂಡಿ ಮಾರ್ಗವು ನಿರ್ಮಾಣವಾಯಿತು.
೧೮೮೩ರ ಸುಮಾರಿಗೆ ಮುಂಬಯಿ ಕರ್ನಾಟಕದಲ್ಲಿದ್ದ ಪ್ರಮುಖ ಪ್ರಾವಿನ್ಸಿಯಲ್ ರಸ್ತೆಗಳೆಂದರೆ, ೧. ಪುಣೆಯಿಂದ ಸತಾರ, ಕೊಲ್ಲಾಪುರ, ಕಾಗಲ, ಬೆಳಗಾವಿ, ಧಾರವಾಡ, ಹುಬ್ಬಳ್ಳಿಗಳ ಮೂಲಕ ಹರಿಹರದವರೆಗೆ. ಈ ರಸ್ತೆಯು ಮೈಸೂರು ಪ್ರದೇಶದಲ್ಲಿ ಹಾದು ಬೆಂಗಳೂರಿಗೂ, ಮೈಸೂರಿಗೂ ಹೋಗುತ್ತಿತ್ತು. ಈ ರಸ್ತೆ ನಿರ್ಮಾಣಕ್ಕೆ ಸುಮಾರು ೧೩ ಲಕ್ಷ ರೂಪಾಯಿ ವೆಚ್ಚವಾಗಿತ್ತು. ಇದು ದಕ್ಷಿಣ ಮಹಾರಾಷ್ಟ್ರದ ಅತಿದೊಡ್ಡ ರಸ್ತೆಯಾಗಿತ್ತು. ೨. ಸೊಲ್ಲಾಪುರದಿಂದ ವಿಜಾಪುರ, ಬಾಗಲಕೋಟೆ, ಕಲಾದಗಿ, ಬೆಳಗಾವಿಗಳ ಮೂಲ ವೆಂಗುರ್ಲೆಗೆ. ಈ ರಸ್ತೆಯು ಹೈದರಾಬಾದಿನ ನಿಜಾಮನ ರಾಜ್ಯದೊಳಗಿನಿಂದ ಹೋಗುತ್ತಿತ್ತು. ರಸ್ತೆ ಮಧ್ಯೆ ಸಿಗುವ ನದಿಗಳನ್ನು ನಾವೆಗಳ ಮೂಲಕ ದಾಟಬೇಕಾಗಿತ್ತು. ಈ ಮಾರ್ಗದ ಮೂಲಕ ಸರಕುಗಳು ಮುಂಬಯಿಗೆ ಹೋಗುತ್ತಿದ್ದವು. ೩. ಬಾಗಲಕೋಟೆಯಿಂದ ಹುಬ್ಬಳ್ಳಿಗೆ ರಸ್ತೆಯೊಂದಿದ್ದು, ಮಾರ್ಗ ಮಧ್ಯದಲ್ಲಿ ಸಿಗುವ ಭೀಮಾ, ಕೃಷ್ಣಾ, ಘಟ್ಟಪ್ರಬಾ, ಮಲಪ್ರಭಾ ನದಿಗಳನ್ನು ನಾವೆಗಳ ಮೂಲಕ ದಾಟಬೇಕಾಗಿತ್ತು. ೪. ಬಿಜಾಪುರದಿಂದ ಬಾಬಾನಗರ, ಬಿಜ್ಜರಗಿಗಳ ಮೂಲಕ ಸತಾರ ಮತ್ತು ರತ್ನಗಿರಿಗೆ ರಸ್ತೆ ಸಂಪರ್ಕವಿತ್ತು. ೫. ಸೊಲ್ಲಾಪುರದಿಂದ ಇಂಡಿ, ಮುದ್ದೆಬಿಹಾಳ, ಹುನಗುಂದ, ಇಲಕಲ್‌ಗಳ ಮೂಲಕ ಬಳ್ಳಾರಿಗೆ ಬರುತ್ತಿತ್ತು. ೬. ಧಾರವಾಡದಿಂದ ತಿನಯಘಟ್ಟದವರೆಗೆ ರಸ್ತೆಯಿದ್ದು, ತಿನಯಾಘಟ್ಟದ ಕೆಳಗಿನ ರಸ್ತೆಯು ಗೋವೆಗೆ ಹೋಗುತ್ತಿತ್ತು. ೭. ಕಾರವಾರದಿಂದ ಹೊರಟ ರಸ್ತೆಯು ಸುಪೆ, ಹುಬ್ಬಳ್ಳಿ, ಗದಗ, ಕೊಪ್ಪಳದ ಮೂಲಕ ಬಳ್ಳಾರಿಗೆ ಹೋಗುತ್ತಿತ್ತು. ೮. ಧಾರವಾಡದಿಂದ ರಸ್ತೆಯೊಂದು ಹುಬ್ಬಳ್ಳಿ, ಮುಂಡಗೋಡ, ಶಿರಸಿಗಳ ಮೂಲಕ ಕುಮಟಕ್ಕೆ ಹೋಗುತ್ತಿತ್ತು. ಉತ್ತರ ಕನ್ನಡ (ಕಾನಡಾ) ಜಿಲ್ಲೆಯು ಕರಾವಳಿ ತೀರವನ್ನು ಹೊಂದಿದ್ದು, ಒಳನಾಡು ಹಾಗೂ ಹೊರನಾಡುಗಳೊಂದಿಗೆ ನೇರ ಸಂಪರ್ಕವನ್ನು ಹೊಂದಿತ್ತು. ಈ ಜಿಲ್ಲೆಯಲ್ಲಿ ಹಲವಾರು ನದಿಗಳು ಸಮುದ್ರವನ್ನು ಸೇರುತ್ತಿದ್ದುದರಿಂದ, ಘಟ್ಟ ಪ್ರದೇಶಗಳು ಇದ್ದುದರಿಂದ ರಸ್ತೆ ನಿರ್ಮಾಣ ಅಷ್ಟೊಂದು ಸುಲಭದ ಕೆಲಸವಾಗಿರಲಿಲ್ಲ. ನದಿಗಳಿಗೆ ಸೇತುವೆಗಳನ್ನು ನಿರ್ಮಿಸುವುದು, ನದಿಗಳು ಸಮುದ್ರವನ್ನು ಸೇರುವ ಜಾಗದಲ್ಲಿ ಹಿನ್ನೀರು ಶೇಖರಣೆಯಾಗುತ್ತಿದ್ದುದರಿಂದ ಅದಕ್ಕೆ ಸರಿಯಾದ ವ್ಯವಸ್ಥೆಯನ್ನು ಕಲ್ಪಿಸುವುದು, ಸಮುದ್ರ ತೀರದ ರಸ್ತೆಗಳನ್ನು ಕಡಲು ಕೊರೆತದಿಂದ ಕಾಪಾಡುವುದು ಇವೇ ಮುಂತಾದವು ಹೆಚ್ಚಿನ ಶ್ರಮ ಹಾಗೂ ಹಣವನ್ನು ಬಯಸುತ್ತಿದ್ದವು. ನದಿಗಳಲ್ಲಿ ನಾವೆಗಳಿರುತ್ತಿದ್ದವು ಹಾಗೂ ಸಮುದ್ರದಲ್ಲಿ ದೋಣಿಗಳು, ಫತ್ತೆಮಾರಿಗಳು ಇರುತ್ತಿದ್ದವು.
ಉತ್ತರ ಕನ್ನಡ ಜಿಲ್ಲೆಯಲ್ಲಿ ಒಟ್ಟು ೧೭ ಘಟ್ಟ ರಸ್ತೆಗಳಿದ್ದವು. ಅವುಗಳಲ್ಲಿ ದೇವೀಮನಿ, ಅನಶಿ, ಅರ್ಬೈಲಿ, ಚೋರ್ಲಾ ಇವು ನಾಲ್ಕು ಮುಖ್ಯವಾದವು. ದೇವೀಮನಿ ಘಟ್ಟವು ಶಿರಸಿಯಿಂದ ಕುಮಟಾಗೆ ಹೋಗುವ ರಸ್ತೆಯಲ್ಲಿ, ಅನಶಿ ಘಟ್ಟವು ಸುಪೆಯಿಂದ ಬೆಳಗಾವಿಗೆ ಹೋಗುವ ರಸ್ತೆಯಲ್ಲಿ, ಅರ್ಬೈಲಿ ಘಟ್ಟವು ಧಾರವಾಡದಿಂದ ಕಾರವಾರಕ್ಕೆ ಹೋಗುವ ರಸ್ತೆಯಲ್ಲಿ ಇದ್ದು, ಉಳಿದ ಘಟ್ಟ ರಸ್ತೆಗಳು ಕಾಲುದಾರಿಗಳಾಗಿದ್ದವು. ಘಟ್ಟ ಪ್ರದೇಶಗಳಿರುವ ಪ್ರದೇಶಗಳೆಂದರೆ ಕಾರವಾರ, ಹೊನ್ನಾವರ, ಸುಪೆ, ಯಲ್ಲಾಪುರ, ಶಿರಸಿ ಮತ್ತು ಸಿದ್ದಾಪುರ ತಾಲ್ಲೂಕುಗಳು. ಬೆಳಗಾವಿ ಜಿಲ್ಲೆಯಲ್ಲಿ ಏಳು ಘಟ್ಟ ರಸ್ತೆಗಳಿದ್ದವು. ಅವುಗಳೆಂದರೆ ಅಂಬೋಲಿ ಅಥವಾ ಪಾರಪೋಲಿ, ರಾಮಘಟ್ಟ, ಚೋರ್ಲಾ, ಪಾರವಾ, ಕೇಳ, ತಾನೆರಿ ಮತ್ತು ತಿನಯಾ. ಅಂಬೋಲಿ ಘಟ್ಟವು ಬೆಳಗಾವಿಯಿಂದ ವೆಂಗುರ್ಲೆಗೆ ಹೋಗುವ ರಸ್ತೆಯಲ್ಲಿದ್ದು, ಈ ಮಾರ್ಗವನ್ನು ೧೮೭೧ರಲ್ಲಿ ನಿರ್ಮಿಸಲಾಯಿತು. ಈ ರಸ್ತೆಯಲ್ಲಿ ಛಕಡಿಗಳು ಸಂಚರಿಸುತ್ತಿದ್ದವು. ರಾಮಘಟ್ಟವು ವೆಂಗುರ್ಲೆಗೆ ಹೋಗುವ ಪ್ರಾಚೀನ ಮಾರ್ಗವಾಗಿದ್ದು, ಅದು ತುಂಬ ಇಕ್ಕಟ್ಟಿನಿಂದ ಕೂಡಿತ್ತು. ಉಳಿದ ಐದು ರಸ್ತೆಗಳು ಗೋವೆ ಮತ್ತು ಉತ್ತರ ಕನ್ನಡ ಜಿಲ್ಲೆಗೆ ಹೋಗುವ ಕಾಲುದಾರಿಗಳಾಗಿದ್ದವು. ಚೋರ್ಲಾಘಟ್ಟದಲ್ಲಿ ಮಾತ್ರ ಛಕಡಿಗಳು ಕಷ್ಟದಿಂದ ಸಾಗುತ್ತಿದ್ದವು.

